
Kálaad Pwôl nyə á cilə buud ɔ́ Filipî yɛ ́  313
Kálaad Pwôl nyə á cilə buud ɔ́ Kolósia yɛ ́  319
Kálaad ashúshwóógʉ́ Pwôl nyə á cilə buud ɔ́ Tesaloníka yɛ ́325
Kálaad ábɛɛ ̂ Pwôl nyə á cilə buud ɔ́ Tesaloníka yɛ ́  331
Kálaad ashúshwóógʉ́ Pwôl nyə á cilə Timotê yɛ ́  334
Kálaad ábɛɛ ̂ Pwôl nyə́ á cilə Timotê yɛ ́  342
Kálaad Pwôl nyə́ á cilə Títus yɛ ́  347
Kálaad Pwôl nyə́ á cilə Fʉlmɔŋ̂ yɛ ́  351
Kálaad bwə́ á cilə Wəhebʉrə̂ yɛ ́  353
Kálaad Zhâk nyə́ á cilə yɛ ́  372
Kálaad ashúshwóógʉ́ Pyɛr̂ nyə́ á cilə yɛ ́  379
Kálaad ábɛɛ ̂ Pyɛr̂ nyə́ á cilə yɛ ́  387
Kálaad ashúshwóógʉ́ Yuánɛs nyə́ á cilə yɛ ́  392
Kálaad ábɛɛ ̂ Yuánɛs nyə́ á cilə yɛ ́  399
Kálaad alɛɛ́l Yuánɛs nyə́ á cilə yɛ ́  401
Kálaad Yûdə nyə́ á cilə yɛ ́  403
Kálaad Mbʉ́gʉ́lú mə́ Yuánɛs  406



Kálaad Zɛmbî : Sɔ ̧ á Gúgwáan
New Testament in Makaa

Language: Makaa
Provided by: Wycliffe Bible Translators
Contributor: Wycliffe Bible Translators, Inc.

This print-on-demand edition of Scripture is produced and provided at cost by the
Digital Bible Society in partnership with the Bible League of Canada, Open Doors
International, and other missions and translation agencies. To order additional
copies of this or other Bibles, please visit www.dbs.org (USA), www.bibleleague.ca
(Canada), and www.opendoors.org (Europe).

Copyright and Permission to Copy
Copyright © 2014 Wycliffe Bible Translators, Inc. Scripture text used by permission.
© 2014, Wycliffe Bible Translators, Inc. All rights reserved.

PDF, ePub, and MOBI Bible covers and design are copyrighted 2017 by the Digital
Bible Society (www.dbs.org).

PDF generated on 2017-06-27 from source files dated 2017-06-26.
d1606f4a-0ada-5be8-9b44-23b40e4b3495
ISBN: 978-1-5313-0405-8



1 Matiyô 1:16

Jɔj̧ɔ̧ Kɛɛ́l Matiyô nyə á cilə yí
Isâ í dʉ́gyá nə Jɔj̧ɔ̧ Kɛɛ́l
Matiyô nyə á cilə yí

Nə Matiyô, nə Márkus, nə Lúkas zə
bəd Yuánɛs wə́ bwə́ á cilə Jɔj̧ɔ̧ Kɛɛ́l mə́
Yésus-Krîst. Matiyô nyɛ nyə á tɛɛ́d́ fwo
bul bwiiŋg mətɛɛ́d́ʉ́lé mə́ cʉg mə Yé-
sus, nə ntáán nyɛ,́ nə byélé dɛ,́ nə ikágə́
byé. Nyə á bul cilə shú nə́ Oyúdɛn bwə́
mpúg nə́ Yésus wə́ jɨ ́Cî Zɛmbî nyə á kaag
yɛ.́ Matiyô mə cwééd ciyá «Faan» cɔ̧́ ija
məwúm mət́ɔɔ́n.
Jɔj̧ɔ̧ Kɛɛ́l mə́ Matiyô jɨ nə jé ŋkúmba

sâ nə́ nyə á sɛɛŋg fwámɛ́ məma kɔw lʉ́
mínjɨɨ́ǵʉ́lá mí Yésus tâŋ icé í kaand itɔɔ́n:
(1) Kaand nyə á lás mbʉ́ŋ dɨ ́ gwɔẃ yí
ŋgə lwágʉlə nda búúd bwə́ jəĺá nə
bwánd Faan mə́ Zɛmbî nə́ (lúu 5 kə
kumə 7).

(2) Minjɨɨ́ǵʉ́lá myâ váál bwə́ jəĺá nə
jaaw búúd Faan mə́ Zɛmbî dɔɔŋg yí
(lúu 10).

(3) Mikanda zaŋgbá mí ŋgə́ lwágʉlə
ndímba sâ á Faan mə́ Zɛmbî yí (lúu
13).

(4) Cʉg á omínyɔŋʉ̂ í jəĺá nə bə Faan
mə́ Zɛmbî dɔɔŋg dɨ ́ yí (lúu 18).

(5) Nə váál múúd mə jəĺá nə ji mp-
wándəd́ nə́ Faan mə́ Zɛmbî í bá ntɔ̧
yí (lúu 24 kə kumə 25).

Matiyô ŋgə lwágʉlə nyəd́ɨ ́ Jɔj̧ɔ̧ Kɛɛ́l dɨ ́
nə́ Yésus jɨ Cî í á zə cwîy Faan ágúg-
wáan yí, nyə á zə sá nə́ buud bwə́ nyííg
Faan dɔɔŋg dɨ,́ bwə́ bəǵ nə icʉg í ŋgə́ kala
minjɨɨ́ǵʉ́lá.

Impáámbə́ í Yésus
(Luk 3.23-38)

1 aSə́ mə́ zə́ tɔ̧ɔ́ļə impáámbə́ í Yésus-
Krîst, mbyɛl̂ mə́ *Dávid, mbyɛl̂ mə́

*Abʉraham.
2 bAbʉraham nyə a byâ *Izaag. Izaag

mú byâ *Yákwab. Yákwab mú byâ
Yúda bəńɔŋ̂ omínyɔŋʉ̂ bɛ.́ 3 cYúda mú
byâ Farɛs bá Zára, nyɔɔŋgʉ́ wáŋ wə́
Tamar. Farɛs mú byâ Ɛsrom. Ɛsrom
byâ Aram. 4Aram byâ Aminadab. Am-
inadab byâ Naáson. Naáson byâ Salʉ-
mon. 5 dSalʉmon bá Ráhab bwə́ mú byâ
Bowaz. Bowaz bá Rut bwə́ mú byâ Obɛd.
Obɛd mú byâ Yése, 6 eYése ka byâ Dávid.
Njwú-buud Dávid bá kúsə́ mə́ Uri bwə́

mú byâ Səĺʉmun. 7 fSəĺʉmun mú byâ
Robwam. Robwam byâ Abiya. Abiya
byâ Azaf. 8 gAzaf byâ Zhwozafat. Zh-
wozafat byâ Zhworam. Zhworam byâ
Oziyas. 9 hOziyas byâ Yótam. Yótam byâ
Akwaz. Akwaz byâ Ezekyas. 10 iEzekyas
byâ Manase. Manase byâ Amon. Amon
byâ Zhwoziyas. 11 jZhwoziyas músə byâ
Zhekoniyas bəńɔŋ̂ omínyɔŋʉ̂ bɛ.́ Ja
jɔɔŋgʉ̂ wə́ buud ɔ́ *Izʉrəyɛl̂ bwə́ á kə
míkwám mí dɔɔ́ḿb dɨ ́ *Babilɔn yí.

12Nûŋ Babilɔn, Zhekoniyas músə byâ
Salátiyɛl. Salátiyɛl mú byâ Zorobábɛl.
13Zorobábɛl byâ Abyûd. Abyûd byâ
Eliyakim. Eliyakim byâ Azor. 14Azor
byâ Sadog. Sadog byâ Ashim. Ashim
byâ Eliyud. 15Eliyud byâ Elyazar.
Elyazar byâ Mátan. Mátan byâ Yákwab.
16 kYákwab byâ Yósɛb, ŋgwúm mə́
Maríya. Maríya wɔɔŋgʉ̂ wə́ nyə a byâ
Yésus, bwə́ dʉ jɔŵ nə́ Krîst, Cʉgye buud
Zɛmbî nyə á bwey kaag yɛ.́

a1:1 Rom 1.3-4; 2Tm 2.8; Mat 20.30-31
b1:2 Mət 21.2-3; 25.26; 29.32–30.24 c1:3 Mət 38.29-30; Rut 4.18-22
d1:5 Ráhab: Zho 2.1-24 Rut bá Bowaz: Rut 1–4 e1:6 2Sa 11–12
f1:7 2Ib 11.1–13.22 g1:8 2Ib 13.23–21.20; 26.1 h1:9 1Ib 26.1–28.27
i1:10 2Ib 29.1–33.25 j1:11 2Ib 34.1–36.21 k1:16 Luk 1.27

17Ntɔ́ ikala í búúd í á byɛl̂ wûm nə inɔ̧,̂
tɛɛ́d́ʉ́lə wə́ Abʉraham kə jé wə́ Dávid. Í
á bə wûm nə inɔ̧̂ wúlə wə́ Dávid kə jé
ja buud ɔ́ Izʉrəyɛl̂ bwə́ á kə míkwám mí
dɔɔ́ḿb dɨ ́ Babilɔn yí. Bíl wûm nə inɔ̧̂ í á
nyiŋgə byɛl̂ tɛɛ́d́ ja bwə́ á kə míkwám dɨ ́
yí kə jé wə́ Krîst.

Byélé mə́ Yésus-Krîst
18 lByélé mə́ Yésus-Krîst í á bə ntʉ́ga:

Nyɔɔŋgʉ́ yé Maríya bá Yósɛb bwə́ á bə
nə cɛɛ̧ļá bâ. Njɨ bwə́ kú fwo mpúya,
Maríya mú ŋwa bum nə ŋkul mə́ Ŋkɛ̧ŋ́kɛ̧̂
Shíshim. 19Yósɛb nyɛ mú təd́ʉga nə́ a
wɛn̂y cɛɛ̧ļá bâ wɔɔŋgʉ̂. Njɨ nda nyə á
bə tʉ́təlí muud nə́ nyə á cɛɛl béégya nə
Maríya shwoó, kú wá nyə shwôn. 20A
ŋgə́ təd́ʉga ntɔ,́ *éŋgəles mə́ Yawé mú
zə lésha nə nyə ntáməd́ nə:́ «Yé Yósɛb
Mwân mə́ *Dávid, wo kú fúndə bálə
Maríya, nəcé mwán jɨ ́ nyə mwɔ̧́ dɨ ́ ɛńɛ
ŋgə zhu wə́ Ŋkɛ̧ŋ́kɛ̧̂ Shíshim. 21 mA bá
byâ mwámudûm, wo bá gwiid nyə nə́
Yésus, nəcé nyə wə́ mə́ bá cʉg kúl búúd
jé nə *misəḿ.»* 22 Sɔɔ́ĺʉ́gʉ́ nɨ wɛŝh í á
bwəma nə ciyá Zɛmbî nyə á bwey cɨ mpu
mə́ *múúd micúndə́ yé dɨ ́ yí, nə:́
23 nSás lʉ́ mudá njúl ná ncwíyɛ ̂ í bá ŋwa

bum,
í mú byâ mwámudûm.
Bwə́ bá dʉ jɔŵ nyə nə́ Imanuwɛl̂.
Jínə́ dɔɔŋg í kə́ nə́ Zɛmbî jisə səd́ɨ.́

24 Ja Yósɛb mə́ juum yí, a mú sá nda
éŋgəles mə́ Yawé nyə ámə cɨ nə nyə nə.́
Nyə á shwal bá Maríya, 25 onjɨ bá bwə́ kú
sɛɛŋgya, kə jé ja Maríya mə́ byâ mwá-
mudûm yí. Yósɛb mú nəḿə́ gwiid Mwân
wɔɔŋg nə́ Yésus.

Ompuye ɔ́ ísâ bwə́ kə́ gúmál Yésus

2 Yésus nyə a byɛl̂ ŋgwəĺa á Betʉle-
hɛm, shí á Yudéa, Herod ŋgə́ jwú

nə lɔɔm. Ja Yésus mə́ shîn byɛl̂ yí, bɔɔ́ĺ
búúd bwə́ á zhu ŋgɛɛ kɔɔ́ḿb jwɔŵ í dʉ
cúwo yí, zə jé Yurʉ́səlɛm. Buud bɔɔŋgʉ́
bwə́ á bə məma ómpuye ɔ́ ísâ, bwə́ á
dʉ bigas wəacén-cénî. 2 pBwə́ á ka ŋgə jî
nə:́ «Njwû *Oyúdɛn ŋgə́ kúnɔw byɛl̂ yɛ,́
jɨ ́ ŋgow? Sə́ á dʉ́g acén-céní yé kɔɔ́ḿb
jwɔŵ í dʉ cúwo yí. Sə́ mə́ ká zə yə
nyə gúmə.́» 3 Lâŋ nɨ í á ka zə tɨ ̂ Njwú-
buud Herod məkuú shí, bəńɔŋ̂ buud wâ
Yurʉ́səlɛm bɛŝh. 4Ntɔ́ a mú jɔŵ mílúlúú
myâ ofada nə *Oyɨɨ́ǵʉli ɔ́ məćɛɛ̧ ̧ wâ kúl
búúd *Izʉrəyɛl̂. A mú jî bwo nə́ bwə́
jááwʉg nyə kʉ́l í á bə nə́ *Krîst mə bá
byɛl̂ yí. 5Bwə́ nə nɛ ́ nə:́ «Betʉlehɛm, ŋg-
wəĺa á Yudéa.» Sâ jɔɔŋgʉ̂ wə́ *múúd
micúndə́ nyə á cilə yí, nə:́
6 qYé Betʉlehɛm, ŋgwəĺa á Yudéa,
Wo kú dʉ́g nə́ wo wə́ mə́ búl cwáágʉwo

míŋgwəĺa myâ Yudéa myɛŝh dɨ,̂
nəcé wúl mbyágá wô í bá bə cî ánʉ́nɨ.̂
Nyə wə́ mə́ bá wɨɨ́l kúl búúd jâm

Izʉrəyɛl̂.
7Ntɔ́ Herod mú jɔŵ ómpuye ɔ́ ísâ ɔńɨ

shwoó, nə́ bwə́ mpúg jaaw nyə baan
ácén-céní wɔɔŋgʉ̂ nyə á tɛɛ́d́ nyínʉ́lə joŋ
dɨ ́yí. 8Nə́ ndɛɛ ́ nyə mú kənd bwo Betʉle-
hɛm. Nyə nə:́ «Kagâ. Bɨ kəǵ mpu wám-
bʉlə kʉ́l Mwân wɔɔŋg jísə́ yí. Bɨ ́ mə́ ká
kwey nyə, bɨ músə zə jaaw mə, mə bâg
nəḿə́ kə yə nyə gúmə.́»

9 Ja bwə́ mə́ shîn gwágʉlə njwú-buud
yí, bwə́ mú kyey. Bwə́ mú kwo dʉ́g ácén-
céní bwə́ á fwo dʉ́g kɔɔ́ḿb jwɔŵ í dʉ
cúwo yɛ,́ a ŋgə́ kə bwo shwóg. A mú kə
nə́ ndɛɛ,́ kə jé kʉ́l mwân nyə á bə yí, a
mú shigʉla cínɔŋg gwɔŵ. 10 Ja bwə́ mə́

*1:21 Kəĺ lʉ́ Oyúdɛn dɨ,́ jínə́ lʉ́ Yésus í kə́ nə́ Cʉgye buud.
l1:18 Luk 1.35 m1:21 Sôm 130.7; Mat 1.25; Luk 1.31; Mis 4.12
n1:23 Iza 7.14 o1:25 1.21 p2:2 Luk 2.4-7 Njwû Oyúdɛn: Mat 27.11
q2:6 Msh 5.2; Yuá 7.42

dʉ́g ntɔ́ yí, bwə́ mú bul shwas. 11Bwə́
mú nyíi njɔẃ, dʉ́g mwân bá nyɔɔŋgʉ́ yé
Maríya. Bwə́ mú kúd məḿpwoombʉ́ shí,
yə mwân gúmə.́ Nə́ ndɛɛ ́ bwə́ mú juw
íwɔĺɛ byáŋ, ŋwa ísâ í gúmə́ bwə́ á zə nə
ndɨ ̂ yí, cwámbʉlə nyə. Isâ byɔɔŋg í á bə,
nə or, nə *cáá nə *mîr.

12Nə́ ndɛɛ,́ Zɛmbî mú kɛẃʉli bwo
ntáməd́ nə́ bwə́ kú ná kwo kə wə́ Herod.
Ntɔ́ bwə́ mú kyey zhɨɨ́ ́ shúsʉ́d, nyiŋgəĺə
kə bwəd́ɨ.́
Bwə́ kə́ shwaaw nə mwân Igîpten
13 Ja ómpuye ɔ́ ísâ bwə́ mə́ shîn kyey

yí, *éŋgəles mə Yawé mú zə lésha nə
Yósɛb ntáməd́. Nyə nə:́ «Wɔɔlʉ́g, wo
ŋwág Mwân bá nyɔɔŋgʉ́, wo wúg nə
bwo wa, bɨ kyéyʉg, kə shwaaw shí á
Igîpten, nəcé Herod nyə e sɔ̧́ nə́ a gwú
mwân. Bɨ ́ é kə ji nûŋ, kə wɔɔ́ś ja mə́ bá
cɨ nə́ bɨ nyíŋgəg zə yí.» 14Yósɛb mú wɔɔl,
ŋwa Mwân bá nyɔɔŋgʉ́ nəḿə́ búlú nɨɨd́,
bwə́ mú kyey kə shwaaw shí á Igîpten.
15 rBwə́ á ji wu, kə jé ja Herod nyə á yə
yí. Sɔɔ́ĺʉ́gʉ́ nɨ wɛŝh í á bwəma nda Yawé
nyə á bwey lás wə́ *muudmicúndə́ yé nə,́
nə:́ «Mə a jɔŵ Mwân wáam, nə́ a wúg shí
á Igîpten.»

16 Ja Herod mə́ dʉ́g nə́ ompuye ɔ́ ísâ
bwə́ mə́ shɨɨg nyə yí, a mú jág gwág
bɔŵ. A mú kənd buud bɛ́ Betʉlehɛm nə
məńd mâ kúnə-́kúnə, nə́ bwə́ kəǵ gwú
bwábudûm bɛŝh, tɛɛ́d́ ikény kə jé bɔɔŋg
wâ mimbû mímbá. Nyə a fɛɛ́śh ntɔ́ bɛɛ̧ ̧ĺə
baan ómpuye ɔ́ ísâ bwə́ á jaaw nyə yí.
17Ntɔ́ sâ múúd micúndə́ Zheremî nyə á
bwey cɨ yí í mú zə bwəma. Nyə á cɨ nə:́
18 sBuud bwə́ á gwág oŋkwiimbyê ŋg-

wəĺa á Rama
nə məyə̂ nə mimbʉ́gú mí áyíyáág.
Rashɛl nyə á ŋgə jɨɨ bwân bɛ,́
a ŋgə́ ban nə́ muud kú cweel nyə

mpimbə,

nəcé bwân bwə́ cúgɛ ́ ná.
19Mpʉ́sə shwɨy mə́ Herod, Yósɛb njúl

ná shí á Igîpten, éŋgəles mə Yawé mú
kə lésha nə nyə ntáməd́. 20Nyə nə nɛ́
nə:́ «Tɔẃʉ́g! Ŋwaŋg Mwân bá nyɔɔŋgʉ́,
wo nyíŋgəg nə bwo, kə shí á *Izʉrəyɛl̂,
nəcé buud bwə́ á ŋgə cɛɛl gwúMwân wá,
bwə́ mə́ shîn yə.» 21Yósɛb mú tɔŵ, ŋwa
Mwân bá nyɔɔŋgʉ́, a mú nyiŋgə nə bwo,
kə shí á Izʉrəyɛl̂. 22Njɨ a mú gwág nə́
Mwânmə́ Herod bwə́ á dʉ jɔŵ nə Arkelá-
wos yɛ ́ wə́ mə́ shúgʉla nə icî yâ Yudéa. A
mú fúndə kəľə wu. Zɛmbî nyə á zə kɛẃʉli
nyə ntáməd́, a mú kə shí á Galilê, 23 tkə ji
ŋgwəĺa á Nazarɛt̂. Í á sɨŷ ntɔ́ shú nə́ bwə́
bâg dʉ jɔŵ nyə nə:́ «Muud á Nazarɛt̂».
Ntɔ,́ sâ búúd ɔ́ mícúndə́ bwə́ á bwey cɨ
yí, í músə bwəma.

Isɛý í Yuánɛs Nduu-buud
(Mak 1.1-8; Luk 3.1-18; Yuá 1.19-28)

3 Na dúl fwála dɨ,́ Yuánɛs Nduu-buud
nyə á wɔɔ́ś shí a shwééshá á Yudéa. A

mú ŋgə cúndə nə:́ 2 u«Cɛńdʉ́gá mitəd́ʉ́gá
nəcé Faan á gwɔẃ mú kúnə-́kúnə.»

3 vMuud micúndə́ Izayí nyə á shí bwey
jaaw lâŋ mə́ Yuánɛs nɨ nə:́
Muud ŋgə cúndə shí a shwééshád,
a ŋgə cɨ nə:́ «Kwambʉləgá zhɨɨ́ ́ mə́

Cwámba,
bɨ ́ sá íkwûŋ byé nə́ səndôŋ.»

4 wKáándə́ Yuánɛs nyə á dʉ bwáád yí,
í á bə sɨýá nə mimyɔɔ̧̧́ mí *shamô, kandá
yé á kug nə kúúdú cúdú. Nyə á dʉ də iká-
jalá nə kwaan. 5Ntɔ́ buud ɔ́ Yurʉ́səlɛm
nə bɔɔŋg wâ shí á Yudéa tɔɔ bɔɔŋg wâ
fuundú ŋgwɔɔ̧̧́ Zhurdɛ̧̂ bɛŝh bwə́ á dʉ
kə nyəd́ɨ,́ 6 kə́ dʉ magʉlə *mísəḿ tâm
buud, Yuánɛs músə ka dʉ duu bwo ŋg-
wɔɔ̧̧́ Zhurdɛ̧.̂

r2:15 Ozê 11.1 s2:18 Zhe 31.15-16 t2:23 Luk 1.26; 2.39, 51; Yuá 1.46
u3:2 4.17; Luk 3.3 v3:3 Iza 40.3 w3:4 2Oj 1.8

7 xNə́ ndɛɛ,́ nə *Ofarizyɛŋ̂ nə *Osad-
wisyɛŋ̂ bwə́ á dʉ zə ŋkí bulya nə́ Yuánɛs
dúúg bwo. Nda nyə á dʉ́g ntɔ́ nə,́ nyə
á ka ŋkáánd nə bwo nə:́ «Yé iyəlʉkag
íga! Bɨ mə́ bəĺɛ fúndə mpimbə Zɛmbî
mə́ bá lwóya yí? Zə́ ámə kɛẃʉli bɨ ́ ɛńɛ?
8Wúməǵá fwámɛ́ mpúmə†́, í lwágʉ́lə́ nə́
bɨ mə́ cɛńd mítəd́ʉ́gá yí. 9 yKúgá bɛ̧ njɨ
dʉ́lə təd́ʉga nə:́ “Sə́ bâŋ sə́ bɨ ́ mpwoŋ
buud mə́ *Abʉraham” nəcé mə mpú
jaaw bɨ ́nə́ Zɛmbî jɨ nə ŋkul shwɔ̧ɔ́ļa məḱ-
wóógʉ́ məǵa, sá mwo bwân ɔ́ Abʉraham.
10 zMpugá nə́ zʉ̂ŋ í wál zə sámb míkɔɔ̧ļə́
mí ílɨɨ́ ́ məśhugʉd. Bwə́ é cal lɨɨ́ ́ jɛŝh í ádɛ ́
wúmə fwámɛ́ mpúmə́ yí, bwə́ kʉl gwo
kudad. 11 aMɛɛ mə ŋgə duu bɨ ́nə məjúwó
shú lwólə nə́ bɨ ́ mə́ cɛńd mítəd́ʉ́gá. Njɨ
ŋgwɔĺ múúd ŋgə zə mə mpʉ́sə. A jɨ nə
mpífə́ cɔ̧́ mə. Mə ampíyáyɛ ́ nə́ mə yílʉ́g
nyə məŋgwub məḱuúd. Nywáá mə́ bá
duu bɨ ́ nə Ŋkɛ̧ŋ́kɛ̧̂ Shíshim nə kuda. 12 bA
mbid fyafʉga mbwəd́. A bá zə bɛɛ́ǵ búúd
nda bwə́ dʉ fyaf ŋkwáándə́ nə.́ A ŋwa
fwámɛ́ mpúmə́ nyɛ ́ wá ŋkundád; a yîl íl-
wáásə,́ shwu kuda jɨ ́ kú bwɛlɛ jímə yííd.»

Nduwán mə́ Yésus
(Mak 1.9-11; Luk 3.21-22)

13Ntɔ́ Yésus nyə a wú shí á Galilê, kə
ŋgwɔɔ̧̧́ Zhurdɛ̧̂ wə́ Yuánɛs shú nə́ Yuánɛs
dúúg nyə. 14Njɨ Yuánɛs kú magʉlə. Nyə
nə Yésus nə:́ «Í yida jəla nə́ wo wə́ dúúg
mə, kú bə nə́ mə wə́ dúúg wo.» 15 cYésus
mú bɛşa nə:́ «Magʉləg nə́ í yídag bə nda
mə́ ŋgə́ cɨ nə,́ nəcé í jəla nə́ sâ jɛŝh í
sɨýʉ́g nda Zɛmbî mə́ cɛɛ́l nə.́» Yuánɛs
músə magʉlə. 16 dNjɨ Yuánɛs nyə á shîn
duu Yésus yí, Yésus ŋgə́ ná wú məj́úwó

dɨ, joŋ í mú bâŋ. A mú dʉ́g Shíshim
mə́ Zɛmbî í ŋgə́ shulə nda faf, zə ji nyə
nyúúlʉ́d. 17 eNəḿə́ wəla dɔɔŋgʉ́, kəĺ í mú
cúwo joŋʉd, í ŋgə́ cɨ nə:́ «Mwân waamə̂
alâm wə́ ɛǵa. Nyəd́ɨ ́ wə́ lâm wâm wɛŝh
wúsə́ yɛ.́»

Sátan mə bwɔẃʉ́lə́ Yésus
(Mak 1.12-13; Luk 4.1-13)

4 fShíshim mú kə nə Yésus shí a
shwééshád nə́ Njwû məjamb kəǵ

bwɔẃʉlə nyə. 2 gYésus mú ci ídʉ̂w wu
tâŋ mwɔŵ məwûm məńɔ̧,̂ nə mwásə́ nə
bulû. A mú ka gwág zha. 3Mása məb-
wəb́ʉ́lán mú zə wɔɔ́ś nyəd́ɨ.́ Nyə nə nɛ́
nə:́ «Ŋkí wo jɨ *Mwân mə́ Zɛmbî, cɨɨǵ
nə məkwóógʉ́ məǵa nə́ mə́ nyɛɛ́ǵ idʉ̂w.»
4 hYésus mú yidá bɛşa nə nyə nə:́ «Jɨ ́cilyá
Kálaad Zɛmbî dɨ ́ nə:́
Muud cugɛ́ nə ŋkul cʉgə njɨ nə idʉ̂w.
Njɨ muud mə́ cʉgə nə ciyá jɛŝh í wú mpu

mə́ Zɛmbî dɨ ́ yí.»
5Njwû məjamb mú kə nə nyə ŋgwəĺa

mə́ Zɛmbî. A mú kə təl̂ nyə zhwááŋgɛ̂
*Mpáánzə́ Zɛmbî dɨ ́ gwɔŵ. 6 iNyə nə nɛ́
nə:́ «Ŋkí wo jɨ Mwân mə́ Zɛmbî, bɨd́ʉ́g
nyúul, kə kud shí. Nəcé jɨ ́ cilyá Kálaad
Zɛmbî dɨ ́ nə:́
Zɛmbî mə bá lésha nə *wəéŋgəles bɛ ́ shú

dwô.
Bwə́ é ŋkɛn̂y wo məb́wəd́
shú nə́ kuú wô í nda bwɨɨm bɔɔgʉ́.»

7 jYésus mú bɛşa nə nɛ́ nə:́ «Jɨ ́ nəḿə́
cilyá nə:́ “Wo ajəĺáyɛ ́ nə bwɔẃʉlə Zɛmbî
woó Yawé.”»

8 kNjwû məjamb mú nyiŋgə ŋwa nyə,
kə nə nyə wúl məma mbʉ́ŋ dɨ ́ gwɔŵ. A
mú lwágʉlə nyə məfaan mɛŝh mâ shí nə

†3:8 Mpumə́ nyɔɔŋg wə́ misɔɔ́ĺʉ́gʉ́.
x3:7 iyəlʉkag: 12.34; 23.33 mpimbə Zɛmbî mə́ bá lwóya yí: 24.15-25, 37-39 y3:9
Luk 1.54-55; Yuá 8.39; Rom 2.28-29; 4.12 z3:10 7.19 a3:11 Luk 3.16
b3:12 Zhe 13.24; Mat 13.30 c3:15 5.17; 28.19 d3:16 Iza 63.19; Eze 1.1-3; Yuá
1.51; Mis 7.56; Mbʉ́ 4.1; 19.11 e3:17 Iza 42.1; Sôm 2.7; Mat 12.18; 17.5
f4:1 Heb 2.18; 4.15 g4:2 MmN 34.28; Mat 6.16-17 h4:4 Mbá 8.3
i4:6 Sôm 91.11-12 j4:7 Mbá 6.16 k4:8 5.1

gúmə́ jáŋ. 9Nyə nə nɛ́ nə:́ «Ŋkí wo kúd
mpwoombʉ́ shí wa məd́ɨ ́ míshʉ́d, yə mə
gúmə,́ mə yə wo isâ ínɨ byɛŝh.» 10 lYésus
mú bɛşa nə nyə nə:́ «*Sátan, wúg mə
míshʉ́d! Jɨ ́ nəḿə́ cilyá nə:́
Dʉgʉ́ kúd mpwoombʉ́ shí njɨ wə́ Zɛmbî

woó Yawé.
Njɨ nyə wə́ wó dʉ́g yə gúmə́ yɛ.́»

11 Ja Njwû məjamb mə́ gwág ntʉ́nɨ
yí, a mú bɨd́ Yésus. Wəéŋgəles bwə́ mú
wɔɔ́ś, bwə́ mú ka zə sɛŷ nə Yésus.

Mətɛɛ́d́ʉ́lé mə́ ísɛý mə́ Yésus
(Mak 1.14-15; Luk 4.14-15)

12 mJa Yésus nyə a gwág nə́ bwə́ mə́
wá Yuánɛs mímbwug dɨ ́ yí, nyə á kə shí
á Galilê. 13 nNjɨ nyə a shígɛ ́ ná kwo kə
ŋgwəĺa á Nazarɛt̂. Nyə á yida kə ji ŋg-
wəĺa á Kapɛrnawûmwúsə mâŋ dɨ ́koogʉ́,
mpwəmá məshí mâ Zabulon nə Nɛftali
yí. 14 oYésus nyə á kə ji nûŋ shú nə́ iciyá
í Izayí *muud micúndə́ í bwəḿag. Izayí
nyə á cɨ nə:́
15Məshí mâ Zabulon nə Nɛftali,
mɔɔŋg mɨ ́ ŋgɛɛ ́ mâŋ dɨ ́ má,
məśə́ nəḿə́ fuundú ŋgwɔɔ̧̧́ Zhurdɛ̧̂ má,
kɔɔ́ḿb Galilê íkûl ishús í njúl yí.
16 pBuud ɔ́ məśhí mɔɔŋgʉ̂, bwə́ á dʉ ji

yídʉ́gʉ́d.
Bwə́ mə́ dʉ́g məŋ́kɛnya!
Bwə́ á dʉ cʉgə shwagə́ shwɨy dɨ.̂
Məŋkɛnya mə́ mə́ kwan bwo.

17 qJa Yésus nyə á shîn jé Galilê yí,
nyə a tɛɛ́d́ ŋgəĺə cúndə nə:́ «Cɛńdʉ́gá
mitəd́ʉ́gá nəcé Faan á gwɔẃ í mú kúnə-́
kúnə.»
Yésus mə́ jɔŵ oshweye ɔ́ óshû ónɔ̧̂

(Mak 1.16-20; Luk 5.1-11)
18Dúl jwɔŵ, Yésus ŋgə́ kyey ncindye

mâŋ mâ Galilê, nyə a dʉ́g omínyɔŋʉ̂

óbá, Shímun, bwə́ dʉ jɔŵ nə́ Pyɛr̂ yɛ,́ bá
mínyɔŋʉ̂ yé Andrê bwə́ ŋgə́ wusə wód
məj́úwód. Bwə́ á dʉ julə oshû nə məwód.
19A mú cɨ nə bwo nə:́ «Bɛģá mə, mə é sá
nə́ bɨ ́ dʉ́g julə búud.» 20 rNəḿə́ cé nə cé,
bwə́ mú lʉ́gə məẃód, bɛ̧ nyə. 21Bwə́ mú
cɔ̧́ kə shwóg. Yésus mú nyiŋgə dʉ́g bɔɔ́ĺ
ómínyɔŋʉ̂ óbá, Yuánɛs bá Zhâk, bwân
ɔ́ Zhébedé. Bəńɔŋ̂ sɔɔ́ŋ́gʉ́ wáŋ bwə́ á
bə byɔɔ́ĺʉ́d, bwə́ ŋgə́ kwambʉlə məwód
máŋ. Yésus mú jɔŵ bwo. 22Cé nə cé, bwə́
mú lʉ́gə byɔɔ́l dáŋ, nə sɔɔ́ŋ́gʉ́ wáŋ, bɛ̧
nyə.

Yésus mə́ lwag ncúlyá buud
(Luk 6.17-19)

23 sNə́ ndɛɛ ́ Yésus nyə á ŋgə kyey shí
á Galilê nyɛŝh, a ŋgə́ jɨɨ́ǵʉli buud *məḿ-
páánzə́ mə́ mínjɨɨ́ǵʉ́lá mə́ *Oyúdɛn dɨ,́ a
ŋgə́ cúndə Jɔj̧ɔ̧ Kɛɛ́ĺ á Faan mə́ Zɛmbî,
a ŋgə́ nəḿə́ lwag buud məbwas mímbií
myɛŝh, tɔɔ ijâm. 24 Lâŋ yé í á jwɔ̧ shí á
Sirî nyɛŝh. Buud bwə́ mú zə nyə nə mim-
bəl̂ myɛŝh, buud bwə́ á bə nə məváál
mə́ məb́was mɛŝh nə məváál mə́ ófimâl
mɛŝh, tɔɔ mimbúmbwúgʉ́, tɔɔ wəáfudə
ibwúg, tɔɔ bɔɔŋg bwə́ á ŋgə lwáf nə mə-
jamb wá. A mú lwag bwo. 25Buud bwə́
mú ka zə bɛ̧ Yésus áncuncuma, bɔɔ́ĺ bwə́
ŋgə́ wú shí á Galilê, bɔɔ́ĺʉ́gá shí á Dekap-
wôl. Bɔɔ́ĺʉ́gá bwə́ mú wú Yurʉ́səlɛm nə
shí á Yudéa, nə nyɔɔŋg shí nyísə́ ŋgwɔɔ̧̧́
Zhurdɛ̧̂ faŋwíny yí.

Fwámɛ́ mpwogɛ ́
(Luk 6.20-23)

5 tJa Yésus mə́ dʉ́g áncuncuma buud
ɛńɛ yí, a mú bád mbʉ́mbʉ́ŋʉ́d, kə ji

shí. *Ompwíín bɛ ́ bwə́ mú shísh nyəd́ɨ.́
2A mú tɛɛ́d́ jɨɨ́ǵʉ́lílə ntʉ́ga:

3 uBuud bwə́ ŋgə́ mpu nə́
l4:10 Mbá 6.13; 5.9 m4:12 14.3 n4:13 Yuá 2.12 o4:14 Iza 9.1-2
p4:16 Luk 1.79 q4:17 3.2; 4.23; 6.10; 10.7 r4:20 8.21-22
s4:23 9.35; 4.17 t5:1 Luk 6.20-49; 4.8; 14.23; 15.29; 17.1; 28.16
u5:3 Iza 57.15; 61.1

*mishíshim myáŋ mísə nə məbúwa wə́
Zɛmbî wá, bwə́ mə́ jəla,

nəcé bwə́ wə́ bʉ́sə búúdwâ Faan á gwɔŵ.
4 vBuud bɨ ́ nə məcɛy mílámʉ́d wá, bwə́

mə́ jəla,
nəcé Zɛmbî mə bá cweel bwo milâm.
5 wBuud bwə́ ádɛ ́ *búgʉla məŋkul máŋ

wá, bwə́ mə́ jəla,
nəcé bwə́ bá lʉ́g nə shí ga.
6Buud bwə́ ŋgə́ gwág cʉg á tʉ́təlí zha nə

yɛŝh wá, bwə́ mə́ jəla,
nəcé bwə́ bá jílə.
7 xBuud bwə́ ŋgə́ gwág búúd ŋkúŋk-

wóŋʉ́lə wá, bwə́ mə́ jəla,
nəcé Zɛmbî mə bá nəḿə́ gwág bwo

ŋkúŋkwóŋʉ́lə.
8 yBuud bɨ ́ nə mílâm fúbán wá, bwə́ mə́

jəla,
nəcé bwə́ wə́ bwə́ bá dʉ́g Zɛmbî.
9 zBuud bwə́ dʉ sá nə́ buud bwə́ cʉ́gəg nə́

shɛɛ wá, bwə́ mə́ jəla,
nəcé bwə́ bá jɔŵ bwo nə́ «Bwân ɔ́

Zɛmbî».
10 aBuud bwə́ ŋgə́ bwəma nə cúwʉ́lí nəcé

otʉ́təlí ɔ́ Zɛmbî wá, bwə́ mə́ jəla,
nəcé bwə́ wə́ bʉ́sə búúdwâ Faan á gwɔŵ.
11 b«Ja buud bwə́ lwîy bɨ,̂ bwə́ lwágʉlə

bɨ ̂ cúwʉ́lí, bwə́ lás nə bɨ ́ ilɨś-lɨś
nəcé mə yí, bɨ mə́ jəla. 12 cGwágʉ́gá
məshusʉg, bɨ ́kɔɔs, nə́ bɨ mə bá kə bə
nə məma myəńa gwɔŵ.

Nəcé ntʉ́nɨ nəḿə́ wə́ bwə́ á sá nə *buud
ɔ mícúndə́ bwə́ á tɛɛ́d́ zə nə bɨ ́ wá;
bwə́ á lwágʉlə bwo cúwʉ́lí.»

Kaanə́ ca
(Mak 9.49-50; Luk 14.34-35)

13 d«Bɨ bɨ ́ nə buud nəḿə́ nda ca dʉ́sə́
nə idʉ̂w nə.́ Ŋkí ca í cwâl, ye bɨ bɨ ́ nə
ŋkul kwo sâ nə í gwámʉ́g? Mbɔ,̂ í cúgɛ ́

nə ŋkul nyiŋgə sɛŷ. Bwə́ yida shwu dwo
shí, buud jee nyaal.»

Kaanə́ məŋ́kɛnya
(Mak 4.21-22; Luk 8.16; 11.33)

14 «Bɨ bɨ ́ məŋkɛnya shú búúd ɔ́ shí ga.
Ŋgwəĺa wúsə́ mbʉ́mbʉ́ŋ dɨ ́ gwɔẃ yí, í
cúgɛ ́ nə ŋkul bə kú nyîn. 15 eMbií ŋg-
wúd nə lámba, ja bwə́ dʉ jida dwo yí,
bwə́ ádɛ ́ kúd dwo mpɨɨ́d́. Bwə́ yida dʉ
təl̂ dwo cé lámba dɨ,́ í ŋgə́ faan, buud
ɔ njɔẃ bɛŝh bwə́ dʉ́g məŋ́kɛnya. 16 fNtɔ,́
məŋkɛnya mʉ́n mə́ jəlá nə nyîn búúd dɨ.̂
Bwə́ dʉ́gʉ́g jɔj̧ɔ̧ mísɔɔ́ĺʉ́gʉ́ mín, bwə́ mú
ságʉsə Sɔɔ́ŋ́gʉ́ wʉ́n jɨ ́ gwɔẃ yɛ.́

Məcɛɛ̧ ̧ mə́ Zɛmbî
17 g«Bɨ kú ŋgə təd́ʉga nə́ mə mə́ zə

nyaal Məćɛɛ̧ ̧ mə́ Moyîz nə minjɨɨ́ǵʉ́lá
mí *búúd ɔ mícúndə.́ Mə azəýɛ ́ nyaal
myo, mə á yida zə sá nə́ mí bwəḿag.
18 hBʉ́bəĺɛ ́ mə́ jaaw bɨ ́ nə,́ té wɛŝh gwɔŵ
nə shí í ŋgə́ ná bə yí, tɔɔ kaŋgá ŋgwúd
á *mbwoomb məćɛɛ̧ ̧ ŋkí cúcwán í ábʉ́lɛ ́
bwɛlɛ wû, kə jé jwɔẃ byɛŝh í bá fwo
bwəma yí. 19Ntɔ́ wə́ jɨ ́ nə,́ múúd mə ká
mpyêny cʉ́cɛɛ̧ ̧́ ŋgwúd, ŋkí nə́ á julə búúd
nə́ bwə́ sáág ntɔ,́ muud wɔɔŋgʉ̂ mə bá
bul bə bíbíyá Faan á gwɔẃʉ́d. Njɨ muud
mə bá bɛ̧ məćɛɛ̧,̧ a julə búúd nə bwə́
sáág ntɔ́ yɛ,́ a bá bə fwámɛ́ múúd Faan á
gwɔẃʉ́d. 20Mə́ mpú jaaw bɨ ́ nə́ Zɛmbî jɨ
nə ŋkul magʉlə múúd Faan dɛd́ njɨ muud
tʉ́təlí yé mə cɔ̧́ nyɔɔŋg á *Ofarizyɛŋ̂ nə
*Oyɨɨ́ǵʉli ɔ́ məćɛɛ̧ ̧ yɛ.́»

Sâ í dʉ́gyá nə milámʉsa yí
(Mak 11.25; Luk 12.57-59)

21 i«Bɨ a shí gwág nə́ bwə́ á cɨ nə odá
nə:́ “Muud kú gwú múúd. Muud mə ká

v5:4 Sôm 126.5 w5:5 Sôm 37.11 x5:7 18.33; Zhk 2.13 y5:8 Sôm 24.3-5
z5:9 Heb 12.14 a5:10 1Pr 3.14 b5:11 10.22; Luk 6.22
c5:12 2Ib 36.16; Mat 23.30; Luk 6.23; Mis 7.52; Heb 11.32-38; Zhk 5.10 d5:13
Mak 9.50 e5:15 Mak 4.21; Luk 8.16 f5:16 Ifz 5.8; Flp 2.15; 1Pr 2.12 g5:17
3.15; 7.12; 22.40; Rom 3.31 h5:18 Zhk 2.10 i5:21 MmN 20.13; Ləv 24.17

gwú múúd, bwə́ təl̂ nyə kɔɔdʉd.” 22 jNjɨ
mɛɛ mə́ cɨ nə bɨ ́ nə́ múúd mə ká gwág
mpimbə nə mínyɔŋʉ̂ yé, a tɔŵ nəḿə́
kɔɔdʉd. Múúd mə ká lwîy mínyɔŋʉ̂ yé,
bwə́ kə nə nɛ́ *Mpáánzə́ miləśʉ́ á Zɛmbî.
Múúd mə ká jɔŵ mínyɔŋʉ̂ yé nə́ mpúfú,
á jəlá nə kə *Gehɛn̂ kuda á kandʉgəd. 23 Í
ká wɔɔ́ś nə́ wo ŋgə́ kə *alatâr dɨ ́ nə́ wo
kə́ yə́ Zɛmbî gúl sâ, wo ka təd́ʉga nə́ ŋg-
wɔĺ mínyɔŋʉ̂ woó ŋgə gwág wo mpimbə,
24 klʉ́gəǵ sâ jɔɔŋgʉ́ na kúnə-́kúnə nə
alatâr, wo tɛɛ́d́ fwo kə kwambʉlə nə
mínyɔŋʉ̂ woó. Cínɔŋgʉ́, wo mú ka tɛɛm
zə yə́ Zɛmbî sá wó yə́ nyə yí.

25 l«Ŋkí wo mə́ byaagʉlə nə ŋgwɔĺ
múúd nə́ ndɛɛ ́ á cɛɛl kə nə wo mpáánzə́
miləśʉ́, lɛɛlʉg kwambʉlə nə nɛ́ té bɨ ́
bɨ ́ ná zhɨɨ́d́ ŋgəĺə kə yí. Nəcé nyə a
bá kənd wo wə́ sémbye miləśʉ́, sémbye
miləśʉ́ mú kənd wo wə́ fulísh, fulísh kə
wá wo mímbwugʉd. 26 mBʉ́bəĺɛ ́ mə́ jaaw
wo nə,́ wo cugɛ ́ nə ŋkul wú mímbwug
myɔɔŋgʉ́d, té wɛŝh wo afwóyɛ́ shîn jəńa
tâŋ nyɛŝh, fáda ŋgwúd kú lʉ́g yí.»

Nyá minɔɔmb
(Mat 18.8-9; Mak 9.43, 47-48)

27 n«Bɨ a shí gwág nə́ bwə́ á cɨ nə:́
“Muud kú sá minɔɔmb.” 28 oNjɨ mə́
jaaw bɨ ́ nə́ múdúm mə́ ká dʉ́g múdá
ŋkán mədʉ́gya mâ wɨɨ́ḿbʉ́lə nyə, a mə́
bwey sá minɔɔmb nə mudá wɔɔŋg nyəd́ɨ ́
lámʉ́d. 29 pNə́ ndɛɛ,́ í ká bə nə́ jús dwô
á məncwûm í dʉ sá nə́ wo sáág *səḿ,
tɨɨ́ǵ dwo, wo wusə dwo shwóg-shwóg.
Nəcé í bul jəla nə́ wo jímbálʉ́g gúl kʉ́l
nyúul gwô, ntɔ̧ nə́ bwə́ wúsəg nyúul
nywô ncindî kuda á kandʉgəd. 30Ntɔ́ ŋkí
mbwə̂ wô á məncwûm í dʉ sá nə́ wo sáág

səḿ, sámbʉ́g wə, wo wusə wə shwóg-
shwóg. Nəcé í bul jəla nə́ wo jímbálʉ́g
gúl kʉ́l nyúul gwô, ntɔ̧ nə́ nyúul nywô
ncindî í kəǵ kuda á kandʉgəd.»

Məgwú mə bâ
(Mat 19.9; Mak 10.11-12; Luk 16.18)
31 q«Gúl ciyá jɨ ́ nəḿə́ nə:́ “Ŋkí mudûm

mə́ cɛɛl yîl mudá yé bâ, á jəlá nə yə́ mudá
wɔɔŋgʉ̂ fəb́ lʉ́ məgwúmə́ bâ.” 32 rNjɨ mɛɛ
mə́ jaaw bɨ ́ nə,́ muud yɛŝh mə yíl múdá
yé báád, mudá kú fwo sá mínɔɔmb yɛ,́
mudá wɔɔŋg mə ká kə́ dúl báád ɨɨ,́ ŋg-
wúm yé wə́ mə́ cíndal nyə nə́ a sáág
minɔɔmb. Múúd mə́ ká bá múdá bwə́
ámə yîl bâ yɛ,́ muud wɔɔŋg mə́ sá nəḿə́
mínɔɔmb.»

Nyá məŋkaanə́
33 s«Bɨ a shí nəḿə́ gwág nə́ bwə́ á cɨ nə

odá nə:́ “Wó ká kɛɛn Zɛmbî gúl sâ dɨ,́ ság
sâ jɔɔŋgʉ̂ kú bɨd́.” 34 tNjɨ mɛɛ mə́ jaaw bɨ ́
nə́ bɨ kú ná dʉ kɛɛn tɔɔ sâ. Bɨ kú kɛɛn joŋ
lʉ gwɔŵ nəcé dʉ́sə *caaŋgə́ mə́ Zɛmbî.
35 uBɨ kú kɛɛn shí nəcé cínɔŋg wə́ á dʉ
təl̂ məkuú yɛ.́ Bɨ kú kɛɛn Yurʉ́səlɛm nəcé
jísə dəńd mə́ Zɛmbî, Njwú-buud ánʉ́nɨ.̂
36Wó kú kɛɛn lúú wô, nəcé wo cúgɛ́ nə
ŋkul shwɔ̧ɔ́ļa tɔɔ ntand shilú ŋgwúd nə́ í
fúməg ŋkí nə́ í yíndəǵ. 37 vNtɔ́ jɨ nə́ wó ká
cɨ nə́ wo sá gúl sâ, cɨɨǵ njɨ nə:́ “Haaw, mə
é sá”. Wó ká cɨ nə́ wo asáyɛ ́ gúl sâ, cɨɨǵ
njɨ nə:́ “Mbɔ,̂ mə asáyɛ”́. Ciyá jɛŝh wó
kwádʉlə na gwɔẃ yí, í zhu wə́ Mbʉ́wʉ́lú
múúd.»

Muud nda dʉ bweel
38 w«Bɨ a shí gwág nə́ bwə́ á cɨ nə:́ “Jús

í cé jús, jə í cé jə”. 39 xNjɨ mɛɛ mə́ cɨ nə,́
j5:22 1Yn 3.15 k5:24 6.14-15 l5:25 Luk 12.58-59 m5:26 18.34

muud kú kə nə lal lúu wə́ sɔɔ́ĺ məbɔŵ.
Ŋkí muud mə nyífə́ wo bɔɔ́ńz mbáŋ á
məncwúmʉ́d, yəǵ nəḿə́ nyə wúl mbáŋ.
40 yŊkí muud mə kə́ nə wo njɔẃ míləśʉ́
nə́ a mánda wo nə wáma gwô á cwû,
bɨd́ʉ́g a kəǵ nəḿə́ nə kúúd. 41Múúd mə
ká zə nə mpəl̂ zə yɨɨ́ḿbʉli wo nə́ wo
ŋkɛńyʉ́g nyə mbag, cé kílomáda ŋgwúd,
wɛɛ kaág nə nyə okílomáda óbá. 42Múúd
mə ká gwáámb wo sâ, yəǵ nyə; nyɔɔŋg
mə zə́ kwalád wódɨ ́ yɛ,́ wo kú ban.»

Dʉ́lə cɛɛl mízhízhíŋ
(Luk 6.27-28; 32-36)

43 z«Bɨ a shí gwág nə́ bwə́ á cɨ nə:́ “Wó
jəlá nə cɛɛl múúd yɛŝh jísə́ wo kúnə-́
kúnə yɛ,́ wo mpii zhízhíŋ wô”. 44 aNjɨ
mɛɛ mə́ cɨ nə bɨ ́ nə́ cɛɛlʉgá mizhízhíŋ
mín, bɨ ́ jəgʉla nə Zɛmbî shú bɔɔŋg bwə́
ŋgə́ lwágʉlə bɨ ́ cúwʉ́lí wá. 45 bNtɔ́ í é
mpûy nə́ bɨ bʉ́sə bwân ɔ́ Sɔɔ́ŋ́gʉ́ wʉ́n
jɨ ́ gwɔẃ yɛ.́ Nəcé Zɛmbî mə́ dʉ sá nə́
yásə́ í fáánʉg shú buud bɛŝh, tɔɔ bɔɔŋg
ɔ́ ányunywaâ tɔɔ bɔɔŋg ɔ́ abʉ́bɔŵ. A dʉ
nəḿə́ sá nə́ mpú nywɔ̧ǵ shú búúd bɛŝh,
tɔɔ bɔɔŋg ɔ́ átʉ́təlí tɔɔ bɔɔŋg bwə́ cúgɛ ́
tʉ́təlí wá. 46Ŋkí bɨ ́mə́ cɛɛl njɨ buud bwə́
cɛɛ́ĺ nəḿə́ bɨ ́ wá, bɨ mə mpíyá nə máyɛ́
myəńa? Ŋgaá buud bwə́ dʉ ŋwa otóya
wá bwə́ dʉ nəḿə́ sá ntɔ?́ 47Ŋkí bɨ mə́ dʉ
bəd́a njɨ omínyɔŋʉ̂ bʉ́n, ye gúl sâ ágúg-
wáan wə́ cɨ?́ Ŋgaá íkûl ishús í dʉ nəḿə́
sá ntɔ?́ 48 cBəǵá mbii í jəĺa yí, nəḿə́ nda
Sɔɔ́ŋ́gʉ́ wʉ́n jɨ ́ gwɔẃ yɛ,́ a jɨ mbii í jəĺa
yí.»

Yəĺə Zɛmbî gúmə́

6 d«Ja bɨ ́ mə́ dʉ sá misɔɔ́ĺʉ́gʉ́ myâ
Zɛmbî yí, sɔ̧ǵá nə́ í kú dʉ bə lwóyá.

Bɨ ́mə́ ká dʉ lwóya búúd dɨ,́ Sɔɔ́ŋ́gʉ́ wʉ́n
jɨ ́ gwɔẃ yɛ,́ kú ná kwo yə bɨ ́ myəńa.

2 «Í ká bə nə́ wo yə mbúmbúwá
*mwaanɛ,̂ wo kú báŋgʉla nə sâ jɔɔŋgʉ̂
nda búúd ɔ́ məḱəŋ́ bwə́ dʉ sá *məḿ-
páánzə́ mə́ mínjɨɨ́ǵʉ́lá, nə məźhɨɨ ́ məzhɨɨ ́
nə.́ Bwə́ dʉ sá ntɔ́ nə́ buud bwə́ yəǵ
bwo gúmə.́ Bʉ́bəĺɛ ́ mə́ jaaw bɨ ́ nə,́ myáŋ
myəńa myɛŝh wə́ mínɨ. 3Njɨ wɛɛ, ja wó
yə́ mbúmbúwá mwaanɛ̂ yí, ság nə́ mb-
wə̂ məkɔɔ́ĺ wô í bəǵ kú mpu sá mbwə̂
məncwûm í ŋgə́ sá yí, 4nəcé yána dwô
í jəlá nə sɨŷ shwoód. Sɔɔ́ŋ́gʉ́ woó mə́ dʉ
dʉ́g sâ jɛŝh jɨ ́ shwoód yɛ,́ mə́ bá fáágʉlə
wo.»

Sálə məj́əgʉla
(Luk 11.2-4)

5 «Ja bɨ ́ mə́ sá məj́əgʉla yí, kúgá sá
nda buud ɔ́ məḱəŋ́. Bwə́ bul cɛɛl dʉ sá
məj́əgʉla, bwə́ təĺ ótʉ́təlí *məḿpáánzə́
mə́ mínjɨɨ́ǵʉ́lá nə məźhɨɨ ́ məzhɨɨ ́ shú nə́
buud bwə́ dʉ́g dʉ́g bwo. Bʉ́bəĺɛ ́ mə́ jaaw
bɨ ́ nə,́ myáŋ myəńa myɛŝh wə́ mínɨ. 6Njɨ
wɛɛ, wó ká cɛɛl jəgʉla nə Zɛmbî, kag nyíi
wódɨ ́ kʉ́l fúm. Wó fad mbɛ,̂ wo mú ka
jəgʉla nə Sɔɔ́ŋ́gʉ́ woó nəcé a jɨ na kʉ́l
búúd bwə́ cúgɛ ́ yí. Ntɔ́ Sɔɔ́ŋ́gʉ́ woó mə́
dʉ dʉ́g ísâ í shwoó byɛŝh yɛ,́ a bá fáágʉlə
wo.

7 «Ja bɨ ́ mə́ sá məj́əgʉla yí, kúgá bul
íciyá bí kú nə wúmbʉ́lé yí. Ikûl ishús wə́
í dʉ sá ntɔ.́ Bwə́ dʉ təd́ʉga nə́ Zɛmbî mə́
dʉ gwágʉlə bwo nəcé zhwog iciyá. 8 eBɨ
kú sá nda bwo, nəcé Sɔɔ́ŋ́gʉ́ wʉ́n mə́ dʉ
bwey mpu sâ bɨ ́ ŋgə jɨɨ yí, bɨ njúl kú fwo
gwáámb nyə gwo. 9 fBɨ ́ ɔ́ bâŋ dʉgá jəgʉla
ntʉ́ga:
“Yé Sɔɔ́ŋ́gʉ́ wúsʉ́ jɨ ́ gwɔẃ yɛ,́
jínə́ dwô í bəǵ nə gúmə́ ntɔ̧ sâ jɛŝh.

y5:40 1Kr 6.7; Heb 10.34 z5:43 Ləv 19.18; Mat 22.39; Mak 12.31; Luk 10.27

10 gIjwûga byô í zəǵ,
buud bwə́ bɛ̧ǵ micɛɛ̧ļá myô shí gaád,

nəḿə́ nda í dʉ sɨŷ gwɔẃ nə.́
11 hYəǵ sə́ idʉ̂w í jəĺá nə sə́ múús yí.
12 iJuug sə́ nə məbyaagʉlə məśʉ́
nəḿə́ nda sə́ ŋgə́ juu buud bwə́ ŋgə́

byaagʉlə nə sə́ nə.́
13 jWo kú bɨd́ nə́ məbwəb́ʉ́lán mə́ ntɔ̧ǵ sə́

ŋkul.
Sáág nə́ sə́ fáámʉg məb́wə̂ mə́ Mbʉ́wʉ́lú

múúd dɨ.̂
‡[Nəcé ijwûga nə ŋkul nə gúmə́ bísə isâ

byô, kandʉgə á kandʉgə. Amɛn.”]
14 k«Mpugá nə́ bɨ ́ mə́ ká dʉ juu búúd

nə iwushí byáŋ, Sɔɔ́ŋ́gʉ́ wʉ́n jɨ ́ gwɔẃ yɛ ́
nyə bá nəḿə́ dʉ juu bɨ ̂ nə iwushí bín.
15 lNjɨ bɨ ́mə́ ká bə kú juu búúd nə iwushí,
Sɔɔ́ŋ́gʉ́ wʉ́n nyə abʉ́lɛ nəḿə́ juu bɨ ̂ nə
iwushí bín.»

Ici í ídʉ̂w
16 m«Ŋkí bɨ mə́ ci idʉ̂w nə́ bɨ mə

yə́ Zɛmbî gúmə,́ bɨ ́ ajəĺáyɛ ́ nə ŋgə ji
nə́ shúsʉ́lú-shúsʉ́lú nda buud ɔ́ məḱəŋ́.
Buud bɔɔŋgʉ́ bwə́ dʉ nywadʉlə məŋ́kágə́
nə́ bwə́ lwóya nə́ bwə́ ŋgə ci idʉ̂w.
Bʉ́bəĺɛ ́ mə́ jaaw bɨ ́ nə,́ myáŋ myəńa
myɛŝh wə́ mínɨ. 17Njɨ wɛɛ, wó ká ci idʉ̂w
nə́ wo yə́ Zɛmbî gúmə,́ gusag mísh, wo
kwambʉlə nyúul. 18Wó jəlá nə sá nə́
buud bwə́ kú mpu nə́ wo ŋgə ci idʉ̂w.
Ntɔ́ Sɔɔ́ŋ́gʉ́ woó mə́ dʉ dʉ́g ísâ í shwoó
byɛŝh yɛ,́ mú bá fáágʉlə wo.»

Fwámɛ́ byɔɔg
(Luk 12.33-34)

19 n«Kúgá ŋkúnd byɔɔg shí gaád, kʉ́l
óshê nə myáŋgʉlə́ í dʉ də ísâ yí,
ijúwâl dʉ búgə mímpumbɛ́ dʉ júwo yí.
20 oYidagá ŋkúnd byɔɔg gwɔẃ, kʉ́l óshê
nə myáŋgʉlə́ í ádɛ ́ də ísâ yí, ijúwâl kú dʉ
búgə mímpumbɛ́ dʉ júwo yí, 21nəcé kʉ́l
byɔɔg dwô mbwúg yí, cínɔŋg wə́ lâm wô
í é bə nəḿə́ yɛ.́

22 «Jús dʉ́sə lámba á nyúul. Jús í
ká bə kú nə bwas ɨɨ,́ nyúúl nyɛŝh bə
məŋ́kɛnyad. 23Njɨ, mísh mwô mə ká bə
ŋkí bɔŵ, nyúúl nywô bə yídʉ́gʉ́d. Ntɔ,́
ŋkí mísh mwô mə́ adʉ́gɛ ́ tɛɛm bə sâ, á
wagʉwólə jâŋ yídʉ́gʉ́!»

Búgʉ́lálə Zɛmbî
(Luk 12.22-31; 16.13)

24 p«Muud cúgɛ́ nə ŋkul sɛŷ nə omása
óbá ja ŋgwúd, nəcé nyə é mpii ŋgwɔĺ, a
cɛɛl ŋgwɔĺ; gúl ja nyə e gwág nə ŋgwɔĺ,
a mpyêny ŋgwɔĺ. Bɨ ́ cúgɛ ́ nə ŋkul sɛŷ nə
Zɛmbî bɨ ŋgə́ sɛŷ nə *mwaanɛ̂ ja ŋgwúd.»

25 q«Mə́ ka cɨ nə bɨ nə,́ bɨ kú dʉ yágʉwo
cʉg jɨń nə́ bɨ ́ é də jɨ¶́. Bɨ kú yágʉwo
məńyúúl mʉ́n nə́ bɨ ́ é bwáád jɨ.́ Ŋgaá
nə́ cʉg í ntɔ̧ ídʉ̂w, nyúul ntɔ̧ míkáándə.́
26 rMpugá dʉ́g ínunú. Í ádɛ ́ bɛ̧ məḿ-
pəg, kú mwáágʉlə mpúmə,́ kú nə sâ bwə́
wá ówaag ɔ ídʉ̂wʉd. Njɨ Sɔɔ́ŋ́gʉ́ wʉ́n jɨ ́
gwɔẃ yɛ ́ ŋgə wɨɨ́l byo. Ŋgaá, bɨ bɨ ́ nə
mfíí cɔ̧́ ínunú byɔɔŋgʉ̂? 27Zə́ á na bɨd́ɨ ́
jɨ ́ nə ŋkul bə nə,́ nəcé a ŋgəĺə yágʉ́wó, a
kwádʉlə jwɔŵ ŋgwúd nyəd́ɨ ́ cʉg dɨ ́ yɛ?́

28 «Nəcé jɨ ́ bɨ ́ mə́ dʉ sá yágʉwo mímb-
wéédí yí? Mpugá dʉ́g nda ofʉláwa bwə́
dʉ wɨŷ məńcugú nə.́ Bwə́ ádɛ ́ yɨɨ́ŋ́ga nə
isɛý, kú tiŋ míkáándə.́ 29 sNjɨ mə mpú
jaaw bɨ ́ nə́ cî Səĺʉmun nyə á tɛɛm jág
bul bə nə gúmə,́ nyə a shígɛ ́ bwɛlɛ bwáád
nda ofʉláwa. 30 tŊkəḿʉ́sá Zɛmbî mə fwó
bwééd zhizhe sâ nda akánda á jugʉ̂ jɨ ́ nə́
bwə́ é wusə kuda dɨ ́mán yɛ,́ ŋkəmʉsa nə
bɨ.̂ Ye bɨ wə́ nyə é bə kú bul mpu bwééd
wá? Yé búúd wâ tag búgə́ óga! 31Kúgá
dʉ yágʉwo nə:́ “Sə́ é də jɨ,́ sə́ é ŋgul jɨ,́ sə́
é bwáád jɨ?” 32 uIkûl ishús wə́ í dʉ́ ŋgə
wádʉga sɔ̧́ isâ ínɨ byɛŝh. Bɨ báá kúgá dʉ
sɔ̧́ byo, nəcé Sɔɔ́ŋ́gʉ́ wʉ́n jɨ ́ gwɔẃ yɛ ́ mə
mpú nə́ í jɨɨ bɨ ́ isâ byɔɔŋg. 33 vYidagá dʉ
fwo təl̂ ísâ í dʉ́gyá nə Faan mə́ Zɛmbî yí
shwóg, bɨ ́ cʉgə tʉ́təlí mísh mɛd́, Zɛmbî
ka dʉ kwádʉlə bɨ ́ ísâ ínɨ byɛŝh. 34 wNtɔ́ bɨ ́
kú yágʉwo sâ í bá sɨŷ mán yí, nəcé isâ yâ
mán í é bá nəḿə́ mpûy mán. Micúŋ myâ
ŋkúmba jwɔŵ mí kwaga nə dâŋ jwɔŵ.»

Ságá buud mənywa
(Luk 6.37-38, 41-42; 11.9-13; 13.25-27)

7 x«Kúgá dʉ jɛɛ́ǵ búúd minjagə,́ bwə́
bâg nəḿə́ dʉ bə kú jɛɛ́ǵ bɨ ́ minjagə.́

2 yBwə́ bá dʉ jɛɛ́ǵ bɨ ́minjagə́ mbií ŋgwúd
bɨ ́ é dʉ jɛɛ́ǵ bɔɔ́ĺ búúd minjagə́ yí. Nəcé
yuug bɨ ́ é dʉ yigʉla bɔɔ́ĺ búúd nə ndɨ ́ yí,
gwə́ nəḿə́ wə́ bwə́ bá dʉ yigʉla bɨ ́ nə ndɨ ́
yí. 3Nəcé jɨ ́wó ŋgə́ mpu dʉ́g ntand shwú
jɨ ́ mínyɔŋʉ̂ woó jús dɨ ́ yí, njɨ wo kú dʉ́g
mbwûŋ wɨ ́ dwó jús dɨ ́ yí? 4Ntʉdɛlɛ ̂ wó jɨ ́
nə ŋkul cɨ nə́ wo yîl mínyɔŋʉ̂ wóó ntand
shwú júsʉ́d yɛ,́ wɛɛ njúl nə mbwûŋ dwó
júsʉ́d? 5Yé múúd məkəŋ́, fwog yîl mb-
wûŋ wódɨ ́ júsʉ́d; ja jɔɔŋgʉ̂ wə́ wó é ka

dʉ́g nda wó jɨ ́ nə ŋkul yîl mínyɔŋʉ̂ wóó
ntand shwú júsʉ́d nə.́

6 «Kúgá yə ompyə̂ isâ í Zɛmbî, nəcé
bwə́ á bá yid zə kwagʉlə bɨ.̂ Bɨ kú kʉl
óŋkuú ijimə́ í məḱwóógʉ́ mə́ álal-kus
bwə́ dʉ jɔŵ nə́ pɛr̂lə yí, bwə́ á bá nyaal
byo.

7 z«Gwáámbʉ́gá Zɛmbî, nyə é yə bɨ;̂
sɔ̧ǵá, nyə e lwó bɨ;̂ kudəgá mbɛ,̂ nyə é
juw. 8Nəcé muud mə gwáámb yɛ,́ nyə é
bii. Muud mə sɔ̧́ yɛ,́ nyə é kwey. Múúd
mə ká kudə mpumbɛ,́ bwə́ juw nyə wə.
9Nda bɨ,́ mwân mə́ ká gwáámb sɔɔ́ŋ́gʉ́
bʉlɛd́, ye sɔɔ́ŋ́gʉ́ nyə é yə́ nyə kwóógʉ́?
10Ŋkí nə́ a gwáámb shû, ye sɔɔ́ŋ́gʉ́ nyə
é yə nyə kuwó nywâ? 11 aŊkəḿʉ́sá bɨ,̂
tɛɛm bə nda bɨ ́ bʉ́sə nə mbíya mílâm nɨ,
bɨ mə́ dʉ yə bwân bʉ́n isâ í ányunywaâ.
Ŋkəmʉsa nə Sɔɔ́ŋ́gʉ́ wʉ́n a gwɔẃ, bɨ ́ mə́
ká gwáámb nyə sâ ányunywaâ, a yə bɨ.̂

12 b«Ságá buud sâ jɛŝh bɨ ́ mə́ cɛɛ́ĺ nə́
bwə́ sáág bɨ ́ yí. Ntɔ́ wə́ *mbwoomb
məćɛɛ̧ ̧ nə micilyá mí *búúd ɔ́ mícúndə́
mí ŋgə cɨ yɛ.́»

Məzhɨɨ ́ məśə məb́á
13 «Nyíígá mpumbɛ́ ámʉ́mánda dɨ,̂

nəcé mpumbɛ́ í kə́ mícúŋ myâ kandʉgə
dɨ ́ yí wúsə ŋkí bwaag; zhɨɨ ́ á wu ŋkí
laasʉwo. Bulyálə búúd bwə́ ŋgə́ kə wu
wá. 14 cNjɨ mpumbɛ́ ámʉ́mánda nə zhɨɨ ́
ákukwowʉlá, í kənd búúd cʉg á kandʉgə
dɨ.̂ Buud bwə́ kə́ wu wá, bwə́ ábúlyáyɛ.́»

Bwə́ dʉ mpu lɨɨ́ ́ nə mpumə́ nyɛ ́
15 d«Bɨ ɔ káálʉ́gə́ nə *buud ɔ mícúndə́

wâ məshɨɨgâ. Bwə́ dʉ zə nyíi gwooŋg
jɨńʉ́d, bwə́ njúl nə́ shɛɛ nda incwəmbɛ,
í njúl nə́ bʉ́sə ŋkí wagʉwo nda oŋk-

weny. 16 eBɨ mə bá dʉ mpu bwo nə kuú
njɔɔnd wáŋ. Ye bwə́ dʉ mwáág məb́udə́
ŋgwúdáánzə́ dɨ,̂ ŋkí nə́ ifumbí byaag
dɨ?̂ 17 fMpugá nə́ fwámɛ́ lɨɨ́ ́ í dʉ wúmə
fwámɛ́ íbumə,́ lɨɨ́ ́ ábʉ́bɔŵ í wúmə njɨ
ibumə́ í abʉ́bɔŵ. 18 Fwámɛ́ lɨɨ́ ́ í cúgɛ ́ nə
ŋkul wúmə íbumə́ í abʉ́bɔŵ; lɨɨ́ ́ abʉ́bɔŵ
kú nəḿə́ wúmə fwámɛ́ íbumə.́ 19 gMuud
fambə́ mə́ dʉ cal lɨɨ́ ́ jɛŝh í ádɛ ́ wúmə
fwámɛ́ mpúmə́ yí, a wusə gwo kudad.
20Bɨ mə bá ka dʉ mpu bwo nə kuú
njɔɔnd wáŋ.

21 h«Buud bwə́ ŋgə́ cɨ nə mə nə:́ “Yé
Cwámba! Yé Cwámba!” ɔńɨ, bɛŝh dɨ ́
Zɛmbî mə bá magʉlə nyəd́ɨ ́ Faan dɨ ́ wá.
Njɨ bɔɔŋg bwə́ ŋgə́ cʉgə nda Sɔɔ́ŋ́gʉ́
wâm jɨ ́ gwɔẃ yɛ ́ mə́ cɛɛ́l nə,́ bwə́ wə́ á
bá magʉlə wá. 22Nəcé jwɔŵ Zɛmbî mə́
bá sámb búúd miləśʉ́ yí, zhwog buud
bwə́ bá cɨ nə mə nə:́ “Yé Cwámba! Yé
Cwámba! Dʉgɨ,́ sə́ á shí cúndə mícúndə́
mí Zɛmbî nə ŋkul nywô. Sə́ yîl mə-́
jamb nə ŋkul nywô, sə́ sá nəḿə́ zhwog
*məshimbá.” 23 iNjɨ mə bá bɛşa nə bwo
nə́ ŋgəŋ́ nə:́ “Mə a shígɛ ́ bwɛlɛ mpu bɨ ̂
buud wâ kú bísh məćɛɛ̧ ̧ ɔǵa, wúgá mə
na.”»

Yuug kəŋ́ bá lad
(Luk 6.46-49)

24 j«Múúd mə ká gwág ləśʉ́ mə́ mə́
lás nɨ, a sá nda mə́ ŋgə́ cɨ nə,́ a jɨ nda
kəŋ́ nyə á shumə njɔẃ kwóógʉ́d gwɔẃ
yɛ.́ 25Ompú bwə́ á nywɔ̧,̂ mpʉŋ wɔɔ́ś
məńcúwód, oŋkwɔ̧̂ bwə́ á kuŋg, isâ ínɨ
byɛŝh dʉ nyífa njɔẃ wɔɔŋgʉ́d, njɨ njɔẃ
kú búg, nəcé nyə á shumə wə məĺal
dɨ,́ kwóógʉ́d gwɔŵ. 26Njɨɨ,́ múúd mə ká
gwág ləśʉ́ mə́ mə́ lás nɨ, a kú sá nda mə́
ŋgə́ cɨ nə,́ a jɨ nda lad nyə á shumə njɔẃ

shɛ̧ dɨ ́ yɛ.́ 27Ompú bwə́ á nywɔ̧,̂ mpʉŋ
wɔɔ́ś məńcúwód, oŋkwɔ̧̂ bwə́ kuŋg. Isâ
ínɨ byɛŝh dʉ nyífa njɔẃ wɔɔŋgʉ́d, njɔẃ í
mú búg, shugʉla shí nə́ mpuu.»

Yésus mə lwóyá ŋkûl ijwûga
28 kJa Yésus mə́ shîn lás yí, ncúlyá

buud bwə́ á bə cínɔŋg wá bwə́ mú bul
káam mbií nyə á ŋgə jɨɨ́ǵʉli yí, 29nəcé
nyə á ŋgə jɨɨ́ǵʉli nə kɛɛ́ńd, kú bə nda
*Oyɨɨ́ǵʉli ɔ́ məćɛɛ̧ ̧ báŋ.

Yésus mə́ lwag zʉ́zaamə́
(Mak 1.40-45; Luk 5.12-16)

8 Yésus mú shulə, wú mbʉ́mbʉ́ŋʉ́d,
buud bwə́ mú bɛ̧ nyə áncuncuma.

2Bwə́ ŋgə́ shulə, wúl zʉ́zaamə́ mú cúwo,
shísh wə́ Yésus, zə kúdɔw shí, yə nyə
gúmə.́ A mú cɨ nə Yésus nə:́ «Cwámba,
ŋkí wó magʉlə wo je lwag mə, nyúúl bə
mə nə́ səndôŋ.» 3Yésus mú sɛɛ́ḿb mbwə,̂
kúnya nə nyə, cɨ nə nyə nə:́ «Mə́ magʉlə.
Nyúúl í bəǵ wo nə́ səndôŋ!» Cé nə cé,
zaamə́ í mú shîn wú muud ɛńɛ nyúúlʉ́d.
Nyúúl í mú bə nyə nə́ səndôŋ. 4 lYésus
mú cɨ nə nɛ ́ nə:́ «Ci wo kú jaaw múúd
sâ í mə́ sɨŷ yí. Yidagʉ́ kə lwágʉlə fada
nda wó músə́ nə,́ wo ka wá *mət́únʉga
Moyîz nyə á cilə má. Bwə́ mpúg nə́ wo
mú mpwogɛ.́»

Búgə́ mə́ lúlúú ózɨmbɨ təd
(Luk 7.1-10; Yuá 4.46-54)

5Yésus nyə á ka kə wɔɔ́ś Kapɛrnawûm.
A ká nəḿə́ wɔɔ́ś ntʉ́nɨ, wúl lúlúú á
izɨmbɨ təd í mú zə tɛɛ́ǵ nyə məbwə,̂ 6nə:́
«Yé Cwámba, sɔɔ́l məsáal waamə́ mb-
wug kəǵa njɔẃ; a músə mbúmbwúgʉ́, a
ŋgə bul jug.» 7Yésus músə cɨ nə nɛ́ nə:́
«Mə é kə lwag nyə.» 8Njɨ lúlúú á ízɨmbɨ

mú bɛşa nə:́ «Cwámba, mə ampíyáyɛ ́ nə́
wo nyííg məd́ɨ ́ njɔẃ. Jeg lás lásʉ́g, sɔɔ́l
məsáal waamə́ yálʉ́g. 9Nəcé mə jɨ nə
omása bwə́ ŋgə́ jwú nə mə wá. Mə jɨ
nəḿə́ nə ozɨmbɨ mə́ ŋgə́ jwú nə ndɨ ́ wá.
Nyɔɔŋg yɛŝh mə́ é cɨ nə́ a kyéyʉg yɛ,́ a
kə; nyɔɔŋg mə́ é cɨ nə́ a zəǵ yɛ,́ a zə. Mə́
ká cɨ nə lwaá dâm nə́ í sáág gúl sâ, í sá
gwo.»

10 Ja Yésus mə́ gwág ntʉ́nɨ yí, a mú bul
bɨ.̂ Nyə nə buud bwə́ á ŋgə bɛ̧ nyə wá nə:́
«Bʉ́bəĺɛ ́ mə́ jaaw bɨ ́ nə,́ mə afwóyɛ́ bwɛlɛ
dʉ́g múúd nə fwámɛ́ búgə́ nda nyíga,
tɛɛm bə kúl búúd *Izʉrəyɛl̂ dɨ.̂ 11 mMə
mpú jaaw bɨ ́ nə́ zhwog ikûl í búúd í
bá zhu kɔɔ́ḿb jwɔŵ í dʉ cúwo yí, zhu
kɔɔ́ḿb í dʉ jímə yí, bwə́ zə́ sɛɛŋgya nə
impáámbə́ bísʉ́ *Abʉraham nə *Izaag,
nə *Yákwab Faan á gwɔẃʉ́d, bəńɔŋ́ bwə́
mú də dína. 12 nNjɨ buud bwə́ á jəla nə
bə nə ŋkɔw Faan a gwɔẃ dɨ ́ wá, bwə́ bá
wusɔw yídʉ́gʉ́d tɔɔ́ń. Bwə́ bá bə cínɔŋg,
njɨ bwə́ ŋgə́ bwam nə məyə.̂»

13 oYésus músə cɨ nə lúlúú á ízɨmbɨ ɛńɛ
nə:́ «Wɛɛ kag njɔẃ. Í bəǵ nda wó ŋgə́
*búgʉla nə.́» Nəḿə́ baan dɔɔŋgʉ̂, sɔɔ́l
məsáal mú yâl.
Yésus mə́ lwag mimbəl̂ Pyɛr̂ dɨ ́ njɔẃ

(Mak 1.29-34; Luk 4.38-41)
14 pYésus mú ka zə kə Pyɛr̂ dɨ ́ njɔẃ. A

mú kə kwey nə́ Pyɛr̂ cii yé á mudá mb-
wug shí, ayɔŋ̂ nə yɔŋ̂ mə́ bií nyə. 15Yé-
sus mú kúnya nə nyə mbwəd́. Ayɔŋ̂ nə
yɔŋ̂ mú shîn nyə. A mú wɔɔl, a tɛɛ́d́ ntâg
sɛýʉ́lə nə Yésus.

16Mpwó-kugʉ́ shí, buud bwə́ mú zə
nə zhwog mimbəl̂ mí məj́amb. Yésus
mú ŋgə yîl bwo bɔẃ-bɔŵ míshíshim

myɔɔŋgʉ́ njɨ nə iciyá yâ mpu, a shîn
nəḿə́ lwag míl mímbəl̂ myɛŝh. 17 qNyə á
ŋgə cʉg buud ntɔ́ shú nə́ cúndə́ mə́ Zɛmbî
Izayí nyə á cúndə yí, í bwəḿag. Izayí nyə
á cɨ nə:́ «Nyə á cʉg buud ɔ́ íjâm, a yîl sə́
ofimâl ɔ́ məb́was.»

Bɛɛ̧ ̧ĺə Yésus
(Luk 9.57-62)

18Dʉ́gʉ́lə Yésus nyə á dʉ́g buud bwə́ á
lyɛ̧ nyə nə́ kɛsh yí, a mú cɨ nə *ompwíín
bɛ ́ nə́ bəńɔŋ́ bwə́ lɨɨ́ńág mâŋ kə́ faŋwíny.
19Ŋgwɔĺ Yɨɨ́ǵʉli məcɛɛ̧ ̧ mú ntâg shísh zə
cɨ nə nɛ́ nə:́ «Yé Yɨɨ́ǵʉli, mə zə́ bá dʉ bɛ̧
wo kʉ́l jɛŝh wó bá dʉ kə yí.» 20 rYésus mú
cɨ nə nyə nə:́ «Ontɔ̧́ bɨ ́ nə miku, inunú
nə maagɛ, njɨ *Mwân mə Múúd cugɛ́ nə
ŋkúmba kʉ́l á dʉ́g já yí.»

21 sŊgwɔĺ *mpwíín mə́ Yésus mú cɨ nə
nɛ́ nə:́ «Cwámba, fwog bɨd́ mə, mə kəǵ
dʉl sɔɔ́ŋ́gʉ́ waamə.̂» 22Yésus mú yidá
bɛşa nə nyə nə:́ «Wɛɛ bɛģ mə. Bɨd́ʉ́g mím-
bimbə mí dʉ́lʉg mimbimbə myáŋ.»

Yésus mə́ ŋkáánd nə ŋkwɔ̧̂
(Mak 4.35-41; Luk 8.22-25)

23Yésus mú kə kəwa byɔɔ́ĺʉ́d, omp-
wíín bɛ ́ bwə́ mú bɛ̧ nyə. 24Nə́ ndɛɛ ́ ŋk-
wɔ̧̂ mú zə kuŋg mâŋ nə ŋkulû, ikwɔ̧́ dʉ
bád kə gwɔŵ, dʉ shwɨy byɔɔ́ĺʉ́d, njɨ Yé-
sus njúl gwəd́. 25Ntɔ,́ ompwíín bwə́ mú
kə juumʉshi nyə, bwə́ nə nɛ ́ nə:́ «Cʉgʉg
sə,̂ yé Cwámba! Sə́ wál zə yə.» 26 tYésus
nə bwo nə:́ «Wáyɛ́ mbií ífwaas nɨ? Búgə́
jɨń í bul ná tag ɛ!́» A músə tɔŵ, ŋkáánd
nə ŋkwɔ̧̂ nə mâŋ, byɛŝh í mú salʉwo nə́
shɛɛ. 27Buud bɔɔŋgʉ́ bwə́ mú bul bɨ.̂ Bwə́
nə:́ «Wáyɛ́ mbií muud ga! Tɔɔ ŋkwɔ̧̂ tɔɔ
mâŋ í bəĺɛ ́ sá nyə məgwág ɨɨ?́»

m8:11 Iza 25.6 n8:12 13.42, 50; 22.13; 24.51; 25.30
o8:13 9.22; 9.29; 15.28 p8:14 1Kr 9.5
q8:17 Iza 53.4 r8:20 2Kr 8.9 s8:21 4.20, 22; 9.9; 19.21; Mak 1.18, 20; 2.14;
10.21; Luk 5.11, 28; 18.22; Yuá 1.43; 21.19, 22 t8:26 Sôm 89.10; Mat 14.30-32

Yésus mə́ yîl məj́amb
(Mak 5.1-20; Luk 8.26-39)

28 Ja Yésus mə́ shîn lɨɨ́ńa mâŋ, jé shí
á Gadarɛn̂ yí, buud obá bwə́ mú cúwo
baŋ məśhwoŋ, məjamb mə́ ŋgə́ lwáfʉlə
bwo, bwə́ mú zə́ bwəma nə nyə. Buud
bɔɔŋgʉ́ bwə́ á dʉ bul wagʉwo. Kú ná nə
muud nyə a jísɔw nə́ a cɔ̧́ kʉ́l bwə́ á dʉ
bə yí. 29 uBwə́ mú zə nə oŋkwiimbyê wə́
Yésus, bwə́ ŋgə́ cɨ nə:́ «Shé bâŋ nə inɛý,
yé *Mwân mə́ Zɛmbî? Wo wál lɛɛl zə təl̂
sə́ cwúnd dɨ ́ fwála dɔɔŋgʉ́ kú fwo wɔɔ́ś
ɨɨ?́»

30Na, məma sɔɔnz óŋkuú í á bə fwámɛ́
cícé nə bwo, í ŋgə́ də. 31Məjamb mə́ mú
ka tɛɛ́ǵ Yésus məbwə̂ nə:́ «Ŋkí wo yîl sə̂
wa búúd ɔǵa dɨ,́ kəndʉ́g sə́ nûŋ óŋkuúd.»
32Yésus músə cɨ nə mwo nə:́ «Kəgâ!» Mə-
jamb mə́ mú wú búúd ɔńɨ məńyúúlʉ́d,
kə nyíi óŋkuúd. Sɔɔnz óŋkuú nɨ jɛŝh mú
bumb nə mikʉ́lə,́ wú kʉ́l í á bə mbʉ́m-
bʉ́ŋ dɨ ́ yí, kə juwa mâŋ, bɛŝh bwə́ mú
ŋgul məjúwó, fudə.

33Nə́ ndɛɛ,́ buud bwə́ á ŋgə baagʉlə
oŋkuú wá, bwə́ mú wɛɛnzh kə kwáádə,́
kə́ bwiiŋg búúd sá í ámə sɨŷ nə oŋkuú yí.
Bwə́ bwiiŋg nəḿə́ lâŋ búúd bwə́ á bə nə
məjamb wá. 34Buud ɔ ŋgwəĺa bɛŝh bwə́
mú tɨ,̂ kə bwəma nə Yésus. Ja bwə́ mə́
dʉ́g nyə yí, bwə́ mú tɛɛ́ǵ nyə məbwə̂ nə́
a wúg bwəd́ɨ ́ lɔɔmʉd.

Yésus mə́ lwag mbúmbwúgʉ́
(Mak 2.1-12; Luk 5.17-26)

9 Ntɔ́ Yésus mú kə kəwa byɔɔ́ĺʉ́d, ny-
iŋgə lɨɨ́ńa mâŋ, kə nyəd́ɨ ́ŋgwəĺa. 2 vA

ŋgə́ nəḿə́ jé, buud bwə́ mú zə nyəd́ɨ,́
bwə́ ŋgə́ ŋkɛn̂y mbúmbwúgʉ́ táádəd́.
Yésus mú dʉ́g nə́ buud bɔɔŋgʉ́ bʉ́sə
nə fwámɛ́ búgə,́ a mú cɨ nə mbúmb-

wúgʉ́ nə:́ «Mwân waam! Səlʉg lâm shí!
Mə mə́ juu wo nə *misəḿ myô.» 3Bɔɔ́ĺ
*Oyɨɨ́ǵʉli ɔ́ məćɛɛ̧ ̧ bwə́ mú ŋgə nyím-
bʉla bwəḿɛ ́ nə bwəḿɛ ́ nə:́ «Muud ɛǵa
ŋgə *lás nə Zɛmbî bwaasʉ́lə mpu.» 4Yé-
sus músə mpu sâ bwə́ á ŋgə təd́ʉga yí, a
mú lás nə bwo nə:́ «Nəcé jɨ ́ bɨ ́ mə́ bɔŵ
mitəd́ʉ́gá ntʉ́nɨ yí? 5 Jɨ ́ í búl bə kúnə-́
kúnə? Ye cɨĺə nə muud nə:́ “Mə mə́ juu
wo nə misəḿ myô”, ye nə:́ “Wɔɔlʉ́g, wo
kyéyʉg?” 6 wMə́ ka cɛɛl nə́ bɨ mpúg nə́
*Mwân mə Múúd jɨ nə ŋkul ijwûga nə́
a juu búúd nə misəḿ myáŋ.» Ntɔ,́ a mú
yid wə́ mbúmbwúgʉ́. Nyə nə:́ «Wɔɔlʉ́g,
wo ŋkɛńyʉ́g táádə́ gwô, wo nyíŋgəg kə
njɔẃ.» 7Muud wɔɔŋgʉ̂ mú wɔɔl, kyey
kə njɔẃ. 8 Ja áncuncuma buud mə́ dʉ́g
sɔɔ́ĺʉ́gʉ́ nɨ yí, bwə́ mú gwág íkukwɛndɛ,
bwə́ mú ságʉsə Zɛmbî, nəcé a yəĺə búúd
mbií ŋkûl ijwûga nyɔɔŋg.

(Mak 2.13-17; Luk 5.27-32)
9 xYésus mú wú na, kyey. A ŋgə́ cɔ̧́ kʉ́l

búúd bwə́ dʉ jəńa tóya yí, a mú dʉ́g ŋg-
wɔĺ múúd njúl cínɔŋg shí. Muud wɔɔŋgʉ̂
nyə á bə nə jínə́ nə́ Matiyô. Yésus mú cɨ
nə nyə nə:́ «Bɛģ mə.» A mú tɔŵ, bɛ̧ nyə.

10 yÍ á ka zə bə nə,́ Yésus njúl njɔẃ
a ŋgə́ də, zhwog oŋwɛnyɛ ɔ tóya nə
bɔɔ́ĺ ósɔɔ́l ɔ́ məb́ɔŵ bwə́ mú nəḿə́ zə,
bəńɔŋ̂ nyə nə *ompwíín bɛ ́ zə də. 11 Ja
*Ofarizyɛŋ̂ bwə́ á ka dʉ́g ntʉ́nɨ yí, bwə́
á cɨ nə ompwíín ɔ́ Yésus nə:́ «Nəcé jɨ ́
Yɨɨ́ǵʉli wʉ́n ŋgə́ bəĺɛ də nə oŋwɛnyɛ ɔ
tóya nə bɔɔ́ĺ ósɔɔ́l ɔ́ məb́ɔŵ yí?» 12Yé-
sus mú gwág sâ bwə́ á ŋgə́ cɨ yí, nyə nə
bwo nə:́ «Mikanz dɨ ́ mí dʉ jɨɨ jwɔẃʉda,
í dʉ bə mímbəl̂. 13 zMpugá təd́ʉga sâ jɨ ́
cilyá Kálaad Zɛmbî dɨ ́ yí nə:́ “Mə́ bul jɨɨ
nə́ buud bwə́ gwágʉ́g buud cɛy lámʉ́d,
ntɔ̧ nə́ bwə́ dʉ́g sâ mə *mətúnʉga.” Ntɔ́

u8:29 Mak 3.11; 1Kr 15.24 v9:2 Luk 7.48; Sôm 103.3; Yuá 9.2
w9:6 Yuá 5.36 x9:9 8.21-22
y9:10 11.19; Mak 2.15; Luk 5.29; 7.34; 15.1-2; 19.7
z9:13 Ozê 6.6; Mat 12.7; Luk 19.10

jɨ nə́ mə a shígɛ ́ zə jɔŵ ótʉ́təlí ɔ búúd. Mə
á yida zə jɔŵ osɔɔ́l ɔ məb́ɔŵ.»

Nyá ici í ídʉ̂w
(Mak 2.18-22; Luk 5.33-39)

14 a*Ompwíín ɔ́ Yuánɛs Nduu-buud
bwə́ á ka zə wə́ Yésus zə jî nyə nə:́ «Səńɔŋ́
*Ofarizyɛŋ̂ sə́ mə́ dʉ ci idʉ̂w yəĺə Zɛmbî
gúmə́ njɨ ompwíín bwô bâŋ kú ci. Jɨ ́ í
sá ntɔ?́» 15 bYésus mú bɛşa nə bwo nə:́
«Ja múúd mə́ ŋwa bâ yí, a təl̂ zâŋ, a
jɔŵ óshwə́ bɛ;́ ye oshwə́ bɛ ́ bwə́ yidá zə
nə məcɛy lámʉ́d bəńɔŋ̂ muud bâ bwə́
njúl kʉ́l ŋgwúd? Mbɔ!̂ Njɨ mɔɔ́ĺ mwɔŵ
mə́ ŋgə zə, bwə́ bá yîl bwo muud bâ yí.
Mwɔŵ mɔɔŋgʉ́ dɨ ́ wə́ óshwə́ bɛ ́ bwə́ ka
bá ci ídʉ̂w. 16Mpugá nə́ bwə́ ádɛ ́ ŋwa kʉ́l
káándə́ ágúgwáan§ kə wá bágá bwoodʉ́
káándəd́. Nəcé bágá dɔɔŋg í ká juli, í
tʉ̂w, í yida bweeg luun lʉ káándə.́ 17Ntɔ́
nəḿə,́ bwə́ ádɛ ́ ŋwa wáan ágúgwáan kə
wá bwoodʉ́ lɛnyad**; lɛnya í é bá nyɛy,
wáan shwɨy shí, lɛnya ntáma. Bwə́ dʉ wá
wáan ágúgwáan ílɛnya í agúgwáanʉd.
Nə́ ndɛɛ,́ nə lɛnya nə məlwəg byɛŝh í mú
cʉgə.»
Yésus mə́ gwúmʉshi shilə mə Zharus

(Mak 5.21-43; Luk 8.40-56)
18Yésus ŋgə́ ná lás ntʉ́nɨ, ŋgwɔĺ njwû

*Oyúdɛn mú jê. A mú kúdɔw shí, yə
Yésus gúmə.́ Nyə nə nɛ́ nə:́ «Sʉ́sás jâm
mə́ kúnɔw yə. Mə́ cɛɛl nə́ wo zəǵ kə
kɛɛl nyə mbwə,̂ a cʉ́gəg.» 19Yésus mú
tɔŵ shí bəńɔŋ̂ ompwíín bɛ ́ bwə́ músə
bɛ̧ nyə. 20 cBwə́ ŋgə́ ná kə, ŋgwɔĺ múdá
mú lɛɛl bɛ̧ nyə mpʉ́sə. Mudá məcií mə́
á dʉ wú nyə nyúúlʉ́d tɛ ́ mímbú wûm nə

mímbá. Mudá ɛńɛ mú shísh Yésus mpʉ́sə
kwoŋ, kúnya nə nyə lwə́ lʉ́ káándə,́ 21 a
ŋgə́ təd́ʉga nə:́ «Mə́ ká jísɔw kúnya nə
káándə́ mə́ Yésus, mə e yâl.» 22 dYésus
mú yid mpʉ́sə, dʉ́g mudá ɛńɛ, nyə nə nɛ́
nə:́ «Shilə wâm, səlʉg lâm shí. Wo mə́
*dʉ́g cʉg nəcé búgə́ gwô.» Mudá mú yâl
nəḿə́ cé nə cé.

23Yésus mú ka kə nə́ ndɛɛ,́ kə nyíi
njwû dɨ ́njɔẃ. A mú kwey, buud bwə́ ŋgə́
lwɔ̧́ milaag, bwo ŋgə́ sá saagʉwo mímbií
mímbií. 24 eYésus mú ŋkáánd nə buud nə́
bwə́ cúwóg tɔɔ́ń. Nyə nə bwo nə:́ «Sʉ́sás
ga í afwóyɛ́ yə, á yidá bə gwəd́.» Bwə́ mú
yida ŋgə cágʉlə nyə. 25 fJa bwə́ mə́ shîn
wéésh buud ɔńɨ tɔɔ́ń yí, Yésus mú nyíi
fúm, a mú bii sʉ́sás mbwəd́, sʉ́sás í mú
wɔɔl. 26Ntɔ,́ lâŋ nɨ í mú zə jwɔ̧ shí nyɔɔŋg
nyɛŝh.
Yésus mə́ bɛn̂y wəancím-ncîm mísh
27 gYésus mú kyey. A ŋgə́ kə ntʉ́nɨ,

wəancím-ncîm óbá bwə́ mú bɛ̧ nyə nə
oŋkwiimbyê. Bwə́ nə:́ «Yé Mwân mə́
*Dávid, bwɨɨ́ǵʉ́g sə́ nə́ ŋkwoŋʉ́!»

28Ntɔ,́ Yésus mú kə jé njɔẃ, wəancím-
ncîm bwə́ mú shísh nyəd́ɨ.́ Yésus mú
jí bwo nə:́ «Ye bɨ ́ ŋgə *búgʉla nə́ mə
jɨ nə ŋkul sá ntɔ?́» Bwə́ nə:́ «Haaw,
yé Cwámba, sə́ mə́ búgʉla.» 29 hYésus
músə ka kúnya nə bwo míshʉ́d. Nyə nə
bwo nə:́ «Í bəǵ nda bɨ ́ ŋgə́ búgʉla nə.́»
30 iMísh mə́ músə bâŋ bwo. Yésus mú
mpu báásʉlə bwo nə:́ «Mpugá gwágʉlə.
Bɨ kú jaaw tɔɔ muud sâ í mə́ bə ga.»
31 jNjɨ bwə́ bâŋ, wúlə bwə́ á wú cínɔŋg
yí, bwə́ á shwal kə ŋgə báŋgʉla nə lâŋ
wɔɔŋgʉ̂ kʉ́kʉ́l jɛŝh.

§9:16 Na jɨ kʉ́l káándə́ í afwóyɛ́ kə məj́úwó nə́ ndɛɛ ́ í juli yí.
**9:17 Oyúdɛn bwə́ á dʉ sá lɛnya nə kúúdú cúdú.
a9:14 6.16-17; 11.18-19; Luk 7.33-34 b9:15 22.2; 25.10; Yuá 2.1-12; 3.29; Mbʉ́
19.7 c9:20 Ləv 15.25-27; Mat 14.36; Mak 5.27; 6.56; Luk 6.19; 8.44
d9:22 8.13; Mak 5.34; 10.52; Luk 7.50; 8.48; 17.19; 18.42; Mis 3.16
e9:24 Yuá 11.11-13 f9:25 Mak 5.41 g9:27 20.29-34 h9:29 8.13
i9:30 12.16; Mak 7.36 j9:31 Mak 7.36

Yésus mə́ lwag fífî
32 kNə́ ndɛɛ ́ cúwólə bwə́ á cúwo tɔɔ́ń

yí, bɔɔ́ĺ búúd bwə́ mú zə nə wúl fífî
wə́ Yésus. Jamb í á wá nyə məŋ́kədad
nə́ a bəǵ fífî. 33Yésus músə yîl muud
ɛńɛ jamb, a mú tɛɛ́d́ lásʉ́lə. Buud bwə́ á
bə cínɔŋg áncuncuma wá, bwə́ mú bul
káam nə:́ «Sə́ a bwɛĺɛ ́ dʉ́g mbií sâ ga shí
*Izʉrəyɛl̂.» 34 l*Ofarizyɛŋ̂ bâŋ, bwə́ mú cɨ
nə:́ «A ŋgə yîl məjamb nə ŋkul mə́ njwû
məjamb.»

Osɔɔ́l ɔ́ məśáal bwə́ ŋgə fʉ́fə
35 mNtɔ́ Yésus nyə á ŋgə kə míŋgwəĺa

miŋgwəĺa, nə məḱwáádə́ məkwáádə.́
Nyə á ŋgə jɨɨ́ǵʉli buud *məḿpáánzə́ mə́
mínjɨɨ́ǵʉ́lá mə́ *Oyúdɛn dɨ,́ á ŋgə́ cúndə
Jɔj̧ɔ̧ Kɛɛ́ĺ á Faan mə́ Zɛmbî, a ŋgə́ nəḿə́
lwag buud məbwas mímbií myɛŝh, tɔɔ
ijâm. 36 nYésus nyə á dʉ ŋgə dʉ́g buud
bɛŝh nyə á dʉ bwəma nə bwo wá. A mú
gwág bwo cɛy lámʉ́d nə dʉ́gʉ́lə nə́ bwə́
á ŋgə cʉgə məńtágʉla dɨ,́ bwə́ mə́ shîn
nəḿə́ tag nda sɔɔnz íncwəmbɛ í cúgɛ ́ nə
mbaagʉlə yí. 37Ntɔ́ nyə á cɨ nə *omp-
wíín bɛ ́ nə:́ «Dʉgá, idʉ̂w í mə́ tɨ ́ fam-
bə́ məŋkund məŋkund, njɨ buud bwə́ kə́
saag wá bʉ́sə cíg-cíg. 38Ntɔ́ wə́ mə́ cɨ ́
náaá: jəǵʉlagá nə aməd́ɨ ́ fambə́ nə́ a ntɨɨ́ǵ
buud, bwə́ kəǵ saag.»

Buud ɔ lwámá wûm nə óbá
(Mak 3.13-19; 6.7-13;
Luk 6.12-16; 9.1-6)

10 Ntɔ́ Yésus mú jɔŵ *ómpwíín
wûm nə óbá bɛ.́ A mú yə́ bwo

ŋkul á dʉ́lə yîl búúd bɔẃ-bɔŵ míshíshim,
lwag məb́was mímbií myɛŝh, tɔɔ ijâm.
2 o*Buud ɔ lwámá wûm nə óbá Yésus

nyə á jɔŵ wá, mínə́ máŋ wə́ məǵa: tɛɛ́d́
nə Shímun bwə́ á dʉ jɔŵ nə́ Pyɛr̂ yɛ,́
kala nə mínyɔŋʉ̂ yé Andrê; zə kɛɛl Zhâk
bá mínyɔŋʉ̂ yé Yuánɛs bwân ɔ́ Zhébedé.
3A jɔŵ nəḿə́ Fílíp bá Batəlʉmî nə Tó-
mas bá Matiyô ŋwɛnyɛ tóya. A jɔŵ nəḿə́
Zhâk, Mwân mə Alfê bá Tadê, 4nə Shí-
mun kambʉlɛ lɔɔm bá Yúdas Iskariyôt,
muud nyə á kusha nə Yésus yɛ.́

5 pNə́ ndɛɛ ́ Yésus mú kənd búúd wûm
nə óbá ɔńɨ lwámád, a mə́ fwo shîn cwîny
bwo nə:́ «Ja bɨ ́ mə́ kə̂ yí, bɨ kú kə ikúl
í cúgɛ ́ *Oyúdɛn yííd. Bɨ kú kə míŋg-
wəĺa mí búúd ɔ́ Samaríya. 6 qYidagá kə
búúd ɔ́ *Izʉrəyɛl̂ dɨ,́ bwə́ mə́ jág zhɨɨ́ ́ nda
íncwəmbɛ bɨ ́ kú nə mbaagʉlə yí. 7 rJa bɨ ́
ŋgə́ kə yí, bɨ ɔ kə́ ŋgə cúndə nə́ Faan mə́
Zɛmbî mú kúnə-́kúnə. 8 Lwagʉgá mim-
bəl̂, bɨ ́ gwúmʉshi mimbimbə, bɨ ́ lwag
nəḿə́ mízʉ́zaamə,́ bɨ ́ yîl búúd məjamb.
Bɨ mə́ ŋwa ŋkul ga ashwâ, kəgá nəḿə́ sɛŷ
nə ndɨ ̂ ashwâ. 9Muud kú kə nə *mwaanɛ̂
bwúgʉ́d, tɔɔ or, tɔɔ wúl mbií mwaanɛ̂
wɛŝh. 10 sMuud kú ŋwa baamʉtálá, ŋkí
ishimí íbá, ŋkí bɔɔ́ĺ ósílʉ́faas, ŋkí wa-
gatîg, nəcé muud ŋgə́ sɛŷ yɛ ́ mə́ jəlá nə
yéyɔw ídʉ̂w.

11 «Ja bɨ ́ mə́ jé wúl ŋgwəĺa ŋkí wúl
lɔɔm dɨ ́ yí, bɨ ́ fwó sɔ̧́ ŋkí bɨ bɨ ́ nə ŋkul
kwey múúd jɨ ́ nə lâm mə́ báágʉ́lə́ bɨ,̂ bɨ
ɔ́ ji nyəd́ɨ ́ kə wɔɔ́ś jwɔŵ bɨ ́ mə́ bá cɔ̧́ yí.
12Njɔẃ wɛŝh bɨ ́mə́ nyíi yí, bɨ ɔ bəd́á nə:́
“Zɛmbî sáág nə́ bɨ bəǵ nə́ shɛɛ.” 13 tŊkí
buud ɔ njɔẃ wɔɔŋgʉ̂, bwə́ ləǵ bɨ,́ Zɛmbî
bəĺɛ sá nə́ bwə́ bəǵ nə́ shɛɛ. Njɨ ŋkí bwə́
bə́ kú ləǵ bɨ,́ Zɛmbî kú nəḿə́ sá nə́ bwə́
bəǵ nə́ shɛɛ. 14 uBúud ɔ́ wúl njɔẃ ŋkí wúl
ŋgwəĺa bwə́ ká bə kú ləǵ bɨ,́ kú gwágʉlə
kɛɛ́l dʉ́n, ja bɨ ́ mə́ wú cínɔŋg yí, bɨ ́ kudə

k9:32 12.22-24 l9:34 10.25; 12.24, 27; Mak 3.22; Luk 11.15, 19
m9:35 4.23 n9:36 Ilŋ 27.17; Eze 34.5; Zak 10.2; Mat 14.14; 15.32; Mak 8.2
o10:2 Yuá 1.40-44; Mis 1.13 p10:5 Luk 10.4-12; Luk 10.33
q10:6 Zhe 50.6; Mat 15.24; Mis 13.46 r10:7 4.17
s10:10 1Kr 9.14; 1Tm 5.18 t10:13 Luk 2.14 u10:14 Mis 13.51

fumbyá í ámə nada bɨ ́ məḱuú dɨ ́ yí.††
15 vBʉ́bəĺɛ ́ mə́ jaaw bɨ ́ nə,́ jwɔŵ Zɛmbî
mə bá zə sámb búúd miləśʉ́ yí, a bá
jagʉlə búúd ɔ Sódom nə Gomor ntɔ̧ ŋg-
wəĺa wɔɔŋg.»
Yésus ŋgə kɛẃʉli buud ɔ lwámá bɛ ́

(Mak 13.9-13; Luk 21.12-17)
16 w«Owɛy, mə mə́ kənd bɨ ́ nda

íncwəmbɛ mpəd́ʉ́gá oŋkweny. Bɨ mə́ jəlá
nə kɛ̧̂ nda onywâ, bɨ ́ kə nə təd́ʉ́gá ŋg-
wúd nda məfaf. 17 xDʉgá ji nə buud kuú
kalə;́ bwə́ bá dʉ kusha nə bɨ ́ məb́wə́ mə́
osémbye ɔ́ míləśʉ́d, bwə́ dʉ fyámʉsə bɨ ́
milwóŋ *məḿpáánzə́ mə́ mínjɨɨ́ǵʉ́lá mə́
*Oyúdɛn dɨ.̂ 18 yBɨ mə bá dʉ kaad mísh
mə́ búúd ɔ́ anʉ́nɨ ̂nə ojwû ɔ́ lɔɔm dɨ ́nə,́ nə́
bɨ kəǵ bwaagʉlə sâ bɨ ́ mə́ mpú shú jínə́
dâm yí, bɨ ́ bwaagʉlə nəḿə́ ikúl í cúgɛ ́
Oyúdɛn yí. 19 zJa bwə́ bá dʉ kusha nə bɨ ́
yí, bɨ kú bá dʉ yágʉwo mbií bɨ ́mə́ bá dʉ
kaad yí, kú yágʉwo íciyá í kɔɔd. Iciyá í
bá nəḿə́ dʉ jé bɨ ́ cé jɔɔŋgʉ́d, 20nəcé bɨ
dɨ ́mə́ bá dʉ lás, Shíshim mə́ Sɔɔ́ŋ́gʉ́ wʉ́n
Zɛmbî wə́ mə́ bá lás mímpu mínʉ́d.

21 a«Mínyɔŋʉ̂ mə́ bá kusha nə mínyɔŋʉ̂
yé nə́ bwə́ kəǵ gwú nyə. Sɔɔ́ŋ́gʉ́ mə bá
kusha nə mwân; bwân bwə́ lúmbʉli nə
obyɔl̂, ŋgə gwú bwo. 22 bBuud bɛŝh bwə́
bá mpii bɨ ́ nəcé jínə́ dâm. Njɨ, muud
mə bá jísɔw kə wɔɔ́ś məśhínéd yɛ,́ a bá
cʉgə.» 23 cBwə́ ká lwágʉlə bɨ ́ cúwʉ́lí wúl
ŋgwəĺa dɨ,́ fúndəǵá, bɨ ́kə ŋgwəĺa shúsʉ́d.
Bʉ́bəĺɛ ́ mə́ jaaw bɨ ́ nə,́ *Mwân mə Múúd
mə bá nyiŋgə zə, bɨ njúl kú fwo shîn
jaand míŋgwəĺa myâ *Izʉrəyɛl̂ myɛŝh.

24 d«*Mpwíín nyə ádɛ́ bwɛlɛ ntɔ̧
yɨɨ́ǵʉli, lwaá kú ntɔ̧ mása. 25 eBuud bwə́
dʉ dʉ́g *ompwíín nəḿə́ nda bwə́ dʉ́g
yɨɨ́ǵʉli nə,́ bwə́ dʉ́g nəḿə́ lwaá nda bwə́
dʉ́g mása yé nə.́ Ŋkəḿʉ́sá bwə́ lwîy
sɔɔ́ŋ́gʉ́ njɔẃ nə́ Bɛlʉzebul, ŋkəmʉsa nə
bwân.»

Muud fúndəǵ njɨ Zɛmbî
(Luk 12.2-9)

26 f«Bɨ kú dʉ fúndə bwo; nəcé kú nə
sâ á mbúdʉ́lá í bá bwên kú bʉ́gʉli, ŋkí
sâ á *ndímba í bwên kú mpûy. 27 Sâ
mə́ jaaw bɨ ́ yídʉ́gʉ́d yí, kəgá lás gwo
məŋ́kɛnyad. Sâ mə́ nyímbʉ́lá nə bɨ ́ lwəd́
yí, kəgá ŋgə cúndə gwo íkwalʉ́minúd.
28 gKúgá dʉ fúndə búúd bɨ ́ nə ŋkul gwú
njɨ nyúul, njɨ kú nə ŋkul gwú *jîm wá.
Yidagá fúndə Zɛmbî. Nyə wə́ jɨ ́ nə ŋkul
gwɨɨ́ĺya múúd ncindî, nə nyúúl nə jîm,
a wusə byɛŝh kuda á kandʉgəd. 29Ŋgaá
nə́ bwə́ dʉ kusha mímbá-kwáádə́ mímbá
sʉsáŋ *mwaanɛ̂ ŋgwúd. Tɛɛm bə ntɔ́
mbá-kwáádə́ ŋgwúd cúgɛ́ nə ŋkul kud
shí, Sɔɔ́ŋ́gʉ́ wʉ́n kú fwo magʉlə. 30 hBɨ
bâŋ ntâg ɨɨ,́ Zɛmbî mə mpú bímbí lʉ́
íntand í shilú bísə́ bɨ ́ mílúúd yí. 31Nə́
ndɛɛ,́ kúgá dʉ fúndə. Mpugá nə́ bɨ ́ mə́
cɛy Zɛmbî lámʉ́d cɔ̧́ mimbá-kwáádə́ ŋkí
bulya.

32 i«Muud yɛŝh məmágʉ́lə́ məmíshmə́
búúd dɨ ́ yɛ,́ mə é magʉlə nəḿə́ nyə mísh
mə́ Dâ jɨ ́ gwɔẃ yɛd́. 33 jNjɨ muud mə kɨɨ́-́
lyá mə mísh mə́ búúd dɨ ́ yɛ,́ mə́ é kɨɨ́ĺya
nəḿə́ nyə mísh mə́ Dâ jɨ ́ gwɔẃ yɛd́.»

††10:14 Ja Oyúdɛn bwə́ á dʉ kudə fumbyâ məḱuú dɨ ́ yí, bwə́ á dʉ lwágʉlə nə,́ kʉ́kʉ́l
shí bwə́ ámə təl̂ məḱuú máŋ yí, bwə́ mə́ kâl gwo nə buud bɨ ́ cínɔŋg wá nə́ bwə́ músə
sâ nyɛɛ.́
v10:15 Mət 18.20; 19.1-29; Mat 11.24 w10:16 Luk 10.3 x10:17 24.9-14; Mak
13.9-13; Luk 21.12-19; Yuá 16.1-4; Mis 5.40; 2Kr 11.24 y10:18 Mis 24–26
z10:19 Luk 12.11-12 a10:21 Msh 7.6; Mat 10.35; Luk 12.52-53 b10:22 5.11;
Yuá 15.18 c10:23 16.28; Mis 8.1 d10:24 Luk 6.40; Yuá 13.16; 15.20
e10:25 9.34 f10:26 Mak 4.22; Luk 8.17 g10:28 Heb 10.31
h10:30 Luk 21.18 i10:32 Mbʉ́ 3.5 j10:33 Mak 8.38; Luk 9.26; 2Tm 2.12

Bɛɛ̧ ̧ĺə Yésus wúsə dɔɔmb
(Luk 12.51-53; 14.26-27)

34 k«Bɨ kú ŋgə təd́ʉga nə́ mə mə́ zə sá
nə́ buud bwə́ cʉ́gəg nə́ shɛɛ shí gaád.
Mbɔ!̂ Mə azəýɛ ́ sá ntɔ.́ Mə mə́ yida zə nə
dɔɔmb. 35 lMə mə́ zə wá ífʉmʉga mín-
jɔẃ mí búúdʉd, mwán nyə é lúmbʉli
nə sɔɔ́ŋ́gʉ́, sás lúmbʉli nə nyɔɔŋgʉ́, cɔɔ́l
lúmbʉli nə mpɔɔ́ḿbʉ́lú. 36Nə́ ndɛɛ,́ buud
ɔ njɔẃ mə́ múúd ɔ bwə́ bá lúmbʉli nə
muud.

37 m«Múúdmə cɛɛ́ĺ sɔɔ́ŋ́gʉ́ ŋkí nyɔɔŋgʉ́
cɔ̧́ mə yɛ,́ a cúgɛ ́ nə ŋkul bə *mpwíín
waamə.̂ Nyɔɔŋg mə cɛɛ́ĺ ncwəḿá dɛ ́ ŋkí
sás dɛ ́ cɔ̧́ mə yɛ,́ a cúgɛ ́ nə ŋkul bəmpwíín
waamə.̂ 38 nMúúd mə ká bə kú ŋkɛn̂y
kwolós jé bɛ̧ mə, a cúgɛ ́ nə ŋkul bə mp-
wíín waamə.̂ 39Muud mə sɔ̧́ nə́ a kaam-
bʉlə nə cʉg jé yɛ,́ a jímbal gwo. Nyɔɔŋg
mə jímbál cʉg jé nəcé mə yɛ,́ a mə́ yidá
kaambʉlə nə gwo.»

Ləǵʉ́lə búúd ɔ́ Zɛmbî
(Mak 9.41)

40 o«Muud mə ləǵ bɨ ́ yɛ ́ mə́ ləǵ mə.
Muud mə ləǵ ntâg mə yɛ́ mə́ ləǵ múúd
nyə á ntɨ mə yɛ.́ 41Múúd mə ká ləǵ
*múúd micúndə́ mə́ Zɛmbî nəcé mpǔlə
nə́ muud micúndə,́ muud wɔɔŋgʉ̂ mə
ŋwa myəńa mí jəĺá nə búúd ɔ mícúndə́
myá. Nyɔɔŋg mə ləǵ múúd jɨ ́ tʉ́təlí mísh
mə́ Zɛmbî dɨ ́ yɛ ́ nəcé mpǔlə nə́ tʉ́təlí
muud ɨɨ,́ nyâŋ ŋwa myəńa mí jəĺá nə
otʉ́təlí ɔ́ búúd myá. 42Muud mə bá yána
tɔɔ njɨ láá məj́úwó mət́álá ŋgwûd, ŋgu-
lal ŋgwɔĺ zhizhe muud ɛǵa nəcé bəĺə
*mpwíín waamə́ yɛ,́ bʉ́bəĺɛ ́ mə́ jaaw bɨ ́

nə,́ muud wɔɔŋgʉ̂ nyə abʉ́lɛ shúb myəńa
myâ cínɔŋg.»

11 pYésus mə́ shîn cwîny *ompwíín
wûm nə óbá bɛ́ ntʉ́nɨ. A músə

kyey, kə ŋgə yə buud minjɨɨ́ǵʉ́lá, ŋgə
cúndə bwəd́ɨ ́ míŋgwəĺa.

Yésus bəńɔŋ̂ ompwíín ɔ́ Yuánɛs
(Luk 7.18-35; 10.13-15)

2 qJa Yuánɛs Nduu-buud nyə á bə
mímbwug dɨ ́ yí, nyə a gwág misɔɔ́ĺʉ́gʉ́
*Krîst nyə á ŋgə sá myá. A mú kənd bɔɔ́ĺ
ómpwíín bɛ ́ nə́ bwə́ kəǵ jî Yésus nə:́

3 r«Ye wo wə́ muud sə́ ŋgə́ bwánd nə́ a
bá zə yɛ?́ Ye sə́ kwóg ná bwánd íshús?»

4Yésus mú bɛşa nə bwo nə:́ «Kəgá jaaw
Yuánɛs sâ bɨ ́mə́ gwág yí nə sâ bɨ ́mə́ dʉ́g
yí. 5 sWəancím-ncîm bwə́ ŋgə mpu dʉ́-
gya; mimbúmbwúgʉ́ mí ŋgə́ kyey tʉ́təlí,
mizʉ́zaamə́ mí ŋgə yâl, wəakúməĺwə̂
bwə́ ŋgə mpú gwág, mimbimbə mí ŋgə
gwûm, iŋkúŋkwóŋʉ́lə í búúd í mú ŋgə
gwág Jɔj̧ɔ̧ Kɛɛ́l. 6Muud nyə́ é bə kú
bwəma nə bɔɔgʉ́ məd́ɨ ́ yɛ,́ nywáá mə́
jəla.»

7 Ja ompwíín ɔ́ Yuánɛs bwə́ mə́ nyiŋgə
yí, Yésus mú zə lésha nə buud bwə́ á
bə cínɔŋg áncuncuma wá; a mú cɨ nə
bwo shú mə́ Yuánɛs nə:́ «Ja bɨ ́ á dʉ kə
shí a shwééshá dɨ ́ yí, bɨ ́ á dʉ kə dʉ́g jɨ?́
Ye gúl ká í dʉ́gə́ ntʉ̂ŋ nə fʉfə?́ 8Ŋkí í á
shígɛ ́ bə ntɔ,́ bɨ ́ á dʉ kə dʉ́g jɨ? Ye ŋgwɔĺ
múud dʉ́gə́ bwáád íjimə́ í mímbwéédí?
Mbɔ,̂ buud bwə́ dʉ́ bwáád íjimə́ í mímb-
wéédí wá bwə́ dʉ bə mínjɔẃ mí ójwú-
buudʉd. 9Ká bɨ á dʉ kə dʉ́g jɨ? Ye *muud
micúndə́ mə́ Zɛmbî? Haaw, mə́ jaaw bɨ ́
nə́ nyɔɔŋg bɨ ́ á kə dʉ dʉ́g yɛ ́ mə́ ntɔ̧ ŋk-
wóŋ múúd micúndə́ mə́ Zɛmbî. 10 tNəcé

k10:34 Luk 2.14 l10:35 Msh 7.6; 10.21; 24.10; Mak 13.12; Luk 21.16
m10:37 Mbá 13.7-10; 33.9; Mat 19.29; Mak 10.29; Luk 18.29
n10:38 16.24-25; Mak 8.34-35; Luk 9.23-24; Yuá 12.25-26
o10:40 18.5; Mak 9.37; Luk 9.48; Yuá 13.20; Gal 4.14 p11:1 7.28
q11:2 14.3 r11:3 Yuá 1.15, 27; 3.31; 11.27 s11:5 Iza 35.5-6; 26.19; 61.1; Luk
4.18 t11:10 Mal 3.1; MmN 23.20; Mak 1.2; Luk 1.76

nyə wə́ Zɛmbî nyə á cɨ nda jísə́ cilyá
nyəd́ɨ ́ Kálaad dɨ ́ nə,́ nə:́ “Dʉgɨ!́ Mɛɛ mə
zə́ kənd mbwiiŋgyɛ lâŋ waamə́ nə́ a kəǵ
wo shwóg kə kwambʉlə wo zhɨɨ.́”»

11Yésus mú nyiŋgə cɨ nə:́ «Bʉ́bəĺɛ ́ mə́
jaaw bɨ ́ nə,́ mpəd́ʉ́gá buud bɛŝh bwə́ mə́
byɛl̂ mímwɔ̧ mi búdád wá, kú nə nyɔɔŋg
mə́ fwo bwɛlɛ ntɔ̧́ Yuánɛs. Njɨ tɛɛm bə
ntɔ,́ muudmə́ búl bə zhizhe Faan á gwɔẃ
dɨ ́ yɛ,́ á ntɔ̧́ Yuánɛs. 12Nə́ ndɛɛ,́ wúlə
fwála mə́ Yuánɛs Nduu-buud zə wɔɔ́ś
múús ɨɨ,́ Faan á gwɔẃ í mú ŋgə bə sâ
ŋkûl, buud bwə́ ŋgə́ lʉl iŋkuŋkwanz wá,
bwə́ wə́ bwə́ ŋgə́ ŋwa dwo. 13Mbwoomb
məćɛɛ̧ ̧ nə micilyá mí búúd ɔ mícúndə́
bɛŝh mí á ŋgə cúndə Faan mə́ Zɛmbî zə
jé baan mə́ Yuánɛs. 14 uŊkí bɨ ́ bʉ́sə́ cʉ́ŋ
nə mə, mpugá nə́ Yuánɛs wə́ jísə́ Eli bwə́
á bwiiŋg nə́ a bá zə yɛ.́ 15 vMuud jɨ ́ nə
məlwə̂ mə́ gwág yɛ,́ a gwág.

16 «Mə kág yɨɨga kala búúd á múús nə
ozə?́ Jɨ ́ nda ikágə́ bísə́ shishɛ̧́ ísɛɛŋgyá dɨ ́
yí, bíl í ŋgə́ kámbʉla nə bílʉ́gá nə:́ 17 “Sə́
mə́ lwɔ̧́ bɨ ́ ilúlwóŋ í ábulya məkəl̂, bɨ kú
sáág; sə́ mə́ nyiŋgə wámíŋgwamí shwɨy,
bɨ kú tədʉwa.” 18 wNtɔ́ wə́ í ŋgə́ bə ɛǵa;
Yuánɛs nyə á zə, kú də ídɨý-dɨŷ, a kú
ŋgul; buud nə:́ “A jɨ nə jamb.” 19 x*Mwân
mə Múúd mə́ zə, a ŋgə́ də, a ŋgə́ ŋgul;
bwə́ nə:́ “Nyɨńɛ nyɛ jisə ndəl̂ dəg, ŋgulɛ
məlwəg, a jɨ nəḿə́ shwə́ oŋwɛnyɛ ɔ tóya
nə osɔɔ́l ɔ *mísəḿ.” Njɨ mə́ jaaw bɨ ́ nə́
fʉg í ŋgə nyîn mísɔɔ́ĺʉ́gʉ́ myɛd́ nə́ sáŋ.»
Yésus mə ŋkáánd nə míl míŋgwəĺa
20Yésus nyə a ŋkáánd nə buud ɔ́ míl

míŋgwəĺa nəcé, nyə á tɛɛm ŋgə sá ncú-
lyá *məshimbá bwəd́ɨ,́ bwə́ á shígɛ ́ cɛńd
mítəd́ʉ́gá. Nyə a ŋkáánd nə bwo nə:́

21 y«Məntágʉla nə bɨ ́ buud ɔ́ Korazín.
Məntágʉla nə bɨ ́ buud ɔ́ Bɛtʉsayída
nəḿə.́ Nəcé bímbí lʉ́ məśhimbá mə́ mə́
sɨŷ bɨd́ɨ ́má, mə́ á mbəm̂ sɨŷ Tir nə Sidon,
buud ɔ́ nûŋ bwə́ á mbəm̂ nəḿə́ bwey
bwáád míŋkud, ji ífiî dɨ ̂ nə́ bwə́ cɛńd
mítəd́ʉ́gá. 22Nə́ ndɛɛ,́ mə́ jaaw bɨ ́ nə,́
jwɔŵ lʉ́ cígʉ́lɛ ́ míləśʉ́, intʉ́gʉ́lí i Tir nə
Sodom í ábʉ́lɛ ́ bul nyaan nda bɨ ́ bɨń.
23 zBɨ bâŋ buud ɔ́ Kapɛrnawûm, bɨ ́ ŋgə
təd́ʉga nə́ bɨ mə bá kə gwɔŵ? Mbɔ,̂ bɨ
mə bá yidá shulə kə baŋ mínjîm. Nəcé
bímbí lʉ́ məśhimbá mə́ mə́ sɨŷ bɨd́ɨ ́ má,
mə́ á mbəm̂ sɨŷ ŋgwəĺa á Sódom, ŋki ŋg-
wəĺa wɔɔŋgʉ̂ wúsə́ ná mpwogɛ.́ 24 aGwə́
wə́ mə́ mpu jaaw bɨ ́ nə,́ jwɔŵ Zɛmbî mə
bá zə sámb búúd miləśʉ́ yí, bɨ mə bá bə
nə intʉ́gʉ́lí ŋkí yáág ntɔ̧ búúd ɔ́ Sódom.»

Mbag á yɨýɨɨ́śa
(Luk 10.21-22)

25 bYésus nyə á ka lás jâŋ ja nə:́ «Pʉpa,
Cwámba á gwɔŵ nə shí, mə yə́ wo gúmə́
nəcé wo á shweel ompuye bəńɔŋ̂ buud
ɔ́ fʉg isâ íga, wo yida lwágʉlə ozhizhe ɔ
búúd. 26Haaw Pʉpa, ntɔ́ wə́ wó á cɛɛl nə́
í bəǵ yɛ.́

27 c«Dâ nyə a cwámbʉlə mə isâ byɛŝh.
Kú nə muud mə wámbʉ́lə́ mpu Zɛmbî
Mwân njɨ Sɔɔ́ŋ́gʉ́, kú nəḿə́ nə muud mə
wámbʉ́lə́ mpu Zɛmbî Sɔɔ́ŋ́gʉ́, njɨ Mwân,
nə muud yɛŝh Mwân mə́ cɛɛ́ĺ sá nə́ a
mpúg yɛ.́

28 d«Bɨ ́ buud bɨ ́ ŋgə́ wádʉga nə mim-
bag mí ájijilə̂ wá, zəgá məd́ɨ,́ mə é sá
nə́ bɨ ́ wógag. 29 eMagʉləgá nə́ shé sáág
isɛý byâm fʉlá, bɨ zəǵ ŋwa njɨɨ́ǵʉ́lá wâm.
Mə jɨ nə jɔ̧ lâm, mə kú nə intʉ́gʉ́lí. Bɨ ́ é

u11:14 1Oj 17.1; Mal 4.5; Mat 17.12-13; Mak 9.13
v11:15 13.9, 43; Mak 4.9, 23; 7.16; Luk 8.8; 14.35 w11:18 9.14; Mak 2.18; Luk
5.33 x11:19 9.10; 11.2 y11:21 Tir nə Sidon: 15.21; Iza 23.1-16; Amo 1.9-10;
Mis 12.20 z11:23 Iza 14.13, 15 a11:24 10.15; Luk 10.12 b11:25 Iza 29.14;
1Kr 1.18-29 c11:27 28.18; Yuá 1.18; 3.35; 10.15; 13.3; 17.2
d11:28 Iza 28.12 e11:29 Zhe 6.16

yidá mpu yɔwʉla, 30nəcé isɛý byâm í ak-
wówʉ́láyɛ,́ mbag wâm wɨ ́ ŋkí yɨɨ́śa.»

Yésus nə məcɛɛ̧ ̧ mə Sábaad
(Mak 2.23-28; 3.1-6; Luk 6.1-11)

12 fDúl fwála í á bə nə,́ Yésus bəńɔŋ̂
*ompwíín bɛ ́ bwə́ á ŋgə lɨɨ́ńa

ifambə́ í *blé jwɔẃ lʉ́ Sábaad. Ompwíín
bwə́ á ka gwág zha, bwə́ mú ka ŋgə búgə
mikʉŋg mí blé, ŋgə də. 2 g*Ofarizyɛŋ̂
bwə́ mú dʉ́g sɔɔ́ĺʉ́gʉ́ wɔɔŋgʉ̂. Bwə́ mú cɨ
nə Yésus nə:́ «Dʉgɨ,́ ompwíín bwô bwə́
ŋgə sá sâ məćɛɛ̧ ̧ mə́ amágʉ́ləýɛ ́ nə́ muud
sáág jwɔŵ lʉ́ Sábaad yí.» 3 hNjɨ Yésus mú
bɛşa nə bwo nə:́ «Ye bɨ ́ afwóyɛ́ bwɛlɛ
lɔ̧̂ sâ *Dávid nyə á sá ja bəńɔŋ̂ buud bɛ́
bwə́ á gwág zha yí? 4Nə́ nyə á kə nyíi
banda *mət́únʉga dɨ,́ kə də íbʉlɛd́ í á
dʉ bə ci shú yəĺə Zɛmbî gúmə́ yí; í njúl
nə́ tɔɔ nyə tɔɔ buud bɛ́ bwə́ á shígɛ ́ bə
nə zhɨɨ ́ nə́ bwə́ dəǵ byo. Ŋgaá, məcɛɛ̧ ̧
mə́ dʉ cɨ nə́ njɨ ofada wə́ bwə́ dʉ́g də
byo, kú nə ŋgwɔĺ múúd shús? 5 iBɨ mə́
dʉ bwey lɔ̧́ məcɛɛ̧ ̧ mə́ Moyîz. Ŋgaá mə́
ŋgə cɨ nə́ jwɔŵ lʉ́ Sábaad ofada bwə́ dʉ
sɛŷ *Mpáánzə́ Zɛmbî dɨ?́ Ntɔ́ jɨ nə́ bwə́
dʉ ntɔ̧ cɛɛ̧ ̧ á jwɔŵ lʉ́ Sábaad, njɨ Zɛmbî
kú yə́ bwo məbɛɛ̧ ̧.́ 6Mə́ jaaw bɨ ́ nə́ shé
músə nə gúl sâ shé mə́ jəlá nə ságʉsə ntɔ̧
Mpáánzə́ Zɛmbî yí. 7 jKálaad Zɛmbî ŋgə
cɨ nə:́ “Mə́ bul jɨɨ nə́ buud bwə́ gwágʉ́g
buud cɛy lámʉ́d, ntɔ̧ nə́ bwə́ dʉ́g sá mə
mətúnʉga.” Bɨ mbəm̂ ŋgəmpu gwág ciyá
nɨ, ŋki bɨ shígɛ ́ fánda yə́ buud ɔńɨ məbɛɛ̧ ̧́
ntɔ.́ 8Mpugá nə́ *Mwân mə Múúd ŋgə
jwú nə məcɛɛ̧ ̧ mə Sábaad.»

9 kYésus mú wú na jínɨ kʉ́lʉ́d, a mú
kyey kə nyíi *mpáánzə́ minjɨɨ́ǵʉ́lá dɨ.̂
10A mú kə kwey ŋgwɔĺ múúd cínɔŋgʉ́
nə́ mbwə̂ í mə́ shîn shwáámb. Ofarizyɛŋ̂
bwə́ á ka ŋgə sɔ̧́ zhɨɨ ́ nə́ bwə́ jɛɛ́ǵ Yé-

sus njagə,́ bwə́ á ka jî nyə nə:́ «Ye
məcɛɛ̧ ̧ məśhé mə́ magʉlə nə́ bwə́ lwágʉg
mbəl̂ jwɔŵ lʉ́ Sábaad?» 11 lA mú yida
cɨ nə bwo nə:́ «Ŋkí ŋgwɔĺ múúd á na
gwooŋg jɨńʉ́d jɨ nə tɔw ŋgwúd nə́ báŋ,
tɔw jɔɔŋgʉ̂ ka kud bɨd́ jwɔŵ lʉ́ Sábaad,
ŋgaá nyə e kə bií gwo, a bʉ̂n, yîl gwo
bɨd́? 12Ŋgaá muud jɨ nə mfíí cɔ̧́ tɔw?
Ntɔ́ jɨ nə,́ məcɛɛ̧ ̧ məśhé mə́ magʉlə nə́
sə́ sáág buud mənywa jwɔŵ lʉ́ Sábaad.»
13A mú cɨ nə muud á shwáámbʉ́lə mb-
wə̂ nə:́ «Kwéégʉ́g mbwə.̂» A mú kwéég
mbwə,̂ í mú bə mpwogɛ́ nda wúlʉ́gá.
14 mNa, Ofarizyɛŋ̂ bwə́ mú wɔɔ́ś tɔɔ́ń, kə
sá shwushwaga, sɔ̧ĺə zhɨɨ́ ́ nə́ bwə́ cɛɛ̧ļə
Yésus shwɨy.

15 Ja Yésus mə́ mpu yuug jɔɔŋg yí, a
mú wú cínɔŋg. Buud bwə́ mú bɛ̧ nyə án-
cuncuma. Yésus mú ŋgə lwag mimbəl̂
myɛŝh, 16 na ŋgə́ báásʉlə bwo nə́ bwə́ kú
bwɛlɛ sá nə́ buud bwə́ mpúg mbii váál
múúd á jísə́ yí. 17 oNtɔ́ kɛɛ́l mə́ Zɛmbî,
Izayí nyə á cúndə yí, í mú bwəma. Zɛmbî
nyə á cɨ nə:́
18 pSɔɔ́l məsáal wâm wə́ ɛǵa, nyə wə́ mə́

á fɛɛ́śh yɛ.́
A jɨ abábə waamə,́ lâm wâm wɛŝh wúsə́

nyəd́ɨ.́
Mə bá yə́ nyə Shíshim wâm.
Nyə wə́ mə́ bá zə lwágʉlə ílwoŋ í búúd

tʉ́təlí mə́ Zɛmbî.
19Nyə abʉ́lɛ ́ dʉ shuya nə buud, a kú

saagʉwo,
kú nə muud mə́ bá gwádʉga kəĺ dɛ ́

məŋ́kúmbə mə́ búúd dɨ ̂ yɛ.́
20Nyə a bʉ́lɛ lal lâm nda muud mə́ kə́

casʉlə mbwu í mə́ bwey láŋgʉwo yí,
tɔɔ nda muud mə́ jímə́ ŋgwiilɛ lámba í

mə́ shîn tag yí.
A bá bə nə jɔ̧ lâm ntʉ́nɨ kə jé ja búúd bɛŝh

bwə́ bá mpu tʉ́təlí mə́ Zɛmbî yí.
f12:1 Mbá 23.25 g12:2 MmN 20.8-10 h12:3 1Sa 21.2-7; Ləv 24.5-9

21 Ilwoŋ í búúd byɛŝh í bá ŋgə bwánd
sɔɔ́ĺʉ́gʉ́ yé nə búgə.́

Bɔŵ á kú nə ijuugá
(Mak 3.20-30; Luk 11.14-24; 12.10)
22 qMpʉ́sə na, buud bwə́ mú zə nə wúl

mbəl̂ wə́ Yésus. Jamb í á wá nyə məŋ́kə-
dad nə́ a bəǵ, nyə ancím-ncîm, nyə fífî.
Yésus músə yîl muud ɛńɛ jamb, a mú
dʉ́gya, a mú nəḿə́ lás. 23 rBuud bwə́ á
bə cínɔŋg áncuncuma wá, bwə́ mú bul
káam. Bwə́ nə:́ «Mwân mə *Dávid dɨ ́
ɛǵa?»

24 sJa *Ofarizyɛŋ̂ bwə́ mə́ gwág ciyá
jɔɔŋg yí, bwə́ mú shwána, bwə́ nə:́
«Muud ɛńɛ ŋgə yîl məjamb nə ŋkul mə́
Bɛlʉzebul, njwû məjamb.»

25Njɨ, Yésus mú mpu mítəd́ʉ́gá myáŋ,
a mú ka cɨ nə bwo nə:́ «Búúd ɔ dúl
faan bwə́ ká bɔɔ́ǵ ŋgə lúmbʉli bwəḿɛ ́ nə
bwəḿɛ,́ faan dɔɔŋg í é jɛɛ̧ ̧ nə́ mpaá. Buud
wâ wúl ŋgwəĺa bwə́ ká béégya, lúm-
bʉli bwəḿɛ ́ nə́ bwəḿɛ,́ ŋgwəĺa wɔɔŋgʉ̂
í shîn bwɨl̂. Ntɔ́ nəḿə,́ búúd ɔ wúl njɔẃ
bwə́ ká bɔɔ́ǵ ŋgə lúmbʉli bwəḿɛ ́ nə
bwəḿɛ,́ njɔẃ búúd wɔɔŋg í ábʉ́lɛ ́ bwey
nə jímbʉ́lə. 26Ŋkí *Sátan mə́ yida nyiŋgə
cuwo, ŋgə yîl nyəmɛf́wó, ntɔ́ jɨ nə a mə́
bɔɔg, faan dɛ́ í ka tɔŵ na ntʉdɛl? 27Ŋki
Bɛlʉzebul wə́ ŋgə́ yə mə ŋkul nə́ mə ŋgəǵ
yîl buud məjamb nda bɨ ́ŋgə́ cɨ nə,́ zə́ nyɛ ́
ŋgə yə buud bʉ́n ŋkul nyɔɔŋgʉ̂? Ŋgaá
bwəḿɛf́wó bwə́ ŋgə mpu lwágʉlə bɨ ́ nə́
sáŋ nə́ bɨ bʉ́sə nə məbɛɛ̧ ̧?́ 28 tNjɨ, ŋkí
Shíshim mə́ Zɛmbî wə́ ŋgə́ yə mə ŋkul
nə́ mə yílʉ́g buud məjamb ɨɨ,́ mpugá nə́
Faan mə́ Zɛmbî í mú wa.

29 u«Muud cúgɛ́ nə ŋkul nyíi njɔẃ mə́
ŋkuŋkúl, dɛɛ́ǵ nyə isâ byé, a kú fwo figə
ŋkuŋkúl wɔɔŋg shí, wɔɔ́lə nyə məŋkəda.

Njɨ, á ká shîn wɔɔ́lə nyə məŋkəda, a mú
ka tɛɛm sha nyə njɔẃ.

30 v«Muud mə bə́ kú kɛɛm mə yɛ,́ a
ŋgə lúmbʉli nə mə. Muud mə bə́ kú
zə wá məb́wə̂ nə́ səńá sə́ sɛɛ́ŋ́gʉg yɛ,́ a
ŋgə yida caam. 31 wSâ jɔɔŋg wə́ mə́ jaaw
bɨ ́ nə́ Zɛmbî mə bá juu búúd *misəḿ
nə *bwaasʉ́lə mpu bwə́ ŋgə́ sá yí. Njɨ,
múúd mə ká kə nə bwaasʉ́lə mpu wə́
Shíshim, muud wɔɔŋgʉ̂ nyə abʉ́lɛ bwɛlɛ
bə nə ijuugá. 32Múúd mə ká jág lás nə
*Mwân mə Múúd, Zɛmbî juu nyə. Njɨ
múúd mə ká jág lás nə Ŋkɛ̧ŋ́kɛ̧̂ Shíshim,
muud wɔɔŋgʉ̂ nyə abʉ́lɛ bwɛlɛ bə nə iju-
ugá tɔɔ wa cʉg ga dɨ,̂ tɔɔ jɔɔŋg í ŋgə́ zə
yíd.

33 x«Bɨ ́ mə́ ká cɨ nə́ lɨɨ́ ́ jɨ ́ fwámɛ́ lɨɨ́,́ bɨ
mə́ cɨ nə́ ibumə́ byé bísə fwámɛ́ íbumə;́ bɨ ́
mə́ ká cɨ nə́ lɨɨ́ ́ jɨ ́ bɔẃ-bɔŵ lɨɨ́,́ bɨ mə́ cɨ nə́
ibumə́ byé bísə bɔẃ-bɔŵ íbumə.́ 34 yYé
iyəlʉkag íga, bɨ njúl ibɔẃ-bɔŵ í búúd, bɨ
bʉ́sə nə ŋkul cɨ fwámɛ́ íciyá na ntʉdɛlɛ?̂
Sâ múúd ŋgə́ bul təd́ʉga lámʉ́d yí, gwə́
wə́ mpu yé í dʉ́ lás yí. 35 Jɔj̧ɔ̧ múúd lâm
yé wúsə nə jɔj̧ɔ̧ kwɔɔ̧z̧ʉ́, í ka dʉ wééshʉli
jɔj̧ɔ̧ ísâ; bɔẃ-bɔŵ múúd yé lâm nə bɔẃ-
bɔŵ kwɔɔ̧z̧ʉ́, ka nəḿə́ dʉ wééshʉli bɔẃ-
bɔŵ ísâ. 36 zMə mpú jaaw bɨ ́ nə́ jwɔŵ
Zɛmbî mə bá zə sámb buud miləśʉ́ yí,
muud yɛŝh mə bá tɔŵ kɔɔdʉd nə iciyá
nyə á lás ilɨś-lɨś yí. 37Wo bá ŋwa ŋkaam
ŋkí məbɛɛ̧ ̧́ íciyá byô dɨ.̂»

Kala búúd áməkuu-mə-sɔɔ́ḿbʉ̂
(Mak 8.11-12; Luk 11.24-26, 29-32)
38 aNə́ ndɛɛ,́ bɔɔ́ĺ *Oyɨɨ́ǵʉli ɔ́ məćɛɛ̧ ̧

bəńɔŋ̂ bɔɔ́ĺ *Ofarizyɛŋ̂ bwə́ mú cɨ nə Yé-
sus nə:́ «Yé Yɨɨ́ǵʉli sə́ mə́ cɛɛl nə́ wó lwóg
sə́ dúl *shimbá sə́ dʉ́gʉ́g.» 39Yésus mú
bɛşa nə bwo nə:́ «Mbɛɛ kala búúd í njúl
ŋkí bɔŵ, nə mitəd́ʉ́gá olɨĺɨŋgɨ ̂ í bəĺɛ ́ jí

q12:22 9.32-34 r12:23 20.30-31 s12:24 10.25 t12:28 Luk 17.21
u12:29 Iza 49.24 v12:30 Mak 9.40; Luk 9.50 w12:31 12.24
x12:33 7.16-18 y12:34 3.7 z12:36 Zhk 3.6-10
a12:38 16.1-4; Mak 8.11-12; Yuá 6.30; 1Kr 1.22

nə́ mə lwóg bwo shimbá! Bwə́ ábʉ́lɛ dʉ́g
dúl shimbá, njɨ dɔɔŋg í á bə nə Zhwónas
*muud micúndə́ mə́ Zɛmbî yí. 40 bNda
Zhwónas nyə á já ibulú ílɔɔ́l nə mimwásə́
mílɔɔ́l shú ánʉ́nɨ ́ dɨ ́mwɔ̧̂ dɨ ́ nə,́ ntɔ́ nəḿə́
wə́ *Mwân mə Múúd mə bá já ibulú ílɔɔ́l
nə mimwásə́ mílɔɔ́l məńdəlú dɨ ́ cwú yɛ.́
41 cJwɔŵ Zɛmbî mə bá zə sámb búúd
miləśʉ́ yí, buud ɔ́ Ninivə bwə́ bá tɔŵ
tʉ́təlí yə kala búúd ga məbɛɛ̧ ̧.́ Nəcé báá,
bwə́ á cɛńd mítəd́ʉ́gá ja bwə́ á gwág
cúndə́ Zhwónas nyə a cúndə yí. Dʉgá, sâ
í ntɔ̧́ Zhwónas yí jísə wa. 42 dCî ámudâ í á
wú *məḱɔɔ́ĺ mə́ jwɔŵ‡‡ yí í bá nəḿə́ tɔŵ
tʉ́təlí yə kala búúd ga məbɛɛ̧ ̧.́ Nəcé nyə
á gwaa zhu íjumə i shíd zə gwágʉlə fʉg
mə́ Səĺʉmun. Dʉgá, sâ í ntɔ̧́ Səĺʉmun yí
jísə wa.

43 «Ja bɔẃ-bɔŵ shíshim í dʉ wú múúd
nyúúlʉ́d yí, í dʉ kə ŋgə jɛ̧ɛ́ļa məśhí mâ
mishwééshá ŋgəĺə sɔ̧́ wogá. Njɨ ŋkí í bə́
kú kwey wogá, 44 í mú təd́ʉga nə:́ “Mə
zə́ nyiŋgə kə məd́ɨ ́ njɔẃ, kʉ́l mə́ á fwo
dʉ ji yí.” Í ká zə kwey njɔẃ cwúd, njɨ
ŋgwámbʉ́lá, sâ jɛŝh jɔ̧ kwambʉlá, 45 eí é
kə ŋwamílʉ́gá míshíshim zaŋgbámí njúl
nə ŋkʉ́d ntɔ̧ wəḿɛf́wó, bəńɔŋ́ bɛŝh bwə́
mú kə nyíi njɔẃ, kwambʉlə jiya cínɔŋg.
Nə́ ndɛɛ,́ cʉg mə múúd wɔɔŋgʉ̂ í mú ny-
iŋgə jág bɔŵ, ntɔ̧ mbií í á fwó dʉ bə yí.
Mə́ jaaw bɨ ́ nə́ kala búúd ábʉ́bɔŵ ga í bá
shúgʉla mbií wɔɔŋgʉ̂.»

Fwámɛ́ njɔẃ búúd mə́ Yésus
(Mak 3.31-35; Luk 8.19-21)

46Yésus ŋgə́ ná lésha nə ncúlyá buud
ntʉ́nɨ, nyɔɔŋgʉ́ yé bəńɔŋ̂ omínyɔŋʉ̂ bɛ ́
bwə́ mú jê. Bwə́ músə tɔŵ tɔɔ́ń, bwə́
ŋgə́ sɔ̧́ nə́ bwə́ lésha nə nyə. 47Ŋgwɔĺ

múúd mú kə jaaw Yésus nə:́ «Nyɔɔŋgʉ́
woó bəńɔŋ̂ omínyɔŋʉ̂ bwô bʉ́sə na tɔɔ́ń,
bwə́ ŋgə cɛɛl lésha nə wo.» 48Yésus mú
bɛşa nə nɛ ́ nə:́ «Nyɔɔŋgʉ́ waamə̂ wə́ zə?
Omínyɔŋʉ̂ báamə́ wə́ ozə?́» 49A músə
sɛɛ́ḿb mbwə̂ ŋgɛɛ *ómpwíín bɛ ́ dɨ.́ Nyə
nə:́ «Dʉgá, nyɔɔŋgʉ́ waamə́ nə omínyɔŋʉ̂
báamə,́ bwə́ wə́ ɔǵa! 50 fMuud yɛŝh mə́
dʉ sá sâ Sɔɔ́ŋ́gʉ́ waamə́ a gwɔẃ mə jɨɨ́
yɛ,́ nyə wə́ jɨ ́ mínyɔŋʉ̂ waamə,́ ŋkí kɔɔ́ĺ
waamə́ ŋkí ntâg nyɔɔŋgʉ́ waamə.̂»

Kanda mbɔɔl məmpəg
(Mak 4.1-9; Luk 8.4-8)

13 Nəḿə́ jwɔŵ nɨ dɨ, Yésus nyə a
wú njɔẃ, kə ncindye mâŋ, kə ji

shí. 2Buud bwə́ mú kə sɛɛŋgya nyəd́ɨ ́
ŋkí jág bulya nə ndɛɛ,́ a mú tɔŵ kə
kəwa byɔɔ́ĺʉ́d, kə ji shí, buud bâŋ cíndú.
3A mú ŋgə kənd bwo zhwog mikanda.
Nyə nə bwo nə:́ «Ŋgwɔĺ mbɔɔl məm-
pəg nyə á zə kə myɛɛg mpəg. 4 Ja á mə́
ŋgə myɛɛg yí, nyúl mpúmə́ í mə́ shugʉla
zhɨɨ́ ́ nə zhɨɨ.́ Inunú í mú zə, zə shîn lúú
nywô. 5Nyúlʉ́gá í mú shugʉla shí á mək-
wóógʉ́d, kú nə fwámɛ́ məńdəlú cínɔŋg.
Í mú nəḿə́ lɛɛl wéésh míŋgwu, nəcé
məndəlú mə́ á shígɛ ́ fifə. 6Njɨ, ja yásə́
í mə́ faan yí, miŋgwu mi mpwásə́ mí
mú jígə, shîn shwáás nəcé kú nə fwámɛ́
míkɔɔ̧ļə.́ 7Nyúl mpúmə́ í mú shugʉla
íbiin-bíinʉd. Ibiin-bíin byɔɔŋg í mú lɛɛl
juwo nə́ ndɛɛ ́ káda íkɔ̧ĺə í mpəg. 8Njɨ,
nyúl mpúmə́ í á shugʉla shí átʉtagʉ́ dɨ,̂ í
mú ŋgə wúmə, dʉ́ga shug wúmə íbumə́
təd, dʉ́ga ibumə́ məwûm məśaman,
dúlʉ́gá məwûm məĺɔɔ́l.» 9 gYésus mú cɨ
nə bwo nə:́ «Muud jɨ ́ nə məlwə̂ mə́ gwág
yɛ,́ a gwág.»

‡‡12:42 məkɔɔ́ĺ mə́ jwɔŵ: Ciyá nɨ í kə́ nə́ Sud; wo é kwey fɛɛ́ĺ-fɛɛ́ĺí yé ŋkɔw á ofɛɛ́ĺ-
fɛɛ́ĺí ɔ́ íciyá dɨ.̂
b12:40 Zhn 2.1; Mat 27.63 c12:41 Zhn 3.5 d12:42 1Oj 10.1-10
e12:45 2Pr 2.20 f12:50 6.10 g13:9 11.15

Nəcé jɨ ́Yésus ŋgə jɨɨ́ǵʉli míkanda dɨ ́yí
(Mak 4.10-12; Luk 8.9-10)

10 *Ompwíín bɛ ́ bwə́ mú shísh nyəd́ɨ,́
kə jí nyə nə:́ «Nəcé jɨ ́ wó ŋgə́ jɨɨ́ǵʉli
buud míkanda dɨ ́ yí.» 11Yésus mú bɛşa
nə bwo nə:́ «Jísə nəcé Zɛmbî nyə a mə́
sá nə́ bɨ báá mpúg mindímba myâ Faan
á gwɔŵ; njɨ nyə a shígɛ ́ sá bɔɔ́ĺʉ́gá ntɔ.́
12 hMuud jɨ ́ nə baalɛ ́ fʉg yɛ,́ Zɛmbî mə
bá kwádʉlə nyə nywo, a músə bul ny-
iŋgə bə nə ndɨ.̂ Njɨ nyɔɔŋg cúgɛ́ nə ndɨ ́
yɛ,́ Zɛmbî mə bá mɛɛl yîl nyə bʉ́baalɛ ̂ á
jɨ ́ nə ndɨ ́ yí.¶¶ 13Mə ŋgə jɨɨ́ǵʉli bwo nə
mikanda nəcé bʉ́sə bwə́ tɛɛm kənd mísh,
bwə́ kú dʉ́g, bwə́ tɛɛm gwágʉlə, bwə́ kú
gwág kú nəḿə́ wámbʉlə. 14 iNtɔ́ kɛɛ́l mə́
Zɛmbî, Izayí nyə á cúndə yí, í mú bwəma
shú dáŋ. Kɛɛ́l dɔɔŋg dɨ ́ nə:́
Bɨ mə bá dʉ kənd məĺwə,̂ njɨ bɨ kú bwɛlɛ

wámbʉlə;
bɨ ́ dʉ kənd mísh, njɨ bɨ kú bwɛlɛ dʉ́g;
15nəcé kúl búúd ga í mə́ shîn lal mílâm,
bwə́ mə́ shîn juwal məĺwə,̂
wə́ búdal mísh;
nə́ mísh máŋ mə́ á bá dʉ́g,
məlwə̂ máŋ mə́ á bá gwág,
milâm myáŋ mí á bá wámbʉlə.
Ŋkwuŋgá bwə́ á bá cɛńd kuú njɔɔnd,
nə́ ndɛɛ ́ mə mú lwag bwo.»

16Yésus mú cɨ nə *ompwíín nə:́ «Bɨ
bâŋ, mísh mʉ́n mə́ mə́ jəla nəcé mə́ ŋgə
dʉ́g; məlwə̂ mʉ́n jəla nəcé mə́ ŋgə gwág.
17 jBʉ́bəĺɛ ́ mə́ jaaw bɨ ́ nə,́ zhwog *buud
ɔ mícúndə́ nə otʉ́təlí ɔ́ búúd bwə́ á bə
nə yéésh nə́ bwə́ dʉ́g sâ bɨ ́ ŋgə́ dʉ́g yí,
njɨ bwə́ áshígɛ ́ dʉ́g. Bwə́ á bə nə yéésh
nə́ bwə́ gwág sâ bɨ ́ ŋgə́ gwág yí, njɨ bwə́
áshígɛ ́ gwág.»

Fɛɛ́ĺ-fɛɛ́ĺí á kanda mbɔɔl məmpəg
(Mak 4.13-20; Luk 8.11-15)

18 «Kagá gwágʉ́lə nda kanda mbɔɔl
məmpəg í kə́ nə.́ 19Múúd mə ká bə nə,́
a gwágʉlə Kɛɛ́l á Faan á gwɔẃ njɨ a kú
wámbʉlə, Mbʉ́wʉ́lú múúd nyə é zə, zə
yîl nyə mpəg í ámə kə lámʉ́d yí: ntɔ́
jɨ nə́ nyɨńɨ ́ jisə tâŋ mpəg í á shugʉla
zhɨɨ́ ́ nə zhɨɨ ́ yí. 20Muud jísə́ tâŋ nda
mpəg í á shugʉla shí á məkwóógʉ́ dɨ ́
yɛ,́ jísə nyɔɔŋg jɨ ́ nə,́ a gwág Míləśʉ́ mí
Zɛmbî, a ləǵ myə nə məshusʉg; 21njɨ
a kú nə mikɔɔ̧ļə́ nyəd́ɨ ́ cʉgʉd, a kú wá
nadâ, á bɛ̧ Míləśʉ́ mí Zɛmbî njɨ kʉ́kʉ́l
baan, á ká nəḿə́ bwəma nə məntágʉla
ŋkí cúwʉ́lí nəcé Míləśʉ́ mí Zɛmbî, a julə
nyúul. 22 kMuud jísə́ tâŋ nda mpəg í á
shugʉla íbiin-bíin dɨ ́ yɛ,́ jísə nyɔɔŋg á nə,́
a gwág Míləśʉ́ mí Zɛmbî, njɨɨ,́ yágʉ́wó
ísâ yâ mâŋ mwɔŵ, nə wɨɨ́ḿbʉ́lə məb́ii í
mú zə káda Míləśʉ́ mí Zɛmbî, mí mú bə
nda wúmə. 23Muud nywáá jísə́ tâŋ nda
mpəg í á shugʉla shí átʉtagʉ́ dɨ ́ yɛ,́ jísə
nyɔɔŋg á nə,́ a gwág Míləśʉ́ mí Zɛmbî,
a wámbʉlə myə, a mú wúmə, dúl shug
wúmə íbumə́ təd, dúl məwúmməśaman,
dúlʉ́gá məwúm məĺɔɔ́l.»

Kanda bɔẃ-bɔŵ ká
24Yésus nyə á nyiŋgə nəḿə́ kənd buud

wúl kanda nə:́ «Faan á gwɔŵ dʉ́sə nda
lâŋ ga: Ŋgwɔĺ múúd nyə á zə sá fambə,́ a
myɛɛg jɔ̧ mpəg ídʉ̂w. 25Njɨ, mpwó-bulú,
búúd bɛŝh bwə́ njúl ígwəd́ ɨɨ,́ wúl zhízhíŋ
músə zə bɛ̧ gúl bɔẃ-bɔŵ ká na fambə́ nɨɨd́
nə́ ndɛɛ ́ a mú kyey. 26 Ja mpəg í á kɔ̧,́ í
wá məb́əga yí, bɔẃ-bɔŵ ká í á kɔ̧́ nəḿə,́ í
músə nyîn. 27Nə́ ndɛɛ,́ aməd́ɨ ́ fambə́ os-
ɔɔ́l ɔ́ məśáal bɛ ́ bwə́ mú kə jî nyə nə:́

¶¶13:12 Na ŋgə cɛɛl cɨ nə:́ muud jɨ ́ nə yéésh nə́ a kyey nə fʉg mə́ Zɛmbî yɛ,́ nyə é
nyiŋgə bul bə nə fʉg nyɔɔŋg; muud cúgɛ́ nə yéésh jɔɔŋg yɛ,́ nyə é ŋgə yida jímbal
bʉ́baalɛ ́ fʉg á jɨ ́ nə ndɨ ́ yí.
h13:12 25.29 i13:14 Iza 6.9-10; Yuá 12.40; Mis 28.26-27
j13:17 1Pr 1.10-12 k13:22 1Tm 6.9-10

“Mása, ŋgaá wo á bɛ̧ njɨ mpəg ányuny-
waâ wódɨ ́ fambə?́ Ká, bɔẃ-bɔŵ káá jâŋ í
ŋgə wú ŋgow?” 28A mú bɛşa nə bwo nə:́
“Wúl zhízhíŋ wâm wə́ í á jəla nə zə sá
ntʉ́nɨ.” Bwə́ nə nɛ ́ nə:́ “Ye sə́ kəǵ tɨ ́ yîl
íkáá byɔɔŋgʉ̂?” 29Nyə nə:́ “Mbɔ!̂ Kúgá
kə. Bɨ á bá ŋgə bəd́ʉga ikáá nə fwámɛ́
ídʉ̂w, byɛŝh í mú ŋgə tʉ̂w. 30 lBɨd́ʉ́gá
idʉ̂w nə káá abʉ́bɔŵ byɛŝh í wɨýʉ́g, kə
wɔɔ́ś ja búúd bwə́ bá zə saag ídʉ̂w yí.
Mə é bá cɨ nə buud bɔɔŋg nə́ bwə́ tɛɛ́d́ʉ́g
tɨ ́ íkáá í abʉ́bɔŵ, bwə́ wɔɔ́lə byo mimb-
woomb, kə bá jígal. Bwə́ ka tɛɛm zə kwɔś
ídʉ̂w, kə wá ŋkundád.”»

Kaanə́ búbumə́ mpəg
(Mak 4.30-32; Luk 13.18-19)

31 mYésus nyə á nyiŋgə kənd bwo
wúl kaanə́ nə:́ «Faan á gwɔŵ dʉ́sə nda
búbumə́ *mutárʉd ŋgwɔĺ múúd nyə á
myɛɛg nyəd́ɨ ́ fambə́ yí. 32 nBúbumə́ jɔɔŋg
wə́ í búl cwáágʉwo nə bíl íbumə́ í məḿ-
pəg byɛŝh. Njɨ ja í dʉ́ kɔ̧́ yí, í dʉ gwaa cɔ̧́
mɔɔ́ĺʉ́gá məḿpəg mâ fambə;́ í bə fwámɛ́
lɨĺɨɨ́,́ inunú zə ji nyəd́ɨ ́ mílɔẃʉd.»

Kaanə́ ləvur
(Luk 13.20-21)

33 oA mú nyiŋgə kənd wúl kaanə́ nə:́
«Faan á gwɔŵ dʉ́sə nda fuú *ləvur. Ja
múdá mə́ ŋwa wə, a fugə nə məmpɨɨ ́
mə́ ŋgug bʉlɛd́ məĺɔɔ́l yí, í é sá nə́ ŋgug
wɔɔŋg wɛŝh í búndɔwʉg.»
Nəcé jɨ ́ Yésus ŋgə́ jɨɨ́ǵʉli míkaanəd́ yí

(Mak 4.33-34)
34 pYésus nyə á ŋgə cɨ buud isâ ínɨ

byɛŝh míkaanəd́, nyə a shígɛ ́ dʉ bwɛlɛ
lás nə bwo kú kənd kaanə.́ 35 qNyə á ŋgə
sá ntɔ́ nə́ iciyá í ŋgwɔĺ *múúd micúndə́ í
bwəḿag mbií nyə á cilə yí, nə:́

Mə bá lésha nə bwo míkaanəd́.
Mə bá wéésh isâ búúd bwə́ afwóyɛ́ bwɛlɛ

mpu tɛ ́ Zɛmbî nyə á fwɔ̧ shí yí.
Fɛɛ́ĺ-fɛɛ́ĺí á kanda bɔẃ-bɔŵ káá

36Yésus músə wú kʉ́l búúd bwə́ á bə
áncuncuma yí, kyey kə njɔẃ. *Ompwíín
bɛ ́ bwə́ mú shísh nyəd́ɨ.́ Bwə́ nə nyə
nə:́ «Fɛɛ́ĺʉ́g sə́ kanda á bɔẃ-bɔŵ káá í
á bə fambə́ yí.» 37A mú bɛşa nə bwo
nə:́ «Muud nyə á myɛɛg jɔ̧ mpəg ídʉ̂w
yɛ,́ nyə wə́ *Mwân mə Múúd. 38 Fam-
bə́ wə́ shí búúd bwə́ njúl ga. Jɔ̧ mpəg
wə́ buud bʉ́sə́ Faan á gwɔẃʉ́d wá. Bɔẃ-
bɔŵ íkáá wə́ buud bwə́ ŋgə bɛ̧ Mbʉ́wʉ́lú
múúd wá. 39Zhízhíŋ í á bɛ̧ bɔẃ-bɔŵ íkáá
wə́ Njwû məjamb. Saagʉ́lə bwə́ bá saag
ídʉ̂w fambə́ yí, wə́ məśhíné mə́ shí. Buud
bwə́ bá saag wá, bwə́ wə́ *wəéŋgəles.
40 rNda bwə́ dʉ tɨ ́ íkáá í abʉ́bɔŵ, bwə́
jígal byo bágəd́ nə,́ ntɔ́ nəḿə́ wə́ í bá
bə məshíné mə́ shí dɨ ́ yɛ.́ 41 sMwân mə
Múúd mə bá ntɨ wəéŋgəles bɛ,́ bwə́ zə́
bigas Faan dɛ,́ bwə́ mú yîl búúd bwə́ ŋgə́
ndêny bɔɔ́ĺ məláámb wá, nə bɔɔŋg bʉ́sə́
kú bísh məćɛɛ̧ ̧ wá. 42 tBwə́ kə́ kʉl bɛŝh
kuda ánʉ́nɨ ̂ dɨ.̂ Bwə́ bá bə cínɔŋg, njɨ
bwə́ ŋgə́ bwam nə məyə.̂ 43 uNtɔ́ otʉ́təlí
ɔ búúd wâ Zɛmbî bwə́ bá dʉ faan nda
yásə́ Faan mə́ Sɔɔ́ŋ́gʉ́ wáŋʉ́d. Muud jɨ ́ nə
məĺwə̂ mə́ gwág yɛ,́ a gwág.»

Kanda jimə́ lʉ́ sâ
44 v«Faan á gwɔŵ dʉ́sə nda gúl jimə́

lʉ́ sâ jísə́ shwoó dɨ ́ gúl fambə́ yí. Muud
mə́ kwey gwo yɛ́ a nyiŋgə mpu shweel
gwo. A músə kə nə məshusʉg, a kə kusha
məb́ii mɛ́ mɛŝh nə́ ndɛɛ ́ a mú kə kusə
fambə́ jɔɔŋg.»

l13:30 3.12; Mbʉ́ 14.14-15 m13:31 17.20; Luk 17.6 n13:32 Eze 17.23
o13:33 1Kr 5.6; Gal 5.9 p13:34 13.10-17 q13:35 Sôm 78.2
r13:40 7.19; Yuá 15.6 s13:41 24.31; Mak 13.27 t13:42 8.12
u13:43 Dan 12.3; OoM 5.31; Mat 11.15 v13:44 Flp 3.7-14

Kaanə́ kwóógʉ́ álal-kus
45 «Faan á gwɔŵ í nyiŋgə nəḿə́ bə nda

lâŋ ga: ŋgwɔĺ múúd nyə á dʉ kusə ijimə́
í məḱwóógʉ́ bwə́ dʉ lúlə ísâ í nyaŋgá nə
ndɨ ̂yí, nə́ a kə́ dʉ kusha. 46Muudwɔɔŋgʉ̂
mú ka kwey dɔɔŋg í búl bə nə mfíí cɔ̧́
mɔɔ́ĺʉ́gá mɛŝh yí, a músə kə kusha ísâ
byé byɛŝh nyə á bə nə ndɨ ̂ yí, kə kusə
kwóógʉ́ dɔɔŋg.»

Kaanə́ wód
47 «Faan á gwɔŵ í nyiŋgə nəḿə́ bə nda

wód bwə́ mə́ wusə məj́úwód yí. Í bii
óshû mímbií mímbií. 48 Ja í mə́ lwánd
yí, bwə́ mú julə, kə nə dwo cíndú. Bwə́
mú kə ji shí, fɛɛ́śh fwámɛ́ óshû, wá mí-
maŋgad. Bwə́ yîl óshû ɔ́ abʉ́bɔŵ, myaas.
49Ntɔ́ nəḿə́ wə́ í bá bə məshíné mə́ shí dɨ ́
yɛ.́ *Wəéŋgəles bwə́ bá bɛɛ́ǵ mimbíya mi
búúd bəńɔŋ̂ otʉ́təlí ɔ́ búúd. 50 wBwə́ bá
kʉl ósɔɔ́l ɔ́ məb́ɔŵ kuda ánʉ́nɨ ́ dɨ.̂ Cínɔŋg
mə bá bə bwo, njɨ bwə́ ŋgə́ bwam nə
məyə.̂»

51Yésus mú jí *ompwíín bɛ ́ nə:́ «Ye bɨ
shí mpu gwág ísâ ínɨ byɛŝh?» Bwə́ nə:́
«Haaw.» 52Nyə nə bwo nə:́ «Gwə́ wə́ mə́
jaaw bɨ ́ nə,́ Yɨɨ́ǵʉli məcɛɛ̧ ̧ yɛŝh mə́ jɨɨ́ǵ
isâ yâ Faan á gwɔŵ yɛ,́ a jɨ nda ŋgwɔĺ
sɔɔ́ŋ́gʉ́ jísə́ nə jɔ̧ kwɔɔ̧z̧ʉ́ yɛ.́ A jɨ nə ŋkul
wéésh ísâ í acwúlû nə í agúgwáan cínɔŋg
kwɔɔ̧z̧ʉ́ dɔɔŋgʉ́d.»
Buud ɔ́ Nazarɛt̂ bwə́ abúgʉ́láyɛ ́ Yésus

(Mak 6.1-6; Luk 4.16-30)
53 xJa Yésus mə́ shîn jɨɨ́ǵʉli búúd nə

mikanda mínɨ yí, a mú wú na, 54 ykə
nyəd́ɨ ́ kwáádə.́ A mú ká dʉ yə búúd
minjɨɨ́ǵʉ́lá bwəd́ɨ ́ *mpáánzə́ minjɨɨ́ǵʉ́lá,
mbií í á nə́ buud bɛŝh bwə́ á dʉ káam,

bwə́ nə:́ «Dʉ́ga váál fʉ́g nə dʉ́ga váál
*məśhimbá í á wú nyə ŋgow? 55 zMwân
mə́ kábíndá dɨ ́ ɛǵa? Nyɔɔŋgʉ́ dɨ ́ Maríya?
Omínyɔŋʉ̂ bɛ ́ wə́ *Yákwab bəńɔŋ̂ Yósɛb
nə Shímun nə Yûdə? 56Ŋgaá, okɔɔ́ĺ bɛ ́
bɛŝh bʉ́sə wa səd́ɨ?́ Məma ísâ ínɨ byɛŝh
í á wú nyə ŋgow?» 57 aA mú bə bwo
kwal-bɔɔgʉ́. A mú ka zə cɨ nə bwo nə:́
«*Muudmicúndə́ mə́ dʉ nəḿə́ bwəma nə
mpyóŋ njɨ nyəd́ɨ ́ kwáádə́ nə nyəd́ɨ ́ njɔẃ
búúdʉd.» 58Ntɔ́ Yésus nyə a shígɛ ́ bul sá
məshimbá cínɔŋg, nəcé buud kú *búgʉla
nyə.

Shwɨy mə Yuánɛs Nduu-buud
(Mak 6.14-29; Luk 3.19-20; 9.7-9)

14Mwɔŵ mɔɔŋgʉ̂ dɨ, Herod á
Tatarâk§§ nyə á gwág bwiiŋgyá

mə́ Yésus, a mú ka cɨ nə osɔɔ́l ɔ́ məśáal
bɛ ́ nə:́ 2 b«Yuánɛs Nduu-buud mə́ gwûm.
Sâ jɔɔŋg wə́ á músə́ nə mpífə́ á ŋgə́ sá
*məshimbá ntʉ́nɨ nɨ.»

3 cHerod nyə á cɨ ntɔ́ nəcé nyə á bii
Yuánɛs Nduu-buud, wɔɔ́lə nyə məŋkəda,
wá nyə mímbwug dɨ ́ nəcé ləśʉ́ mə́
Herodyâd, mudá mə́ mínyɔŋʉ̂ yé Fílíp.
4Nəcé Yuánɛs Nduu-buud nyə á jum
Herod nə:́ «Wo ajəĺáyɛ ́ nə ŋwa mudá ɛńɛ
nə́ wo bâ.» 5 dHerod nyə á ka dʉ cɛɛl gwú
Yuánɛs, njɨ a ká dʉ fúndə buud nəcé nda
bwə́ á dʉ gwɔ̧ɔ̧́ Yuánɛs nə́ a jisə *muud
micúndə́ nə.́

6Nə́ ndɛɛ,́ jwɔŵ Herod nyə a təl̂ zaŋ
byélé dɛ ́ yí, shilə mə́ Herodyâd í á zə
sáág cwánʉ́d, Herod músə bul gwág nyə
nywa. 7A mú kaag shilə nɨ nə:́ «Mə é
fáágʉlə wo sá jɛŝh wó é gwáámb mə yí.»
A kɛɛn ŋkaanə́ kaagʉ́lə nyə ntɔ.́ 8 Shilə nɨ
músə bɛ̧ íshwambʉlə í nyɔɔ́ŋ́gʉ̂, nyə nə

§§14:1 Tatarâk: Ciyá nɨ í cugɛ ́ ciyá məḱaa; njɨ í kə́ nə́ «ŋgwəḿʉna nyə á ŋgə jwú nə
mpál nɔ̧̂ á ŋkúmba faan yɛ»́. Dʉ́gʉ́g nəḿə́ Luk 3.1; 19; 9.7; Mis 13.1.
w13:50 8.12 x13:53 7.28 y13:54 Yuá 7.15 z13:55 Yuá 6.42
a13:57 Yuá 4.44 b14:2 16.14 c14:3 Ləv 18.16; 20.21; Luk 3.19-20
d14:5 21.26; Mak 11.32; Luk 20.6

Njwú-buud nə:́ «Yəǵ mə lúú mə́ Yuánɛs
Nduu-buud yáásəd́ wa kɨḱɨdɨǵa.»

9Njwú-buud músə gwág ŋgwóómbʉ́lú
wɔɔŋgʉ̂ cɛy lámʉ́d; njɨ nda nyə á bwey
kɛɛn ŋkaanə́ mísh mə́ ójóŋ dɨ ́ nə,́ a mú
magʉlə nə́ bwə́ yəǵ nyə. 10A mú kənd
múúd njɔẃ mímbwug, kə cígə Yuánɛs
cʉ́ŋ. 11Bwə́ músə zə nə lúú yé yáásəd́, zə
yə shilə nɨ, a músə kə nə wə, kə cwám-
bʉlə nyɔɔ́ŋ́gʉ̂. 12Ompwíín ɔ́ Yuánɛs bwə́
músə kə ŋkɛn̂y kug nyúul, kə dʉl. Bwə́
mú kə nə lâŋ kə jaaw Yésus.

Yésus mə yə́ búúd idʉ̂w
(Mak 6.30-44; Luk 9.10-17; Yuá 6.1-15)

13 eJa Yésus nyə a gwág mbii Herod
nyə á ŋgə təd́ʉga yí, nyə a wú cínɔŋg, kə
kəwa byɔɔ́ĺʉ́d kyey nə́ a kə́ ji nyəḿɛf́wó
bugád kʉ́l búúd bwə́ cúgɛ ́ yí. Njɨ buud
bwə́ mú mpu ntɔ,́ bwə́ músə zə áncun-
cuma, bwə́ ŋgə́ zhu míŋgwəĺa, bwə́ ŋgə́
kyey ncindye nə ncindye ŋgəĺə bɛ̧ nyə.
14 fJa á mə́ shulə byɔɔ́ĺ dɨ ́ yí, a mú dʉ́g
məŋ́kúmbə mə búúd məńɨ; a mú gwág
bwo cɛy lámʉ́d, a músə lwag mimbəl̂
myáŋ. 15 Ja kugʉ́ mə́ bii shí yí, *ompwíín
bwə́ mú shísh nyə kúnə-́kúnə, kə cɨ nə
nyə nə:́ «Sə́ bʉ́sə wa bugád, kugʉ́ nəḿə́
ɔǵa, bɨd́ʉ́g məŋ́kúmbə mə búúd məǵa,
bwə́ kəǵ məḱwáádə,́ kə kusə sâ mə́ də.̂»
16Yésus mú bɛşa nə bwo nə:́ «Í ajəĺáyɛ ́ nə́
buud ɔńɨ bwə́ kəǵ. Bɨmɛf́wó, yəǵá bwo
sâ mə́ də.̂» 17Ompwíín nə nɛ́ nə:́ «Sə́
cugɛ ́ nə sâ wa, njɨ ibʉlɛd́ itɔɔ́n nə oshú
óbá.» 18Nyə nə bwo nə:́ «Zəgá mə nə byo
wa.» 19A mú cɨ nə buud bɛŝh nə́ bwə́ jíg
shí ákándad. A mú ka ŋwa íbʉlɛd́ itɔɔ́n
nə oshú óbá ɔńɨ, a bʉ̂n mísh gwɔŵ, yə
Zɛmbî akíba. A músə fɛŷ íbʉlɛd́, yə omp-
wíín. Ompwíín bwə́ músə kə kaaw búúd.
20 gBuud bɛŝh bwə́ mú də, jílə, idʉ̂w lʉ́g.
Byɔɔŋg í á lʉ́g yí, í músə lwánd məb́-

wumú wûm nə məb́á. 21Buud bwə́ á də
wá, bwə́ á jee bə budûm otɔɔ́śhin ótɔɔ́n,
kú lɔ̧́ búdá nə ikágə.́

Yésus mə́ kyey məj́úwó dɨ ́ gwɔŵ
(Mak 6.45-52; Yuá 6.16-21)

22Nəḿə́ njɨ í á shîn yí, Yésus nə *omp-
wíín nə́ bwə́ kəẃag byɔɔ́ĺʉ́d, bwə́ lɨɨ́ńág
kə nyə shwóg mâŋ faŋwíny tɛ ́ nyə é ŋgə
fwo bɨd́ zhwog buud bwə́ á bə ɔńɨ yí.
23 hYésus mú shîn bɨd́ búúd, a músə bád
mbʉ́ŋʉ́d nyəḿɛf́wó nə́ a kə́ jəgʉla nə
Zɛmbî. Bulú mú zə yínd a njúl cíndú
nyəmɛ.́ 24Byɔɔ́ĺ dâŋ í á bə í mə́ wú
bwúŋʉ́d fwámɛ́ cé. Njɨ ikwɔ̧́ í á ŋgə bul
jág ntágʉlə bwo nəcé ŋkwɔ̧̂ nyə á ŋgə
yida wú kɔɔ́ḿb bwə́ á ŋgə kə yí. 25 iŊgɛɛ
míŋgwûm mí kúwo mí ashúshwóógʉ́ dɨ,
a músə zə bɛ̧ bwo, a ŋgə́ kyey nə məkuú
məj́úwó dɨ ́ gwɔŵ.

26 jJa ompwíín bwə́ mə́ dʉ́g a ŋgə́ kyey
nə məkuú məj́úwó dɨ ́ gwɔŵ yí, bwə́ mú
jág bul fúndə, bwə́ ŋgə́ təd́ʉga nə́ jísə
*jîm. Bwə́ músə ka ŋgə bul bwú óŋkwi-
imbyê nə ifwaas. 27Njɨ Yésus mú lɛɛl cɨ
nə bwo nə:́ «Səlʉgá milâm shí. Mə wə́
ɛńɛ, kúgá fúndə.»

28Pyɛr̂ mú cɨ nə nyə nə:́ «Ŋkí jísə wo,
cɨɨǵ nə́ mə kyéyʉg məj́úwó dɨ ́ gwɔŵ zə
nûŋ wódɨ.́» 29Yésus mú cɨ nə nyə nə:́
«Zaág.» Pyɛr̂ mú wú byɔɔ́ĺʉ́d, a músə ŋgə
kyey məj́úwó dɨ ́ gwɔŵ, ŋgə kə wə́ Yé-
sus. 30 kNjɨ, ja á mə́ dʉ́g nda ŋkwɔ̧̂ ŋgə́
bul kuŋg nə,́ a mú nyiŋgə bə nə ifwaas,
a mú tɛɛ́d́ nyasʉlálə məj́úwód, a músə
lɛɛl kɨm̂ nə:́ «Yé Dâ, cʉgʉg mə.» 31 lYésus
mú nəḿə́ lɛɛl sɛɛ́ḿb mbwə,̂ kə bií nyə.
A mú cɨ nə nyə nə:́ «Búgə́ gwô jɨ ́ ná ŋkí
tag. Nəcé jɨ ́ wo ámə sá məshwán yí?»
32Bwə́ músə kəwa byɔɔ́ĺʉ́d, ŋkwɔ̧́ mú
ntâg shîn. 33 mBɔɔŋg bwə́ á bə byɔɔ́ĺʉ́d
wá, bwə́ mú kúd Yésus məbwóŋ shí, yə

e14:13 15.32-39 f14:14 9.36 g14:20 2Oj 4.43-44 h14:23 5.1; Luk 5.16
i14:25 Zhb 9.8 j14:26 Luk 24.37 k14:30 8.26
l14:31 6.30; 8.26; 16.8; 17.20; Luk 12.28 m14:33 16.16; 27.54; Mak 15.39

nyə gúmə,́ bwə́ nə:́ «Wo jɨ bəĺɛ bə *Mwân
mə́ Zɛmbî.»

34Bwə́ mə́ shîn lɨɨ́ńa mâŋ, bwə́ mú
jé lɔɔm á Genezarɛt̂. 35Buud wâ kʉ́kʉ́l
jɔɔŋg bwə́ mə́ yag Yésus, bwə́ mú kyey
nə lâŋ məńd mâ kúnə-́kúnə mɛŝhʉd.
Buud bwə́ mú zə nyə nə mimbəl̂ myɛŝh.
36 nBwə́ mú tɛɛ́ǵ nyə məbwə̂ nə́ a bɨd́ʉ́g
nə́ bwə́ jísɔẃʉ́g ŋgə kúnya njɨ nə *mb-
waag káándə́ yé. Bɔɔŋg bwə́ á ŋgə kúnya
nə nyə wá bwə́ mú ŋgə yâl.

Məfúlú mə́ ímpáámbə́
nə məcɛɛ̧ ̧ mə́ Zɛmbî

(Mak 7.1-23)

15 Bɔɔ́ĺ *Ofarizyɛŋ̂ nə *Oyɨɨ́ǵʉli ɔ́
məćɛɛ̧ ̧ bwə́ á wú Yurʉ́səlɛm wá,

bwə́ á ka shísh wə́ Yésus, kə cɨ nə nyə nə:́
2 o«*Ompwíín bwô bwə́ ŋgə ntɔ̧ məcum
mə́ ímpáámbə,́ bwə́ ŋgə də kú gusa məb́-
wə.̂ Jɨ ́ í sá ntɔ?́» 3Yésus mú bɛşa nə
bwo nə:́ «Nəcé jɨ ́ bɨ ́ bâŋ ŋgə́ ntɔ̧ mpəńdí
mə́ Zɛmbî, bɨ ŋgə́ yida baagʉlə məcum
mə́ ímpáámbə́ yí? 4 pZɛmbî nyə á cɨ nə:́
“Gúmálʉ́g sɔɔ́ŋ́gʉ́ woó nə nyɔɔŋgʉ́ woó.”
A nyiŋgə nəḿə́ cɨ nə:́ “Múúd mə ká
lweem sɔɔ́ŋ́gʉ́ yé ŋkí nyɔɔŋgʉ́ yé, bwə́
jəlá nə gwú múúd wɔɔŋgʉ̂.” 5Njɨ bɨ bâŋ
bɨ ́ ŋgə cɨ nə:́ “Múúd mə ká jaaw sɔɔ́ŋ́gʉ́
ŋkí nyɔɔŋgʉ́ nə:́ ‘Sâ mə ámə nywá kwíínd
wo nə ndɨ ́ yí í músə məyəńa shú mə́
Zɛmbî,’ 6 í cúgɛ ́ bwɛlɛ bə múúd wɔɔŋgʉ̂
obʉlʉga nə́ a yəǵ sɔɔ́ŋ́gʉ́ ŋkí nyɔɔŋgʉ́
gúmə.́” Ŋgaá nə́ bɨ ́ ŋgə sá nə́ Miləśʉ́
mí Zɛmbî mí bəǵ ŋkʉ́ŋgʉ́g, məcum mʉ́n
yidá mpu yáág? 7 qBɨ bʉ́sə nə məkəŋ́!
Izayí nyə á bə nə ŋkaam ja nyə á cúndə
shú dʉ́nʉ́d nə:́
8Kúl búúd ga í ŋgə gúmal mə njɨ mímpu

dɨ,́
milâm myáŋ mí njúl shwóg-shwóg nə

mə.

9Wáŋ ŋgəĺə ságʉsə bwə́ ŋgə́ ságʉsə mə
yí wúsə ntɔ́ ŋgwas.

Bwə́ ŋgə yida jɨɨ́ǵʉli buud minjɨɨ́ǵʉ́lá
myâ məmpəńdí mə́ búúd.»

10Yésus músə ka yid, lésha nə buud
bwə́ á bə cínɔŋgʉ́ áncuncuma wá, nyə nə
bwo nə:́ «Bɛńyʉ́gá məlwə,̂ mpu gwágʉlə.
11 rSâ í dʉ nyíi múúd mpu dɨ ́ yí, gwə́
dɨ ́ í dʉ wá múúd məlwaagʉwo mísh mə́
Zɛmbî dɨ;̂ njɨ sâ í dʉ yida wú múúd mpu
dɨ ́yí, gwə́ wə́ í dʉ wá nyə məlwaagʉwo.»

12Ompwíín bwə́ mú shísh nyəd́ɨ ́ kúnə-́
kúnə, kə cɨ nə nyə nə:́ «Ye wo mpú nə́
ləśʉ́ wó ámə lás nɨ í ámə bul ntágʉlə
Ofarizyɛŋ̂?» 13A mú bɛşa nə bwo nə:́
«Sâ jɛŝh sɔɔ́ŋ́gʉ́ waamə́ nyə a shígɛ ́ bɛ̧
yí, í bá tʉ̂w nə mikɔɔ̧ļə.́ 14 sBɨd́ʉ́gá bwo.
Bʉ́sə wəancím-ncîm, bwə́ ŋgə bii bɔɔ́ĺ
wəáncím-ncîm mbwəd́ nə́ bwə́ jaand nə
bwo. Ŋkí ŋgwɔĺ áncím-ncîmmə́ jaand nə
ŋgwɔĺ, bɛŝh bwə́ é bʉ́la bɨɨ́d́.»

15Pyɛr̂ músə cɨ nə nyə nə:́ «Fɛɛ́ĺʉ́g sə́
mpwokwoond nɨ.»

16Yésus mú lás nə:́ «Ye bɨ bʉ́sə nəḿə́
kú mpu gwág ísâ? 17Ye bɨ agwágɛ́ nə́ sâ
jɛŝh í nyíi múúd mpu dɨ ́ yí, í dʉ kə mwɔ̧̂
dɨ,́ í músə cɔ̧́ kə bɨɨ́d́? 18Njɨ isâ í dʉ wú
múúd mpu dɨ ́ yí, í dʉ zhu lámʉ́d, byó
wə́ í dʉ wá múúd məlwaagʉwo mísh mə́
Zɛmbî dɨ.̂ 19 tNəcé lámʉ́d wə́ bɔẃ-bɔŵ
mítəd́ʉ́gá mí dʉ zhu yɛ,́ nə məgwú mə
búud, nə minɔɔmb, nə jaŋga, nə júwo, nə
yəĺə búúd ompwɛnɛ, nə *bwaasʉ́lə mpu.
20 Isâ í dʉ́ wá múúd məlwaagʉwo mísh
mə́ Zɛmbî dɨ ̂ wə́ ínɨ. Dəĺə ídʉ̂w kú gusa
məb́wə̂ í ádɛ ́ wá múúd məlwaagʉwo.»

Búgə́ mə́ múdá á Kanaan
(Mak 7.24-30)

21Yésus músə wú na kʉ́l nɨɨd́. A músə
kə kɔɔ́ḿb shí á Tir nə Sidon. 22 uŊgwɔĺ
múdá á nûŋ, a njúl shilə Kanaan, mú

n14:36 9.20 o15:2 23.25; Luk 11.38-39 p15:4 MmN 20.12; 21.17
q15:7 Iza 29.13 r15:11 Mis 10.15; 1Tm 4.4; Tit 1.15
s15:14 23.16, 24; Luk 6.39; Rom 2.19 t15:19 Gal 5.19-21 u15:22 20.30-31

ŋgə zə nyəd́ɨ ́ a ŋgə́ kɨm̂ nə:́ «Yé Cwámba,
Mwân mə́ *Dávid, bwɨɨ́ǵʉ́g mə nə́ ŋk-
woŋʉ́. Jamb í mə́ jág bul bii shilə wâm.»
23Yésus mú ji nyə kʉ́l-kʉ̂l. *Ompwíín
bwə́ mú shísh Yésus kúnə-́kúnə, zə cɨ
nə nyə nə:́ «Wɨɨ́ŋ́gʉ́g nyə, a ŋgə sá
káŋgá bɛɛ̧ ̧ĺə sə́ nə ŋkwiimbyê.» 24 vYésus
mú bɛşa nə:́ «Zɛmbî nyə á ntɨ mə shú
íncwəmbɛ í *Izʉrəyɛl̂, í mú ŋgə cwagʉwa
yí.» 25Njɨ mudá ɛńɛ nyɛ músə zə kúd
mpwóómbʉ́ shí wə́ Yésus, jəgʉla nə nyə
nə:́ «Yé Cwámba, shwɔģʉ́ mə.» 26Yésus
mú bɛşa nə nɛ́ nə:́ «Ŋwálə ídʉ̂w í bwân
ɔ́ njɔẃ, wusə yə ómpyə,̂ í anywáyɛ.́»
27Nyə nə Yésus nə:́ «Jísə bəĺɛ bə ntɔ.́
Ká, Cwámba, ompyə̂ bwə́ dʉ nəḿə́ cwála
məḿpulú mə́ dʉ́ kud tʉ́wʉli ómása dɨ ́ shí
má.» 28 wYésus músə cɨ nə nyə nə:́ «Mudá
ɛǵa, wo jɨ nə fwámɛ́ búgə.́ Sâ wó ŋgə́ jɨɨ
yí, í bəǵ nəḿə́ ntɔ.́» Nəḿə́ wəla dɔɔŋgʉ́
dɨ, mwân mə mudá ɛńɛ músə yâl.

29 xYésus músə wú kʉ́l nɨɨd́. A mú ŋgə
bɛ̧ ncindye mâŋ mə́ Galilê nə́ ndɛɛ ́ a kə
bád wúl mbʉ́ŋʉ́d, kə́ ji shí. 30Buud bwə́
mú zə sɛɛŋgya na nyəd́ɨ ́áncuncuma; bwə́
ŋgə́ zə nə buud bwə́ á dʉ nyás wá, nə
wəancím-ncîm, nə wəakúməĺwə̂ nə buud
wâ ijâm, nə míl zhwog mimbəl̂. Bwə́ mú
zə ŋgə bwɨɨ́ǵ myo Yésus dɨ ́ shí məkuú,
a mú ŋgə lwag myo. 31Buud bwə́ á bul
ŋgə káam ifífí ŋgəĺə bəĺɛ lás, buud ɔ́ íjám
bwə́ ŋgə́ bə mpwogɛ,́ bɔɔŋg bwə́ á dʉ
nyás wá bwə́ ŋgə́ kyey kú ná kwo nyás,
wəancím-ncîm bwə́ ŋgə́ mpu dʉ́g; bwə́
mú ŋgə ságʉsə Zɛmbî á Izʉrəyɛl̂.

Yésus mə́ nyiŋgə yə búúd idʉ̂w
(Mak 8.1-10)

32 yYésus músə jɔŵ *ómpwíín bɛ,́ nyə
nə bwo nə:́ «Mə ŋgə gwág buud ɔǵa

ŋkúŋkwóŋʉ́lə nəcé səńɔŋ̂ sə́ mə́ ji mwɔŵ
məĺɔɔ́l, bwə́ cúgɛ ́ ná nə sâ mə́ də.̂ Mə
acɛɛ́ĺɛ ́ nyiŋg bwo ntʉ́nɨ zha, bwə́ á bá kə
tag nə məntʉmbʉli zhɨɨ́d́.» 33Ompwíín
bwə́ mú cɨ nə nyə nə:́ «Sə́ é sá ntʉdɛlɛ ́
nə́ sə́ bəǵ nə bímbí lʉ́ ídʉ̂w mə yə́ zhwog
buud ɔǵa wa bugád?»

34Yésus mú jî bwo nə:́ «Bɨ bʉ́sə
nə ibʉlɛd́ ínɛ?́» Bwə́ nə:́ «Zaŋgbá, nə
bʉ́baalɛ ́ íshúshú.» 35Yésus músə ka cɨ
nə́ buud bwə́ jíg shí. 36Nə́ ndɛɛ ́ a músə
ŋwa íbʉlɛd́ zaŋgbá byɔɔŋgʉ́ nə oshû,
a yə Zɛmbî akíba, a fɛŷ byo ikʉ́l ikʉ̂l,
yə ómpwíín bɛ,́ bwə́ mú kə ŋgə kaaw
buud. 37Muud yɛŝh mú də nə́ ndɛɛ ́ jílə.
Zhwog ikʉ́l í mú lʉ́g tâŋ məkúdə́ za-
ŋgbá. 38Buud bwə́ á də wá, bwə́ á bə
buud otɔɔ́śhin onɔ̧,̂ njɨ budûm kú lɔ̧́ búdá
nə ikágə.́ 39A músə ka bɨd́ nə́ buud
bwə́ nyíŋgəg, nyə mú kəwa byɔɔ́ĺʉ́d, kə
kɔɔ́ḿb shí á Magadan.

Ofarizyɛŋ̂ bwə́ jî shimbá
(Mak 8.11-13; Luk 12.54-56)

16 zBɔɔ́ĺ *Ofarizyɛŋ̂ nə *Osadwisyɛŋ̂
bwə́ á zə jí Yésus njígá məb́-

wəb́ʉ́lán, bwə́ nə́ a lwóg bwo dúl
*shimbá í ŋgə́ zhu gwɔŵ. 2Yésus mú
bɛşa nə bwo nə:́ «Bɨ mə́ dʉ bə, bɨ ́ mə́
ká dʉ́g mpwó-kugʉ́ nə́ joŋ dʉ́sə tɨt́ɨɨ ̂ nə́
zhwuŋ, bɨ nə́ jwɔŵ á mán í bá bə nə́
sáŋ. 3Ŋkí nə,́ kúndə́ mán, bɨ ́ mə́ ká dʉ́g
joŋ ŋkí shila, bɨ ́ mpu nə́ mpú nyə é ny-
wɔ̧.̂ Bɨ mə́ dʉ mpu yag íyuug í joŋ; njɨ
bɨ kú mpu yag sâ í ŋgə́ sɨŷ mwɔŵ məǵa
dɨ ́ yí. 4Mbɛɛ kala búúd í njúl ŋkí bɔŵ,
nə mitəd́ʉ́gá olɨĺɨŋgɨ ̂ í bəĺɛ ́ jí nə́ mə lwóg
bwo shimbá! Bwə́ ábʉ́lɛ dʉ́g dúl shimbá,
njɨ dɔɔŋg í á bə nə Zhwónas yí*.» A músə
wú na bwəd́ɨ,́ kyey.

*16:4 Sâ jɔɔŋg jísə nə́ Zhwónas nyə a já mwɔŵ məĺɔɔ́l mwɔ̧ shúd.
v15:24 10.6; Rom 15.8 w15:28 8.13 x15:29 5.1
y15:32 14.13-21; 9.36 z16:1 12.38-39; Luk 11.16, 29-30; Yuá 6.30

Bɔŵ Ofarizyɛŋ̂ bəńɔŋ̂
Osadwisyɛŋ̂ mínjɨɨ́ǵʉ́lá

(Mak 8.14-21)
5 *Ompwíín bwə́ á wusa ŋwaálə íbʉlɛd́

ja bəńɔŋ́ bwə́ á lɨɨ́ńa mâŋ kə faŋwíny
yí. 6 aYésus mú cɨ nə bwo nə:́ «Jigá
ncə̂ nə *Ofarizyɛŋ̂ bəńɔŋ́ *Osadwisyɛŋ̂
*ləvur wáŋ.» 7 bBwə́ mú ka ŋgə nyímbʉla
bwəḿɛ ́ nə bwəḿɛ ́ nə:́ «A lás ntʉ́nɨ nəcé
nda sə́ shígɛ ́ zə nə ibʉlɛd́ nə.́» 8 cYésus mú
ka mpu sá bwə́ á ŋgə təd́ʉga yí, a mú cɨ
nə bwo nə:́ «Buud bâm tagʉ́lə ná búgə́
jɨń ɛɛ!́ Jɨ ́ təd́ʉ́gá wúsə́ bɨ ́ njɨ nə́ bɨ shígɛ ́
ŋwa íbʉlɛd́ yí? 9 dJɨ ́ bɨ ́mə́ cá gwág ntʉ́nɨ
yí? Ye bɨ anyíŋgəýɛ ́ ná təd́ʉga íbʉlɛd́
itɔɔ́n búúd otɔɔ́śhin otɔɔ́n bwə́ á də yí,
nə bímbí lʉ́ məb́wumú mə́ íkʉ́l bɨ ́ á lʉ́g
nə ndɨ ́ má? 10 eYe bɨ kú təd́ʉga ibʉlɛd́
zaŋgbá búúd otɔɔ́śhin onɔ̧̂ bwə́ á də yí
nə bímbí lʉ́ məḱúdə́ mə́ íkʉ́l bɨ ́ á lʉ́g
nə ndɨ ́ má? 11Nəcé jɨ ́ bɨ ́ mə cá gwág nə́
mə aŋgɛ̂ nə lás ləśʉ́ íbʉlɛd́ yí? Mə ŋgə cɨ
nə:́ “Jigá ncə̂ nə Ofarizyɛŋ̂ bəńɔŋ́ Osad-
wisyɛŋ̂ ləvur wáŋ.”» 12Bwə́ mú ka tɛɛm
mpu gwág nə́ nyə a shígɛ ́ ŋgə lás nə bwo
ləśʉ́ ləvur á ibʉlɛd́. Nyə á ŋgə yida cɨ nə́
bwə́ bɛýʉg minjɨɨ́ǵʉ́lá Ofarizyɛŋ̂ nə Os-
adwisyɛŋ̂ bwə́ ŋgə jɨɨ́ǵʉli myá.

Yésus jisə Mesî
(Mak 8.27-30; Luk 9.18-21)

13 Ja bwə́ mə́ kə jé shí á Sezarê mə
Fílíp yí, Yésus mú ŋgə jí *ompwíín bɛ ́ nə:́
«Buud bwə́ ŋgə cɨ nə́ *Mwân mə Múúd
jisə zə?́» 14 fBwə́ mú bɛşa nə:́ «Bɔɔ́ĺ búúd
bwə́ ŋgə cɨ nə́ jísə Yuánɛs Nduu-buud,
bɔɔ́ĺ nə́ jísə Eli, bɔɔ́ĺʉ́gá nə́ Zheremî ŋkí
ntâg ŋgwɔĺ *múúd micúndə.́» 15Nyə nə

bwo nə:́ «Ká bɨ bâŋ, bɨ ́ ŋgə cɨ nə́ mə jisə
zə?́» 16 gShímun Pyɛr̂ músə bɛşa nə:́ «Wo
jisə *Krîst, *Mwân mə́ Zɛmbî á kuwô»
17Yésus músə nyiŋgə lás, nyə nə Pyɛr̂
nə:́ «Wɛɛ mə́ jəla, yé Shímun Mwân mə́
Zhwónas. Muud dɨ ́ nyə ámə lwágʉlə wo
sâ wó mə́ cɨ nɨ. Sɔɔ́ŋ́gʉ́ wâm jísə́ gwɔẃ
wə́ nyə ámə lwágʉlə wo gwo. 18 hMɛɛ
mə́ ka jaaw wo nə́ wo wə́ Pyɛr̂. Wo mə́
bəĺɛ bə kwóógʉ́. Nda bwə́ dʉ lwɔ̧́ njɔẃ
kwóógʉ́ dɨ ́ gwɔẃ nə,́ mə bá sɛɛŋg *Dɔ̧
lʉ́ óbúgʉla dâm kwóógʉ́ dwô dɨ ́ gwɔŵ.
Tɛɛm bə shwɨy í ábʉ́lɛ ́ sá bwo sâ. 19 iMə
bá yə wo ijuwʉga yâ Faan á gwɔŵ. Sâ
jɛŝh wó bá cɛɛ̧ļə shí ga dɨ ́ yí, í bá ntɔ́
gwɔŵ, jɔɔŋg wó bá wiinzh shí ga dɨ ́ yí,
í bá bə ntɔ́ gwɔŵ.» 20 jNə́ ndɛɛ,́ a mú ka
mpu báásʉlə ómpwíín nə́ bwə́ kú bwɛlɛ
jaaw múúd nə́ a jisə Krîst.

Yésus mə bá yə, a nyiŋgə gwûm
(Mak 8.31-33; Luk 9.22-27)

21 kTɛɛ́d́ na, a músə ka tɛɛ́d́ jaawʉ́lə
*ómpwíín bɛ ́ nə́ í jɨɨ nə́ a kəǵ Yurʉ́səlɛm,
nə́ ocúmbá buud wâ lɔɔm nə milúlúú
myâ ofada nə *Oyɨɨ́ǵʉli ɔ́ məćɛɛ̧ ̧ bwə́ jəlá
nə kə jág jugʉshi nyə, bwə́ gwú ntâg
nyə. Njɨ a bá gwûm shwoŋ dɨ ́ jwɔẃ lʉ́
lɛɛ́l. 22Pyɛr̂ músə kə nə nyə koogʉ́, kə
lás nə nyə nə:́ «Mbɔ!̂ Zɛmbî kyɛḿʉg wo,
Cwámba! Mbií sâ wɔɔŋgʉ̂ í abʉ́lɛ bə nə
wo.» 23Njɨ Yésus mú yid, ŋkáánd nə nyə
nə:́ «Wúg mə na, *Sátan! Wo jɨ mə məma
bɔɔgʉ́. Mitəd́ʉ́gá myô mí cúgɛ́ mítəd́ʉ́gá
mí Zɛmbî, mísə njɨ mitəd́ʉ́gá myâ buud.»
24 lA músə ka cɨ nə ompwíín bɛ ́ nə:́ «Ŋkí
muud mə́ cɛɛl bɛ̧ mə, a bəǵ kú jagʉlə
nyəḿɛf́wó; a ŋkɛńyʉ́g kwolós jé, a bɛ̧
mə. 25Nəcé, múúd mə ká kaambʉlə nə

a16:6 Luk 12.1 b16:7 Mak 6.52 c16:8 14.31
d16:9 14.20 e16:10 15.37 f16:14 14.2; 17.10-13; Mat 21.11 g16:16 14.33;
Yuá 1.49; 11.27 h16:18 Luk 22.32; Yuá 1.42; 21.15-17; Ifz 2.20
i16:19 Luk 11.52; Mat 18.18; Yuá 21.15-17 j16:20 17.9
k16:21 17.22-23; 20.17-19; 26.2
l16:24 10.38-39; Luk 14.27; 17.33; Yuá 12.25-26; 1Pr 2.21

cʉg jé, a yida jímbal gwo. Nyɔɔŋg mə
jímbál cʉg jé nəcé mə yɛ,́ a mə́ yidá
kaambʉlə nə gwo. 26Ŋkí muud mə́ bii
məb́ii mɛŝh mâ shí ga nə́ ndɛɛ ́ *shíshim
yé jímb, wáyɛ́mfíí nyə́ é bə nə ndɨ ́cínɔŋg
yí? Muud jɨ nə ŋkul wá jɨ ́ shú nə́ a
nyíŋgəg bii shíshim yé? 27 mNəcé *Mwân
mə Múúd mə bá zə a ŋgə́ ŋkənʉwa nda
sɔɔ́ŋ́gʉ́ yé, bəńɔŋ̂ *wəéŋgəles, a bá zə yə
búúd myəńa mí mísɔɔ́ĺʉ́gʉ́ bwə́ á sá myá.
28 nBʉ́bəĺɛ ́ mə́ jaaw bɨ ́nə,́ bɔɔ́ĺ búúd bʉ́sə́
wa ɔǵa, bwə́ ábʉ́lɛ bwɛlɛ yə, bwə́ kú fwo
dʉ́g *Mwân mə Múúd mə́ zə ŋwa jiya icî
jé.»

Yésus mə lwóyá mílwanə́ myɛ ́
(Mak 9.2-13; Luk 9.28-36)

17 oMpʉ́sə mwɔŵ məśaman, Yé-
sus mú ŋwa Pyɛr̂ nə Zhâk bá

mínyɔŋʉ̂ Yuánɛs. A mú wú nə bwo búúd
dɨ,́ bwə́ kə bád wúl məma mbʉ́ŋʉ́d.
2 pNyúúl nyɛ ́ mú shwɔ̧ɔ́ļa bwo míshʉ́d,
mpwoombʉ́ í mú ŋgə ŋkənʉwa nyə nda
jwɔŵ, mikáándə́ myɛ́ mí mú ŋgə faan
nda məŋkɛnya. 3 Seegya nə́ Moyîz bá
Eli bwə́ mə́ wɔɔ́ś, zə ŋgə́ lésha nə nyə.
4Pyɛr̂ músə ka cɨ nə:́ «Cwámba, nywaálə
ŋgəĺə ji wa. Ŋkí wó magʉlə, mə shumə
məb́anda məlɔɔ́l, ŋgwúd shú dwô, dúl
shú mə́ Moyîz, dúlʉ́gá shú mə́ Eli.»

5 qPyɛr̂ ŋgə́ ná lás ntʉ́nɨ, seegya njɨ
gúndə́ á ŋkʉŋkənʉwá í mə́ zə búdal bɛŝh.
Bwə́ mú gwág kəĺ í ŋgə́ wú gúndə́ jɔɔŋg
dɨ ́ nə:́ «Mwân waamə́ abábə wə́ ɛǵa.
Nyəd́ɨ ́ wə́ lâm wâm wɛŝh wúsə́ yɛ.́ Ságá
nyə məgwág.»

6 Ja *ómpwíín bwə́ mə́ gwág kəĺ dɔɔŋg
yí, bwə́ mú bul bə nə ifwaas, bwə́ mú
wusə məńyúúl shí ombúmbudɨ.̂ 7Yésus
músə shísh, zə kúnya nə bwo, a mú cɨ

nə bwo nə:́ «Bʉ́nʉ́gá! Kúgá ná kwo gwág
ífwaas.» 8Bwə́ mú bʉ̂n məḿpwoombʉ́,
bwə́ mú dʉ́g njɨ Yésus nyəḿɛf́wó.

9 rJa bəńɔŋ́ bwə́ mə́ ka ŋgə shulə wú
mbʉ́ŋ dɨ ́ yí, a mú lás nə bwo nə:́ «Ci bɨ
kú jaaw múúd sâ bɨ ́ ámə dʉ́g yí, kə wɔɔ́ś
ja *Mwân mə Múúd mə bá gwûm shwoŋ
dɨ ̂ yí.»

10 sNə́ ndɛɛ ́ bwə́ músə jí nyə nə:́ «Nəcé
jɨ ́ *Oyɨɨ́ǵʉli ɔ́ məćɛɛ̧ ̧ bwə́ dʉ cɨ nə́ í jɨɨ nə́
Eli fwóg tɛɛ́d́ zə yí?» 11A mú bɛşa nə:́ «Jɨ ́
bəĺɛ bə ntɔ́ nə́ Eli mə́ jəlá nə fwo zə, zə təl̂
ísâ byɛŝh ícé byáŋʉ́d. 12 tSâ ŋgwúdʉ́, mɛɛ
mə́ jaaw bɨ ́ nə́ Eli nyə a shí zə. Buud bwə́
á shígɛ ́ yag nyə, bwə́ á sá nyə mbií wɛŝh
bwə́ á cɛɛl yí. Ntɔ́ nəḿə́ Mwân mə Múúd
mə bá jug məbwə̂ máŋʉ́d.» 13Ompwíín
bwə́ músəmpu nə́ Yuánɛs Nduu-buudwə́
á ŋgə cɨ yɛ.́

Yésus mə́ yîl múúd jamb
(Mak 9.14-32; Luk 9.37-45)

14 Ja bwə́ mə́ kə wɔɔ́ś məŋ́kúmbə mə
búúd dɨ ́ yí, ŋgwɔĺ múúd músə zə kúd Yé-
sus məbwóŋ shí, jəgʉla nə nyə nə:́

15 «Yé Cwámba, gwágʉ́g mwânwaamə́
ŋkúŋkwóŋʉ́lə. A dʉ fudə ibwúg, a ŋgə
bul jug. A mú dʉ kʉl nyúúl tɔɔ kuda dɨ ́
tɔɔ məj́úwód. 16Mə ámə zə nə nyə *ómp-
wíín bwô dɨ,́ njɨ bwə́ shígɛ ́ kwag lwagʉ́lə
nyə.»

17 uYésus músə bɨ ̂ nə:́ «Wúu! yé
óháádɛn ɔǵa! A bɔẃʉ́lə bɨ ́ mitəd́ʉ́gá e!
Mə e bá kə nə bɨ ̂ ntʉ́nɨ kə wɔɔ́ś ŋgow?
Mə é bá jísɔw bɨ ́ kə kumə jáyɛ ́ ja? Zəgá
mə nə mwân wɔɔŋg kâ.»

18Yésus mú ŋkáánd nə jamb, í músə
wû mwân nyúúlʉ́d, ncúncwəḿá jɔɔŋg
músə yâl nəḿə́ cé nə cé.

m16:27 Sôm 62.12; Zhb 34.11; Mat 7.23-27; 13.41; 25.31-46; Luk 13.27; Yuá 5.29;
Rom 2.6; 1Kr 3.13-15; 1Pr 1.17; 2Tm 4.14; Mbʉ́ 22.12
n16:28 10.23; 24.34; Mak 9.1; 13.30; Luk 9.27; 21.32 o17:1 5.1
p17:2 2Pr 1.16-18; Mbʉ́ 1.16 q17:5 3.17 r17:9 16.20 s17:10 Mal 4.5; Mat
16.14 t17:12 11.14; Luk 1.17; Yuá 1.21 u17:17 Mbá 32.5, 20

19Nə́ ndɛɛ ́ ompwíín bwə́ músə shísh
wə́ Yésus, zə nyímbʉla nə nyə nə:́ «Nəcé
jɨ ́ sə́ bâŋ shígɛ ́ kwag yílʉ́lə jamb nɨ yí?»
20 vYésus mú bɛşa nə bwo nə:́ «Jísə nəcé
bɨ cugɛ ́ nə fwámɛ́ búgə.́ Bʉ́bəĺɛ ́ mə́ jaaw
bɨ ́ nə,́ í mbəm̂ bə nə búgə́ tɔɔ njɨ cíg-
cîg bímbí búbumə́ *mutárʉd, bɨ ́ je cɨ nə
mbʉ́ŋ ga nə:́ “Tʉ́wʉ́g na, wo kəǵ tɔŵ
wáádə”́, mbʉ́ŋ bəĺɛ kə. Sâ kú ná kwo ntɔ̧
bɨ ŋkul. 21 †[Njɨ, mbií jamb nɨ í dʉ wú njɨ
wo mə́ fwo mpu jəgʉla nə Zɛmbî, wo ci
ídʉ̂w.]»

22 wJa bəńɔŋ́ bwə́ á ŋgə kyey shí á
Galilê yí, Yésus nyə á jaaw bwo nə:́ «Í
jɨɨ nə́ *Mwân mə Múúd bâg kaanz məb-
wə̂ mə́ búúd dɨ,́ 23 bwə́ bág gwú nyə. Njɨ
a bá gwûm jwɔŵ álɛɛ́l.» Ompwíín bwə́
músə ka bul gwág sâ jɔɔŋgʉ̂ cɛy lámʉ́d.

Yésus mə jəńá tóya
24 xJa bwə́ mə́ ka kə wɔɔ́ś Kapɛrnawûm

yí, búúd bwə́ á dʉ ŋwa tóya á *Mpáánzə́
Zɛmbî wá bwə́ mú zə jí Pyɛr̂ nə:́ «Yɨɨ́ǵʉli
wʉ́n mə́ dʉ nəḿə́ jəńa tóya ɛǵa?» 25Pyɛr̂
mú magʉlə nə:́ «Haaw!»
Ja Pyɛr̂ mə́ kə nyíi njɔẃ yí, a kú fwo

lás, Yésus mú jí nyə nə:́ «Shímun e, wɛɛ
mə́ dʉ́g nə́ jɨ? Ozə́ bwə́ dʉ jəńa ójwû ɔ
shí otóya nə oŋgasʉmâŋ? Ye mimbyágá
mí məśhí máŋ, ye ijigə-jigə?» 26Pyɛr̂ mú
bɛşa nə nyə nə:́ «Ijigə-jigə.» Yésus mú cɨ
nə nyə nə:́ «Ŋgaá, ntɔ́ jɨ nə́ mimbyágá
mí ádɛ ́ jəńa? 27Njɨ, shú nə́ sə́ kú ntágʉlə
bwo, kaág mâŋ, kə wusə ŋgwéye; shú wó
é tɛɛ́d́ tɨ ́ yɛ,́ wo bɛn̂y nyə mpu, wo mú
kwey saŋ *mwaanɛ̂ í kwágá nə tóya á
buud obá yí. Wo músə ŋwa wə, wo kə
jəńa tóya waamə̂ nə wô.»

Muud mə búl bə nə
mfíí Faan mə́ Zɛmbî dɨ ̂ yɛ ́
(Mak 9.33-37; Luk 9.46-48)

18 yBaan dɔɔŋgʉ́ dɨ,́ *ompwíín bwə́
á shísh wə́ Yésus zə jí nyə nə:́

«Zə́ mə́ búl ná bə fwámɛ́ múúd Faan á
gwɔẃʉ́d?» 2Yésus mú jɔŵ kʉ́kágə,́ zə təl̂
bwo míshʉ́d, 3 znyə nə bwo nə:́ «Bʉ́bəĺɛ ́
mə́ jaaw bɨ ́ nə,́ ŋkí bɨ mə bə́ kú cɛńd kuú
njɔɔnd nə́ bɨ bəǵ nda ikʉ́kágə,́ bɨ abʉ́lɛ ́
bwɛlɛ nyíi Faan á gwɔẃʉ́d. 4 aGwə́ wə́ jɨ ́
nə,́ muud mə dʉ́g nyəḿɛf́wó zhizhe nda
kʉ́kágə́ ga yɛ ́ nyə wə́ mə́ bá bul bə fwámɛ́
múúd Faan á gwɔẃʉ́d. 5 bMuud mə ləǵ
ntâg gúl kʉ́kágə́ nda jíga jínə́ dâm dɨ ́ yɛ,́
a mə́ ləǵ mə. 6Njɨ, ikʉ́kágə́ í ŋgə́ *búgʉla
mə íga, múúd mə ká kwal gúl bɔɔgʉ́,
í bul jəla nə́ bwə́ kəĺʉg muud wɔɔŋgʉ̂
məma kwóógʉ́ cʉ́ŋʉ́d, bwə́ kʉl nyə nə
dwo mâŋ, a kú ná cwánʉwo.

7 «Ŋkúŋkwóŋʉ́lə búúd nəcé bulyálə
məb́ɔɔgʉ́. Cʉg í cúgɛ ́ nə ŋkul bə kú nə
məbɔɔgʉ́, njɨ ŋkwɛɛ́ muud mə kwál búúd
mwo yɛ.́ 8 cNtɔ,́ í ká bə nə́ mbwə̂ wô ŋkí
kuú wô í ŋgə kwal wo bɔɔgʉ́, sámbʉ́g
wə, wo wúsəg wə shwóg-shwóg; nəcé
í bul jəla nə́ wo cʉ́gəg cʉg á kandʉgə
wo njúl nə kʉ́l mbwə̂ ŋkí kʉ́l kuú, ntɔ̧
nə́ wo bəǵ nə məbwə̂ nə məkuú mwô
mɛŝh wo mú kə kuda á kandʉgə dɨ.̂ 9Ŋkí
jús dwô í ŋgə kwal wo bɔɔgʉ́, tɨɨ́ǵ dwo,
wo wusə shwóg-shwóg nə wo. Í bul jəla
nə́ wo nyííg cʉg á kandʉgə dɨ ́ wo njúl
nə ncwaan jús, ntɔ̧ nə́ wo bəǵ nə mísh
mwô mɛŝh, bwə́ bá kə kʉl wo kuda á
kandʉgəd.

10 d«Bɨ ɔ bɛy nə́ bɨ mpyényʉ́g gúl
múmwántombú ga, nəcé məmpú cɨ nə bɨ ́
nə́ *wəéŋgəles báŋ bwə́ təl ja jɛŝh mísh

mə́ Dâ jísə́ gwɔẃ yɛd́. 11 ‡[Nəcé *Mwân
mə Múúd nyə á zə cʉg buud bwə́ á mə́
jímb nə zhɨɨ ́ wá.] 12Bɨ mə təd́ʉ́gá nə́ jɨ?
Ŋkí ŋgwɔĺ múúd jɨ nə íncwəmbɛ təd, ŋg-
wúd í mú wú sɔɔnz dɨ ́ kə ŋgə jɛ̧ɛ́ļa. Ŋgaá
nə́ nyə e lʉ́gə byɔɔŋg yâ məwûm ibuú
nə ibuu kʉ́l í ŋgə́ də yí, a fwo kə sɔ̧́
jɔɔŋg í ámə kə ŋgə jɛ̧ɛ́ļa yí? 13A ká kwey
gwo, bʉ́bəĺɛ ́ mə́ jaaw bɨ ́ nə,́ nyə é bə nə
məshusʉg nə gwo ntɔ̧ yâ məwûm ibuú
nə ibuu í shígɛ ́ kə ŋgə jɛ̧ɛ́ļa yí. 14 eNəḿə́
mbií wɔɔŋgʉ̂, Sɔɔ́ŋ́gʉ́ wʉ́n jɨ ́ gwɔẃ yɛ ́
nyə acɛɛ́ĺɛ ́ nə́ gúl múmwántombú ga í
jímbʉ́g.»

Ŋkwambʉlə misəḿ
15 f«Ŋkí ŋgwɔĺ mínyɔŋʉ̂ woó mə́ sá

*səḿ, kaág lás nə nyə bɨná obá; á ká
magʉlə gwágwo, womə́ sá nyəmpwogɛ.́
16 gNjɨ ŋkí nyə amágʉ́ləýɛ ́ gwág wo, kaág
jɔŵ múúd ŋgwúd ŋkí óbá, bɨnɔŋ́ bɨ kəǵ
lás nə nyə, í bəǵ nda jɨ ́ cilyá Kálaad
Zɛmbî dɨ ́ nə,́ nə:́ “Ŋkwambʉlə nyɛŝh í
jəlá nə sɨŷ nə owúshinɛd óbá ŋkí ólɔɔ́l”.
17 hA ká ban nə́ nyə agwágɛ́ bwo, kaág
jaaw *Dɔ̧ lʉ́ óbúgʉla. A ká nəḿə́ ban
gwág Dɔ̧ lʉ́ óbúgʉla, dʉ́gʉ́g nyə nda
muud nyə́ ampúyɛ́ fwámɛ́ Zɛmbî yɛ,́ nda
ŋwɛnyɛ tóya. 18 iBʉ́bəĺɛ ́mə́ jaaw bɨ ́nə,́ sâ
jɛŝh bɨ ́ mə́ cɛɛ̧ļə shí ga dɨ ́ yí, í bá bə ntɔ́
gwɔẃ. Jɔɔŋg jɛŝh bɨ ́mə́ bá wiinzh shí ga
dɨ ́ yí, í bá bwey bə ntɔ́ gwɔŵ. 19 jBʉ́bəĺɛ ́
mə́ nyiŋgə jaaw bɨ ́ nə,́ ŋkí buud obá wâ
gwooŋg jɨń nɨ bwə́ mpú bwəma cʉ́ŋ ŋg-
wúd shí gaád nə́ bwə́ gwáámb Zɛmbî gúl
sâ, tɛɛm bə jɨ ́ tɛɛm bə jɨ,́ Sɔɔ́ŋ́gʉ́ waam
jɨ ́ gwɔẃ yɛ ́ nyə é yə bwo gwo. 20 kNəcé
kʉ́l búúd obá ŋkí olɔɔ́l bwə́ mə́ sɛɛŋgya
shú dâm dɨ ́ yí, səńɔŋ́ nə bwo wə́ bʉ́sə́
cínɔŋg.»

Fwámɛ́ íjuugá
21Pyɛr̂ nyə á ka shísh wə́ Yésus, kə jí

nyə nə:́ «Cwámba e, ŋkí mínyɔŋʉ̂ waamə́
mə sá mə məbɔŵ, mə́ jəlá nə juu nyə ija
inɛ?́ Ye ija zaŋgbá?» 22 lYésus mú bɛşa
nə:́ «Mə acɨýɛ ́ nə wo nə́ kə shúg ija za-
ŋgbá, mə́ cɨ nə́ kə kumə məẃûm za-
ŋgbá ija zaŋgbá. 23 mGwə́ wə́ jɨ ́ nə,́ Faan
á gwɔŵ dʉ́sə nda yuug ga: wúl njwú-
buud í a zə kə sá osɔɔ́l ɔ́ məśáal bɛ ́
shitɔǵ. 24 Ja á mə́ ŋgə sá shitɔǵ wɔɔŋg
yí, ŋgwɔĺ sɔɔ́l məśáal músə biil nə mp-
wəĺá ŋkí jág bulya *mwaanɛ,̂ tâŋ bʉ́sə́
nə ŋkul jəńa nə ibwêy otɔɔ́śhin otɔɔ́śhin
yí. 25Nda sɔɔ́l məsáal ɛńɛ nyə á shígɛ ́ bə
nə ŋkul nyiŋg mpwəĺá nə,́ mása músə cɨ
nə́ bwə́ bííg nyə nə mudá nə bwân bɛ́
bɛŝh, bwə́ kúshag bwo, tɛɛm bə ísâ byáŋ
byɛŝh, mwaanɛ̂ wɔɔŋgʉ̂ zəǵ jəńa mp-
wəĺá. 26 Sɔɔ́l məsáal ɛńɛ músə zə kəśʉwa
mása yé shí məkuú, zə jəgʉla nə nyə
nə:́ “Dá, jísɔẃʉ́g mə, mə é jəńa wo mp-
wəĺá nɨ nyɛŝh.” 27 nIŋkúŋkwoŋ í músə
bii mása lâm, a músə bɨd́ nyə nə mp-
wəĺá nyɛŝh, kú ná jí tɛɛm bə sâ. 28 Ja
sɔɔ́l məsáal ɛńɛ mə́ wɔɔ́ś tɔɔ́ń yí, a mə́
bwəma nə ŋgwɔĺ shwə́ yé bá bwə́ á dʉ
sɛŷ yɛ,́ nyə á bə nə nyə mwaanɛ̂ njɨ oda-
narî təd. A músə bii shwə́ yé ɛńɛ cʉ́ŋʉ́d,
yɨɨ́ḿbʉli nyə nə:́ “Nyiŋgʉ́g mə mwaanɛ̂
waam yɛŝh.” 29 Shwə́ yé músə tɛɛ́ǵ nyə
məbwə̂ nə:́ “Jísɔẃʉ́g mə, mə é jəńa wo
mpwəĺá nywô.” 30Njɨ sɔɔ́l məsáal ɛńɛ
kú magʉlə. A mú kənd shwə́ yé mímb-
wug dɨ ́ shú nə́ a jəńág nyə mpwəĺá nyɛ.́
31 Ja bɔɔ́ĺ óshwə́ báŋ bəńɔŋ́ bwə́ á dʉ
sɛŷ wá bwə́ mə́ dʉ́g sɔɔ́ĺʉ́gʉ́ wɔɔŋgʉ̂ yí,
bwə́ mú bul gwág cɛy lámʉ́d, bwə́ mú
kə jaaw mása wáŋ sâ í mə́ sɨŷ yí. 32Nə́
ndɛɛ ́ mása músə jɔŵ nyə, zə cɨ nə nyə

nə:́ “Wo jɨ bɔẃ-bɔŵ sɔɔ́l məsáal. Mə ámə
bɨd́ wo nə mpwəĺá nywô nyɛŝh, mə yîl
lâm nəcé nda wo ámə tɛɛ́ǵ mə məbwə́
nə.́ 33 oŊgaá, wo ámə jəlá nə gwág shwə́
woó ŋkúŋkwóŋʉ́lə nəḿə́ nda mə ámə
gwág wo ŋkúŋkwóŋʉ́lə nə.́” 34 pMása yé
músə kɛɛnzh nyə nə wəálal-məbag nə́ a
fwóg nəḿə́ nyiŋg nyə nyɛ́mpwəĺá nyɛŝh.
35 qNtɔ́ nəḿə́ wə́ Dâ á gwɔŵ mə́ bá dʉ sá
bɨ yɛ,́ ŋkí bɨ mə bə́ kú dʉ juu ómínyɔŋʉ̂
bʉ́n ijuugá nə́ bɨ yîl lâm kandʉgə.»

Yésus nə məgwú mə́ bâ
(Mak 10.1-12)

19 rJa Yésus nyə á shîn lás ntʉ́nɨ yí,
nyə á ka wú shí á Galilê, kə shí

á Yudéa, Zhurdɛ̧̂ faŋwíny. 2Buud bwə́
á bɛ̧ nyə nûŋ ŋkí jág bulya, a mú ŋgə
lwag mímbəl̂ myáŋ, mí shîn ŋgə yâl.
3Bɔɔ́ĺ *Ofarizyɛŋ̂ bwə́ á zə kə nyəd́ɨ,́ kə
bwɔẃʉlə nyə, bwə́ nə:́ «Ye məcɛɛ̧ ̧ míshé
mə́ ŋgə cɨ nə́ muud jɨ nə ŋkul yîl múdá
yé bâ nə mbií məb́yaagʉlə wɛŝh?» 4 sA
mú bɛşa nə bwo nə:́ «Bɨ a fwóyɛ́ lɔ̧̂ mí-
cilyád nə́ ja Zɛmbî nyə á tɛ ́ isâ byɛŝh
yí, nyə a sá mudúm bá mudá, 5 ta músə
cɨ nə:́ “Nda mə mə́ sá bwo ntʉ́nɨ ́ nə,́
mudúm mə́ bá lʉ́gə sɔɔ́ŋ́gʉ́ bá nyɔɔŋgʉ̂,
a kə leedya nə mudá yé, bá obá bwə́
mú bə nyúul ŋgwúdʉ̂.” 6Ntɔ́ jɨ nə́ bwə́
cúgɛ ́ ná búúd obá, bwə́ músə muud ŋg-
wúd. Muud nyə ajəĺáyɛ ́ nə ka bɛɛ́ǵ sá
Zɛmbî mə́ laad yí.» 7 uOfarizyɛŋ̂ bwə́ mú
nyiŋgə jí nyə nə:́ «Ká nəcé jɨ ́ Moyîz nyɛ
nyə á cilə nə́ múúd mə ká cɛɛl yîl múdá
yé bâ, a yə nyə kálaad məgwú mə́ bâ
yí?» 8Yésus mú bɛşa nə:́ «Moyîz nyə á
magʉlə nə́ muud jéég yîl múdá yé bâ
nəcé lal bɨ ́mílâm. Í á shígɛ ́ dʉ fwo sɨŷ ntɔ́
mət́ɛɛ́d́ʉ́léd. 9 vMɛɛ mə́ ka jaaw bɨ ́nə,́ ŋkí
muud mə yíl múdá yé bâ, mudá kú fwo

sá mínɔɔmb, a bâ múdá shús ɨɨ,́ muud
wɔɔŋg mə́ sá mínɔɔmb.» 10 w*Ompwíín
bɛ ́ bwə́ mú lás nə:́ «Ŋkí ntʉ́nɨ wə́ cɛɛ̧ ̧ lʉ
bâ í dʉ bii múdúm yɛ,́ í yidá bul jəla nə́
buud bwə́ jíg kú béya.» 11A mú bɛşa nə
bwo nə:́ «Buud bɛŝh dɨ ́ bɨ ́ nə ŋkul gwág
ləśʉ́ ga, njɨ bɔɔŋg Zɛmbî mə́ yə ŋkûl
nyɔɔŋg wá. 12Nəcé bɔɔ́ĺ búúd bwə́ njul
mimyáágə́ zhu byélé dáŋʉ́d; bɔɔ́ĺ bwə́ á
sɨŷ mimyáágə́ kukúg; bɔɔ́ĺʉ́gá bâŋ bwə́
njul nda mimyáágə́ shú nə́ bwə́ mpúg wá
milâm Faan á gwɔẃʉ́d. Múúd jɨ ́ nə ŋkul
gwág yɛ,́ a gwág.»

Ikʉ́kágə́
(Mak 10.13-16; Luk 18.15-17)

13Bɔɔ́ĺ búúd bwə́ á ka zə nə ikʉ́kágə́
wə́ Yésus nə́ a bəd́ʉg byo məbwə,̂ sá
məjəgʉla shú dáŋʉ́d. Njɨ *ompwíín bwə́
mú lás nə bwo. 14 xYésus músə cɨ nə:́
«Bɨd́ʉ́gá ikʉ́kágə́ í zəǵ məd́ɨ,́ kúgá kaam-
bʉlə nə bwo, nəcé Faan á gwɔẃ dʉ́sə sâ á
mbií búúd wáŋ.» 15A mú bəd bwo məb-
wə̂ nə́ ndɛɛ ́ a mú cɔ̧́ cínɔŋg.

Ncwəḿá á bulya məbii
(Mak 10.17-31; Luk 18.18-30)

16Ŋgwɔĺ múúd nyə á ka shísh wə́ Yé-
sus zə jí nyə nə:́ «Yɨɨ́ǵʉli, jáyɛ ́ jɔ̧ sâ mə́
sáág shú nə́ mə bəǵ nə cʉg á kandʉgə
kandʉgə yí?» 17Yésus mú cɨ nə nyə nə:́
«Nəcé jɨ ́ wó zə́ jí mə njígá shú jɔ̧ sâ
yí? Muud ŋgwúd wə́ jɨ ́ jɔ̧ múúd. Ŋkí
wó cɛɛl nyíi cʉg dɨ ́ ság nda məcɛɛ̧ ̧ mə́
ŋgə́ cɨ nə.́» 18 yNyə nə Yésus nə:́ «Máyɛ́
məćɛɛ̧?̧» Yésus nə:́ «Kú gwú múúd, kú sá
mínɔɔmb, kú júwo, kú yə múúd mpwɛnɛ
sá nyə́ ampúyɛ́ yí 19 zgúmal sɔɔ́ŋ́gʉ́ woó
nə nyɔɔŋgʉ́ woó, ka nəḿə́ cɛɛl múúd
yɛŝh jísə́ wo kúnə-́kúnə yɛ́ nda wó cɛɛ́ĺ
wómɛf́wó nə.́» 20Ncwəḿá nɨ nə Yésus

nə:́ «Mə ŋgə bwey bɛ̧ məcɛɛ̧ ̧ məńɨ mɛŝh.
Gúl jɨ ́ í ŋgə́ nâ fúfə mə yí?» 21 aYésus mú
cɨ nə nyə nə:́ «Ŋkí wó jɨɨ ́ mpu bə nda
Zɛmbî mə cɛɛ́l nə,́ kaá kusha ísâ byɛŝh
wó jɨ ́ nə ndɨ ̂ yí, wo yə mímbúmbúwá
*mwaanɛ̂ wɔɔŋgʉ̂, wo ka bá kə bə nə
məbii gwɔŵ; ság ntɔ́ wo ka zə bɛ̧ mə.»

22 bNjɨ ncwəḿá dɔɔŋg mə́ gwág ntʉ́nɨ
yí, a mú shúsʉla, a mú ntâg kyey, nəcé
nyə á bə nə zhwog məbii. 23Yésus mú cɨ
nə ompwíín bɛ ́ nə:́ «Bʉ́bəĺɛ ́ mə́ jaaw bɨ ́
nə,́ jísə kwowʉlálə nə́ buud bɨ ́ nə məbii
wá bwə́ nyííg Faan á gwɔẃʉ́d. 24Mə́ ny-
iŋgə jaaw bɨ nə,́ í yida nywá bə kúnə-́
kúnə nə́ *shamô nyííg luun lʉ́ ndundu
dɨ,́ ntɔ̧ nə́ muud á bulya məbii nyííg Faan
á gwɔẃʉ́d.» 25Njɨ ómpwíín bwə́ á gwág
ntʉ́nɨ yí, bwə́ á bul káam, bwə́ nə:́ «Ká
zə́ jɨ ́ nə ŋkul *dʉ́g cʉg yɛ?́» 26 cYésus mú
kənd mísh bwəd́ɨ,́ a mú cɨ nə bwo nə:́
«Muud cugɛ́ nə ŋkul sá jínɨ jâŋ, njɨ Zɛmbî
nywáá jɨ nə ŋkul sá sâ jɛŝh.» 27Pyɛr̂ mú
ka cɨ nə Yésus nə:́ «Sə́ buud sə́ á mə́ shîn
lʉ́gə ísâ byɛŝh, sə́ zə bɛ̧ wo wá, í bá ka bə
nə sə́ bâŋ ntʉdɛlɛ?» 28 dYésus mú bɛşa nə
bwo nə:́ «Bʉ́bəĺɛ ́ mə́ jaaw bɨ ́ nə,́ ja ísâ
byɛŝh í bá bə ógúgwáan yí, ja *Mwân
mə Múúd mə bá ji nyəd́ɨ ́ *caaŋgə́ á mil-
wanəd́ yí, bɨ báá buud ŋgə́ bɛ̧ mə wá, bɨ
mə bá ji bín ícaaŋgə́ wûm nə íbáád, bɨ ́
ka sámb íbɛɛnd wûm nə íbá yâ *Izʉrəyɛl̂
miləśʉ́. 29 eŊkí muud mə sá nə,́ tɔɔ min-
jɔẃ, tɔɔ məshí, tɔɔ omínyɔŋʉ̂, tɔɔ okɔɔ́ĺ,
tɔɔ sɔɔ́ŋ́gʉ́, tɔɔ nyɔɔŋgʉ́, tɔɔ bwân, a lʉ́gə́
byo shú dâm, a bá nyiŋgə bií byo, sâ ŋg-
wúd ija təd; muud wɔɔŋgʉ̂ ka bá kə cʉgə
cʉg á kandʉgə kandʉgə dɨ.̂ 30 fBɔɔ́ĺ ncú-
lyá buud bwə́ təĺ shwóg wá, bwə́ bá tɔŵ
mpʉ́sə, bɔɔŋg bwə́ təĺ mpʉ́sə wá, bwə́ bá
tɔŵ shwóg.»

Myəńa myâ bímbí ŋgwúd

20 «Faan á gwɔŵ dʉ́sə nda lâŋ ga:
ŋgwɔĺʉ́gá múúd nyə á bə nə fam-

bə́ *vînyə. Muud wɔɔŋgʉ̂ nyə á ka jɔɔ́ǵ
mpʉ́mán mpʉ́mán nə́ a kə́ sɔ̧́ búúd bwə́
kəǵ sɛŷ nyəd́ɨ ́ fambə.́ 2Bəńɔŋ́ bwə́ mú
kwambʉlə nə́ a bá jəńa nə bwo *danarî
ŋgwúd ŋkúmba jwɔŵ nda í dʉ bwey bə
nə,́ a músə kənd bwo ísɛýʉ́d nyəd́ɨ ́ fam-
bə.́ 3Muud ɛńɛ mú nyiŋgə wɔɔ́ś ŋgɛɛ
məẃəla ibuú. A mú dʉ́g bɔɔ́ĺ ósɔɔ́l ɔ́
məśáal bwə́ njúl tâm dəńd kú nə sâ bwə́
sáag yí. 4Amú cɨ nə bwo nə:́ “Kəgá nəḿə́
sɛŷ məd́ɨ ́ fambə,́ mə é yə bɨ ́ sâ í jəĺa yí.”
5Bʉ́nɨ bwə́ mú kə. A mú nyiŋgə wɔɔ́ś
ŋgɛɛ tɔĺɔǵ dɨ,̂ a nyiŋgə nəḿə́ wɔɔ́ś ŋgɛɛ
məẃəla məlɔɔ́l, a ŋgə́ nəḿə́ kənd buud
fambə.́ 6Ŋgɛɛməẃəla mətɔɔ́nmâmpwó-
kugʉ́, a mú nyiŋgə wɔɔ́ś, a mú kə kwey
bɔɔ́ĺ bwə́ təĺ nəḿə́ tâm dəńd. Nyə nə bwo
nə:́ “Nəcé jɨ ́ bɨ ́mə́ shínal jwɔŵ ncindî na
kú nə sâ bɨ ́ ŋgə́ sá yí?” 7Bwə́ mú bɛşa
nə nyə nə:́ “Nəcé kú nə muud mə́ ŋwá sə́
ísɛýʉ́d.” Nyə nə bwo nə:́ “Kəgá nəḿə́ sɛŷ
məd́ɨ ́ fambə.́”

8 g«Ja kugʉ́ í á zə bii shí yí, aməd́ɨ ́ fam-
bə́ mú cɨ nə muud nyə́ á dʉ vyee nyə
jús ísâ dɨ ́ yɛ ́ nə:́ “Jɔẃʉ́g ósɔɔ́l ɔ məśáal,
wo yəǵ bwo myəńa myáŋ. Wo é tɛɛ́d́ nə
bɔɔŋg bwə́ ámə shúgʉla zə jé mpʉ́mpʉ́sə́
wá, wo ka kə shúgʉla nə bɔɔŋg bwə́ ámə
tɛɛ́d́ zə shúshwóógʉ́ wá.” 9Bɔɔŋg bwə́
á ŋwa isɛý ŋgɛɛ məẃəla mətɔɔ́n dɨ ́ wá,
bwə́ mú ŋwa myəńa myáŋ, muud yɛŝh
danarî ŋgwúd. 10Bɔɔŋg bwə́ á tɛɛ́d́ zə
shúshwóógʉ́ wá bwə́ mú shísh jáŋ ja,
bwə́ ŋgə́ təd́ʉga nə́ myáŋ myəńa mí é
ŋwá bulya; njɨ bwə́ mú nəḿə́ ŋwa muud
yɛŝh danarî ŋgwúd. 11 Ja bʉ́nɨ bwə́ mə́
ləǵ bímbí dɔɔŋg yí, bwə́ mú ŋgə cwadʉga
nə aməd́ɨ ́ fambə.́ 12Bwə́ nə:́ “Bɔɔŋg bwə́

a19:21 6.20; 8.21-22; Luk 12.33 b19:22 Sôm 62.11
c19:26 Zak 8.6; Luk 1.37 d19:28 25.31; Luk 22.30; 1Kr 6.2; Mbʉ́ 3.21 e19:29
10.37 f19:30 20.16; Mak 10.31; Luk 13.30 g20:8 Ləv 19.13; Mbá 24.15

ámə zə mpʉ́mpʉ́sə́ wá, bwə́ mə́ sɛŷ njɨ
wəla ŋgwúd, wo mú yida yə bwo myəńa
bímbí ŋgwúd nə sə,́ í njúl nə́ sə́ bâŋ sə́
mə́ jísɔw mwásə́ ncindî nə lal-lal yásə.́”
13Aməd́ɨ ́ fambə́ mú bɛşa nə ŋgwɔĺ nə:́
“Wɛy, kwába cúgɛ ́ na. Ŋgaá shwə́ ámə
bwey bə cʉ́ŋ nə́ wo é sɛŷ mwásə́ ncindî,
mə mú yə wo danarî ŋgwúd? 14Ŋwagʉ́
kɔw dwô, wo kyéyʉg. Mə́ cɛɛl yə bɨńá
muud a mpʉ́mpʉ́sə́ bímbí ŋgwúd. 15Nə́
jɨ, mə ajəĺáyɛ ́ nə sá byɔɔg dâm nda mə́
cɛɛ́l nə?́ Ye wo gwág bɔŵ nə mə bəĺə
nə jɔ̧ lâm?” 16 hNtɔ́ nəḿə́ wə́ búúd wâ
mpʉ́sə bwə́ bá tɔŵ shwóg, bɔɔŋg wâ
shwóg tɔŵ mpʉ́sə yɛ.́»

Yésus mə́ jaaw nə́ a bá yə
(Mak 10.32-34; Luk 18.31-34)

17 iYésus nyə á ka ŋgə bád kə
Yurʉ́səlɛm; na zhɨɨ́d́ ɨɨ,́ nyə á ŋwa
*ompwíín wûm nə óbá bɛ,́ a wú nə bwo
búúd dɨ,́ bəńɔŋ́ kə ŋgə kyey koogʉ́,
a mú ŋgə jaaw bwo nə:́ 18 «Dʉgá, sə́
ŋgəĺə bád kə Yurʉ́səlɛm ɔǵa; mpugá
nə́ *Mwân mə Múúd mə zə́ kə kaanz
məb́wə̂ mə́ mílúlúú myâ ofada nə
*Oyɨɨ́ǵʉli ɔ́ məćɛɛ̧ ̧d́. Bwə́ é cɛɛ̧ļə nyə
shwɨy, 19 bwə́ mú kɛɛnzh nyə məb́wə̂
mə́ íkûl ishúsʉ́d nə́ bwə́ kəǵ cágʉlə nyə,
bwə́ yíd nyə nə milwóŋ, bwə́ bwambʉlə
nyə kwolós dɨ.̂ Nə́ ndɛɛ,́ jwɔŵ álɛɛ́l, a bá
gwûm shwóŋʉd.»

Ŋgwóómbʉ́lú mə́ nyɔɔŋgʉ́
mə bwân ɔ́ Zhébedé

(Mak 10.35-45)
20Bwân ɔ́ Zhébedé nyɔɔŋgʉ́ wáŋ nyə

á ŋwa bwo, bəńɔŋ́ ka shísh wə́ Yésus.

Nda nyə á ŋgə kə ŋgwóómbʉ́lúd nə,́ nyə
a kúdɔw shí yə Yésus gúmə.́ 21Yésus
mú jí nyə nə:́ «Wó jɨɨ jɨ?́» Nyə nə:́ «Yəǵ
bwân bâm óbá ɔǵa wáda nə́ bwə́ bâg ji
wo, nyíga mbwə̂ məncwûm, nyíga mbwə̂
məkɔɔ́ĺ, Faan dwô dɨ.̂» 22 jYésus mú bɛşa
nə:́ «Bɨ ́ampúyɛ́ sâ bɨ ́ŋgə́ jɨɨ yí. Ye bɨ bɨ ́nə
ŋkul ŋgul bálá mə́ wál zə ŋgul yí?» Bwə́
nə:́ «Haaw. Sə́ bɨ ́ nə ŋkul ŋgul.» 23 kYésus
mú ka cɨ nə bwo nə:́ «Jínɨ kɔɔ́ḿb jɨ ́ ntɔ.́
Bɨ é bá ŋgul bálá jâm. Njɨ, kɔɔ́ḿb á nə́
bɨ jíg mə nyíga mbwə̂ məncwûm nyíga
mbwə̂ məkɔɔ́ĺ, mə dɨ ́ jɨ ́ nə ŋkul ŋwa
wʉ́nɨ cígʉ́lá, ijiya byɔɔŋg bísə shú bɔɔŋg
Sɔɔ́ŋ́gʉ́ waamə̂ nyə á bwey kwəmʉsa byo
wá.»

24 Ja bɔɔ́ĺ ómpwíín wûm bwə́ á gwág
ntɔ́ yí, bwə́ a gwág omínyɔŋʉ̂ óbá bɔɔŋg
bɔŵ. 25Yésus mú jɔŵ bwo, lás nə bwo
nə:́ «Ŋgaá bɨ mə mpú nə́ otɔẃe ɔ shwóg
ɔ íkûl ishús bwə́ ŋgə ntɛɛŋg ijwûga byáŋ,
ofwó búúd bwə́ ŋgə́ lwóya njɨ mpəl̂. 26 lÍ
nda bá dʉ bə ntɔ́ bɨ ́ bâŋ dɨ.́ Nyɔɔŋg yɛŝh
mə cɛɛ́ĺ bə fwó múúd gwooŋg jɨń dɨ ́ yɛ,́
yídag sɛŷ nə bɔɔ́ĺ. 27Nyɔɔŋg mə cɛɛ́ĺ tɔŵ
bɨ ́ shwóg yɛ,́ bəǵ bɨ ́ lwaá. 28 mSâ jɔɔŋgʉ̂
wə́ jísə́ nə́ *Mwân mə Múúd nyəmɛf́wó
nyə a shígɛ ́ zə nə́ bwə́ sɛýʉ́g nə nyə. Nyə
á yida zə sɛŷ nə buud, a yána nəḿə́ cʉg
jé shú nə́ ncúlyá buud bwə́ bəǵ ofʉlî.¶»

Yésus mə́ lwag
wəáncím-ncîm óbá Zheríko
(Mak 10.46-52; Luk 18.35-43)

29 nJa bwə́ á ŋgə wú Zheríko yí,
buud bwə́ á bɛ̧ Yésus áncuncuma.

¶20:28 Bwə́ á dʉ jəńa ŋkúmba tâŋ shú nə́ ŋkúmba kwám í bəǵ fʉlî. Tâŋ nyɔɔŋg wə́
Yésus nyə a jəńa nə cʉg jé shú búúd bɛŝh yí.
h20:16 19.30 i20:17 16.21; 27.26-31
j20:22 26.39; Mak 14.36; Luk 22.42; Yuá 18.11 k20:23 Mis 12.2
l20:26 23.11; Mak 9.35; Luk 9.48
m20:28 Iza 53.12; 1Kr 6.20; 7.23; Gal 1.4; 1Tm 2.5-6; 1Pr 1.18-19
n20:29 9.27-30

30 oWəancím-ncîm óbá bwə́ á bə zhɨɨ́ ́
dɨ ́ koogʉ́, bwə́ mú gwádʉga nə́ Yésus
ŋgə cɔ̧.́ Bwə́ mú ŋgə kɨm̂ nə:́ «Cwámba,
Mwân mə *Dávid, bwɨɨ́ǵʉ́g sə́ nə́ ŋk-
woŋʉ́.» 31Buud bwə́ á bə áncuncuma wá
bwə́ mú ŋgə ŋkáánd nə bwo nə́ bwə́ jíg
kʉ́l-kʉ̂l, njɨ bâŋ bwə́ mú yidá mpu bʉ̂n
məḱəĺ gwɔŵ nə:́ «Cwámba, Mwân mə
Dávid, bwɨɨ́ǵʉ́g sə́ nə́ ŋkwoŋʉ́.» 32Yésus
mú shigʉla, a mú jɔŵ bwo, jí bwo nə:́ «Bɨ
mə́ jɨɨ nə́ mə sáág bɨ ́ jɨ?» 33Bwə́ nə nɛ ́ nə:́
«Cwámba, ság nə́ mísh məśʉ́ mə́ báŋʉ́g.»
34Yésus mú bul gwág bwo cɛy lámʉ́d, a
músə kúnya nə bwo mísh; nəḿə́ cé nə cé
mísh mə́ mú nyiŋgə dʉ́gya bwo, bwə́ mú
bɛ̧ nyə.

Cí Yésus mə wɔɔ́ś Yurʉ́səlɛm
(Mak 11.1-11; Luk

19.28-44; Yuá 12.12-19)

21 Ja bwə́ á ŋgə shísh kúnə-́kúnə nə
Yurʉ́səlɛm yí, bwə́ á kə wɔɔ́ś ŋgɛɛ ́

Betʉfazhe, *Mbʉ́ŋ wəólivyê dɨ.̂ Yésus mú
lwâm *ómpwíín óbá. 2Nyə nə bwo nə:́
«Kəgá na dəńd á shwóg nɨɨd́. Í é bə, bɨ ́
ká nəḿə́ jé bɨ kwey myɔɔlú jakáás cɛɛ̧ļá,
nə mwân yé. Bɨ ɔ́ ciny byo, zə mə nə byo.
3Ŋkí muud mə jí bɨ ́ sâ, bɨ ́bɛşa nə nyə nə:́
“Cwámba wə́ ŋgə́ jɨɨ byo.” Muud wɔɔŋgʉ̂
nyə é lɛɛl nəḿə́ bɨd́ nə́ bɨ zəǵ nə byo.»

4 Í á sɨŷ ntɔ́ shú nə́ ciyá mə́ *múúd
micúndə́ í bwəḿag nə:́
5 pCɨgá nə buud ɔ́ Siyôn§ nə:́
«Dʉgá, njwû wʉ́n ŋgə zə bɨd́ɨ.́
A jɨ nə lâm nə́ shɛɛ, a mbəd́ myɔɔlú

jakáásʉd,
cwɔ̧ jakáás, mwân cúdú aŋkɛn̂y mimbag

dɨ.̂»
6Ompwíín bwə́ mú nəḿə́ kə sá nda

Yésus nyə ámə cɨ nə bwo nə.́ 7Bwə́ mú

zə nə myɔɔlú jakáás nə mwân, bwə́ ŋgə
yîl mikáándə́ myáŋ ŋgə jɛɛl bwo mík-
woŋʉd. Yésus músə ji gwɔŵ. 8 qBɔɔ́ĺ ncú-
lyá buud bwə́ á bə cínɔŋg wá, bwə́ ŋgə́
taalə mikáándə́ myáŋ zhɨɨ́ ́ nə zhɨɨ,́ bɔɔ́ĺ
bwə́ ŋgə́ búgə məmpúnzə́ mə́ ílɨɨ́ ́ ŋgə zə
taalə zhɨɨ́d́. 9 rShwɨɨ́ńzhá buud bwə́ á ŋgə
kə Yésus shwóg wá nə bɔɔŋg bwə́ á ŋgə
bɛ̧ mpʉ́sə́ wá bwə́ á ŋgə wá ŋgwa nə:́
Hosána nə Mwân mə *Dávid!
Gúmə́ í bəǵ nə nyɔɔŋg ŋgə́ zə jínə́ mə́

Cwámba dɨ ́ yɛ!́
Hosána joŋ lʉ gwɔẃ dɨ ́ cwû!

10 Ja Yésus nyə á kumə Yurʉ́səlɛm yí,
ŋgwəĺa wɛŝh í á tɔŵ otʉ́təlí, buud bwə́
ŋgə́ jí nə:́ «Zə́ nyə ɛńɛ?» 11 sBɔɔ́ĺ zh-
wog buud bwə́ ŋgə́ bɛşa nə:́ «Jísə Yésus,
*muud micúndə,́ muud á Nazarɛt̂ shí á
Galilê.»

Yésus mə wɨɨ́ŋ́g búúd ɔ́
míkus Mpáánzə́ Zɛmbî
(Mak 11.15-19; Luk

19.45-48; Yuá 2.13-22)
12Yésus mú kə nyíi *Luŋ mə́ Zɛmbî, a

mú kə wɨɨ́ŋ́g búúd bwə́ á ŋgə sá mikus
cínɔŋg wá. A shîn lwág ítʉ́wʉli í búúd
bwə́ á ŋgə́ sá icɛńd í *mwaanɛ̂ wá, nə
ishíya í bɔɔŋg bwə́ á ŋgə kusha məfaf wá.
13 tAmú lás nə bwo nə:́ «Jísə cilyá Kálaad
Zɛmbî dɨ ́ nə:́ “Bwə́ bá dʉ jɔŵ njɔẃ wâm
nə́ njɔẃ məj́əgʉla?” Ká bɨ ́ bâŋ mə́ yida
sá nə́ í bəǵ daagɛ lʉ́ íjúwâl.»

14Nə́ ndɛɛ ́ wəancím-ncîm nə wa ijâm
bwə́ mú shísh nyəd́ɨ ́ na Luŋ dɨ ́ cwû,
a músə lwag bwo. 15 uNjɨ milúlúú myâ
ofada nə *Oyɨɨ́ǵʉli ɔ́ məćɛɛ̧ ̧ bwə́ á gwág
bɔŵ nə *məshimbá Yésus nyə á ŋgə
sá má, bwə́ gwág nəḿə́ bɔŵ nə iyáŋgá
íkʉ́kágə́ í á ŋgə wá Luŋ dɨ ́ cwû yí nə:́

§21:5 Siyôn: Nyə á bə məma mbʉ́ŋ bwə́ á lwɔ̧́ ŋgwəĺa á Yurʉ́səlɛm cínɔŋg gwɔẃ yí.
o20:30 1.1; 9.27; 12.23; 15.22; 21.9, 15; 22.41-46; Mak 10.47-48; 11.10; Luk 1.32,
69; 2.11; 18.38-39; Yuá 7.42 p21:5 Iza 62.11; Zak 9.9
q21:8 2Oj 9.13 r21:9 Sôm 118.26; 148.1; Mat 20.30-31 s21:11 16.14; 21.46;
26.68; Luk 7.16 t21:13 Iza 56.7; Zhe 7.11 u21:15 20.30-31

«Hosána, Mwân mə́ Dávid». 16 vBwə́ mú
cɨ nə nyə nə:́ «Ye wo ŋgə nəḿə́ gwág sâ
bwə́ ŋgə́ cɨ yí?» Nyə nə bwo nə:́ «Haaw.
Ye bɨ bâŋ bɨ afwóyɛ́ lɔ̧̂ cilyá ga nə:́ “Wo a
wéésh gúmə́ mímpu mí íkʉ́kágə́ nə ikény
í bəl̂ dɨ?̂”» 17Nə́ ndɛɛ ́ a mú lʉ́gə bwo, wú
ŋgwəĺa dɨ,̂ kə Betanî, kʉ́l nyə́ é jâ yí.

Kundú figyê
(Mak 11.12-14, 20-24)

18Mpʉ́mán mpʉ́mán, ja nyə á ŋgə kə
ŋgwəĺa yí, nyə á ka gwág zha. 19 wA mú
dʉ́g shug lʉ *figyê njwóŋ dɨ ́ koogʉ́, a mú
shísh, a músə kə kwey njɨ ikáá nə ikáá. A
músə cɨ nə figyê nə:́ «Wo abʉ́lɛ ́ ná nyiŋgə
bwɛlɛ wúmə tɔɔ bumə.́» Cé nə cé, figyê
músə shwáás. 20 Ja *ompwíín bwə́ mə́
dʉ́g ntʉ́nɨ yí, bwə́ mú bul káam, bwə́ jí
Yésus nə:́ «Figyê ɛǵa mə́ ka lɛɛl shwáás cé
nə cé ntʉdɛlɛ?̂» 21 xYésus mú ntâg cɨ nə
bwo nə:́ «Bʉ́bəĺɛ,́ mə́ jaaw bɨ ́nə,́ bɨ mbəm̂
bə nə búgə́ kú nəməshwán, bɨ ́sá nəḿə́ sâ
mə́ mə́ sá figyê ɛǵa yí. Kú bə njɨ gwo, bɨ ́
jee nəḿə́ cɨ nə mbʉ́ŋ ga nə:́ “Tʉ́wʉ́g na,
wo kəǵ juwa mâŋ”, í bəĺɛ nəḿə́ sɨŷ ntɔ.́»
22 ySâ jɛŝh bɨ ́mə́ bá gwáámb məj́əgʉla dɨ ́
nə búgə́ yí, bɨ mə bá bii gwo.

Ŋkul ijwûga mə́ Yésus
(Mak 11.27-33; Luk 20.1-8)

23Yésus nyə á ka kə nyíi *Luŋ mə́
Zɛmbî dɨ,̂ á mú ŋgə yə buud minjɨɨ́ǵʉ́lá.
Nə́ ndɛɛ,́ milúlúú myâ ofada nə ocúmbá
buud wâ lɔɔm bwə́ mú kə nyəd́ɨ ́ kə jí nyə
nə:́ «Nyáyɛ́ ŋkul wó ŋgə́ sá ísâ ínɨ nə ndɨ ́
yí? Zə́ nyə ámə yə wo ŋkul nyɔɔŋgʉ̂?»
24A músə bɛşa nə bwo nə:́ «Mə zə́ nəḿə́
fwo jí bɨ ́ njígá. Bɨ ́ mə́ ká bɛşa, mə mú
jaaw bɨ ́ ŋkul mə́ ŋgə́ sá misɔɔ́ĺʉ́gʉ́ míga
nə ndɨ ́ yí. 25Nduwán Yuánɛs nyə á ŋgə
duu buud yí, í á bə nə nyáyɛ ́ ŋkûl? Ye
ŋkul á gwɔẃ wə́ Zɛmbî, ye ŋkul á buud?»

Bwə́ mú təd́ʉga nə:́ «Ŋkí sə́ mə́ cɨ nə́
“gwɔẃ”, nyə e jí sə́ nə:́ “Ká nəcé jɨ ́ bɨ ́ a
shígɛ ́ *búgʉla nyə yí?” 26 zSə́ mə́ ká mɛɛl
cɨ nə́ í á bə ŋkul á buud ɨɨ,́ ŋkwɛɛ́ sə!̂
Buud bɛŝh bwə́ ŋgə magʉlə nə́ Yuánɛs
nyə á bə *muud micúndə.́» 27Bwə́ mú
bɛşa nə Yésus nə:́ «Sə́ ampúyɛ.́» A mú
nəḿə́ cɨ nə bwo nə:́ «Mə ajááwɛ́ nəḿə́ bɨ ́
ŋkul mə́ ŋgə́ sá misɔɔ́ĺʉ́gʉ́ míga nə ndɨ ́
yí.»

Kanda bwân óbá
28 aYésus mú nyiŋgə cɨ nə bwo nə:́

«Nda wúga lâŋ bɨ mə təd́ʉga wo nə́ jɨ?
Ŋgwɔĺ múúd nyə á bə nə bwân óbá.
A músə cɨ nə ashúshwóógʉ́ nə:́ “Mwân
waam, kaag sɛŷ fambə́ *vînyə múús.”
29Mwân mú bɛşa nə:́ “Mə acɛɛ́ĺɛ.́” Njɨ,
mpʉ́mpʉ́sə,́ a mú cɛńd mítəd́ʉ́gá, a músə
kə fambə.́ 30Muud ɛńɛ mú lésha nə ŋg-
wɔĺ mwân mbií ŋgwúd. Nyâŋ mú bɛşa
nə:́ “Dá, mə zə́ kə.” Njɨ a kú kə. 31 bBwân
óbá ónɨɨd́, nyáyɛ ́ mə́ sá nda sɔɔ́ŋ́gʉ́ wáŋ
nyə ámə cɛɛl nə?́» Bwə́ mú bɛşa nə:́
«Ashúshwóógʉ́.» Yésus músə cɨ nə bwo
nə:́ «Bʉ́bəĺɛ,́ mə́ jaaw bɨ ́ nə,́ Oŋwɛnyɛ ɔ́
tóya nə budá bwə́ jáŋgá fʉlî wá bwə́ bá
cɔ̧́ bɨ,̂ bwə́ kə́ kumə Faan mə́ Zɛmbî dɨ.̂
32 cNəcé Yuánɛs nyə á zə bɨd́ɨ,́ zə lwágʉlə
bɨ ́zhɨɨ ́a tʉ́təlí, njɨ bɨ a shígɛ ́ *búgʉla nyə.
Oŋwɛnyɛ ɔ́ tóya nə budá ɔ́ jaŋga, báá
bwə́ á búgʉla nyə. Bɨ á tɛɛm dʉ́g ntɔ,́ bɨ
a shígɛ ́ cɛńd mítəd́ʉ́gá, búgʉla nyə.»

Kanda ósɔɔ́l ɔ́ məśáal ɔ́ abʉ́bɔŵ
(Mak 12.1-12; Luk 20.9-19)

33 d«Gwágʉ́ləǵá wúl kanda. Ŋgwɔĺʉ́gá
múúd nyə á bə nə shí. A mú sá
fambə́ *vînyə, wá gwo luŋgʉla dɨ.́ A
fáág bɨɨ́ ́ dʉ́lə bá nyáam mpúmə,́ a lwɔ̧́
cwámbə́ ísándəĺé, a mú yə búúd fambə́
jɔɔŋg məćéd. A músə kə njɔɔndʉd. 34 Ja

məḿwáágʉlə mə́ á wɔɔ́ś yí, nyə á kənd
ósɔɔ́l ɔ́ məśáal bɛ ́ nə́ bwə́ kəǵ ŋwa nyə dɛ́
kɔw lʉ mpúmə́ búúd bwə́ á lʉ́g nə fam-
bə́ wá dɨ.́ 35 eNjɨ, buud bɔɔŋgʉ́ bwə́ mú
yida kə bii osɔɔ́l ɔ́ məśáal, bwə́ daŋgʉlə
cú ŋgwɔĺ, bwə́ gwú ŋgwɔĺ, bwə́ lúmə
ŋgwɔĺʉ́gá məkwóógʉ́ nə́ ndɛɛ ́ a fudə.
36Muud fambə́ mú nyiŋgə kənd bɔɔ́ĺʉ́gá
ósɔɔ́l ɔ́ məśáal ŋkí bulya, cɔ̧́ wə́ ashúsh-
wóógʉ̂. Buud bwə́ á lʉ́g nə fambə́ wá
bwə́ mú nəḿə́ sá bwo njɨ mbií ŋgwúd.
37Zhúgʉ́lá zhúgʉ́lâ, a músə kənd mwân
yé, a ŋgə́ təd́ʉga nə́ bwə́ é gwɔ̧ɔ́ ̧ nyə nə́
mwán yé. 38Ká, ja búúd bwə́ á lʉ́g nə
fambə́ wá bwə́ á dʉ́g mwân ɛńɛ yí, bwə́
á ŋgə cɨ bwəḿɛ ́ nə bwəḿɛ ́ nə:́ “Dʉgá!
Muud mə bá lʉ́g nə lʉ́gí ɔńɨ. Shé gwúgá
nyə, shé bâg lʉ́g nə lʉ́gí jé.” 39 fBwə́ mú
ntâg bií nyə, shɛɛnzh julə wú nə nyə fam-
bə,́ kə gwú nyə ncâ.» 40Yésus mú jí bwo
nə:́ «Ja múúd fambə́ mə́ bá zə yí, a bá
zə sá búúd bɔɔŋgʉ́ ntʉdɛl?» 41 gBwə́ mú
bɛşa nə nyə nə:́ «A bá gwú búúd bɔɔŋgʉ́
kú nə iŋkúŋkwoŋ; a mú ŋwa fambə́ jé, yə
búúd oshús, bɔɔŋg bwə́ bá dʉ yə nyə dɛ́
kɔw ja í jəĺa wá.» 42 hYésus mú cɨ nə bwo
nə:́ «Ye bɨ abwɛĺɛ ́ lɔ̧̂ mícilyá mí Kálaad
Zɛmbî dɨ ́ nə:́
Kwóógʉ́ ólwɔ̧ýe bwə́ á myaas yí,
dwó wə́ í mə́ bə kwóógʉ́ lʉ́ lʉ́mʉga**.
Cwámba sɔɔ́ĺʉ́gʉ́ yé wə́ nɨ.
Jísə *sâ mímbʉ́gú səd́ɨ ́ míshʉ́d ɨɨ?́»

43 iYésus mú nyiŋgə́ cɨ nə bwo nə:́
«Gwə́ wə́ mə́ jááw bɨ ́ nə,́ Zɛmbî mə bá yîl
Faan dɛ́ bɨd́ɨ,́ a kə nə dwo gúl lwoŋ búúd í
é bá mpu wúmə mpúmə́ yííd. 44 ††[Muud
mə bá bʉ́l kwóógʉ́ dɔɔŋg dɨ ́ yɛ ́ mə bá
kweshʉli búg; nyɔɔŋg kwóógʉ́ dɔɔŋg í bá
káda yɛ ́ mə bá cugʉli.]»

45 Ja mílúlúú myâ ofada bəńɔŋ̂
*Ofarizyɛŋ̂ bwə́ á shîn gwág mikanda
mínɨ yí, bwə́ á ka mpu nə́ bwə́ wə́ Yésus
ŋgə́ lás nə ndɨ ̂ wá. 46 jBwə́ mú tɛɛ́d́ ŋgəĺə
sɔ̧́ məzhɨɨ ́ nə́ bwə́ bií nyə. Njɨ, bwə́
á ka ŋgə fúndə məŋkúmbə mə búúd
nəcé buud bɛŝh bwə́ á dʉ ŋwa Yésus nə́
*muud micúndə́ mə́ Zɛmbî.

Kanda zaŋ bâ
(Luk 14.15-24)

22 Yésus nyə á nyiŋgə nəḿə́ lás
nə bwo míkandad nə́ 2 k«Faan

á gwɔŵ dʉ́sə nda wúl njwú-buud í á
kwəmʉsa nə́ a sá mwân yé zaŋ bá yí.
3Nyə á ka kənd osɔɔ́l ɔ́ məśáal bɛ ́ nə́ bwə́
kəǵ jɔŵ búúd nyə á jɔŵ zâŋ dɨ ́ wá; njɨ
buud bɔɔŋgʉ́ bwə́ á shígɛ ́ cɛɛl zə. 4A mú
nyiŋgə kənd bɔɔ́ĺ ósɔɔ́l ɔ́ məśáal, nyə nə
bwo nə:́ “Kəgá cɨ nə buud mə́ ámə jɔŵ
wá nə,́ mə mə́ shîn kwəmʉsa dína. Mə
mə́ cígə íntɛny nə ocúdú wâ məwóŋ. Isâ
byɛŝh í mú kwəmʉsá, zəgá dínad.” 5Njɨ
buud bɔɔŋgʉ́ kú bísh njúwúlú mə cî, bwə́
mú yida ŋgə bwɨĺya, nyâŋ kə nyəd́ɨ ́ fam-
bə,́ nyâŋ kə mákîd mɛd́, 6 lbɔɔ́ĺʉ́gá bwə́
bii nəḿə́ *búúd ɔ lwámá ɔ́ cî, bwə́ cúg
bwo nə́ ndɛɛ ́ gwú bwo. 7 mNjwú-buud
mú gwág mpimbə. A músə kənd ózɨmbɨ
bɛ,́ kə jaŋgʉlə ógwûl ɔ búúd bɔɔŋgʉ́ nə́
ndɛɛ ́ jígal ŋgwəĺa wáŋ. 8A músə zə cɨ nə
osɔɔ́l ɔ́ məśáal bɛ ́ nə:́ “Dína í mə́ shîn bə
kwəmʉsá, njɨ buud mə́ á jɔŵ wá bwə́ á
shígɛ ́ mpíya nə ndɨ.̂ 9Kəgá məḿaan mə-
maan, bɨ ́ kəǵ ŋgə jɔŵ buud bɛŝh bɨ ́ é
ŋgə kwey wá, bwə́ zəǵ zâŋʉd.” 10Osɔɔ́l ɔ́
məśáal ɔńɨ bwə́ mú kə məźhɨɨ ́məzhɨɨ,́ kə
ŋgə ŋwa buud bɛŝh bwə́ á ŋgə kwey wá,

**21:42 kwóógʉ́ lʉ́ lʉ́mʉga: Í á dʉ bə kwóógʉ́ bwə́ á dʉ tɛɛ́d́ jil məńdəlúd yí, dwó

tɔɔ mimbʉ́wʉ́lú tɔɔ ijɔɔ̧̧́ í búúd. Njɔẃ zâŋ
í mú lwánd nə buud nə́ cwɔɔ́.́

11 n«Njwú-buud mú zə nyíi njɔẃ zâŋ
nə́ a zə́ dʉ́g búúd bwə́ ámə zə njúwúlú
dɨ ́ wá. A mú ŋgə dʉ́g nə́ ndɛɛ ́ a músə
kwey ŋgwɔĺ múúd kú nə káándə́ zâŋ.
12A mú cɨ nə muud wɔɔŋg nə:́ “Wɛy
e, ntʉdɛlɛ ́ wo ámə mpu zə wa kú nə
káándə́ zâŋ yɛ?́” Muud wɔɔŋg njɨ kʉ́l-kʉ̂l
nə́ kufʉg, kú mpu nda á bɛ̧śag nə.́ 13 oNtɔ,́
njwú-buud mú cɨ nə osɔɔ́l ɔ məśáal bɛ ́
nə:́ “Wálʉ́ləǵá nyə məbwə̂ nə məkuú, bɨ
wúsəg nyə tɔɔ́ń yídʉ́gʉ́d, kʉ́l á bá kə
bə njɨ a ŋgə́ bwam nə məyə̂ yí.” 14Ntɔ,́
mpugá nə́ njúwúlú wúsə shú búúd ŋkí
bulya, njɨ bɔɔŋg bɨ ́ fééshá wá bʉ́sə cíg-
cîg.»

Tóya mə Káázɛl
(Mak 12.13-17; Luk 20.20-26)

15Nə́ ndɛɛ ́ *Ofarizyɛŋ̂ bwə́ mú kə
shwushwagád, kəĺə sɔ̧́ nda bʉ́sə nə ŋkul
bwéel Yésus nə́ a bíílʉg nə iciyá byé nə.́
16Bwə́ mú ŋwa bɔɔ́ĺ *ómpwíín báŋ nə
bɔɔ́ĺ búúd ɔ́ gwooŋg í á dʉ ságʉsə ijwûga
í Herod yí, bwə́ mú kənd bwo, bwə́ kə
cɨ nə Yésus nə:́ «Yɨɨ́ǵʉli! Sə́ ŋgə mpu nə́
wo jɨ bʉ́bəĺɛ ́ muud. Wo ŋgə jɨɨ́ǵʉli sə́ cʉg
á Zɛmbî bʉ́bəĺɛ.́ Wo ádɛ́ nəḿə́ bɛɛmb sâ
bɔɔ́ĺ búúd bwə́ é cɨ yí, wo kú nəḿə́ bə nə
ifwaas nə mbií múúd wɨ ́ nə ŋkul tɔŵ wo
míshʉ́d yí. 17Ntɔ,́ jaawʉg sə.̂ Ye məcɛɛ̧ ̧
məśhé mə́ ŋgə magʉlə nə́ sə́ jəńag tóya
mə *Káázɛl, ye mə́ aŋgɛ ̂ nə magʉlə?»
18Ká, Yésus nyə á bwey mpu mbíya lâm
wáŋ. A mú cɨ nə bwo nə:́ «Bɨ mə zə́
bwɔẃʉlə mə nəcé jɨ, yé búúd ɔ məḱəŋ́
ɔǵa? 19 Lwógá ná mə *mwaanɛ̂ bwə́ dʉ
jəńa tóya nə ndɨ ̂ yɛ.́» Bwə́ mú zə nyə nə
saŋ *danarî. 20A mú jí bwo nə:́ «Zə́ jɨ ́ nə
vʉgʉli mpwoombʉ́ nə jínə́ bwə́ á lúlə wa
ga?» 21 pBwə́ nə nɛ ́ nə:́ «Jísə Káázɛl». A

mú ka cɨ nə bwo nə:́ «Yəǵá Káázɛl isâ í
Káázɛl, bɨ ́ yə Zɛmbî isâ í Zɛmbî.» 22 Ja
bwə́ mə́ gwág mpɛşá nɨ yí, bwə́ mú bul
káam bwə́ mú kyey, béégya nə nyə.
Osadwisyɛŋ̂ bwə́ láámbʉlə Yésus

(Mak 12.18-27; Luk 20.27-40)
23 qNəḿə́ jwɔŵ ŋgwúd nɨ, *Osad-

wisyɛŋ̂, buud bwə́ dʉ cɨ nə́ mimbimbə
mí ábʉ́lɛ gwûm məśhwoŋ dɨ ́ wá, bwə́ á
ka zə wə́ Yésus, zə jí nyə nə:́ 24 r«Yɨɨ́ǵʉli,
Moyîz nyə á cɨ nə:́ “Ŋkí muud mə yə́
kundú, mínyɔŋʉ̂ yé mə́ jəlá nə shúgʉla
nə kúsə́ yé, a byág nyɔɔŋg mə́ yə yɛ ́ mp-
woŋ buud.” 25Ká gúl sâ í á bə sə́ wa, bɔɔ́ĺ
omínyɔŋʉ̂ bwə́ á byɛl̂ zaŋgbá, budûm nə
budûm. Acúmbâ mú bá múdá, a mú yə.
Nda nyə á yə kú nə mwân nə,́ a mú
lʉ́gə mínyɔŋʉ̂ yé nə mudá. 26Nyɨńɛ mú
nəḿə́ yə kú nə mwân, a lʉ́gə ŋgwɔĺ nə
mudá. Í á ŋgə kə ntʉ́nɨ nə́ ndɛɛ,́ bɛŝh
zaŋgbá mbií ŋgwúd. 27Mudá mú nəḿə́
zə yə bwəd́ɨ ́ mpʉ́sə. 28 Ja búúd bwə́ bá
gwûm yí, nyáyɛ ́ á omínyɔŋʉ̂ zaŋgbá mə́
bá ka ŋwa mudá? Ŋgaá nə́ bɛŝh bwə́ á
shí bə ógwúm bɛ?́» 29Yésus mú bɛşa nə
bwo nə:́ «Bɨ ́ ŋgə kwab nəcé bɨ ampúyɛ́
sâ Kálaad Zɛmbî ŋgə́ cɨ yí, bɨ kú nəḿə́
mpu mpífə́ mə́ Zɛmbî. 30 Ja búúd bwə́ bá
gwûm məśhwoŋ dɨ ́ yí, budúm bwə́ ábʉ́lɛ ́
ná bá búdá, budá nda ná kə məb́áád.
Bwə́ bá ji nda *wəéŋgəles ɔ́ Zɛmbî bwə́
njúl joŋ dɨ ́ nə.́ 31Kɔɔ́ḿb á mimbimbə
bálə gwûm məśhwoŋ dɨ,́ ye bɨ afwóyɛ́ lɔ̧́
sâ Zɛmbî nyə a lás nə bɨ ́ yí? Ŋgaá nyə á
cɨ nə:́ 32 s“Mə jɨ Zɛmbî mə́ *Abʉraham,
Zɛmbî mə́ *Izaag, Zɛmbî mə́ *Yákwab.”
Ntɔ́ jɨ nə́ Zɛmbî cugɛ ́ Zɛmbî mimbimbə,
a jɨ yidá bə Zɛmbî á buud bwə́ ŋgə́ cʉgə
wá.» 33Məŋkúmbə mə́ búud mə́ á ŋgə
gwág nyə má mə́ á ŋgə bul káam njɨɨ́ǵʉ́lá
yé.

Shug lʉ́ məćɛɛ̧ ̧
(Mak 12.28-34)

34 Ja *Ofarizyɛŋ̂ bwə́ mə́ gwág nə́ Yé-
sus mə́ juwal Osadwisyɛŋ̂ mimpu yí,
bwə́ mú sɛɛŋgya nə́ ndɛɛ ́ bwə́ mú kə
nyəd́ɨ.́ 35Ŋgwɔĺ múúd á gwooŋg jáŋ njúl
Ŋkumɛ məcɛɛ̧ ̧ mú zə bwɔẃʉlə Yésus,
nyə nə nɛ́ nə:́ 36 «Yɨɨ́ǵʉli, məćɛɛ̧ ̧ míshé
mɛŝh dɨ,́ dáyɛ ́ í ntɔ̧́ mɔɔ́ĺ mɛŝh?» 37 tYésus
mú bɛşa nə nyə nə:́ «Wó jəlá nə cɛɛl
Zɛmbî woó Yawé nə lâm wô wɛŝh, nə
*shíshim wô wɛŝh, nə lúú wô wɛŝh.
38Dʉ́nɨ cɛɛ̧ ̧ wə́ í ntɔ̧́ mɔɔ́ĺ mɛŝh, dwó wə́
í təĺ shwóg. 39 uDɔɔŋg í ká nəḿə́ nyiŋgə
bə nda dwo yí, dwó wə́ ga: Wo cɛɛl múúd
yɛŝh jísə́ wo kúnə-́kúnə yɛ́ nda womɛf́wó.
40 vMəcɛɛ̧ ̧ məbá məńɨ wə́ məśə́ shug á
*mbwoomb məćɛɛ̧ ̧ wɛŝh nə minjɨɨ́ǵʉ́lá
mí *búúd ɔ mícúndə́ myɛŝh.»

Krîst, Mwân mə Dávid
(Mak 12.35-37; Luk 20.41-44)

41 wNda *Ofarizyɛŋ̂ bwə́ á bə sɛɛŋgyá
nə,́ Yésus mú jî bwo nə:́ 42 «Bɨ ́ ŋgə ná cɨ
*Krîst‡‡ nə́ jɨ? A jɨ Mwân mə zə?́» Bwə́
nə:́ «Mwân mə *Dávid.» 43Yésus mú cɨ
nə bwo nə:́ «Ká ntʉdɛlɛ ́ Dávid nə ŋkul
mə Shíshim, nyə á jɔŵ Krîst nə́ Cwámba
yɛ?́ Ŋgaá Dávid nyə á cɨ nə:́
44 xCwámba¶¶ nyə á cɨ nə Cwámba wâm

nə:́
“Jigʉ́ shí wa məd́ɨ ́ mbwə̂ məncwûm,
kə wɔɔ́ś ja mə é culʉshi mízhízhíŋ myô,
wo nyaál myo nə məkuú yí!”

45 «Ŋkí Dávid mə́ bwey jɔŵ Krîst nə́
Cwámba, nyə é ka bə Dávid mwân na
ntʉdɛlɛ?» 46 yKú nə muud nyə á bə nə
ŋkul bɛşa sâ yɛ.́ Tɛɛ́d́ jwɔŵ nɨ, muud a
shígɛ ́ ná bwɛlɛ jí Yésus njígá.

Yésus ŋgə ŋkáánd nə Oyɨɨ́ǵʉli
ɔ́ məćɛɛ̧ ̧ bəńɔŋ̂ Ofarizyɛŋ̂

(Mak 12.38-40; Luk 11.39-52; 20.45-46)

23 Yésus músə ka cɨ nə məŋkúmbə
mə búúd nə *ompwíín bɛ ́ nə:́

2 «*Oyɨɨ́ǵʉli ɔ́ məćɛɛ̧ ̧ bəńɔŋ̂ *Ofarizyɛŋ̂
bwə́ njúl jiya mə́ Moyîz dɨ ́ nə́ bwə́ dʉ́g
jɨɨ́ǵʉli búúd məcɛɛ̧ ̧ mə́ Zɛmbî. 3 zNtɔ,́
ságá bwo məgwág, bɨ ́ bɛ̧ mínjɨɨ́ǵʉ́lá
myáŋ. Njɨ, bɨ kú ŋwa kuú njɔɔnd wáŋ;
nəcé bwə́ mpú njɨ məlás, kú ka dʉ
sá. 4Bwə́ dʉ kɔɔ̧ļə jilə-jilə mímbag, dʉ
zhimb búúd záməbag; njɨ bwəḿɛf́wó
kú sʉ́sal tɔɔ nyinə́ nə́ bwə́ kwiy myo.
5 aMisɔɔ́ĺʉ́gʉ́ myáŋ myɛŝh mísə njɨ dʉ́lə
sɔ̧́ mísh. Bwə́ dʉ bweeg byáŋ *íŋgwabí í
məćɛɛ̧ ̧ ntɔ̧ bɔɔ́ĺ búúd byáŋ. Bwə́ bul nəḿə́
dʉ gweesh myáŋ mímbwaag mi káándə.́
6Bwə́ cɛɛl dʉ ji njɨ lúú tʉ́wʉli dɨ ́ ja bwə́
dʉ́ kə ídína dɨ ́ yí; ja bʉ́sə́ *məḿpáánzə́
mə́ mínjɨɨ́ǵʉ́lá mə́ *Oyúdɛn dɨ ́ yí, bwə́
cɛɛl kə dʉ ji njɨ íjiya yâ shwóg. 7Bwə́
cɛɛl nə́ buud bwə́ dʉ́g bəd́a bwo məbəd́á
mə́ gúmə́ məŋ́kúmbə mə búúd dɨ.̂ Bwə́
cɛɛl nəḿə́ nə́ buud bwə́ dʉ́g jɔŵ bwo
nə:́ *Rabi. 8 bNjɨ bɨ bâŋ, kúgá sɔ̧́ nə́ buud
bwə́ jɔẃʉ́g bɨ ́ nə:́ *Rabi nəcé Rabi wʉ́n jɨ ́
njɨ ŋgwúd; bɨ bʉ́sə omínyɔŋʉ̂ mpəd́ʉ́gá
nyɨńʉ́d. 9Kúgá jɔŵ múúd shí ga dɨ ́ nə́
sɔɔ́ŋ́gʉ́ waamə́ nəcé sɔɔ́ŋ́gʉ́ wʉ́n jɨ ŋg-

‡‡22:42 Krîst: Na jisə “Mesî”, muud Zɛmbî nyə a gwáágʉlə məwúdə́ mə́ íjwûga nə́
ndɛɛ ́ a ntɨ yɛ.́
¶¶22:44 Cwámba: Wa, jínə́ lʉ́ Cwámba dʉ́sə “Yawé”, mbii í ŋgə́ wú Sôm 110.1 dɨ ́
yí.

wúd, njɨ nyɔɔŋg jísə́ gwɔẃ yɛ.́ 10Kúgá sɔ̧́
nə́ buud bwə́ jɔẃʉ́g bɨ ́ nə́ omása, nəcé
mása jisə ŋgwúd, njɨ *Krîst. 11 cNyɔɔŋg
yɛŝh mə́ bul bə fwámɛ́ múúd mpəd́ʉ́gá
nyɨń dɨ ́yɛ,́ á jəlá nə sɛŷ nə bɔɔ́ĺ. 12 dMuud
mə bʉ̂n nyəḿɛf́wó gwɔẃ yɛ,́ bwə́ bá səl
nyə shí; nyɔɔŋg mə səĺ nyəḿɛf́wó shí yɛ,́
bwə́ bá bʉ̂n nyə gwɔŵ.

13 «Məntágʉla nə bɨ ́ Oyɨɨ́ǵʉli ɔ́ məćɛɛ̧ ̧
nə Ofarizyɛŋ̂. Bɨ bɨ ́ nə məkəŋ́. Məntágʉla
nəcé bɨ mə́ laa búúd zhɨɨ ́ á Faan á gwɔŵ.
Í músə, bɨmɛf́wó kú nyíi, bɨ ́ kú nəḿə́ ny-
iŋgə bɨd́ nə́ bɔɔŋg bwə́ ŋgə́ cɛɛl nyíi wá,
bwə́ nyííg.

14 §§[«Məntágʉla nə bɨ ́ *Oŋkumɛ ɔ́
məćɛɛ̧ ̧ nə Ofarizyɛŋ̂. Bɨ bɨ ́ nə məkəŋ́.
Məntágʉla nəcé bɨ ́ŋgə mánda mikúsə́ mí
búdá nəminjɔẃ myáŋ, bɨ ́ka dʉ sá ígwaa-
gwaa í məj́əgʉla nə́ bwə́ dʉ́gʉ́g nə́ bɨ bɨ ́
ijɔɔ̧̧́ i búúd. Bɨ mə bá bwəma nə intʉ́gʉ́lí
í bá bul nyaan yí.]

15 «Məntágʉla nə bɨ ́ Oyɨɨ́ǵʉli ɔ́ məćɛɛ̧ ̧
nə Ofarizyɛŋ̂. Bɨ bɨ ́ nə məkəŋ́. Məntágʉla
nəcé bɨ ́ ŋgə ntɔ̧ míshwû ntɔ̧ məḱwamb
ŋgəĺə sɔ̧́ muud ŋgwúd jɨ ́ nə ŋkul cɛńd
mítəd́ʉ́gá zə nyíi mísɔɔn wʉ́nʉ́d yɛ.́ Ja
bɨ ́ mə́ ka jíga dʉ́g mbií múúd wɔɔŋg yí,
bɨ mú sá nə́ a bəǵ njɨ muud mə jəĺá nə
kə kuda á kandʉgəd, nəcé bɨ é sá nə́ a
nyíŋgəg bul sá bɔẃ-bɔŵ ísâ ntɔ̧ bɨ.̂

16 e«Məntágʉla nə bɨ,̂ wəancím-ncîm
bɨ ́mə́ tɔŵ shwóg nə́ bɨ mə lwágʉlə búúd
zhɨɨ ́ wá, məntágʉla nəcé bɨ ́ ŋgə cɨ nə́
ŋkí muud mə́ kɛɛn *Mpáánzə́ Zɛmbî, sâ
nyə́ ámə kɛɛn yí, í cugɛ ́ nyə yɨɨ́ḿbʉ́lí.
Njɨ, múúd mə ká kɛɛn or á Mpáánzə́
Zɛmbî, sâ nyə́ ámə kɛɛn yí, jɨ ́ nyə yɨɨ́ḿ-

bʉ́lí. 17Yé ímpwúfú íga, wəancím-ncîm
ɔǵa! Jɨ ́ í ntɔ̧́ gúlʉ́gá, ye or, ye Mpáánzə́
Zɛmbî í ŋgə́ sá nə́ or bəǵ or mə́ Zɛmbî yí?
18 fBɨ ́ ŋgə nəḿə́ cɨ nə́ muud mə ká kɛɛn
*alatâr, sâ nyə́ ámə kɛɛn yí, í cugɛ ́ nyə
yɨɨ́ḿbʉ́lí. Njɨ, múúd mə ká kɛɛn sâ mə́
Zɛmbî í mbwúg alatâr dɨ ́ yí, sâ nyə́ ámə
kɛɛn yí, jɨ ́ nyə yɨɨ́ḿbʉ́lí. 19Yé wəáncím-
ncîm ɔǵa! Jɨ ́ í ntɔ̧́ gúlʉ́gá, ye sâ í mbwúg
alatâr dɨ ́ yí, ye alatâr mə sá nə́ sâ jɔɔŋg
í bəǵ shú mə́ Zɛmbî yí? 20Ntɔ,́ muud
mə kɛɛ́ń alatâr yɛ,́ á kɛɛn alatâr nə sâ
jɛŝh í mbwúg alatâr dɨ ́ yí. 21 gMuud mə
kɛɛ́ń Mpáánzə́ Zɛmbî yɛ,́ á kɛɛn Mpáánzə́
Zɛmbî nə Zɛmbî muud njúl cínɔŋg yɛ.́
22Muud mə kɛɛ́ń joŋ lʉ gwɔŵ yɛ,́ mə́
kɛɛn jiya ícî mə́ Zɛmbî nə Zɛmbî muud
njúl cínɔŋg yɛ.́

23 h«Məntágʉla nə bɨ ́ Oyɨɨ́ǵʉli ɔ́ məćɛɛ̧ ̧
nə Ofarizyɛŋ̂. Bɨ bɨ ́ nə məkəŋ́. Məntágʉla
nə bɨ ́ nəcé bɨ ́ ŋgə yə Zɛmbî *ŋkɔw wûm
á isâ nda mânt nə anis nə kumîn*, ikáá
bɨ ́ mə́ dʉ teegʉshi ídʉ̂w nə ndɨ ̂ yí. Njɨ
bɨ ́ yida mpyêny mɔɔŋg məćɛɛ̧ ̧ mə́ búl
ntɔ̧ má, nda cʉgəĺə nə buud tʉ́təlí, nə
gwágʉ́lə búúd cɛy lámʉ́d nə búgʉ́lálə
Zɛmbî. Sâ bɨ ́ á jəla nə sá wə́ nɨ, kú yida
mpyêny byɔɔŋg bɨ ́ ŋgə́ bwey sá yí. 24 iYé
ólwóye ɔ zhɨɨ́ ́ wəáncím-ncîm ɔǵa. Bɨ mə́
dʉ sâl məĺwəg, yîl ncincíŋ jɨ ́ cínɔŋg yí,
njɨ bɨ ́ minə *shamô ncindî.

25 j«Məntágʉla nə bɨ ́ Oyɨɨ́ǵʉli ɔ́ məćɛɛ̧ ̧
nə Ofarizyɛŋ̂. Bɨ bɨ ́ nə məkəŋ́. Mən-
tágʉla nəcé bɨ ́ ŋgə gusa bálá nə shúyá
njɨ kwoŋʉd, cwû nyɛ njúl lwándʉ́lá nə
isâ í mándá nə ibɔẃ-bɔŵ ísâ í mə́ ŋwa
bɨ ́milâm yí. 26 kYé áncím-ncîm Farizyɛŋ̂!

§§23:14 Míl mícilyá mí ayág mí cugɛ́ nə iciyá íga.

Fwog tɛɛ́d́ gusa bálá cwû shú nə́ kwoŋ
bəǵ nəḿə́ ŋkí ŋkɛ̧.̂

27 «Məntágʉla nə bɨ ̂ Oyɨɨ́ǵʉli ɔ́ məćɛɛ̧ ̧
nə Ofarizyɛŋ̂. Bɨ bʉ́sə nə məkəŋ́. Mən-
tágʉla nəcé bɨ bʉ́sə nda məshwoŋ bwə́
mə́ wá fəḿ má, ŋkí nywa dʉ́g tɔɔ́ń, njɨ
cwû njúl lwándʉ́lá nə iyasə́ í búúd nə
bíl ísâ í ádʉdanâ mimbií mímbií. 28 lBɨ
bʉ́sə nəḿə́ ntɔ,́ mísh mə́ búúd dɨ,́ bɨ ́ ŋgə
nyîn nda buud bʉ́sə́ ótʉ́təlí wá; í njúl nə́
milâm mín mísə bɨ ́ nə kwába nə fúlú a
kú bísh məćɛɛ̧ ̧ nə́ cwɔɔ́.́

29 «Məntágʉla nə bɨ ̂ Oyɨɨ́ǵʉli ɔ́ məćɛɛ̧ ̧
nə Ofarizyɛŋ̂. Bɨ bʉ́sə nə məkəŋ́. Mən-
tágʉla nəcé bɨ ́ ŋgə lwɔ̧́ məshwoŋ mə
*búúd ɔ mícúndə,́ bɨ ŋgə́ lugʉshi ikʉ́l
otʉ́təlí ɔ́ búúd bwə́ á dɔw yí. 30 mBɨ ́ ŋgə
cɨ nə́ bɨ a mbəm̂ bə ja impáámbə́ bɨń í
á cʉgə yí, bɨ a shígɛ ́ nywá dʉ wá məb-
wə̂ kʉ́l bwə́ á dʉ gwú búúd ɔ mícúndə́
yí. 31Ciyá jɨń jɔɔŋg í ŋgə bwaagʉlə nə́
bɨ bʉ́sə bwân ɔ́ búúd bwə́ á dʉ gwú
buud ɔ mícúndə́ wá. 32Ká jɨ, mɛɛlʉgá
casʉlə sâ ímpáámbə́ bɨń í á tɛɛ́d́ yí. 33 nBɨ
bʉ́sə mbɛɛ ́ ónywâ, iyəlʉkag. Bɨ ́ mə bá
faam kú kə kuda á kandʉgə dɨ?́ Í bá bə
ntʉdɛlɛ? 34 oGwə́ wə́ í bá bə nə,́ mə é
dʉ ntɨ bɨ ́ buud ɔ mícúndə,́ mə ntɨ búúd
ɔ́ fʉg, ntɨ Oyɨɨ́ǵʉli ɔ́ məćɛɛ̧;̧ bɨ mə bá
gwú bɔɔ́ĺ, bɨ ́ bwambʉlə bɔɔ́ĺ ikwolós dɨ,́
bɨ ́ yíd bɔɔ́ĺ nə milwóŋ bɨd́ɨ ́ məḿpáánzə́
mə́ mínjɨɨ́ǵʉ́lád, bɨ mə bá julya nə bɔɔ́ĺ
míŋgwəĺa miŋgwəĺa. 35 pÍ bá nəḿə́ dʉ
sɨŷ ntʉ́nɨ nə́ ndɛɛ,́ otʉ́təlí ɔ́ búúd bɛŝh
bwə́ á gwúyɔw wá, məcií máŋ shwɨy bɨ ́
mílúúd; tɛɛ́d́ məćií mə́ Abɛl, tʉ́təlí múúd,
zə wɔɔ́ś məćií mə́ Zakarî mə́ Baraki bɨ ́ á
gwú mpəd́ʉ́gá Mpáánzə́ Zɛmbî nə alatâr
yɛ.́ 36Bʉ́bəĺɛ,́ mə́ jaaw bɨ ́ nə,́ kala buud
ga í é bwəma nə intʉ́gʉ́lí byɔɔŋg byɛŝh.»

Yésus ŋgə lígya shú Yurʉ́səlɛm
(Luk 13.34-35)

37 «Eéé Yurʉ́səlɛm ŋgə́ gwú *buud ɔ
mícúndə́ ɛǵa! Eéé Yurʉ́səlɛm! Wo ŋgə sá
nə,́ buud Zɛmbî ŋgə́ ntɨ lwámád wódɨ ́
wá, wo ŋgə gwú bwo nə məkwóógʉ́! A
bweyʉ́lə mə́ á tɛɛ́d́ nə́ mə́ sɛɛŋg bwân
bwô nda ábiyá kúwó mə́ dʉ sɛɛŋg bwân
bɛ́ məf́aafʉgə́ dɨ ́ nə!́ Njɨ, bɨ kú magʉlə
ntɔ.́ 38 qKá, dʉgá njɔẃ wʉ́n í zə́ lʉ́g wuul.
39 rNəcé mə mpú jaaw bɨ ́ nə́ tɛɛ́d́ nəḿə́
kɨḱɨdɨǵa, bɨ ákwolɛ ́ ná dʉ́g mə. Mə bá
nyiŋgə nyîn njɨ ja bɨ ́mə́ bá shwas mə nə:́
“Gúmə́ í bəǵ nə nyɔɔŋg ŋgə́ zə jínə́ mə́
Cwámba dɨ ́ yɛ”́.»

Intʉ́gʉ́lí í bá bə yí
(Mak 13.1-37; Luk 21.5-30; 17.22-37)

24 Yésus nyə á ka kyey nə́ a wú *Luŋ
mə́ Zɛmbî, cúwo tɔɔ́ń. A ŋgə́ kə

ntʉ́nɨ, *ompwíín bwə́ mú shísh nyəd́ɨ,́
kəĺə cɛɛl sá nə́ a dʉ́gʉ́g mbií məĺwɔ̧ǵa
búúd bwə́ á lwɔ̧́ cínɔŋgʉ́ Luŋ mə́ Zɛmbî
má. 2 sA mú yida cɨ nə bwo nə:́ «Bɨ mə́
dʉ́g dɨ ́ isâ ínɨ byɛŝh ɨɨ?́ Bʉ́bəĺɛ,́ mə́ jaaw
bɨ ́ nə,́ kú nə kwóógʉ́ í bá lʉ́g í mbəd́
dúlʉ́gá na gwɔŵ. Na yɛŝh mə bá bə ícɨɨmí
icɨɨmí.»

3A mú ka kə *Mbʉ́ŋ wəólivyê dɨ,́ kə ji
shí. Ompwíín bɛ ́ bwə́ mú shísh nyəd́ɨ ́ kə
jí nyə bəńɔŋ́ bwəḿɛ ́ nə:́ «Jaawʉg sə,̂ isâ
ínɨ í bá bə jáyɛ ́ ja? Jɨ ́ í bá ka lwágʉlə sə́
nə́ wo wál zə, nə́ cʉg á shí ga í wál zə
shîn?»

4Yésus mú bɛşa nə bwo nə:́ «Bɨ ɔ́ bɛy
nə́ buud bwə́ bâg shɨɨg bɨ,́ bɨ mú bɛ̧
bɔẃ-bɔŵ zhɨɨ́.́ 5 tNəcé buud ŋkí bulya
bwə́ bá dʉ zə nə jínə́ dâm, zə dʉ cɨ nə:́
“Mə wə́ Krîst”. Məshɨɨgâ máŋ mɔɔŋg mə́
bá kənd zhwog buud jugʉ́. 6Bɨ mə bá
dʉ gwág míláŋ mí mɔɔ́mb, bɨ gwádʉga

ncíndə́ dɔɔmb. Bɨ kú bá dʉ kənd mílám
gwɔŵ; í bá jɨɨ nə́ isâ ínɨ í bəǵ. Njɨ tɛɛm
bə ntɔ,́ í ábʉ́lɛ ́ fwo bə məśhíné mə́ shí.
7 uGúl lwoŋ í bá lúmbʉli nə gúl, dúl
faan lúmbʉli nə dúl. Zha á ifií mpu
í bá bə bíl íkʉ́lʉ́d, shí í bá nəḿə́ dʉ
ntaŋʉsa bíl íkʉ́lʉ́d. 8 Isâ ínɨ byɛŝh í bá
ná bə njɨ mətɛɛ́d́ʉ́lé mə́ məćɛy mə byɛýí.
9 vBwə́ bá dʉ kusha nə bɨ ̂ nə́ bɨ bwə-́
mag nə məntágʉla, bwə́ dʉ gwú bɨ.̂ Il-
woŋ byɛŝh í bá mpii bɨ ́ nəcé jínə́ dâm.
10 wNtɔ,́ zhwog buud bwə́ bá jímb, bwə́
cwagʉwa zhɨɨ́ ́ abʉ́bɔŵʉd. Buud bwə́ bá
bə, bɔɔ́ĺ kusha nə bɔɔ́ĺ, mpəd́ʉ́gá nyáŋʉ́d
njɨ zhíŋ nə zhíŋ. 11 xZhwog *buud ɔ
mícúndə́ ɔ́ məshɨɨgâ bwə́ bá zə, zə sá nə́
buud ŋkí bulya bwə́ bɛ̧ǵ bɔẃ-bɔŵ zhɨɨ́.́
12 yNə́ ndɛɛ,́ fúlú á kú bísh məćɛɛ̧ ̧ í bá
ŋgə mpyáánz, zhwog buud cɛɛlí mú bá
ŋgə shîn. 13 zNjɨ muud mə bá jísɔw kə
wɔɔ́ś məśhínéd yɛ,́ a bá cʉgə. 14 aBwə́
bá cúndə Jɔj̧ɔ̧ Kɛɛ́ĺ nɨ kʉ́l jɛŝh shú nə́ il-
woŋ byɛŝh í gwágʉ́g; nə́ ndɛɛ ́ məshíné
mə́ músə bə.

15 b«Gwə́ wə́ jɨ ́ nə,́ bɨ mə bá dʉ́g
ájəlʉŋkúŋkwɔ̧ múúd micúndə́ Danyɛl̂
nyə á bwey jaaw yɛ.́ Ja á bá kə ŋwa jiya
kʉ́l í búl bə ci yí, muud ŋgə́ lɔ̧́ cilyá ga
yɛ,́ kə́ mpú gwág! 16 Ja bɨ ́ mə́ bá dʉ́g
ísâ byɔɔŋg yí, buud bwə́ bá bə Yudéa
wá, bwə́ bâg fúndə, kə mímbʉ́mbʉ́ŋʉ́d!
17 cMuud mə bá bə kwáminʉ́† yɛ́ kú bá
shulə nə́ a kə́ njɔẃ kə ŋwa sâ. 18Nyɔɔŋg
mə bá bə fambə́ yɛ,́ kú ná kwo kə kwáádə́
nə́ a kə́ ŋwa kúúd. 19Ŋkwɛɛ́ budá bwə́

bá bə nə məbum, nə bɔɔŋg bwə́ bá ŋgə
nyɛɛ́ŋ́g bwân mwɔŵ mɔɔŋg dɨ ́ wá! Bwə́
bá bul ŋkúŋkwoŋ. 20 Jəgʉlagá nə Zɛmbî
nə́ mitúbʉ́g myɔɔŋg mí kú bá bə bɨ ́ ŋk-
wánʉ́d, ŋkí jwɔŵ lʉ́ Sábaad. 21 dNəcé
*incwaw í ntʉg í bá bə mwɔŵ mɔɔŋg dɨ ́
mbií í abwɛĺɛ ́ bə té shí í á tɛɛ́d́ yí. Bíl í
ábʉ́lɛ ́ kwo bə mbií wɔɔŋg. 22 Í á mbəm̂
bə Cwámba kú cunal mwɔŵ mə́ incwaw
í ntʉg mɔɔŋgʉ̂, tɔɔ muud kú faam. Njɨ a
bá cunal mwɔŵ mɔɔŋgʉ̂ nəcé buud á mə́
bwey fɛɛ́śh wá.

23 e«Ntɔ,́ ŋkí ŋgwɔĺ múúd mə́ cɨ nə
bɨ ́ nə:́ “Dʉgá! Mesî jisə wa”, ŋkí nə:́ “a
jisə wá”, kúgá magʉlə. 24 fNəcé omesî
ɔ́ məśhɨɨgâ nə buud ɔ mícúndə́ wâ
məshɨɨgâ bwə́ bá dʉ wɔɔ́ś. Bwə́ bá dʉ
sá məma *məśhimbá, nə *isâ í mímbʉ́gú
mbií wúsə́ nə́ ŋkí gúl sâ jɨ ́ nə ŋkul bə ntɔ,́
buud Zɛmbî mə́ bwey fɛɛ́śh wá bwə́ bɛ̧
bɔẃ-bɔŵ zhɨɨ́.́ 25Bɨ ɔ́ bɛy! Mə mə́ bwey
jaaw bɨ ́ wə́ nɨ. 26Bwə́ ká cɨ nə bɨ ́ nə:́
“Dʉgá, Mesî jɨ nûŋ shí a shwééshád”,
bɨ kú kə wu. Ŋkí bwə́ cɨ nə:́ “A jɨ ká
nyúl fúmʉ́d”, shwánágá, bɨ kú magʉlə,
27 gnəcé *Mwân mə Múúd mə bá zə nda
njəs í dʉ yas kɔɔ́ḿb jwɔŵ í dʉ cúwo yí,
í nyîn kɔɔ́ḿb jwɔŵ í dʉ jímə yí. 28 hKʉ́l
mbimbə wúsə́ yí, cínɔŋg wə́ ómpal ɔ́ dʉ
sɛɛŋgya yɛ.́

29 i«Í bá bə, mwɔŵ mə́ incwaw í ntʉg
mɔɔŋg mə́ ká nəḿə́ shîn cɔ̧,̂ jwɔẃ í
bá shila nə́ ŋkwed kú ná kwo faan;
ŋkwoond kú ná wééshʉli məŋ́kɛnya;
wəacén-cénî bwə́ bá dʉ bí shí; isâ byɛŝh

†24:17 Ja bwə́ á dʉ lwɔ̧́ minjɔẃ yí, bwə́ á dʉ mɛ̧ kwáminʉ́ nəḿə́ nda mənyuŋg.
Kwáminʉ́ í á dʉ bə ŋkí lal, buud kə dʉ ŋgə kyey wu gwɔŵ, muud jee nəḿə́ kə woga
wu.

bísə́ nə mpífə́ joŋ dɨ ́ yí í bá kúŋgʉla.
30 jJa jɔɔŋgʉ̂, sâ í bá lwágʉlə nə́ Mwân
məMúúd wál zə yí í mú cúwo joŋ dɨ;̂ ikûl
í búúd byɛŝh yâ shí ga í mú ŋgə tədʉwa;
bwə́ músə dʉ́g Mwân mə Múúd ŋgə́ zə
míŋkúdʉ́d, a zág nə mpífə́ nə milwanə.́
31 kA bá ntɨ *wəé́ŋgəles bɛ ́ nə məmá laag
í dʉ lás nə ŋkulú yí, bwə́ zə sɛɛŋg búúd
Zɛmbî nyə á fɛɛ́śh wá, ikɔɔ́ḿb ínɔ̧́ byɛŝh,
tɛɛ́d́ bíl íjumə í shíd kə wɔɔ́ś bílʉ́gád.

32 «Ŋwagá fʉg nə yuug bɨ ́ mə́ dʉ dʉ́g
nə lɨɨ́ ́ *figyê yí. Í dʉ bə, ja mpúnzə́ nyɛ ́
í mú nə́ bud-bud, məncuug mə́ agúg-
wáan mə́ ŋgə́ kɔ̧́ yí, bɨ ́ mú mpu nə́ ompú
bwə́ mú kúnə-́kúnə. 33Ntɔ́ nəḿə,́ ja bɨ ́
mə́ bá dʉ́g ísâ byɔɔŋg byɛŝh í ŋgə́ sɨŷ
yí, mpugá nə́ zɨýé mə́ Mwân mə Múúd
í mú kúnə-́kúnə, í mú cé məýíndə mə
nyâ. 34 lBʉ́bəĺɛ,́ mə́ jaaw bɨ ́nə,́ kala búúd
ga í ábʉ́lɛ ́ cɔ̧,́ isâ ínɨ byɛŝh kú fwo sɨŷ.
35Gwɔẃ nə shí í bá cɔ̧,́ njɨ iciyá byâm kú
cɔ̧.̂»

Muud mə́ jəlá nə ji ŋkwəmʉsá
(Mak 13.32-37; Luk 17.26-30, 34-35)
36 m«Shú sâ í dʉ́gyá nə jwɔŵ nə wəla

ísâ byɔɔŋg í bá sɨŷ yí, kú nə muud mə
mpû; tɛɛm bə wəé́ŋgəles bʉ́sə́ wə́ Zɛmbî
wá bwə́ ampúyɛ;́ tɛɛm bə Mwân nyə
ampúyɛ;́ njɨ Sɔɔ́ŋ́gʉ́ wə́ mə́ mpû. 37 nJa
*Mwân mə Múúd mə bá zə yí, isâ í bá
sɨŷ nəḿə́ nda í á sɨŷ ja mə *Nówe dɨ ́ nə.́
38 Shúshwóógʉ́ nə́ mpʉŋ í búdálʉ́g shí
nyɛŝh, buud bwə́ á dʉ də, dʉ ŋgul, bwə́
béya, bɛĺʉshi nəḿə́ bwân báŋ nə́ ndɛɛ ́ kə
wɔɔ́ś jwɔŵ *Nówe nyə a nyíi məma byɔɔ́ĺ
dɨ ́ yí. 39Buud bwə́ á shígɛ ́ dʉ bɛɛmb tɔɔ
sâ, kə wɔɔ́ś ja mpʉŋ í á zə jaŋgʉlə bwo
bɛŝh yí. Ntɔ́ nəḿə́ wə́ í bá bə ja Mwânmə
Múúd mə bá zə yí. 40 Í bá bə, budûm óbá

bwə́ ŋgə́ sɛŷ fambə,́ ŋgwúd ŋwiny, ŋgwɔĺ
lʉ́g. 41Budá óbá bwə́ ŋgə́ jí isâ kwóógʉ́
ŋgwúd dɨ,́ ŋgwúd ŋwiny, ŋgwɔĺ lʉ́g.

42 o«Ntɔ,́ jigá ŋkasə!̂ Bɨ ampúyɛ́ jwɔŵ
Cwámba wʉ́n mə́ bá zə yí. 43 pMpugá nə́
aməd́ɨ ́ njɔẃ mbəm̂ dʉ mpu wəla lʉ búlú
júwâl í é zə yí, ŋki á dʉ ji ŋkasə,̂ a kú
bɨd́ nə́ júwâl í búgəǵ nyə njɔẃ, júwo ísâ.
44Ntɔ,́ bɨ mə́ jəĺá nə dʉ ji ŋkwəmʉsá,
nəcé Mwân mə Múúd mə bá zə wəla bɨ ́
abʉ́lɛ ́ ŋgə təd́ʉga nə́ nyə é zə yí.»

(Luk 12.41-48)
45 q«Wáyɛ́ sɔɔ́l məsáal wúsə́ abúgʉ́lág

a njúl ŋkí kɛ̧̂ mása mə́ təl̂ nə́ a bəǵ lúlúú
á buud ɔ njɔẃ a dʉ yə bwo idʉ̂w wəla
i jəĺa yí? 46 Sɔɔ́l məsáal wɔɔŋg nywá mə́
jəla nəcé mása nyə é zə kwey a ŋgə́ sá
isɛý byé. 47Bʉ́bəĺɛ,́ mə́ jaaw bɨ ́ nə,́ mása
nyə é jil nyə nə́ a jwúg nə bíl ísâ í njɔẃ
byɛŝh. 48 rNjɨ ŋkí a jisə bɔẃ-bɔŵ sɔɔ́l
məsáal, nyə é cɨ nə:́ “Cwámba waamə́
nyə álɛɛlɛɛ ́ nyiŋgə”. 49Nə́ ndɛɛ ́ a mú ka
ji yídʉ́lə búúd bəńɔŋ́ bwə́ ŋgə́ sɛŷ wá, nə
dəĺə dəg, bəńɔŋ̂ oshwégye ɔ́ məĺwəg njɨ
ŋgəĺə ŋgul. 50 sMása yé mə́ bá zə wɔɔ́ś
nyə dúl jwɔẃʉ́d məseegyâ, wəla á shígɛ ́
ŋgə təd́ʉga yí. 51 tMása nyə é yə nyə in-
tʉ́gʉ́lí í ányinyaanə,̂ a kənd nyə kʉ́l búúd
ɔ́ məkəŋ́ bwə́ ŋgə́ bwəma nə ŋkʉ̂d yí; nyə
é bə cínɔŋgʉ́, njɨ a ŋgə́ bwam nə məyə.̂»

Oncwíyɛ ̂ ɔ́ məśás wûm

25 u«Ntɔ,́ Faan á gwɔẃ í bá bə nda
lâŋ ga: oncwíyɛ ̂ ɔ́ məśás wûm mə́

á ŋwa məlámba, zə kə nə́ mə́ kə́ ləǵ
múúd nyə á bə nə́ a zə́ bwéémb shwə́
wáŋ yɛ.́ 2Məśás wûm məńɨ dɨ,́ mət́ɔɔ́n
mə́ á bə ilad, mət́ɔɔ́n okəŋ́. 3Mɔɔŋg mə́
á bə ilad má mə́ á ŋwa məlámba kú

bwey ŋwa mɔɔ́ĺ məẃúdə kə nə mwo.
4Njɨ okəŋ́ bá, bwə́ á ŋwa məlámba, bwə́
kə nəḿə́ nə ifuundú í məẃúdə nə́ bwə́
bá kə ŋgə kwádʉlə. 5Muud nyə á bə nə́
a zə́ bwéémb múdá yɛ,́ nyə á shígɛ ́ jɔ̧ẃa
zə; məsás wûm məńɨ mɛŝh mə́ mú tag
nə jiya nə́ ndɛɛ ́ mə́ shîn kə gwəd́. 6Tâm
bulú, cúndə́ í mú sɨŷ nə:́ “Muud bá wə́
zág ɛ; kəgá ləǵ nyə!” 7Oncwíyɛ ̂ ɔ́ məśás
wûm məńɨ mɛŝh mə́ músə juum, mə́ ka
zə kwəmʉsa məĺámba. 8Mɔɔŋg mə́ á bə
ilad má, mə́ mú cɨ nə okəŋ́ nə:́ “Yəǵá sə́
baalɛ ́ məẃúdə, məśʉ́ məĺámba mə́ wál
jímə.” 9Okəŋ́ nə bwo nə:́ “Mbɔ!̂ Məwúdə́
mə́ ákwagayɛ́ nə shé bɛŝh; kagá íkʉ́l bwə́
dʉ ŋgə kusha yí, bɨ kəǵ kusə mʉ́n.” 10 vTɛ́
ílad ínɨ í á ŋgə kə nə́ í kə́ kusə məẃúdə yí,
muud bámúwɔɔ́ś. Bəńɔŋ̂ bɔɔŋg bwə́ á bə
okəŋ́ wá, bwə́ mú nyíi njɔẃ zâŋ, bwə́ fad
mbɛ.̂ 11 wMəsás mâ ilad mə́ á ka zə wɔɔ́ś
na mpʉ́mpʉ́sə,́ ka zə ŋgə jɔŵ nə:́ “Mása,
Mása, juwʉ́g sə́ mbɛ.̂” 12 xNyə mú yida
bɛşa nə bwo nə:́ “Mə ŋgə cɨ nə bɨ ́ fwámɛ́
cɨ nə,́ mə ampúyɛ́ bɨ.̂” 13 yNtɔ,́ jigá ŋkasə,̂
nəcé bɨ ampúyɛ́ jwɔŵ nə wəla *Mwân
mə Múúd mə bá zə yí.»

Osɔɔ́l ɔ́ məśáal ólɔɔ́l
(Luk 19.12-27)

14 z«Í bá bə nda muud nyə á kə njɔɔnd
dɨ ́ yɛ.́ Ja á mə́ bə nə́ a zə́ tɨ ́ yí, a mú
jɔŵ osɔɔ́l ɔ məśáal bɛ,́ zə yə bwo məbii
mɛ́ tâŋ nda məcé. 15 aA mú ŋgə yə bwo
nəḿə́ nda bwə́ á ŋgə bə nə ŋkul isɛý nə;́
a yə nyíga mimbwoomb mí mímbɛɛsh
mítɔɔ́n, a yə nyíga mimbwoomb mímbá,
a yə nyíga mbwoomb ŋgwúd. Nyə a
shîn yə bwo ntʉ́nɨ nə́ ndɛɛ ́ a músə kyey.
16Nəḿə́ njɨ bwə́ á shîn ləǵ *mwaanɛ̂ yí,
nyɔɔŋg nyə á bə nə mimbwoomb mitɔɔ́n
yɛ ́ mú kə sɛŷ nə yé mwaanɛ;̂ a músə ny-
iŋgə́ bii míl mítɔɔ́n. 17Nyɔɔŋg nyə á bə

nə mímbá yɛ́ mú nəḿə́ nyiŋgə́ bii míl
mímbá. 18Nyɔɔŋg nyə á bə nə ŋgwúd
yɛ́ nyɛ nyə á kə fáág bɨ ́ məńdəlúd, a
mú shweel mwaanɛ̂ mə mása yé cínɔŋg.
19 bJa fwámɛ́ fwála í á cɔ̧́ yí, mása nyə á
ka zə nə́ a zə sá ósɔɔ́l ɔ́ məśáal bɛ ́ shitɔǵ.
20Nyɔɔŋg nyə á ləǵ mimbwoomb mí
mímbɛɛsh mitɔɔ́n yɛ ́ mú shísh, a zág nə
míl mímbwoomb mitɔɔ́n, nyə nə:́ “Mása,
wo á yə mə mimbwoomb mí mímbɛɛsh
mítɔɔ́n; dʉgɨ,́ míl mímbwoomb mitɔɔ́n
mə á bii wə́ míga.” 21 cMása yé mú cɨ nə
nyə nə:́ “Ʉhʉ́ʉŋ. Wo jɨ jɔj̧ɔ̧ sɔɔ́l məsáal
abúgʉ́lág. Wo mə́ bə mə abúgʉ́lág nə isâ
cíg-cîg, mə é jil wo ísâ í ábubulyá dɨ.̂ Zaá
ji məśhusʉg mə mása woó dɨ.̂” 22Nyɔɔŋg
nyə á ləǵ mimbwoomb mímbá yɛ́ mú
nəḿə́ shísh, nyə nə:́ “Mása, wo á yə
mə mimbwoomb mí mímbɛɛsh mímbá;
dʉgɨ,́ míl mimbwoomb mímbá mə á bii
wə́ míga.” 23Mása yé mú cɨ nə nyə nə:́
“Ʉhʉ́ʉŋ. Wo jɨ jɔj̧ɔ̧ sɔɔ́l məsáal abúgʉ́lág.
Wo mə́ bə mə abúgʉ́lág nə isâ cíg-cîg,
mə é jil wo ísâ í ábubulyá dɨ.̂ Zaá ji
məśhusʉg mə mása woó dɨ.̂” 24Nyɔɔŋg
nyə á ləǵ njɨ mbwoomb ŋgwúd yɛ́ músə
nəḿə́ shísh, nyə nə:́ “Mása, mɛɛ mə á
bwey mpu nə́ wo jɨ ŋkí nyaan, wó dʉ
mwáágʉlə mpúmə́ kʉ́l wó á shígɛ ́ bɛ̧ yí,
wó dʉ shwo ídʉ̂w kʉ́l wó á shígɛ ́ myɛɛg
mpəg yí; 25Gwə́ wə́ mə́ á fúndə yí, mə
músə kə shweel mbwoomb mímbɛɛsh
wô məńdəlúd. Ləǵʉ́g, sâ gwô wə́ ga.”
26Mása yé mú cɨ nə nyâŋ nə:́ “Wo jɨ bɔẃ-
bɔŵ sɔɔ́l məsáal. Wo jɨ mbɛɛ ́ ləm. Ŋkí
wo á mpu nə́ mə́ dʉ mwáágʉlə mpúmə́
kʉ́l mə́ á shígɛ ́ bɛ̧ yí, mə dʉ shwo ídʉ̂w
kʉ́l mə́ á shígɛ ́ myɛɛg mpəg yí, 27ŋgaá,
wo á jəla nə kə wá mə mwaanɛ̂ waamə́
bâŋ dɨ,́ nə́ ja mə́ wɔɔ́ś yí, mə zə ŋwa nyə
nə məbədî gwɔŵ! 28Dɛɛ́ǵʉ́gá nyə mb-
woomb mímbɛɛsh nɨ, bɨ yəǵ nyɔɔŋg jɨ ́ nə

v25:10 9.15 w25:11 Luk 13.25 x25:12 7.23 y25:13 24.42
z25:14 Mak 13.34 a25:15 Rom 12.6 b25:19 18.23
c25:21 24.45-47; Luk 16.10

myo wûm yɛ.́ 29 dNəcé muud jɨ ́ nə məbii
yɛ,́ bwə́ bá nyiŋgə kwádʉlə nyə mwo, á
mú bul bii, njɨ nyɔɔŋg cúgɛ́ nə ndɨ ̂ yɛ,́
bwə́ bá mɛɛl dɛɛ́ǵ sʉ́sʉ́sá á jɨ ́ nə ndɨ ̂ yí.
30 eBiigá mbɛɛ́ bɔẃ-bɔŵ sɔɔ́l məsáal ga,
bɨ wúsəg nyə tɔɔ́ń, kʉ́l í bá bə njɨ a ŋgə́
bwam nə məyə̂ yí.”»

Sémbyé míləśʉ́ á məzhúgʉ́lâ
31 f«Ja *Mwân mə Múúd mə bá zə

nyəd́ɨ ́ íjwûga dɨ,́ bəńɔŋ̂ *wəéŋgəles bɛŝh
yí, a bá zə ji nyəd́ɨ ́ *caaŋgə́ á mil-
wanəd́. 32Ntɔ́ ilwoŋ byɛŝh yâ shí ga í bá
sɛɛŋgya nyəd́ɨ ́ mpwóómbʉ́d. A bá bɛɛ́ǵ
búúd ígwooŋg íbá nda mbaagʉlə itɔw
mə́ dʉ bɛɛ́ǵ íncwəmbɛ nə ikálá nə.́ 33A
bá təl̂ íncwəmbɛ nyəd́ɨ ́mbwə̂ məncwûm,
ikálá nyəd́ɨ ́ mbwə̂ məkɔɔ́ĺ. 34Nə́ ndɛɛ ́
Njwú-buud mə bá cɨ nə bɔɔŋg wâ mb-
wə̂ məncwûm nə:́ “Zəgá, bɨ ́ buud Sɔɔ́ŋ́gʉ́
wâm mə́ yə́ ócúncɛśh wá. Zəgá ji Faan
dɛd́, zə ləǵ lʉ́gí nyə á bwey bwɨɨ́ǵ bɨ ́
nəḿə́ ja nyə á fwɔ̧ shí nə gwɔẃ yí.
35 gNəcé mə a gwág zha, bɨ á yə mə idʉ̂w;
mə a gwág shwáásʉ́lə minʉ́, bɨ á ŋgu-
lal mə; mə á bə njôŋ, bɨ á ŋwa mə bɨd́ɨ;́
36mə á bə shushwáás, bɨ a bwééd mə
mikáándə;́ mə á bwas, bɨ á zə dʉ́g mə; mə
á bə mímbwugʉd, bɨ á kə dʉ́g mə.” 37 Ja
jɔɔŋgʉ̂ wə́ otʉ́təlí ɔ búúd bwə́ bá bɛşa
nə nɛ ́ nə:́ “Cwámba, jáyɛ ́ ja sə́ á dʉ́g wo
nə zha sə́ mú yə wo idʉ̂w, sə́ dʉ́g wo nə
shwáásʉ́lə minʉ́ sə́ ŋgulal wo yí? 38 Jáyɛ ́
ja sə́ á dʉ́g wo, wo njúl njôŋ sə́ mú ŋwa
wo səd́ɨ ́ yí; ŋkí nə́ wo njúl shushwáás sə́
mú bwééd wo yí? 39 Jáyɛ́ ja sə́ á mpu nə́
wo ŋgə bwas ŋkí nə́ wo jɨ mímbwugʉd
sə́ mú kə dʉ́g wo yí?” 40 hNjwú-buud mə
bá bɛşa nə bwo nə:́ “Bʉ́bəĺɛ,́ mə́ jaaw bɨ ́

nə,́ ja jɛŝh bɨ ́á sá gúl mímínyɔŋʉ̂ jâmwúl
sɔɔ́ĺʉ́gʉ́ nɨ yí, mə wə́ bɨ ́ á sá wə yɛ.́”

41 i«A músə bá cɨ nə bɔɔŋg wâ nyəd́ɨ ́
mbwə̂ məkɔɔ́ĺ nə:́ “Wúgá mə míshʉ́d. Bɨ
bʉ́sə nə məzhúŋgʉ́lú mə́ Zɛmbî. Kyeyʉgá
kə kuda á kandʉgə kandʉgə dɨ,̂ kuda
Zɛmbî nyə á kwəmʉsa shú Njwû mə-
jamb bəńɔŋ̂ wəéŋgəles bɛ ́ yí. 42Nəcé mə
á gwág zha, bɨ a shígɛ ́ yə mə idʉ̂w; mə á
gwág shwáásʉ́lə minʉ́, bɨ a shígɛ ́ ŋgulal
mə məjúwó. 43Mə á bə njôŋ, bɨ a shígɛ ́
ŋwa mə bɨd́ɨ;́ mə shushwáás bɨ kú bwééd
mə mikáándə;́ mə bwas, mə kə mímb-
wugʉd, bɨ kú kə dʉ́g mə.” 44Ntɔ,́ bwə́
bá nəḿə́ jí nyə nə:́ “Cwámba, jáyɛ ́ ja sə́
á bwɛlɛ dʉ́g wo, wo ŋgə́ yə nə zha ŋkí
shwáásʉ́lə minʉ́, ŋkí ntâg nə́ sə́ á dʉ́g
wo, wo njúl shushwáás ŋkí nə́ wo ŋgə́
bwas, ŋkí nə́ wo njúl mímbwugʉd sə́ kú
bísh wo yí?” 45Ntɔ,́ a bá bɛşa nə bwo nə:́
“Bʉ́bəĺɛ,́ mə́ jaaw bɨ ́ nə,́ ja jɛŝh bɨ ́ á bə kú
sá ŋgwɔĺ mímínyɔŋʉ̂ waamə́ wúl sɔɔ́ĺʉ́gʉ́
nɨ yí, mə wə́ bɨ ́á bə kú sá məńywamɔɔŋg
yɛ”́. 46 jNə́ ndɛɛ,́ bʉ́nɨ bwə́ bá kə intʉ́gʉ́lí
yâ kandʉgə kandʉgə dɨ;̂ otʉ́təlí ɔ búúd
bâŋ bwə́ kə cʉg á kandʉgə kandʉgə dɨ.̂»

Shwushwaga shwɨy mə Yésus
(Mak 14.1-2; Luk 22.1-2)

26 kÍ á zə bə nə,́ ja Yésus nyə á shîn
lás isâ ínɨ byɛŝh yí, nyə á ka cɨ nə

*ompwíín bɛ ́ nə:́ 2 l«Bɨ mə mpú nə́ í mə́
lʉ́g mwɔŵ məb́á nə́ *Páska bəǵ. Mpugá
nə́ *Mwân mə Múúd mə bá kaanz shú
nə́ bwə́ bâg bwambʉlə nyə kwolós dɨ.̂»
3Milúlúú myâ ofada nə ocúmbá buud
wâ lɔɔm bwə́ á ka kə sɛɛŋgya luŋ mə́
Kayíf, Ajəlácɨ á ofada. 4 mBwə́ mú kə cwɔ̧́
íyuug nə́ bwə́ bii Yésus məḱəŋ́ʉ́d, gwú
nyə. 5Njɨ, bwə́ á ŋgə cɨ nə:́ «Í ajəĺáyɛ ́ nə

d25:29 13.12; Mak 4.25; Luk 8.18; 19.26 e25:30 8.12
f25:31 16.27; Mbá 33.2; Zak 14.5; Mat 16.27; 19.28; 1Te 3.13; Yûd 14
g25:35 Iza 58.7 h25:40 Mik 19.17; Mat 10.40, 42; 12.50; 28.10
i25:41 Yûd 7; Mbʉ́ 20.10, 15 j25:46 Dan 12.2; Yuá 5.29; Zhk 2.13

sɨŷ fwála lʉ zâŋ, buud bwə́ á bá bul sá
ícucu».

Ŋgwɔĺ múdá mə́ shwu
Yésus labínda lúúd

(Mak 14.3-9; Yuá 12.1-8)
6 nYésus nyə á ka bə Betanî, Shímun

á zʉ́zaamə́ dɨ ́ njɔẃ. 7Ŋgwɔĺ múdá mbíd
fúfuundú *alʉbátrə‡ mú shísh wə́ Yésus.
Fúfuundú jɔɔŋg í á bə nə labínda álal-
kus. Nə́ ndɛɛ,́ Yésus ŋgə́ də, mudá ɛńɛ
mú shwu nyə labínda wɔɔŋg lúúd. 8 Ja
*ómpwíín bwə́ mə́ dʉ́g ntʉ́nɨ yí, bwə́
mú gwág bɔŵ, bwə́ mú ŋgə lás nə:́ «Jɨ ́
á ntámá labínda ɛǵa ntʉ́ga yí? 9 Í ámə
jəla nə́ bwə́ kúshag labínda nɨ ŋkí lal
kus, bwə́ mú kwíínd mímbúmbúwá nə
*mwaanɛ̂ wɔɔŋg.» 10Yésus nyə á ka mpu
nə́ bwə́ ŋgə lás ntɔ,́ a mú cɨ nə bwo
nə:́ «Nəcé jɨ ́ bɨ ́ mə́ ntágʉ́lə́ múdá ɛńɛ yí?
Sâ məńywa wə́ á mə́ sá mə nɨ. 11 oNəcé
bɨnɔŋ̂ mimbúmbúwá bɨ é dʉ ji mwɔŵ
mɛŝh, njɨ səńɔŋ̂ bɨ ́ sə́ ábʉ́lɛ ́ ji mwɔŵ
mɛŝh. 12 Ja nyə́ ámə shwu mə labínda
nyúúlʉ́d nɨ, nyə ámə bwey kwəmʉsa mə
dɔwʉ́lə mə́ bá zə dɔw yí. 13Bʉ́bəĺɛ,́ mə́
jaaw bɨ ́ nə,́ kʉ́l jɛŝh bwə́ bá cúndə Jɔj̧ɔ̧
Kɛɛ́l ga shí nyɛŝh dɨ ́ yí, bwə́ bá nəḿə́ dʉ
jaaw sâ múdá ɛǵa mə́ sá mə yí, buud dʉ
təd́ʉga nyə.»

14Mpʉ́sə na, ŋgwɔĺ múúd á gwooŋg
ómpwíín wûm nə óbá, nyɔɔŋg bwə́ á dʉ
jɔŵ nə́ Yúdas Iskariyôt yɛ,́ músə kə dʉ́-
gya nə milúlúú myâ ofada, 15 pnyə nə
bwo nə:́ «Mə ká sá nə́ bɨ bííg Yésus, bɨ ́
yə mə jɨ?́» Bwə́ mú ntâg lɔ̧́ misaŋ mí
mwaanɛ̂ məwûm məĺɔɔ́l, bwə́ yə nyə.
16Tɛɛ́d́ baan dɔɔŋgʉ́ dɨ, Yúdas músə ŋgə
sɔ̧́ fwámɛ́ fwála á jɨ ́ nə ŋkul sá nə́ bwə́
bííg Yésus yí.

Yésus bəńɔŋ̂ ompwíín
bɛ ́ bwə́ sá Páska

(Mak 14.12-21; Luk 22.7-14,
21-23; Yuá 12.21-30)

17 qJwɔŵ mət́ɛɛ́d́ʉ́lé mə́ zâŋ mú ka zə
wɔɔ́ś, jwɔŵ bwə́ á jəla nə tɛɛ́d́ dəĺə íbʉlɛd́
yâ kú nə *ləvur yí, *ompwíín bwə́ á ka jî
Yésus nə:́ «Wó cɛɛl nə́ sə́ kəǵ kwísha dína
*Páska ŋgow?» 18Yésus mú bɛşa nə bwo
nə:́ «Kagá ŋgwəĺa, wə́ mbɛɛ;́ bɨ kəǵ cɨ nə
nyə nə:́ “Yɨɨ́ǵʉli mə́ cɨ nə́ baan dɛ́ í mú
kúnə-́kúnə. Bəńɔŋ̂ ompwíín bɛ ́ bwə́ é zə
sá Páska wa wódɨ.́”» 19Ompwíín bwə́ á
kə nəḿə́ kə sá nda Yésus nyə á cɨ nə bwo
nə,́ bwə́ mú kwísha dína Páska.

20 rJa kugʉ́ í á bii shí yí, Yésus nyə
á kə ji shí, bəńɔŋ̂ *buud ɔ lwámá wûm
nə óbá bɛ,́ kəĺə də. 21Bwə́ ŋgə́ də, Yésus
mú cɨ nə:́ «Bʉ́bəĺɛ,́ mə́ jaaw bɨ ́ nə,́ ŋg-
wɔĺ múúd á na bɨd́ɨ ́ nyə é kusha nə mə».
22Ompwíín bwə́ mú bul gwág sâ jɔɔŋgʉ̂
cɛy lámʉ́d, bwə́ mú ŋgə jî nyə, múúd
yɛŝh nə:́ «Cwámba, ye mə?» 23 sYésus mú
bɛşa nə:́ «Muud səńá sə́ ámə juwo məb-
wə̂ shúyád yɛ,́ nyə wə́ nyə é kusha nə
mə. 24 tMwân mə Múúd nywáá, nyə é kə
nəḿə́ nda jísə́ bwey bə cilyá shú dɛ́ dɨ ́
nə.́ Njɨ məntágʉla nə múúd mə kɛɛ́ńzh
nyə yɛ;́ í á yida nywá bul jəla nə́ muud
wɔɔŋgʉ̂ kú byɛl̂.» 25Ntɔ,́ Yúdas, muud
nyə á kusha nə nyə yɛ ́ mú nəḿə́ lás, a
jî nyə nə:́ «*Rabi e, ye mə?» Yésus mú
bɛşa nə nyə nə:́ «Wo mə́ cɨ wə́ nɨ.»

26 uBwə́ ŋgə́ də ntʉ́nɨ, Yésus mú ŋwa
bʉlɛd́, a yə Zɛmbî cúncɛśh nə́ ndɛɛ,́ a
mú fɛŷ bʉlɛd́, yə ómpwíín bɛ,́ nyə nə
bwo nə:́ «Ŋwagá, bɨ dəǵ. Nyúul nyâm wə́
ga.» 27Nə́ ndɛɛ,́ a mú ŋwa bálá wáan,
a yə Zɛmbî cúncɛśh, a yə ntâg ompwíín

‡26:7 alʉbátrə: Nyə á bə dúl váál kwóógʉ́, bwə́ á dʉ mɛ̧ ifúfuundú í bwɨl̂ nə ndɨ ́ yí.

bɛ,́ nyə nə bwo nə:́ «Bɨ bɛŝh ŋgulʉgá.
28 vMəcií mâm wə́ məńɨ, məcií mâ sɔ,̧ mə́
zə́ shwɨy shí má, zə cé búúd ŋkí bulya,
nə́ bwə́ bəǵ nə ijuugá í *mísəḿ. 29Mə́
jaaw bɨ ́ nə,́ mə abʉ́lɛ ́ ná kwo ŋgul wáan
nɨ kə wɔɔ́ś ja shé mə́ bá ŋgul ncuncúmbə
Faan mə́ Sɔɔ́ŋ́gʉ́ waam dɨ ́ yí.» 30 wBwə́
mú ka sɛy Zɛmbî isʉsa i gúmə́ nə́ ndɛɛ ́
bwə́ músə kyey kə *Mbʉ́ŋ wəólivyê dɨ.̂

Pyɛr̂ nyə e kɨɨ́ĺya Yésus
(Mak 14.27-31; Luk

22.31-34; Yuá 13.36-38)
31 xNə́ ndɛɛ,́ Yésus mú cɨ nə *ompwíín

bɛ ́ nə:́ «Búlú ga dɨ,́ bɨ e láŋgʉwo búgəd́
nəcé mə. Sâ jɔɔŋgʉ̂ wə́ jísə́ cilyá Kálaad
Zɛmbî dɨ ́ yí nə:́ “Mə é nyífə mbaagʉlə
itɔw, incwəmbɛ í sɔɔnz í mú shîn cɨɨma.”
32 yNjɨ, ja mə́ bá gwûm yí, mə bá tɛɛ́d́ kə
Galilê, bɨ ́ kə bá kwey mə nûŋ.» 33Pyɛr̂
mú lás, cɨ nə:́ «Tɛɛm bə nə́ bɔɔ́ĺʉ́gá bɛŝh
bwə́ láŋgʉwo búgəd́ nəcé wo, mɛɛ mə
abʉ́lɛ ́ bwɛlɛ láŋgʉwo.» 34 zYésus mú bɛşa
nə nyə nə:́ «Bʉ́bəĺɛ,́ mə́ jaaw wo nə,́
nəḿə́ búlú ga dɨ,́ shúshwóógʉ́ nə́ ŋgwúm
kúwo kwáágʉ́gi, wo e kɨɨ́ĺya mə ija ilɔɔ́l.»
35Pyɛr̂ nə nɛ ́ nə:́ «Tɛɛm bə nə́ í wɔɔ́ś nə́
shwə́ yəǵ shwɨy ŋgwúdʉ̂, mə kú bwɛlɛ
kɨɨ́ĺya wo». Bɔɔ́ĺ ómpwíín bɛŝh bwə́ mú
nəḿə́ ŋgə cɨ ntɔ.́
Yésus mə́ jəgʉla nə Zɛmbî Gɛtsemane

(Mak 14.32-42; Luk 22.39-46)
36 aNə́ ndɛɛ,́ Yésus bəńɔŋ̂ *ompwíín bɛ ́

bwə́ músə kumə kʉ́l bwə́ dʉ jɔŵ nə́ Gɛt-
semane yí. A mú cɨ nə bwo nə:́ «Jigá
wa shí, mə́ fwo kə wá shwóg, kə sá
məj́əgʉla». 37A músə jɔŵ Pyɛr̂ nə bwân
ɔ́ Zhébedé óbá, bəńɔŋ́ bwə́ mú kə; a
mú tɛɛ́d́ ŋgəĺə bul gwág məcɛy mə lâm,

mbɔɔm í ŋgə́ shwɨy nyə nyúúlʉ́d. 38A
mú ka cɨ nə bwo nə:́ «Lâm wúsə mə nə
məcɛy ki mə é yə. Jigá ŋkasə́ wa shí, bɨ
nyɛɛ́ĺəǵ mə.» 39 bA mú wú na bwəd́ɨ,́ a
ŋwá shísh shwóg, a músə kə wusə nyúúl
shí, a kúd mpwoombʉ́ məńdəlúd, jəgʉla
nə Zɛmbî nə:́ «Pʉpá e, ŋkí jɨ ́ nə ŋkul jəla
ntɔ,́ magʉləg nə́ mə bəǵ kú ŋgul bálá
məćɛy ga. Njɨ, í sɨýʉ́g nda wó cɛɛ́l nə,́
kú bə nda mə́ cɛɛ́l nə.́» 40A músə zə
kɔɔ́ḿb ómpwíín bwə́ á bə yí, a mú zə
kwey bwo ígwəd́. A músə lás nə Pyɛr̂
nə:́ «Ntɔ́ nə́ bɨ ́ cugɛ ́ nə ŋkul ji ŋkasə́ nə
mə tɔɔ njɨ wəla ŋgwúdʉ̂? 41 cJigá ŋkasə,́
jəgʉla nə Zɛmbî, bɨ bəǵ kú biil məb́-
wəb́ʉ́lánʉ́d. Lâm wúsə nə yéésh mə kyéy
jɔ̧ kuú njɔɔnd; njɨ nyúul í cúgɛ ́ nə ŋkul
kwag kuú njɔɔnd wɔɔŋg.» 42A músə ny-
iŋgə shísh shwóg ja ábɛɛ,̂ kə jəgʉla nə
Zɛmbî nə:́ «Pʉpa, ŋkí təd́ʉ́gá wô í cúgɛ ́
nə́ wo yíl mə bálá ga mə kú ŋgul, í sɨýʉ́g
nda wó cɛɛ́l nə.́» 43Amúsə nyiŋgə́ zə óm-
pwíín bɛ ́ dɨ,́ zə nəḿə́ nyiŋgə kwey bwo
ígwəd́ nəcé mísh mə́ á ŋgə ntámb bwo.
44 dA mú wú na bwəd́ɨ,́ a shísh shwóg, kə
sá məj́əgʉla ja álɛɛ́l, məjəgʉla məmpúd
á ŋgə́ bwey sá má. 45 eA músə nyiŋgə zə
ómpwíín bɛ ́ dɨ,́ a mú cɨ nə bwo nə:́ «Ye bɨ
bâŋ bɨ é bə wa njɨ gwə́ nə gwə́ njɨ ŋgəĺə
woga? Dʉgá! Wəla í mú kúnə-́kúnə, wəla
*Mwân mə Múúd mə zə kaanz məbwə̂
mə́ ósɔɔ́l ɔ́ *mísəḿ dɨ ́ yí. 46Tɔẃʉ́gá, sə́
kyéyʉg. Muud mə́ kusha nə mə wə́ zág
yɛ.́»

Bwə́ bii Yésus
(Mak 14.43-50; Luk

22.47-53; Yuá 18.3-12)
47Yésus ŋgə́ ná lás ntʉ́nɨ, seegya nə,́

Yúdas nyə á bə nəḿə́ gwooŋg *ómpwíín
v26:28 MmN 24.8; Zhe 31.31; Heb 7.22; 9.15-20
w26:30 Luk 22.39; Yuá 18.1 x26:31 Zak 13.7; Mat 26.56; Yuá 16.32
y26:32 28.7, 16 z26:34 Luk 22.33-34; Yuá 13.36-38; 26.75
a26:36 Luk 5.16; Heb 5.7-8 b26:39 6.10; 20.22; Yuá 18.11; Heb 10.9
c26:41 Ifz 6.18; Heb 2.18 d26:44 2Kr 12.8 e26:45 Yuá 12.23; 13.1; 17.1

wûm nə óbá dɨ ́ yɛ ́ mú cúwo, a ŋgə́ zə nə
məma kínda búúd, bwó nə ikafwɛlɛ nə
məbʉ́lə. Milúlúú myâ ofada nə ocúmbá
buud wâ lɔɔm wə́ bwə́ á ntɨ bwo. 48Yú-
das, muud nyə á kusha nə nyə yɛ,́ nyə a
bwey kwambʉlə nə buud ɔńɨ nə:́ «Muud
mə́ é kə fʉ́lal, sə́ sɔņya mímpu yɛ,́ nyə wə́
ɛńɛ, bɨ ɔ́ bii nyə». 49Nəḿə́ njɨ Yúdas nyə
á cúwo yí, nyə a cɔ̧́ kə njɨ wə́ Yésus, nyə
nə nɛ́ nə:́ «Rabi, wo ɔ lás ɔ!» A mú fʉ́lal
nyə. 50Yésus mú cɨ nə nyə nə:́ «Wɛy e,
ság sâ wo ámə zə sá yí». Buud bwə́ mú
cíg, zə kɔ̧ Yésus, bwə́ mú bii nyə.

51 Seegya nə́ ŋgwɔĺ múúd gwooŋg mə
Yésus mə́ wéem kafwɛlɛ jé, taad ŋg-
wɔĺ sɔɔ́l məsáal mə Ajəlácɨ á ofada, í
mú sámb nyə lwə.̂ 52 fYésus músə cɨ
nə nyə nə:́ «Nyiŋgəǵ fɛɛn kafwɛlɛ gwô
jiya jéd; nəcé muud yɛŝh mə bálán nə
kafwɛlɛ yɛ,́ a bá nəḿə́ bwəma nə shwɨy
kafwɛlɛd. 53Ye wo ampúyɛ́ nə́ mə jɨ nə
ŋkul gwáámb Dâ kwííndyá, a lɛɛl nəḿə́
ntɨ mə məma íkínda í *wəé́ŋgəles wûm
nə íbá? 54Ká, ŋkí isâ í sɨŷ ntɔ,́ míci-
lyá myâ Kálaad Zɛmbî mí é ka bwəma
ntʉdɛlɛ?̂ Sâ í ŋgə sɨŷ ga í ŋgə lwándʉlə
micilyá myɔɔŋg.»

55 gYésus músə ka cɨ nə buud bwə́ á zə
bii nyə wá nə:́ «Bɨ ́ ŋgə zə nə ikafwɛlɛ nə
məbʉ́lə zəĺə bií mə, mə jisə zhilʉŋgaanə́
ɨɨ?́ Ŋgaá nə́ shé á dʉ bə jwɔŵ dɛŝh kʉ́l ŋg-
wúd, mə ŋgə́ jɨɨ́ǵʉli buud *Luŋ mə́ Zɛmbî
dɨ,̂ bɨ kú sɛɛ́ḿb mbwə̂ nə́ bɨ mə́ bií mə.
56 hIsâ íga byɛŝh í ŋgə sɨŷ ntʉ́ga nə́ isâ
*búúd ɔ mícúndə́ bwə́ á cilə yí í bwə-́
mag.» Mpʉ́sə wɔɔŋgʉ̂, ompwíín bɛ ́ bwə́
mú myaas nyə, bwə́ shîn fúndə.

Yésus təl kɔɔdʉd wə́ Kayíf
(Mak 14.53-65; Luk 22.54-55,
63-71; Yuá 18.13-14, 19-24)

57Buud bwə́ á zə bii Yésus wá bwə́ mú
kə nə nyə wə́ Kayíf, Ajəlácɨ á ofada, kʉ́l
*Oyɨɨ́ǵʉli ɔ́ məćɛɛ̧ ̧ nə ocúmbá buud wâ
lɔɔm bwə́ á kə sɛɛŋgya yí. 58Pyɛr̂ nyɛ nyə
á ŋgə bɛ̧ bwo shwóg-shwóg nə́ ndɛɛ ́ kə
wɔɔ́ś nûŋ luŋ. A mú nyíi nə́ á cɛɛl fwo
wámbʉlə sâ í é bə yí. A mú kə ji shí,
bəńɔŋ̂ bíl ífulísh kʉl ŋgwúd.

59Tɛ́ nɨ, milúlúú myâ ofada, bəńɔŋ̂
*Gwooŋg ósémbye ɔ́ míləśʉ́ wâ Zɛmbî
jɛŝh bwə́ á ŋgə sɔ̧́ mpwɛnɛ bwə́ yəǵ nyə
nə́ ndɛɛ ́ bwə́ gwú nyə yí. 60Njɨ, zhwog
buud bwə́ á tɛɛm ŋgə zə nə ijɔ̧ɔ́ ̧́ ŋgə zə
yə nyə ompwɛnɛ, í á shigɛ ́ bə nə tɔɔ
sá á shwɨy. Bɔɔ́ĺ búúd ɔ ómpwɛnɛ óbá
bwə́ mú zə cúwo, bwə́ nə:́ 61 i«Wɛy ɛńɛ,
nyə á cɨ nə́ a jɨ nə ŋkul búgə *Mpáánzə́
Zɛmbî nə́ ndɛɛ ́ a kwo sá njɨ mwɔẃ məĺɔɔ́l
shuməĺə nyúl.» 62Ajəlácɨ á ofada mú tɔŵ
tʉ́təlí, nyə nə Yésus nə:́ «Wo abɛ̧śáyɛ ́
búúd ɔǵa sâ bwə́ ŋgə́ bwaagʉlə wo nɨ?»
63 jYésus njúl njɨ kʉ́l-kʉ̂l. Ajəlácɨ mú kwo
cɨ nə nyə nə:́ «Jaawʉg sə́ bʉ́bəĺɛ ́ mə́
Zɛmbî á kuwô, ye wo jɨ *Krîst, *Mwân
mə́ Zɛmbî?» 64 kYésus mú bɛşa nə nyə
nə:́ «Wo mə́ cɨ ɔńɨ. Mə́ ka jaaw bɨ ́ nə́
tɛɛ́d́ nəḿə́ kɨḱɨdɨǵa, bɨ é dʉ́g *Mwân
mə Múúd njúl shí mbwə̂ məncwûm mə́
Zɛmbî á ŋkul nyɛŝh dɨ,́ bɨ mə bá nəḿə́
dʉ́g nyə, a ŋgə́ zə míŋkúdʉ́d.» 65 lAjəlácɨ
músə nyaa míkáándə,́ nyə nə:́ «A mə́ *lás
nə Zɛmbî bwaasʉ́lə mpu, jɨ ́ shé mə́ kwo
sɔ̧́ owúshinɛd yí? Bɨmɛf́wó bɨ mə́ gwág
nda á mə́ lás nə Zɛmbî bwaasʉ́lə mpu nə.́
66Bɨ mə dʉ́g nə́ jɨ?» Bwə́ nə:́ «A jəlá nə

f26:52 Mət 9.6 g26:55 Luk 19.47 h26:56 Mat 26.31; Luk 24.46
i26:61 27.40; Yuá 2.19; Mis 6.14
j26:63 kʉ́l-kʉ̂l: Iza 53.7; Mat 27.12-14 Mwân mə́ Zɛmbî: Mat 14.33; 27.40, 43; Luk
22.70 k26:64 Dan 7.13; Mat 22.44; 24.30; Mak 13.26; Luk 21.27 l26:65 nyaa
míkáándə:́ Ilŋ 14.6; Esd 9.3 lás nə Zɛmbî bwaasʉ́lə mpu: Ləv 24.16; Yuá 19.7

yə.» 67 mBwə́ mú ka ŋgə sɛy nyə məntənd
mpwóómbʉ́d, bwə́ ŋgə́ wá nyə ikúda;
bɔɔ́ĺ bwə́ ŋgə́ tɨ ́ nyə məmpɔɔ́ńz, 68 nbwə́
ŋgə́ cɨ nə nyə nə:́ «Yé Krîst, lwóg nə́ wo
jɨ *muud micúndə,́ jaawʉg sə́ muud nyə
ámə yíd wo yɛ.́»

Pyɛr̂ mə́ kɨɨ́ĺya Yésus
(Mak 14.66-72; Luk 22.56-62;

Yuá 18.15-18, 25-27)
69Pyɛr̂ njúl ná na tɔɔ́ń mbaadə́ dɨ, dúl

sás í á dʉ sɛŷ nə Ajəlácɨ á ofada yí, í
músə shísh nyəd́ɨ ́ zə cɨ nə nyə nə:́ «Wo
á bə nəḿə́ gwooŋg mə Yésus muud á
Galilê ɛǵa dɨ.̂» 70Pyɛr̂ mú kɨɨ́ĺya nyə tâm
buud, nyə nə:́ «Mə ampúyɛ́ sâ wó ŋgə́
cɨ yí.» 71A mú ka tɔŵ shí, ŋgə kə ŋgɛɛ
mbɛ̂ kɔɔ́ǵʉ́ləd́. Dúl sás í á dʉ nəḿə́ sɛŷ
cínɔŋg yí í mú yag nyə, a mú cɨ nə buud
bwə́ á bə cínɔŋg wá nə:́ «Muud ɛǵa nyə
á bə gwooŋg mə Yésus á Nazarɛt̂ dɨ.̂»
72Pyɛr̂ mú kwo kɨɨ́ĺya nyə, a kɛɛn nə:́
«Bʉ́bəĺɛ,́ mə ampúyɛ́ múúd ɛńɛ.» 73Kú
nəḿə́ bwey, buud bwə́ á bə cínɔŋg wá
bwə́ mú shísh nyəd́ɨ,́ zə cɨ nə nyə nə:́
«Wo jɨ bəĺɛ bə múúd á gwooŋg jɔɔŋgʉ̂;
kəĺ lʉ́ ləśʉ́ dwô í ŋgə bwey lwágʉlə ntɔ́
nə́ sáŋ.» 74Pyɛr̂ mú kɨɨ́ĺya nyə nə məma
ŋkaanə,́ nyə nə:́ «Ŋkí mə́ bwiiŋg ijɔ̧ɔ́ ̧,́
ŋkwaal nə mə. Mə ampúyɛ́ múúd ɛńɛ.»
Nəḿə́ njɨ nyə á cɨ ntʉ́nɨ yí, ŋgwúm kúwo
mú kwáág. 75 oPyɛr̂ mú təd́ʉga ciyá Yé-
sus nyə á cɨ nə nyə yí nə:́ «Shúshwóógʉ́
nə́ ŋgwúm kúwo kwáágʉ́g, wo e kɨɨ́ĺya
mə ija ílɔɔ́l.» A mú cúwo tɔɔ́ń kə dʉ sʉ́g
nə yə.̂

Bwə́ cɛɛ̧ļə Yésus shwɨy
(Mak 15.1; Luk 23.1-2; Yuá 18.28-32)

27Mán mələm̂, ná nəḿə́ mpʉ́mán
mpʉ́mán, milúlúú myâ ofada nə

ocúmbá buud wâ lɔɔm bwə́ mú sá
shwushwaga nə́ ndɛɛ ́ bwə́ sámb nə́ Yé-
sus mə́ jəlá nə yə. 2Bwə́ mú wɔɔ́lə nyə
məŋkəda nə́ ndɛɛ ́ bwə́ kə cwámbʉlə ŋg-
wəḿʉna Pilât.

Yúdas mə́ gwɨɨ́ĺya nyúul
3 pJa Yúdas muud nyə á kusha nə nyə

yɛ́ mə́ dʉ́g nə́ bwə́ mə́ sámb nə́ Yé-
sus mə́ jəlá nə yə yí, lâm í mú cɛy
nyə cwû nə sɔɔ́ĺʉ́gʉ́ nyə á sâ yí. A mú
kə nə́ a kə́ nyiŋg mílúlúú myâ ofada
nə ocúmbá buud misaŋ mí *mwaanɛ̂
məwûm məĺɔɔ́l myáŋ, 4nyə nə bwo nə:́
«Mə mə́ səm̂ nə kushálə nə muud njúl
kú nə məbyaagʉlə.» Bwə́ mú cɨ nə nyə
nə:́ «Sə́ abíshɛ.́ Wóó ləśʉ́ ɔńɨ.» 5Yúdas
mú shwu mwaanɛ̂ cínɔŋg shí *Mpáánzə́
Zɛmbî dɨ,̂ a mú kyey kə kəl kwoolú
cʉ́ŋʉ́d nə́ ndɛɛ ́ yə. 6Milúlúú myâ ofada
mí mú wásʉlə mwaanɛ̂ wɔɔŋg, bwə́ nə:́
«Mwaanɛ̂ ɛǵa jɨ mwaanɛ̂ məcií. Í á jəĺáyɛ ́
nə́ sə́ wáág nyə maŋga á Mpáánzə́ Zɛmbî
dɨ;̂ məcɛɛ̧ ̧ məśʉ́ mə́ amágʉ́ləýɛ ́ ntɔ.́»
7Bwə́ mú ka sá shwushwaga nə́ ndɛɛ ́ bwə́
mú kə nə mwaanɛ̂wɔɔŋg, kə kusə kʉ́l shí
mə́ mɔɔl məmpɨɨ,́ bwə́ sá kʉ́l shí jɔɔŋgʉ̂
baŋ məśhwoŋ ójôŋ. 8 Sâ jɔɔŋgʉ̂ í á sá nə́
bwə́ dʉ́g jɔŵ kʉ́l shí jɔɔŋg nə́ fambə́ mə-́
cií. Jínə́ dɔɔŋg dʉ́sə ná zə kumə múús.
9 qNtɔ,́ sâ *múúd micúndə́ Zheremî nyə
á cɨ yí í mú bwəma. Nəcé nyə á cɨ nə:́
Bwə́ á ŋwa misaŋ mí mwaanɛ̂ məwûm

məĺɔɔ́l;
tâŋ bwân ɔ́ Izʉrəyɛl̂ bwə́ á cígə nə́ í

kwaga nə muud wɔɔŋgʉ̂ yí.
10Bwə́ mú kusə kʉ́l shí mə́ mɔɔl məmpɨɨ ́

nə ndɨ,̂
nəḿə́ nda Dá Zɛmbî nyə á cɨ nə mə nə.́

m26:67 Iza 50.6; 53.5 n26:68 21.11 o26:75 26.34 p27:3 26.15
q27:9 Zak 11.12-13; Zhe 32.8-9

Yésus təl kɔɔdʉd wə́ Pilât
(Mak 15.2-5; Luk 23.3-5; Yuá 18.33-38)

11 rBwə́ á ka kə nə Yésus wə́ njwú-
buud. Njwú-buud mú ŋgə jí nyə min-
jígá; a mú jí nyə nə:́ «Ye wo jisə Njwû
*Oyúdɛn?» Yésus nə nɛ́ nə:́ «Wo mə́ cɨ
ɔńɨ.» 12 sNjɨ ja mílúlúú myâ ofada nə
ocúmbá buud wâ lɔɔm bwə́ búgə Yésus
ləśʉ́ yí, Yésus kú bɛşa. 13Ntɔ́ Pilât mú jí
nyə nə:́ «Ye wo aŋgɛ̂ nə gwág isâ byɛŝh
bwə́ ŋgə́ bwaagʉlə wo ínɨ?» 14Njɨ Yésus
kú bɛşa nə nyə tɔɔ sâ. Ŋgwəḿʉna mú bul
káam.

15Ŋgwəḿʉna nyə á dʉ bə nə,́ ja jɛŝh
zâŋ nyísə́ yí, a bɨd́ mbwug ŋgwûd, wɔɔŋg
lɔɔm í ámə gwáámb nyə yí. 16Bwə́ á ka
bə nə wúl mbʉ́mbɛń mbwug nə jínə́ nə́
Barábas. 17Nda búúd bwə́ á bə sɛɛŋgyá
nə,́ Pilât mú jí bwo nə:́ «Mə bɨd́ʉ́g bɨ ́
wáyɛ ́ mbwug? Ye Barábas, ye Yésus jɨ ́
nə jínə́ nə́ *Krîst yɛ?́» 18Pilât nyə a jí
ntɔ́ nəcé nyə á bwey mpu nə́ bwə́ ŋgə
kusha nə Yésus zhíŋʉ́d. 19 tJa Pilât nyə
á bə a njúl jiya míləśʉ́ jéd a ŋgə́ lás
ləśʉ́ mə́ Yésus nɨ, mudá yé nyə á ntɨ
nyə məcwama nə:́ «Wo kú tɛɛ́d́ nyíi ləśʉ́
nɨɨd́. Muud ɛńɛ jɨ tʉ́təlí muud. Mə mə́
bul wádʉga nə ntamə́ nyɛ ́ búlú gaád.»
20 uMilúlúú myâ ofada nə ocúmbá buud
wâ lɔɔm bâŋ bwə́ mə́ shîn bwey cwîny
lɔɔm nə́ bwə́ gwáámbʉ́g Barábas, Yé-
sus yəǵ. 21Ŋgwəḿʉna mú lás, nyə nə:́
«Búud obá ógad, mə bɨd́ʉ́g bɨ ́ nyáyɛ?́»
Bwə́ nə:́ «Barábas.» 22Pilât mú jí nə:́ «Ká
Yésus jɨ ́ nə jínə́ nə́ Krîst ɛǵa nyɛ, mə
sáág nyə ntʉdɛlɛ?» Bɛŝh bwə́ mú cɨ nə:́
«Bwə́ bwámbʉləg nyə kwolós dɨ.̂» 23Ŋg-
wəḿʉna mú jí nə:́ «Dáyɛ́ bɔŵ á mə́ sá
yí?» Bwə́ mú kɨm̂ gwɔẃ gwɔŵ nə:́ «Bwə́

bwámbʉləg nyə kwolós dɨ.̂» 24 vPilât mú
dʉ́g nə́ nyə e tɛɛm wá nadâ, sâ í ábʉ́lɛ ́
cɛńd, icucu í é ŋgə yáág yáágʉ́g. A mú
ka ŋwa məj́úwó, zə gusa məbwə̂ mísh
mə́ búúdʉd, nyə nə:́ «Muud ɛǵa cugɛ ́
nə məbyaagʉlə, shwɨy dɛ́ í adʉ́gɛ ́ mə. Í
dʉ́g bɨ.̂» 25 wBuud bɛŝh bwə́ mú magʉlə
nə:́ «Ŋkwaal á shwɨy dɛ́ bəǵ nə sə,́ kala
nə bwân bʉ́sʉ́.» 26 xPilât mú bɨd́ bwo
Barábas. A mú sá nə́ bwə́ fyámʉ́səǵ Yé-
sus milwóŋ nə́ ndɛɛ ́ a mú yə bwo nyə nə́
bwə́ kəǵ bwambʉlə nyə kwolós dɨ.̂

Ozɨmbɨ bwə́ cágʉlə Yésus
(Mak 15.16-20; Yuá 19.2-3)

27Ozɨmbɨ ɔ ŋgwəḿʉna bwə́ mú ka
kə nə Yésus luŋ mə ŋgwəḿʉna. Bwə́
mú jɔŵ ózɨmbɨ bɛŝh bwə́ zə sɛɛŋgya
cínɔŋg. 28 yBwə́ mú yîl nyə mikáándə,́
bwə́ bwééd nyə fwámɛ́ jud átɨt́ɨɨ.̂ 29 zBwə́
mú ŋwa isâ yâ məgwaagʉlə,́ bwə́ lwɔ̧́
*tûm gúmə́ nə́ ndɛɛ ́ jil nyə lúúd, bwə́
wá nyə kʉ́l mbwu mbwə̂ məncwúmʉ́d.
Bwə́ ka zə ŋgə kúd nyə məbwóŋ, ŋgə
cágʉlə nyə, ŋgə cɨ nə nyə nə:́ «Yé Njwû
*Oyúdɛn, sə́ ŋgə báág nə wo.» 30 aBwə́
mú sɛy nyə məntənd, bwə́ ŋwa kʉ́l
mbwu, dʉ nyífə nyə lúúd. 31 Ja bwə́ á ka
shîn cágʉlə nyə ntʉ́nɨ yí, bwə́ á ka yîl
nyə jud átɨt́ɨɨ,̂ bwə́ bwééd nyə mikáándə́
myɛ,́ bwə́ mú kə nə nyə kəĺə bwambʉlə
nyə kwolós dɨ.̂

Bwə́ bwambʉlə Yésus kwolós dɨ ̂
(Mak 15.21-32; Luk

23.26-43; Yuá 19.17-27)
32Bwə́ ŋgə́ wú nə nyə ŋgwəĺa ntʉ́nɨ,

bwə́ mú bwəma nə ŋgwɔĺ múúd á Sirɛn̂
nə jínə́ nə́ Shímun. Ozɨmbɨ bwə́ mú yɨɨ́ḿ-
bʉli nyə nə́ a ŋkɛńyʉ́g Yésus kwolós.

r27:11 2.2; 27.29, 37, 42; Mak 15.2, 9, 12, 18, 26, 32; Luk 23.3, 37-38; Yuá 1.49;
12.13; 18.33, 39; 19.3, 15, 19, 21 s27:12 Yuá 19.9; Mat 26.63
t27:19 Luk 23.47 u27:20 Mis 3.13-14 v27:24 Mbá 21.6-9; Sôm 26.6
w27:25 Mis 5.28 x27:26 20.19 y27:28 Luk 23.11 z27:29 27.11
a27:30 26.67

33Bwə́ mú kə kumə kʉ́l bwə́ dʉ jɔŵ
nə́ Golgota yí. Jínə́ dɔɔŋg í kə́ nə́ «kʉ́l
á bwundú lúu». 34Bwə́ mú ŋgulal nyə
wáan fʉlá nə wúl myámbə́ í njúl ŋkí
gwul. Njɨ nyə á kag gwo yí, a mú ban
nə́ nyə aŋgúlɛ.́ 35 bBwə́ mú bwambʉlə
nyə kwolós dɨ,́ bwə́ mú wusə mpaam-
bə́ nə́ bwə́ kawʉla míkáándə́ myɛ.́ 36Bwə́
músə ka ji shí dʉ nyɛɛ́lə nyə. 37 cShú nə́
buud bwə́ mpúg cwoomb bwə́ gwú nyə
nə ndɨ ́ yí, bwə́ á cilə, bwə́ bwambʉlə
nyəd́ɨ ́ lúú dɨ ́ gwɔŵ nə:́ «Muud ɛǵa wə́ Yé-
sus, Njwû Oyúdɛn». 38 dBwə́ á bwambʉlə
bəńɔŋ̂ izhilʉŋgaanə́ íbá, jíga nyəd́ɨ ́mbwə̂
məncwûm, jíga mbwə̂ məkɔɔ́ĺ.

39 eBuud bwə́ á ŋgə cɔ̧́ cínɔŋg wá bwə́
á ŋgə lwîy nyə bwə́ ŋgə́ sagʉsə milúu nə
məzhwámá, 40 fbwə́ ŋgə́ lás nə nyə nə:́
«Wɛɛ muud jɨ nə ŋkul búgə *Mpáánzə́
Zɛmbî nə́ ndɛɛ ́ wo kwo sá njɨ mwɔẃ
məĺɔɔ́l shuməĺə nyúl yɛ,́ cʉgʉg wómɛf́wó
na. Ŋkí wo jɨ *Mwân mə́ Zɛmbî, wúg
na kwolós dɨ ́ shulə shí.» 41Milúlúú
myâ ofada bəńɔŋ̂ *Oyɨɨ́ǵʉli ɔ́ məćɛɛ̧ ̧ nə
ocúmbá buud bwə́ mú nəḿə́ ŋgə cágʉlə
nyə, bwə́ ŋgə́ cɨ nə:́ 42 g«Nyə á dʉ cʉg
buud oshús, njɨ a káád cʉgʉ́lə nyəḿɛf́wó.
Ŋkí a jɨ Njwú-buud á *Izʉrəyɛl̂, a shúləg
na kwolós dɨ ́ sə́ búgʉ́lág nyə. 43 hNyə a
shîn shwu nyúul nə́ Zɛmbî jɨ nə nyə, a
dʉ nəḿə́ cɨ nə:́ “Mə jɨ Mwân mə́ Zɛmbî”.
Ntɔ,́ ŋkí Zɛmbî mə́ cɛɛl nyə, a cʉ́gʉg nyə
ja gaád.» 44Tɛɛm bə ízhilʉŋgaanə́ bəńɔŋ́
bwə́ á bə íkwolós dɨ ́yí, í á ŋgə nəḿə́ lwîy
nyə.

Shwɨy mə Yésus
(Mak 15.33-41; Luk

23.44-49; Yuá 19.28-30)
45 iYídʉ́gʉ́ í á ka shila shí nyɛŝh nə́

ŋkwed, tɛɛ́d́ tɔĺɔǵ dɨ ́ kə wɔɔ́ś məẃəla

məlɔɔ́l mâ mpwó-kugʉ́. 46 jŊgɛɛ́ məẃəla
məlɔɔ́l dɨ,́ Yésus músə kɨm̂ nə ŋkulû
nə:́ «Eli, Eli, lemá sabakʉtáni?» Ntɔ́ mə́
kə́ nə:́ «Zɛmbî waam, Zɛmbî waam, wó
myaas mə nə́ jɨ?» 47 Ja bɔɔ́ĺ búúd bwə́ á
bə cínɔŋg wá bwə́ á gwág ntɔ́ yí, bwə́
nə:́ «A ŋgə jɔŵ Eli.» 48 kŊgwɔĺ múúd
wáŋ mú tɨ ́ kʉ́lə́ kə ŋwa eponzh juwo
məĺwəg mə́ ábibyɛnzhʉ̂ dɨ,́ a fɛɛn gwo
lɨɨ́ ́ mbwu dɨ,́ a kə dásʉlə Yésus nə́ a
ŋgúlʉg. 49Bɔɔ́ĺʉ́gá búúd bwə́ mú cɨ nə:́
«Bwándʉ́g, sə́ fwóg dʉ́g ŋkí Eli nyə é
zə cʉg nyə.» 50 Ja jɔɔŋgʉ̂, Yésus mú ny-
iŋgə kɨm̂ nə ŋkulû nə́ ndɛɛ ́ a mú ny-
iŋg kənd *jîm jé wə́ Zɛmbî. 51 lSeegya nə́
məmá *sanda í á dʉ kalʉwo *Mpáánzə́
Zɛmbî yí í mú sɛɛl tʉ́tám nə́ cáŋ wú
gwɔŵ wɔɔ́ś shí. Shí í mú ntaŋʉsa, mək-
wóógʉ́ mə́ ŋgə́ sɛɛl. 52Məshwoŋ mə́ mú
ŋgə bâŋ; bɔɔ́ĺ zhwog buud bwə́ á yə bwə́
njúl buud ɔ́ Zɛmbî wá mimbimbə myáŋ
mí mú gwûm. 53Bwə́ mú wú məśhwoŋ
máŋʉ́d nə́ ndɛɛ,́ ja Yésus nyə á gwûm
yí, bwə́ mú kə nyíi Yurʉ́səlɛm, ŋgwəĺa
mə́ Zɛmbî. Ncúlyá buud bwə́ á dʉ́g bwo.
54 mJa lúlúú ízɨmbɨ nə bɔɔŋg bəńɔŋ́ bwə́
á ŋgə nyɛɛ́lə Yésus wá bwə́ mə́ dʉ́g nda
shí í mə́ ntaŋʉsa nə,́ nə sâ jɛŝh í mə́ sɨŷ yí,
bwə́ mú bə nə iŋkuŋkúúnd, bwə́ mú lás
nə:́ «Bʉ́bəĺɛ,́ muud ɛǵa nyə á bə Mwân
mə́ Zɛmbî». 55Bɔɔ́ĺʉ́gá búdá ŋkí bulya
bwə́ á bə cínɔŋg bwə́ təĺ shwóg-shwóg
ka dʉ dʉ́g. Budá bɔɔŋg bwə́ á ŋgə bɛ̧ Yé-
sus tɛ ́ Galilê, bwə́ ŋgə́ sɛŷ nə nyə. 56Nə
Maríya á Magʉdála, nə Maríya nyɔɔ́ŋ́gʉ̂
mə Zhâk bá Yósɛb, nə nyɔɔŋgʉ́ mə bwân
ɔ́ Zhébedé bwə́ á bə gwooŋg búdá bɔɔŋg
dɨ.̂

b27:35 Sôm 22.19 c27:37 27.11 d27:38 Iza 53.12

Matiyô 27:57 52 Matiyô 28:13

Bwə́ kə dʉl Yésus
(Mak 15.4-47; Luk

23.50-56; Yuá 19.38-42)
57 nJa kugʉ́ í á bii shí yí, ŋgwɔĺ múúd

nə jínə́ nə́ Yósɛb, a njúl bíg múúd á Ari-
matê músə zə wɔɔ́ś. Nyə á bə nəḿə́ *mp-
wíín mə Yésus. 58Nyə á ka kə wə́ Pilât,
kə jî nyə nə́ á cɛɛl ŋwa mbimbə mə Yé-
sus. Pilât mú lwâm búúd, bwə́ kə yə nyə
wə. 59Yósɛb mú ŋwa mbimbə mə Yésus,
a músə fʉ́lə wə ndómbó ágúgwáan dɨ,̂
60nə́ ndɛɛ ́ a mú kə dʉl shwoŋ ágúgwáan
nyə á sá nə́ bwə́ bwágʉləg kwóógʉ́d
shú dɛ́ nyəmɛf́wó yí. A mú bíŋgal məma
kwóógʉ́, juwal shwoŋ¶ nə́ ndɛɛ ́ a músə
kyey. 61Maríya á Magʉdála nə gúlʉ́gá
Maríya bwə́ á bə bwə́ njúl cínɔŋg nə́
bɛɛndyá nə shwoŋ.

Ozɨmbɨ bwə́ kə baagʉsə shwoŋ
62Mán mələm̂ á mpʉ́sə jwɔŵ bwə́ dʉ

kwəmʉsa Sábaad yí, milúlúú myâ ofada
nə *Ofarizyɛŋ̂ bwə́ á kə wə́ Pilât sámbá
63 okə cɨ nə nyə nə:́ «Mása e, sə́ mə́ kə
təd́ʉga nə́ muud məshɨɨgâ ɛńɛ nyə á dʉ cɨ
ja nyə á dʉ ná cʉgə yí nə:́ “Mə bá gwûm
mpʉ́sə mwɔŵ məĺɔɔ́l”. 64 pCɨɨǵ nə́ buud
bwə́ kəǵ baagʉsə shwoŋ kə wɔɔ́ś jwɔŵ
álɛɛ́l, *ompwíín bɛ ́ bwə́ á bá kə júwo
mbimbə nə́ ndɛɛ ́ bwə́ kə jaaw búúd nə:́
“A mə́ gwûm”; mâŋ məśhɨɨgâ mə́ á bá
bul ntɔ̧ mə́ ashúshwóógʉ́.» 65Pilât mú cɨ
nə bwo nə:́ «Ozɨmbɨ wə́ ɔńɨ. Ŋwagá bwo,
bɨ kəǵ baagʉsə shwoŋ nda bɨ ́ mə́ dʉ́g
nə.́» 66Bwə́ mú kə kwambʉlə mbaagʉsə
á shwoŋ; bwə́ wá məýɨɨgyé máŋ kwóógʉ́
í á bə mpu shwoŋ dɨ ́ yí, bwə́ təl̂ ózɨmbɨ
tâŋ nda isándəĺé nə́ bwə́ mpúg ŋgə dʉ́g.

Yésus mə́ gwûm
(Mak 16.1-10; Luk 24.1-12; Yuá 20.1-10)

28 Ja Sábaad nyə a cɔ̧́ yí, ná
nəḿə́ mpʉ́mán mpʉ́mán á jwɔŵ

shwɛńdɛ mə́ dʉ́ tɛɛ́d́ yí, Maríya á
Magʉdála bəńá ŋgwɔĺ Maríya bwə́ á
weelya kə nə́ bwə́ kə́ dʉ́g shwoŋ. 2 Se-
egya nə́ shí í mú jág ntaŋʉsa nəcé
*éŋgəles mə Yawé nyə á shulə wú gwɔŵ,
zə bíŋgal məma kwóógʉ́ nə́ ndɛɛ ́ a ji
cínɔŋg gwɔŵ. 3Eŋgəles wɔɔŋgʉ̂ nyə á
ŋgə ŋkənʉwa nda njəs, mikáándə́ myɛ́
mí njúl ŋkí jág fumə. 4 Isándəĺé í mú
jág bul fúndə, bwə́ mú ŋgə lilya nə́ ndɛɛ ́
bwə́ shîn kân nda mimbimbə. 5Eŋgəles
mú lás, cɨ nə budá nə:́ «Bɨ bâŋ, kúgá
fúndə. Mə mpú nə́ bɨ ́ ŋgə sɔ̧́ Yésus bwə́
á bwambʉlə kwolós dɨ ́ yɛ.́ 6 qA cugɛ́ wa.
A mə́ gwûm nda nyə á cɨ nə.́ Zəgá dʉ́g
kʉ́l nyə́ ámə dʉ bə a mbwúg yí. 7 rNə́
ndɛɛ,́ lɛɛlʉgá kə, kə jaaw *ómpwíín bɛ ́ nə́
a mə́ gwûm, a mə́ kə shwóg kə bwánd bɨ ́
Galilê. Nûŋ wə́ bɨńɔŋ́ bɨ ́ é dʉ́gya yɛ.́ Sâ
mə́ ámə bə nə́ mə jaaw bɨ ́ ɔńɨ.»

8Budá bwə́ mú lɛɛl wú shwoŋ dɨ,́ bwə́
njúl lâm nə ifwaas lâm nə məshusʉg.
Bwə́ mú kə nə́ bwə́ kə́ jaaw ómpwíín bɛ ́
məkəl̂. 9 Seegya nə́ Yésus mú zə bwəma
nə bwo, nyə nə bwo nə:́ «Bɨ ɔ lás ɔ.»
Bwə́ mú shísh nyəd́ɨ ́ kə kúdɔw shí bií
nyə məkuú, yə nyə gúmə.́ 10 sYésus mú
ka cɨ nə bwo nə:́ «Kúgá fúndə. Kəgá cɨ
nə bwááŋg nə́ bwə́ kəǵ Galilê. Núŋ wə́
səńɔŋ́ bwo sə́ é dʉ́gya yɛ.́»

11Budá bwə́ njúl ná zhɨɨ́d́ ɨɨ,́ bíl
ísándəĺé í mə́ lɛɛl kə ŋgwəĺa kə jaaw
mílúlúú myâ ofada sâ jɛŝh í á mə sɨŷ yí.
12Milúlúú myâ ofada mí mú kə sɛɛŋgya
nə ocúmbá buud, bwə́ mú yə ísándəĺé
fwámɛ́ bímbí lʉ́ *mwaanɛ,̂ 13 tbwə́ nə
bwo nə:́ «Bɨ ɔ bá ŋgə jaaw nə:́ “Wɛy ɛńɛ

¶27:60 Dʉ́gʉ́g ivʉgʉli í shwoŋ Mak 16.4 nə Yuá 11.38 dɨ.̂

ompwíín bɛ ́ bwə́ á mə zə mpwó-bulú
zə júwo nyə, sə́ njúl ígwəd́”. 14Ŋkí lâŋ
wɔɔŋg í gwɨɨ́ǵ məĺwə̂ mə́ ŋgwəḿʉna dɨ,́
sə́ wə́ mə́ bá cweel nyə lâm, bɨ bâg bə
kú bwəma nə intʉ́gʉ́lí.» 15 Isándəĺé í mú
ŋwa mwaanɛ̂ nə́ ndɛɛ ́ bwə́ mú nəḿə́ kə
ŋgə jaaw nda í á cɨy nə́ bwə́ ŋgəǵ nə jaaw
nə.́ *Oyúdɛn bwə́ á ŋgə kala lâŋ wɔɔŋgʉ́
zə wɔɔ́ś múús.

Lwámá mə́ Yésus
(Mak 16.14-18; Luk 24.36-49; Yuá

20.19-23; Mis 1.6-8)
16 u*Ompwíín wûm nə ŋgwúd bwə́ á

ka kə Galilê, kə kumə mbʉ́ŋ Yésus nyə

á cɨ nə́ bwə́ bâg kə yí. 17 vJa bwə́ á dʉ́g
nyə yí, bwə́ á kúd məḿpwoombʉ́ shí,
yə nyə gúmə.́ Njɨ, bwə́ á ŋgə bə kú fwo
mpu *búgʉla nə́ jísə nyə. 18 wYésus músə
shísh bwəd́ɨ ́ kúnə-́kúnə, zə cɨ nə bwo nə:́
«Dá Zɛmbî mə́ yə mə ŋkul nə́ mə jwúg
nə isâ byɛŝh, tɔɔ ya joŋ dɨ,́ tɔɔ ya shî ga.
19 xNtɔ,́ kagá ŋgə sá nə́ mə bəǵ nə omp-
wíín ikûl nə ilwoŋ byɛŝh dɨ,̂ bɨ ŋgə́ duu
bwo jínə́ mə́ Zɛmbî Sɔɔ́ŋ́gʉ́, nə Mwân,
nə Ŋkɛ̧ŋ́kɛ̧̂ Shíshim dɨ,̂ 20 ybɨ ŋgə́ jɨɨ́ǵʉli
bwo nə́ bwə́ bɛ̧ǵ sâ jɛŝh mə́ á cɨ nə bɨ ́ yí.
Mpugá nə́ mə jɨ nə bɨ ́ jwɔŵ dɛŝh kə kumə
məśhíné mə́ shí.»

u28:16 5.1; 26.32; 28.10 v28:17 14.31 w28:18 Dan 7.14; Mat 11.27

Jɔj̧ɔ̧ Kɛɛ́l Márkus nyə á cilə yí
Isâ í dʉ́gyá nə Jɔj̧ɔ̧ Kɛɛ́l
Márkus nyə á cilə yí

Márkus ŋgə lwó cʉg múud mə Yésus.
A ŋgə bul lwó nə Yésus jɨ sɔɔ́l məsáal mə́
Zɛmbî. Nyə á zə shú ikúl nə ilwoŋ byɛŝh,
kú bul bə njɨ Oyúdɛn.
Kɔw áshúshwóógʉ́ dɨ ɨɨ,́ Yésus nyə á

fwo kə bwəma nə məkʉgʉlʉ shwééshá
shíd, a mú ka zə tɛɛ́d́ byé ísɛý. Márkus
ŋgə bul lwó ŋkul mə Yésus, tɛɛ́d́ nə ŋgəĺə
jɔŵ buud nə́ bwə́ bɛ̧ǵ nyə, kala nə mín-
jɨɨǵʉ́lá dɨ, kumə nə ŋgəĺə yálʉshi buud
məbwas dɨ.̂
Kɔɔ́ḿb kɔw ábɛɛ ́ á micilyá myɛ́ dɨ,

Márkus ŋgə lwó nda Yésus ŋgə́ kə
bwəma nə minjugú nə,́ nə nda nyə́ é kə
yə́ a nyiŋgə gwûm Yurʉ́səlɛm nə.́
A kə́ wɔɔ́ś Yurʉ́səlɛm bwə́ ŋgə́ ləǵ nyə

nda məma cɨ,̂ a kə wɨɨ́ŋ́g búúd bwə́ á
dʉ sá mikus Mpáánzə́ Zɛmbî wá; a mú
bwəma nə zhíŋ á shwɨy cínɔŋg (lúu 11
kə kumə 13).
Jɔj̧ɔ̧ Kɛɛ́l mə Márkus jɨ nə,́ wó ká shîn

lɔ̧́ dwo, wo məm nda njwû ozɨmbɨ á mwâ
Róma nə:́ «Yésus á Nazarɛt̂ nyə á bəĺɛ
mpu bə Mwân mə Zɛmbî.»

Cúndə́ mə́ Yuánɛs Nduu-buud
(Mat 3.1-6, 11-12; Luk 3.1-6, 15-18)

1 zMətɛɛ́d́ʉ́lé mə́ Jɔj̧ɔ̧ Kɛɛ́ĺ mə Yésus-
Krîst, *Mwân mə́ Zɛmbî wə́ məǵa:

2 aNəḿə́ nda jísə́ cilyá kálaad mə́ Izayî
*muud micúndə́ dɨ ́ nə,́ nə:́
Dʉgɨ!́ Mɛɛ mə zə́ kənd mbwiiŋgyɛ lâŋ

waamə́
nə́ a kəǵ wo shwóg kə kwambʉlə wo zhɨɨ.́
3 bJísə kəĺ mə́ múúd ŋgə́ cúndə shí a

shwééshád yɛ,́
a ŋgə cɨ nə:́ «Kwambʉləgá zhɨɨ́ ́ mə́

Cwámba,

bɨ ́ sá íkwûŋ byé nə́ səndôŋ.»
4 cNə́ ndɛɛ ́ Yuánɛs Nduu-buud nyə á zə
cúwo shí a shwééshá dɨ,̂ a mú ŋgə cúndə
nə́ buud bwə́ cɛńdʉ́g mitəd́ʉ́gá, bwə́ zə
duwan, Zɛmbî yílʉ́g misəḿ myáŋ lámʉ́d.
5Ntɔ,́ buud ɔ́ shí á Yudéa nə bɔɔŋg
wâ Yurʉ́səlɛm bɛŝh bwə́ á dʉ kə nyəd́ɨ,́
kə́ dʉ magʉlə mísəḿ myáŋ tâm buud.
Yuánɛs mú dʉ duu bwo ŋgwɔɔ̧̧́ Zhurdɛ̧̂
dɨ.̂ 6 dKáándə́ Yuánɛs nyə á dʉ bwáád
yí í á bə sɨýá nə mimyɔɔ̧̧́ mí *shamô,
kandá yé á kug nə kúúdú cúdú. Nyə á dʉ
də ikájalá nə kwaan. 7Nyə á dʉ cúndə
nə:́ «Ŋgwɔĺ múúd ŋgə zə mə mpʉ́sə, a
jɨ nə mpífə́ cɔ̧́ mə. Nda mɛɛ, mə am-
píyáyɛ ́ nə́ mə kúdɔẃʉ́g shí, ciny nyə mik-
woolú mí məŋ́gwub. 8Mɛɛ ŋgə duu bɨ ́ nə
məjúwó, njɨ nyɛ mə bá duu bɨ ́ nə Ŋkɛ̧ŋ́kɛ̧̂
Shíshim.»

Yésus mə zə́ duwan
(Mat 3.13-17; Luk 3.21-22)

9Mwɔŵ mɔɔŋgʉ̂ dɨ, Yésus mú zə wɔɔ́ś,
a ŋgə́ wú Nazarɛt̂, shí a Galilê; Yuánɛs
mú zə duu nyə Zhurdɛ̧.̂ 10 Í mú zə bə
nə,́ Yésus mə́ shîn duwan, a ŋgə́ cúwo
wú məj́úwód ɨɨ,́ a mú dʉ́g joŋ mə́ bâŋ,
Shíshim mə́ Zɛmbî mú ŋgə shulə nda faf,
zə ji nyə nyúúlʉ́d. 11 eKəĺ mú cúwo wú
joŋ dɨ ́ nə:́ «Wo wə́ Mwân waamə́ alâm.
Lâm wâm wɛŝh wúsə wódɨ.́»

Sátan mə bwɔẃʉlə Yésus
(Mat 4.1-11; Luk 4.1-13)

12Ntɔ,́ ja Yésus nyə a shîn duwan ntʉ́nɨ
yí, kú nəḿə́ bwey, Shíshim mə́ Zɛmbî
mú cíndal kənd nyə shí a shwééshád.
13A mú kə já wu mwɔŵ məwûm məńɔ̧,̂
*Sátan ŋgə́ bwɔẃʉlə nyə. Bəńɔŋ̂ ocúdú ɔ́
anyinyaanə́ wə́ bwə́ á dʉ ji, *wəéŋgəles
bwə́ ŋgə́ sɛŷ nə nyə.

z1:1 15.39; Heb 2.3 a1:2Mal 3.1; MmN 23.20; Mat 11.10; Luk 1.76; 7.27 b1:3
Iza 40.3 c1:4 Luk 3.3 d1:6 2Oj 1.8 e1:11 Sôm 2.7; Iza 42.1; Mak 9.7; 12.6

Yésus mə tɛɛ́d́ jɔẃʉ́lə ómpwíín
(Mat 4.12-22; Luk 4.14-15; 5.1-11)
14Bwə́ á ka wá Yuánɛs mímbwug dɨ.̂

Yésus mú gwág, a mú kə Galilê, kə
ŋgə cúndə Jɔj̧ɔ̧ Kɛɛ́ĺ mə́ Zɛmbî. 15Nyə
nə:́ «Fwála í mə́ wɔɔ́ś. Faan mə́ Zɛmbî
í mú kúnə-́kúnə, cɛńdʉ́gá mitəd́ʉ́gá!
*Magʉləgá Jɔj̧ɔ̧ Kɛɛ́l!»

16Dúl jwɔẃ, Yésus ŋgə́ cɔ̧́ ncindyemâŋ
mâ Galilê, nyə a dʉ́g Shímun bámínyɔŋʉ̂
yé Andrê, bwə́ ŋgə́ wusə wód məj́úwód.
Bwə́ á dʉ julə oshû nə məwód. 17Yésus
mú cɨ nə bwo nə:́ «Bɛģá mə, mə é sá nə́
bɨ ́ dʉ́g julə búúd.» 18 fNəḿə́ cé nə cé bwə́
mú lʉ́gə məẃód, bɛ̧ nyə. 19 Ja bwə́ mə́
ŋwá shísh shwóg yí, Yésus músə nyiŋgə
dʉ́g Zhâk bá mínyɔŋʉ̂ yé Yuánɛs, bwân
ɔ́ Zhébedé, bwə́ njúl nəḿə́ byɔɔ́ĺʉ́d, bwə́
ŋgə́ kwambʉlə məwód. 20Cé nə cé a mú
nəḿə́ jɔŵ bwo. Bwə́ mú lʉ́gə sɔɔ́ŋ́gʉ́ wáŋ
Zhébedé bəńɔŋ̂ osɔɔ́l ɔ́ məśáal byɔɔ́ĺʉ́d,
bɛ̧ nyə.

Yésus mə lwóyá ŋkûl ijwûga
(Luk 4.31-37)

21Bəńɔŋ́ bwə́ mú kə Kapɛrnawûm. Yé-
sus mú fwo kə nyíi *mpáánzə́ mín-
jɨɨ́ǵʉ́lá jwɔŵ lʉ́ Sábaad, kə yə búúd min-
jɨɨ́ǵʉ́lá. 22 gBuud bwə́ mú bul káam mbií
nyə á ŋgə jɨɨ́ǵʉli yí, nəcé nyə á ŋgə
jɨɨ́ǵʉli nə kɛɛ́ńd, kú bə nda *Oyɨɨ́ǵʉli ɔ́
məćɛɛ̧.̧ 23Cínɔŋg mpáánzə́ mínjɨɨ́ǵʉ́lá dɨ,́
ŋgwɔĺʉ́gá múúd nyə á bə nə bɔẃ-bɔŵ
shíshim í dʉ lwáfʉlə nyə. Cé nə cé a
mú kɨm̂ nə:́ 24 h«Yésus, muud Nazarɛt̂!
Shé bâŋ nə inɛy? Ye wo ámə zə jaŋgʉlə
sə?̂ Mɛɛ mə mpú wo. Wo wə́ fééshá
múúd mə́ Zɛmbî.» 25Yésus mú ŋkáánd
nə jamb. Nyə nə dwo nə:́ «Fadʉg mpu!
Wúg múúd ɛńɛ nyúúlʉ́d!» 26Bɔẃ-bɔŵ
shíshim wɔɔŋgʉ́ í mú juŋg múúd ɛńɛ
nə ŋkulû, í kɨm̂ məma ŋkwiimbyê nə́

ndɛɛ ́wɔɔ́ś tɔɔ́ń. 27Buud bɛŝh bwə́ mú bul
káam, bwə́ ŋgə́ nyímbʉla nə:́ «Jáyɛ ́ ga?
Míga mínjɨɨ́ǵʉ́lá mí mə́ bə gúgwáan ɛ! Nə
məma kɛɛ́ńd! A ká nəḿə́ lás, tɔɔ ibɔẃ-
bɔŵ míshíshim mí ŋgə́ bəĺɛ sá nyə məg-
wág!» 28 Jínə́ dɛ ́ í mú jwɔ̧ lɔɔm á Galilê
wɛŝh dɨ.̂

Yésus mə́ lwag ncúlyá mimbəl̂
(Mat 8.14-17; Luk 4.38-41)

29Yésus bəńɔŋ̂ Zhâk nə Yuánɛs bwə́
mú zə wú mpáánzə́ minjɨɨ́ǵʉ́lá, kə Shí-
mun bá Andrê dɨ ́ njɔẃ. 30 Í á bə, Shímun
cii yé ámudámbwúg shí, ayɔŋ̂ nə yɔŋ̂ mə́
bií nyə. Bwə́ ka lɛɛl jaaw Yésus nəḿə́ njɨ
bwə́ á nyíi njɔẃ yí. 31 iA mú shísh mudá
kúnə-́kúnə, bií nyəmbwəd́, təl̂ nyə tʉ́təlî,
ayɔŋ̂ nə yɔŋ̂ mú shwal shîn. Mudá wɔɔŋg
mú zə tɛɛ́d́ sɛýʉ́lə nə bwo. 32Mpwó-kugʉ́
shí, buud ɔ́ ŋgwəĺa bwə́ mú zə nə mim-
bəl̂ myɛŝh nyəd́ɨ,́ tɔɔ mimbəl̂ mí məj́amb.
33Ntɔ́ bwə́ mú zə ŋkúndɔw mpumbɛd́
nə́ jəd. 34 jCínɔŋg Yésus mú lwag zhwog
mimbəl̂ mí á bə nə məbwas mímbií mím-
bií myá, myɛŝh mí yâl. A yîl nəḿə́ zh-
wog buud məjamb, a kú bɨd́ nə́ məj́amb
mɔɔŋgʉ̂ mə́ lásʉ́g, nəcé mə́ á ŋgə mpú
nyə.

Yésus ŋgə jaaw Jɔj̧ɔ̧ Kɛɛ́ĺ Galilê
(Mat 4.23; Luk 4.42-44)

35 kNtɔ,́ ná mpʉ́mán mpʉ́mán, jwɔŵ
kú fwo sâŋ, Yésus mú zə wɔɔl, wɔɔ́ś tɔɔ́ń,
kə gúl kʉ́l í á shígɛ ́ bə nə buud yí, kə
jəgʉla nə Zɛmbî. 36Nyə ŋgə́ ná jəgʉla
wu, Shímun bəńɔŋ̂ bɔɔ́ĺ *ómpwíín bwə́
mú kə sɔ̧́ nyə. 37 Ja bwə́ mə́ kwey nyə yí,
bwə́ mú cɨ nə nɛ́ nə:́ «Buud bɛŝh, bwə́ ŋgə
sɔ̧́ wo.» 38Ntɔ́ Yésus mú cɨ nə bwo nə:́
«Iŋkyenâ! Shé kəǵ mɔɔ́ĺ məńd məśə́ wa
məḱoogʉ́ məkoogʉ́ má! Mə́ jəlá nə cúndə
nəḿə́ Jɔj̧ɔ̧ Kɛɛ́ĺ wu, nəcé sâ jɔɔŋg wə́ mə́
á zə sá yí.» 39 lNtɔ́ a mú kə shí á Galilê

f1:18 Mat 8.21-22 g1:22 Mat 7.28-29 h1:24 3.11 i1:31 5.41
j1:34 3.12 k1:35 Luk 5.16 l1:39 Mat 4.23

nyɛśhʉd, kə ŋgə cúndə *məḿpáánzə́ mə́
mínjɨɨ́ǵʉ́lá mə́ *Oyúdɛn dɨ,̂ nyə ŋgə́ yîl
buud məjamb.

Yésus mə́ lwag zʉ́zaamə́
(Mat 8.1-4; Luk 5.12-16)

40Wúl zʉ́zaamə́ í á ka zə wə́ Yé-
sus, zə kúd məb́wóŋ shí, tɛɛ́ǵ nyə məb-
wə,̂ cɨ nə nyə nə,́ «Ŋkí wó magʉlə wo
je lwag mə, nyúúl bə mə nə́ səndôŋ.»
41Yésus mú gwág nyə ŋkúŋkwoŋ, nyə
sɛɛ́ḿb mbwə,̂ kúnya nə nɛ.́ Nyə nə:́ «Mə́
magʉlə. Nyúúl í bəǵ wo nə́ səndôŋ!»
42Cé nə cé jɔɔŋgʉ̂ zaamə́ í mú shîn múúd
ɛńɛ nyúúlʉ́d. Nyúul í mú bə nyə nə́
səndôŋ. 43–44 mYésus mú báásʉlə nyə, a
ŋgə́ ŋkáánd nə:́ «Ci wo kú jaaw múúd sâ
í mə́ sɨŷ yí. Yidagʉ́ kə lwágʉlə fada nda
wó músə́ nə,́ wo ka wá sâ Moyîz nyə á cɨ
yí shú yálʉ́lə wó mə́ yâl nɨ. Bwə́ mpúg nə́
wo mú mpwogɛ.́» Cé nə cé nyə mú nyiŋg
muud ɛńɛ. 45 nYésus nyə á tɛɛm báásʉlə
muud ɛńɛ ntʉ́nɨ, muud ɛńɛ nyə á kə ŋgə
jaaw lâŋ wɔɔŋgʉ̂ kʉ́l jɛŝh, a ŋgə́ báŋgʉla
nə sâ í á sɨŷ nə nyə yí. Sâ jɔɔŋgʉ̂ wə́ Yé-
sus nyə a shígɛ ́ ná kwo bə nə ŋkul nə́ a
nyííg wúl ŋgwəĺa dɨ ́ buud bwə́ ŋgə́ dʉ́g
nyə yí. Nyə á shwal dʉ ji njɨ íkʉ́l búúd
bwə́ á shígɛ ́ dʉ bə yí. Buud yidá dʉ wú
íkʉl ikʉl, dʉ zə kwey nyə cínɔŋg.

Yésus mə́ lwag mbúmbwúgʉ́
(Mat 9.1-8; Luk 5.17-26)

2Mpʉ́sə baalɛ ́ mwɔŵ, Yésus mú ny-
iŋgə zə Kapɛrnawûm. Buud bwə́ mú

zə mpu nə́ a jɨ cínɔŋg njɔẃ. 2Bwə́ mú
zə sɛɛŋgya áncuncuma, váál á nə́ kú nə
tɔɔ cé kuú tɔɔ́ń balánda dɨ.̂ Yésus mú ŋgə
bwiiŋg bwo Miləśʉ́ mí Zɛmbî cínɔŋgʉ́.
3A ŋgə́ bwiiŋg ntʉ́nɨ, bɔɔ́ĺ búúd onɔ̧̂ bwə́
mú zə nyəd́ɨ,́ bwə́ ŋgə́ ŋkɛn̂y mbúmb-
wúgʉ́. 4Bwə́ á shígɛ ́ dʉ́g kʉ́l bɨ ́ nə ŋkul
cɔ̧́ nə mbəl̂ wáŋ yí nəcé buud bəĺə áncun-

cuma. Bwə́ mú kə cúwo luun kwáminʉ́
nə́ bɛɛndyá nə kʉ́l Yésus nyə á bə yí,
bwə́ mú shul mbúmbwúgʉ́ wáŋ cínɔŋg.
5 oYésus mú dʉ́g nə́ buud bɔɔŋgʉ́ bʉ́sə nə
fwámɛ́ búgə,́ a mú cɨ nə mbúmbwúgʉ́
nə:́ «Mwân waam! Mə mə́ juu wo nə
*misəḿ myô!» 6 Í njúl nə́ bɔɔ́ĺ *Oyɨɨ́ǵʉli
ɔ́ məćɛɛ̧ ̧ bwə́ á bə cínɔŋg bwə́ njúl shí,
bwə́ ŋgə lás mílâm dɨ ́nə:́ 7 «Nəcé jɨ ́múúd
ɛńɛ mə mpú lás ntʉ́nɨ yí? A ŋgə *lás
nə Zɛmbî bwaasʉ́lə mpu. Zə́ ŋgwɔĺ jɨ ́ nə
ŋkul juu búúd misəḿ myɛd́ kwoŋ Zɛmbî
nyəmɛf́wó yɛ?́» 8Yésus mú lɛɛlʉ́ mpu sâ
bwə́ á ŋgə lás bwəd́ɨ ́ mílâm dɨ ́ yí. A mú
cɨ nə bwo nə:́ «Nəcé jɨ ́ bɨ ́ ŋgə́ lás ntʉ́nɨ
bɨd́ɨ ́ mílâm dɨ ́ yí? 9 Jɨ ́ í búl bə kúnə-́
kúnə? Ye cɨĺə nə mbúmbwúgʉ́ nə:́ “Mə
mə́ juu wo nə misəḿ myô”, ye cɨĺə nə
nyə nə:́ “Wɔɔlʉ́g wo ŋwág taŋʉ́ gwô,
wo kyéyʉg”? 10 pMə́ ka cɛɛl nə́ bɨ mpúg
nə́ *Mwân mə Múúd jɨ nə ŋkul ijwûga
nə́ a juu búúd nə misəḿ myáŋ wa shí.»
Nə́ ndɛɛ ́ a mú cɨ nə mbúmbwúgʉ́ nə́
11 «Mə́ cɨ nə wo nə́ wɔɔlʉ́g, wo báágʉ́g
taŋʉ́ gwô, wo nyíŋgəg, kə njɔẃ». 12Cé
nə cé, muud wɔɔŋgʉ̂ mú wɔɔl, báág taŋʉ́
jé, kyey buud bɛŝh bwə́ ŋgə́ dʉ́g. Bɛŝh
bwə́ mú ŋgə káam, bwə́ mú yə Zɛmbî
gúmə,́ bwə́ nə:́ «Sə́ abwɛĺɛ ́ dʉ́g gúlʉ́gá sâ
ntʉ́ga!»

Yésus mə́ jɔŵ Lévi
(Mat 9.9-13; Luk 5.27-32)

13Mpʉ́sə cínɔŋg, Yésus mú nyiŋgə kə
ŋgɛɛ ́ mâŋ, áncuncuma buud ŋgə́ bɛ̧ nyə,
a ŋgə́ jɨɨ́ǵʉli bwo Miləśʉ́ mí Zɛmbî.
14 qNyə ŋgə́ kyey, a mú dʉ́g Lévi, mwân
mə́ Alfê, ŋgə́ sɛŷ wú bwə́ dʉ jəńa ótóya
wá. Yésus mú cɨ nə nɛ ́ nə:́ «Bɛģ mə.» A
mú tɔŵ, bɛ̧ Yésus. 15 rÍ á ka zə bə nə,́ Yé-
sus njúl Lévi dɨ ́ njɔẃ a ŋgə́ də, zhwog
oŋwɛnyɛ ɔ tóya nə bɔɔ́ĺ ósɔɔ́l ɔ́ məb́ɔŵ
bwə́ mú nəḿə́ zə, bəńɔŋ̂ nyə nə ompwíín

m1:43-44 Ləv 14.2-32; Mak 7.36; Luk 17.14 n1:45 7.36 o2:5 Mat 9.2
p2:10 Yuá 5.36 q2:14 Mat 8.21-22 r2:15 Mat 9.10

bɛ́ zə də, nəcé mimbií mi búúd myɔɔŋgʉ́
ŋkí bulya mí á ŋgə bɛ̧ nyə. 16 *Oyɨɨ́ǵʉli
ɔ́ məćɛɛ̧ ̧ bwə́ á bə *Ofarizyɛŋ̂ wá, bwə́ á
bə nəḿə́ cínɔŋg. Bwə́ mú dʉ́g nə́ Yésus
ŋgə də kʉl ŋgwúd nə osɔɔ́l ɔ́ məb́ɔŵ nə
oŋwɛnyɛ ɔ́ ótóya. Bwə́ mú jí ómpwíín bɛ ́
nə:́ «Nəcé jɨ ́ á ŋgə́ bəĺɛ də nə oŋwɛnyɛ ɔ
tóya nə bɔɔ́ĺ ósɔɔ́l ɔ́ məb́ɔŵ yí?» 17 sYésus
mú gwág sâ bwə́ á ŋgə cɨ yí. Nyə mú cɨ nə
bwo nə:́ «Mikanz dɨ ́mí dʉ jɨɨ jwɔẃʉda, í
dʉ bə mímbəl̂. Mə a shígɛ ́ zə jɔŵ ótʉ́təlí ɔ
búúd. Mə á yida zə jɔŵ osɔɔ́l ɔ məb́ɔŵ.»

Ici í ídʉ̂w nə məŋgul
(Mat 9.14-17; Luk 5.33-38)

18 tOmpwíín ɔ́ Yuánɛs bəńɔŋ̂
Ofarizyɛŋ̂, bwə́ á ŋgə ci idʉ̂w yəĺə
Zɛmbî gúmə.́ Buud bwə́ mú ka kə jî
Yésus nə:́ «Nəcé jɨ ́ ómpwíín ɔ́ Yuánɛs
bəńɔŋ̂ *Ofarizyɛŋ̂ bwə́ ŋgə́ ci idʉ̂w yəĺə
Zɛmbî gúmə,́ wɛɛ bwô bâŋ kú ci yí?»
19 uYésus mú bɛşa nə bwo nə:́ «Ja múúd
mə́ ŋwa bâ yí, a təl̂ zâŋ, a jɔŵ óshwə́
bɛ;́ ye oshwə́ bɛ ́ bwə́ yidá zə nə məcɛy
lámʉ́d bəńɔŋ̂ muud bâ bwə́ njúl kʉ́l
ŋgwúd? Mbɔ.̂ Té wɛŝh bəńɔŋ̂ muud nyə́
ámə ŋwa bá yɛ́ bʉ́sə́ yí, bwə́ cúgɛ ́ nə
ŋkul ci dəĺə. 20Njɨ mɔɔ́ĺ mwɔŵ mə́ ŋgə
zə, bwə́ bá yîl bwo muud bâ yí. Mwɔŵ
mɔɔŋgʉ́ dɨ ́ ɔ́ óshwə́ bɛ ́ bwə́ ka bá ci
ídʉ̂w yí. 21Mpugá nə́ bwə́ ádɛ ́ ŋwa kʉ́l
káándə́ ágúgwáan§ kə wá bágá bwoodʉ́
káándəd́; bágá dɔɔŋg í é bá juli, í tʉ̂w,
í yida bweeg luun lʉ káándə.́ 22Ntɔ́
nəḿə,́ muud cugɛ́ nə ŋkul ŋwa wáan
ágúgwáan kə wá bwoodʉ́ lɛnyad**,
wáan í é bá sá nə́ lɛnya í búndʉ́g, nə
wáan nə lɛnya byɛŝh ntáma. Í jɨɨ nə́

bwə́ dʉ́g wá wáan ágúgwáan ílɛnya í
agúgwáanʉd.»

Yésus nə məcɛɛ̧ ̧ mə Sábaad
(Mat 12.1-8; Luk 6.1-5)

23 vÍ á wɔɔ́ś dúlʉ́gá jwɔŵ lʉ́ Sábaad dɨ ́
nə́ Yésus bəńɔŋ̂ ompwíín bɛ ́ bwə́ á ŋgə
lɨɨ́ńa ifambə́ í *blé, ompwíín bwə́ mú ka
ŋgə búgə mikʉŋg mí blé. 24 wNə́ ndɛɛ,́
bɔɔ́ĺ *Ofarizyɛŋ̂ bwə́ mú cɨ nə Yésus nə:́
«Dʉ́gʉ́g, nəcé jɨ ́ ómpwíín bwô bwə́ ŋgə́
sá sâ məćɛɛ̧ ̧ mə́ amágʉ́ləýɛ ́ nə́ muud sáág
jwɔŵ lʉ́ Sábaad yí?» 25 xYésus mú cɨ nə
bwo nə:́ «Ye bɨ afwóyɛ́ bwɛlɛ lɔ̧́ sâ *Dávid
nyə á sá ja ídʉ̂w í á fúfə nyə bəńɔŋ̂ buud
bɛ́ bwə́ ŋgə́ gwág zha yí? 26Nə́ nyə á kə
nyíi banda *mət́únʉga dɨ ́ Abiyatar njúl
Ajəlácɨ á ofada, kə bəĺɛ də íbʉlɛd́ í á bə ci
shú yəĺə Zɛmbî gúmə́ a yə nəḿə́ búúd bɛ́
bwə́ də nəḿə;́ í njúl nə́ məcɛɛ̧ ̧mə́ dʉ cɨ nə́
njɨ ofada wə́ bwə́ dʉ́g də byo.» 27 yYésus
mú nyiŋgə cɨ nə bwo nə:́ «Zɛmbî nyə á təl̂
jwɔŵ lʉ́ sábaad shú məńywa mə múúd.
Nyə á shígɛ ́ kwambʉlə múúd nəcé jwɔŵ
dɔɔŋgʉ́. 28Ntɔ́ jɨ nə,́ *Mwân mə Múúd
ŋgə nəḿə́ jwú nə məcɛɛ̧ ̧ mə Sábaad.»
Yésus mə́ lwag búúd jwɔŵ lʉ́ Sábaad

(Mat 12.9-14; Luk 6.6-11)

3 zYésus mú nyiŋgə kə nyíi *mpáánzə́
mínjɨɨ́ǵʉ́lá. Ŋgwɔĺ múúd nyə á bə

cínɔŋg nə mbwə̂ í mə́ shîn shwáámb.
2Bɔɔ́ĺʉ́gá búúd bwə́ á bə nəḿə́ cínɔŋg,
bwə́ ŋgə́ fáf nə́ ka Yésus nyə é lwag
múúd wɔɔŋgʉ̂ jwɔŵ lʉ́ Sábaad. Nyə ká
sá ntɔ,́ bwə́ kə shwəḿan nyə. 3Ntɔ́ Yé-
sus mú zə cɨ nə muud á mbwə̂ shwáám-
bʉ́lə nə:́ «Tɔẃʉ́g tʉ́təlí na tâm buud!»
4Yésus mú jí búúd bwə́ á bə mpáánzə́

§2:21 Na jɨ kʉ́l káándə́ í afwóyɛ́ kə məj́úwó nə́ ndɛɛ ́ í juli yí.
**2:22 lɛnya: Oyúdɛn bwə́ á dʉ sá lɛnya nə kúúdú cúdú.
s2:17 Luk 19.10 t2:18 Mat 6.16-17; 11.18-19; Luk 7.33-34
u2:19 Mat 9.15 v2:23 Mbá 23.25 w2:24 MmN 20.8-10
x2:25 1Sa 21.2-7; 22.20; Ləv 24.5-9 y2:27Mbá 5.14; Mat 12.1-14; Luk 13.10-17;
14.1-6; Yuá 5.1-18; 7.21-24; 9.1-16 z3:1 2.27-28

wá nə:́ «Məcɛɛ̧ ̧ məśhé mə́ magʉlə nə́ jɨ ́
í sɨýʉ́g jwɔŵ lʉ́ Sábaad? Ye nə́ sə́ sáág
mənywa, ye nə́ sə́ sáág məbɔŵ, ye nə́ sə́
cʉ́gʉg buud, ye sə́ gwúg?» Bɛŝh bwə́ mú
ji nə́ kufʉg! 5A mú ciŋg mpwóómbʉ́ ŋgə
dʉ́g bɛŝh nyəd́ɨ ́ məḱoogʉ́, nə mpimbə
nəcé nyə a dʉ́g nə́ bʉ́sə ŋkí lal milúu.
A mú cɨ nə muud á shwáámbʉ́lə mbwə̂
nə:́ «Kwéégʉ́g mbwə.̂» A mú kwéég mb-
wə,̂ í mú bə mpwogɛ.́ 6 aOfarizyɛŋ̂ bəńɔŋ̂
buud wâ gwooŋg í á dʉ ságʉsə ijwûga í
Herod yí, bwə́ mú ntâg wɔɔ́ś tɔɔ́ń, kə sá
shwushwaga, sɔ̧ĺə zhɨɨ́ ́ nə́ bwə́ cɛɛ̧ļə Yé-
sus shwɨy.
Buud bwə́ zə́ wə́ Yésus áncuncuma
(Mat 4.23-25; 12.15-16; Luk 6.17-19)
7Yésus bəńɔŋ̂ *ómpwíín bɛ ́ bwə́ mú

wú cínɔŋg, kə mâŋ, buud bwə́ ŋgə́ bɛ̧
nyə áncuncuma. Bʉ́ga wú shí á Galilê,
bɔɔ́ĺʉ́gá wú shí á Yudéa, 8bʉ́ga wú
ŋgɛɛ ́ ŋgwəĺa Yurʉ́səlɛm, bɔɔ́ĺʉ́gá wú
lɔɔm Idume, bɔɔ́ĺʉ́gá wú cíndú Zhurdɛ̧,̂
bɔɔ́ĺʉ́gá wú kúnə-́kúnə nə miŋgwəĺa myâ
Tir nə Sidon. Buud bɔɔŋgʉ́ bwə́ á ŋgə bɛ̧
nyə áncuncuma ntɔ́ nəcé bwə́ á ŋgə gwág
isâ byɛŝh nyə á ŋgə sâ yí. 9Nyə a ka cɨ nə
ompwíín nə́ bwə́ bwɨɨ́ǵʉ́g nyə ŋkúmba
bíbyɔɔ́ĺ, nyə é dʉ ji cínɔŋg cwû ncúlyá
buud ɔńɨ bwə́ nda shúsə nyə. 10Nəcé í
á dʉ bə nə,́ nda nyə á dʉ lwag zhwog
buud nə,́ buud bɛŝh bwə́ á bə nə məb-
was wá bwə́ á ŋgə shwɔ̧ nə bwə́ kúnyá
nə nyə. 11 bBɔẃ-bɔŵ míshíshim†† mí á
ka dʉ́g Yésus, mí mú kə wusə məńyúúl
nyəd́ɨ ́ shí məḱuú, mí ŋgə́ kɨm̂ nə:́ «Wo wə́
Mwân mə́ Zɛmbî.» 12 cNjɨ Yésus mú mpu
báásʉlə myə nə́ mí kú bwɛlɛ sá nə́ buud
bwə́ mpúg mbii váál múúd á jísə́ yí.

Yésus mə fɛɛ́śh búúd ɔ lwámá bɛ ́
(Mat 10.1-4; Luk 6.12-16)

13Yésus mú wú na, kə bád mbʉ́m-
bʉ́ŋʉ́d. A mú jɔŵ búúd nyə á cɛɛl wá.
Bwə́ mú kə nyəd́ɨ.́ 14A mú fɛɛ́śh búúd
wûm nə óbá, gwiid bwo nə́ *buud ɔ
lwámá bɛ,́ nə́ bwə́ dʉ nəḿə́ bə nyəd́ɨ ́
koogʉ́, a dʉ kənd bwo kə dʉ cúndə Jɔj̧ɔ̧
Kɛɛ́ĺ. 15A mú nəḿə́ yə bwo ŋkul nə́
bwə́ kəǵ ŋgə yîl buud məjamb. 16 dNyə a
fɛɛ́śh bwo ntʉ́ga: a fɛɛ́śh Shímun, a mú
gwiid nyə nə́ Pyɛr̂, 17 a fɛɛ́śh Zhâk, bá
mínyɔŋʉ̂ yé, Yuánɛs, bwân ɔ́ Zhébedé,
a mú gwiid bwo nə́ «Bowanɛrgɛs», ntɔ́
mə́ kə́ nə́ «Bwân ɔ́ Ŋkɛl̂ Mpú», 18 a fɛɛ́śh
nəḿə́ Andrê bəńɔŋ̂ Fílíp nə Batəlʉmî, nə
Matiyô bəńɔŋ̂ Tómas nə Zhâk, mwân mə́
Alfê, nə́ Tadê nə Shímun muud nyə á bə
«Kambʉlɛ lɔɔm» yɛ,́ 19 ka zə kɛɛl Yúdas
Iskariyôt, muud nyə á kusha nə Yésus yɛ.́

Yésus bá Bɛlʉzebul
(Mat 12.24-32; Luk 11.15-23; 12.10)
20Mpʉ́sə na, Yésus mú nyiŋgə kə njɔẃ.

Buud bwə́ á bə áncuncuma wá bwə́ mú
zə sɛɛŋgya cínɔŋg mbií á nə́ bəńɔŋ̂ *om-
pwíín bɛ ́ bwə́ á shígɛ ́ bə nə baan nə́
bwə́ dəǵ. 21 eNjɔẃ búúd yé í mú gwág sâ
jɔɔŋgʉ̂. Bwə́ mú zə nə́ bwə́ zə́ ŋwa nyə nə
ŋkul, nəcé bwə́ á ŋgə cɨ nə:́ «Lúu í cugɛ ́
ná nyə mpwogɛ.́»

22 f*Oyɨɨ́ǵʉli ɔ́ məćɛɛ̧ ̧ bwə́ á ka shulə
wú Yurʉ́səlɛm wá bwə́ mú ŋgə nyímbʉla
bwəḿɛ ́ nə bwəḿɛ ́ nə:́ «Bɛlʉzebul mə́ tɔŵ
nyə lúúd. A ŋgə yîl buudməjamb nə ŋkul
mə́ Bɛlʉzebul wɔɔŋgʉ̂, njwû məjamb.»
23Yésus mú ka jɔŵ bwo nə́ bwə́ shíshʉ́g
nyəd́ɨ.́ Nyə mú lás nə bwo kaanəd́. Nyə
nə:́ «Mbií wáyɛ́ *Sátan jɨ ́ nə ŋkul wɨɨ́ŋ́g

††3:11 Bɔẃ-bɔŵ míshíshim mínɨ mí á dʉ ji buud məńyúúlʉ́d, buud bɔɔŋg wə́ bwə́ á
dʉ wusə mənyúúl shí.
a3:6 Yuá 5.16, 18 b3:11 1.24; 5.7; Mat 8.29; Luk 4.34, 41; 8.28
c3:12 1.34; Luk 4.41 d3:16 Mis 1.13; Yuá 1.40-44 e3:21 3.31; Yuá 7.5
f3:22 Mat 9.34; 10.25



Márkus 3:24 59 Márkus 4:12

Sátan yí? 24Ŋkí buud ɔ dúl faan bwə́
bɔɔ́ǵ ŋgə lúmbʉli bwəḿɛ ́ nə bwəḿɛ,́ faan
dɔɔŋg í ámpúyɛ́ ná tɔŵ. 25Búúd ɔ wúl
njɔẃ bwə́ ká bɔɔ́ǵ ŋgə lúmbʉli bwəḿɛ ́ nə
bwəḿɛ,́ njɔẃ búúd wɔɔŋg í ábʉ́lɛ ́ bwey
nə jímbʉ́lə. 26Ŋkí Sátan mə́ yida nyiŋgə
cuwo, ŋgə yîl nyəmɛf́wó, a mə́ bɔɔ́ǵ wə́
nɨ, a cugɛ ́ ná nə ŋkul tɔŵ, a jɛɛ̧.̧ 27 gMuud
cúgɛ́ nə ŋkul nyíi njɔẃ mə́ ŋkuŋkúl, júwo
nyə isâ byé, a kú fwo figə ŋkuŋkúl wɔɔŋg
shí, wɔɔ́lə nyə məŋkəda. Njɨ, á ká shîn
wɔɔ́lə nyə məŋkəda, a mú ka tɛɛm sha
nyə njɔẃ. 28Bʉ́bəĺɛ,́ mə́ jaaw bɨ ́nə,́ *mis-
əḿ myɛŝh búúd bwə́ sá myá, nə bímbí lʉ́
*bwaasʉ́lə mpu dɛŝh bwə́ bá sá yí, í bá
bə nə ijuugá. 29Njɨɨ, múúd yɛŝh mə bá
kə nə bwaasʉ́lə mpu wə́ Ŋkɛ̧ŋ́kɛ̧̂ Shíshim
yɛ,́ nyə abʉ́lɛ bwɛlɛ bə nə ijuugá. Nyɨńɨ
múúd mə́ sá səḿ á kandʉgə kandʉgə.»
30 hYésus nyə á lás ntɔ́ nəcé bwə́ á ŋgə cɨ
nə:́ «A jɨ nə bɔẃ-bɔŵ shíshim.»

Nyɔɔŋgʉ́ nə omínyɔŋʉ̂ ɔ́ Yésus
(Mat 12.46-50; Luk 8.19-21)

31 iNyɔɔŋgʉ́ mə Yésus bəńɔŋ̂ omínyɔŋʉ̂
bɛ ́ bwə́ á ka jê, bwə́ mú tɔŵ tɔɔ́ń, ka
lwâm muud nə́ a kəǵ jɔŵ bwo Yésus.
32Yésus nyə á ka bə məŋ́kúmbə mə búúd
dɨ,́ bwə́ mú jaaw nyə nə:́ «Nyɔɔŋgʉ́ woó
bəńɔŋ̂ omínyɔŋʉ̂ bwô‡‡ bɨ ́ na tɔɔ́ń, bwə́
ŋgə sɔ̧́ wo.» 33Yésus mú bɛşa nə bwo, nyə
nə:́ «Nyɔɔŋgʉ́ waamə̂ wə́ zə? Omínyɔŋʉ̂
báamə́ wə́ ozə?́» 34A mú kənd mísh dʉ́g
búúd bwə́ á ŋgə lyɛ̧ nyə wá, nyə nə:́
«Dʉgá, nyɔɔŋgʉ́ waamə́ nə omínyɔŋʉ̂
báamə,́ bwə́ wə́ ɔǵa! 35 jMuud yɛŝh mə́
dʉ sá sâ Zɛmbî mə jɨɨ́ yɛ,́ nyə wə́ jɨ ́
mínyɔŋʉ̂ waamə,́ ŋkí kɔɔ́ĺ waamə́ ŋkí
ntâg nyɔɔŋgʉ́ waamə.̂»

Kanda mbɔɔl məmpəg
(Mat 13.1-9; Luk 8.4-8)

4 kDúlʉ́gá jwɔŵ, Yésus nyə á ŋgə ny-
iŋgə jɨɨ́ǵʉli buud, bwə́ njúl ncindye

mâŋ. Buud bwə́ á ka sɛɛŋgya nyəd́ɨ ́ ŋkí
jág bulya nə ndɛɛ,́ a mú tɔŵ kə kəwa
byɔɔ́ĺʉ́d, ji shí, buud bâŋ cíndú. 2A
mú ŋgə jɨɨ́ǵʉli bwo zhwog isâ míkan-
dad. Nyə nə bwo nyəd́ɨ ́ njɨɨ́ǵʉ́lád nə:́
3 «Bɛńyʉ́gá məlwə,̂ bɨ mpúg gwágʉlə!
Ŋgwɔĺ mbɔɔl məmpəg nyə á kə myɛɛg
mpəg. 4 Í á ka bə, a ŋgə́ myɛɛg ɨɨ,́ nyúl
mpumə́ mú shugʉla zhɨɨ́ ́ nə zhɨɨ.́ In-
unú í mú zə, zə shîn lúú nywô. 5Nyúl
mpúmə́ í mú shugʉla shí á məkwóógʉ́d,
kú nə fwámɛ́məńdəlú cínɔŋg. Í mú nəḿə́
lɛɛl wéésh míŋgwu, nəcé məndəlú mə́
á shígɛ ́ fifə. 6Njɨɨ,́ ja yásə́ í mə́ faan
yí, miŋgwu mi mpwásə́ mí mú jígə,
shîn shwáás nəcé kú nə fwámɛ́ míkɔɔ̧ļə.́
7Nyúl mpumə́ í mú shugʉla íbiin-bíinʉd.
Ibiin-bíin byɔɔŋg í mú lɛɛl juwo nə́ ndɛɛ ́
káda íkɔ̧ĺə í mpəg, í mú bə kú wúmə tɔɔ
bumə.́ 8Njɨɨ,́ nyúl mpúmə́ í á shugʉla
tag-tag shí dɨ,̂ í mú kɔ̧,́ mpu wɨŷ. Í mú ŋgə
wúmə, dúl shug ibumə́ məwûm məĺɔɔ́l,
dúlʉ́gá məwûm məśaman, dúlʉ́gá təd.»
9 lYésus mú cɨ nə bwo nə:́ «Muud jɨ ́ nə
məlwə̂ mə́ gwág yɛ,́ a gwág!»
Fɛɛ́ĺ-fɛɛ́ĺí á kanda mbɔɔl məmpəg

(Mat 13.10-23; Luk 8.9-15)
10 Ja á mə́ kə bə nyəḿɛf́wó yí, *omp-

wíín bɛ ́ wûm nə óbá nə buud bəńɔŋ́ bwə́
á bə wá, bwə́ mú jí nyə nə́ a jááwʉg bwo
nda míkanda mí kə́ nə.́ 11Yésus mú bɛşa
nə:́ «Zɛmbî nyə a mə́ yə bɨ ́ báá *ndímba
á Faan dɛ.́ Njɨ buud ɔ tɔɔ́ń bâŋ bwə́ é dʉ
gwág njɨ mikanda 12 mshú nə́ bwə́ dʉ́g
bə,

‡‡3:32 Míl mícilyá mí ayág mí ŋgə cɨ na nə:́ «Nyɔɔŋgʉ́ woó bəńɔŋ̂ omínyɔŋʉ̂ bwô,
nə okɔɔ́ĺ bwô...» nəḿə́ nda mpánzə́ 35 í kə́ fɛɛ́l nə.́
g3:27 Iza 49.24 h3:30 Yuá 7.20 i3:31 3.21 j3:35 Mat 6.10 k4:1 3.9
l4:9 Mat 11.15 m4:12 Iza 6.9-10; Mat 13.14-15

bwə́ tɛɛm kənd mísh, bwə́ kú dʉ́g;
bwə́ tɛɛm gwágʉlə, bwə́ kú wámbʉlə,
ŋkwaŋgá bwə́ á bá cɛńd kuú njɔɔnd,

Zɛmbî juu bwo.»
13A mú jí bwo nə:́ «Bɨ agwágɛ́ kanda

nɨ? Ká bɨ ́ é bá ka gwág mílʉ́gá na
ntʉdɛlɛ?̂ 14Mbɔɔl məmpəg mə́ dʉ bɛ̧
Míləśʉ́ mí Zɛmbî. 15Buud bʉ́sə́ tâŋ nda
zhɨɨ ́ nə zhɨɨ ́ kʉ́l mpəg Míləśʉ́ mí Zɛmbî
í á myɛɛgya yí, jísə bɔɔŋg bwə́ á bə
nə,́ bwə́ ká nəḿə́ shîn gwág Míləśʉ́
mí Zɛmbî, *Sátan lɛɛĺ ntâg nəḿə́ zə,
zə yîl bwo mpəg í ámə kə lámʉ́d yí.
16Ntɔ́ nəḿə,́ bɔɔ́ĺ bʉ́sə nda bwə́ dʉ ləǵ
mpəg shí á məḱwóógʉ́d. Ja bwə́ gwág
Miləśʉ́ mí Zɛmbî, bwə́ tɛɛ́d́ fwo ləǵ myə
nə məshusʉg; 17njɨ bwə́ kú nə mikɔɔ̧ļə́
bwəd́ɨ ́ cʉgʉd, bwə́ kú wá nadâ, bwə́
bɛ̧ Míləśʉ́ mí Zɛmbî njɨ kʉ́kʉ́l baan,
bwə́ ká nəḿə́ bwəma nə məntágʉla ŋkí
cúwʉ́lí nəcé Míləśʉ́ mí Zɛmbî, bwə́ julə
məńyúul. 18Bɔɔ́ĺ bwə́ dʉ ləǵ mpəg íbiin-
bíin dɨ.̂ Bâŋ bʉ́sə nə,́ bwə́ gwág Míləśʉ́
mí Zɛmbî, 19 nnjɨɨ,́ yágʉ́wó ísâ yâ mâŋ
mwɔŵ, nə wɨɨ́ḿbʉ́lə məb́ii, nə bíl zhwog
iwɨɨ́ḿbʉ́g yâ cʉg í mú zə káda Míləśʉ́ mí
Zɛmbî, mí mú bə nda wúmə. 20Bɔɔ́ĺ báá
bʉ́sə nda bwə́ dʉ ləǵ mpəg shí átʉtagʉ́ dɨ.̂
Bâŋ bʉ́sə nə,́ bwə́ gwágMíləśʉ́ mí Zɛmbî,
bwə́ ləǵ myə, bwə́ mú wúməmpúmə,́ dúl
shug wúmə íbumə́ məwúm məĺɔɔ́l, dúl
məwúm məśaman, dúlʉ́gá təd.»

Kaanə́ lámba
(Luk 8.16-18)

21 oYésus mú nyiŋgə cɨ nə bwo nə:́ «Ye
bwə́ dʉ jida lámba nə́ bwə́ kə́ kúd dwo
mpɨɨ́d́? Yé bwə́ dʉ kə təl̂ shí gwoŋʉ́?
Ŋgaá jɨ ́ yida bə nə́ í tɔẃʉ́g cé lámba dɨ?̂
22 pKú nə sâ á *ndímba í bá bwên kú
nyîn, ŋkí sâ á shwoó í bwên kú wɔɔ́ś
məŋ́kɛnyad. 23 qMuud jɨ ́ nə məlwə̂ mə́

gwág yɛ,́ a gwág!» 24 rA mú nyiŋgə cɨ nə
bwo nə:́ «Jigá kuú nə́ kalə́ nə sâ bɨ ́mə́ dʉ
gwág yí! Nəcé yuug bɨ ́ é dʉ yigʉla bɔɔ́ĺ
búúd nə́ ndɨ ́ yí, gwə́ nəḿə́ wə́ bwə́ bá
dʉ yigʉla bɨ ́ nə ndɨ ́ yí, bwə́ wá məb́əd́ɨ.̂
25 sMuud jɨ ́ nə baalɛ ́ fʉg yɛ,́ Zɛmbî mə bá
kwádʉlə nyə nywo. Njɨ nyɔɔŋg cúgɛ́ nə
ndɨ ́yɛ,́ Zɛmbî mə bá mɛɛl yîl nyə bʉ́baalɛ ̂
á jɨ ́ nə ndɨ ́ yí.»
Kaanə́ mpəg í dʉ kɔ̧́ gwəḿɛf́wó yí
26Yésus mú nyiŋgə cɨ nə:́ «Faan mə́

Zɛmbî dʉ́sə nda yuug ga. Ŋgwɔĺ múúd
mə́ myɛɛg mpəg nyəd́ɨ ́ fambə.́ 27 tNyə e
jâ ibulú, wɔɔl mímwásə.́ Mpəg jáá í é kâl
nə́ ndɛɛ,́ í ŋgə́ wɨŷ gwəḿɛf́wó, muud nyə́
ámə bɛ̧ yɛ ́ kú mpu nda í ŋgə́ sɨŷ nə.́ 28 Shí
nyəḿɛf́wó í sá nə́ mpəg kɔ̧ǵ íkáá, í wá
məb́əga, mpúmə́ lwánd məb́əga dɨ.̂ 29Nə́
ndɛɛ,́ ja mpúmə́ mə́ tɨ ̂ yí, bwə́ mú saag
fambə,́ nəcé fwála bwə́ jəĺá nə saag yí í
mə́ wɔɔ́ś».

Kaanə́ búbumə́ mutárʉd
(Mat 13.31-35; Luk 13.18-19)

30Yésus mú nyiŋgə cɨ nə:́ «Shé bɨ ́ nə
ŋkul cɨ nə́ Faan mə́ Zɛmbî dʉ́sə nda jɨ?́
Shé bɨ ́nə ŋkul yɨɨga dwo nə wáyɛ́ kaanə?́
31Dʉ́sə nda búbumə́ *mutárʉd. Búbumə́
jɔɔŋg wə́ í búl cwáágʉwo nə bíl íbumə́
í məḿpəg byɛŝh. 32 uNjɨ ja bwə́ bɛ̧́ gwo
yí, í dʉ gwaa cɔ̧́ mɔɔ́ĺʉ́gá məḿpəg mâ
fambə;́ í wá mílɔŵ nə́ ŋkudə,́ mbií á nə́
inunú bí nə ŋkul zə lwɔ̧́ maagɛ cínɔŋg
nyəd́ɨ ́ gúgʉ́wád.» 33Míl zhwog mikaanə́
mbií nɨd wə́ nyə á dʉ lás nə buud yɛ,́
nəḿə́ mbií bwə́ á bə nə ŋkul dʉ gwág
yí. 34Nyə a shígɛ ́ dʉ bwɛlɛ lás nə bwo
kú kənd kaanə.́ Njɨ nyə á dʉ kə fɛɛ́l isâ
byɛŝh, ja bəńɔŋ̂ *ompwíín bɛ ́ bwə́ mə́ kə
bə bwəḿɛf́wó yí.

n4:19 1Tm 6.9-10 o4:21 Mat 5.15; Luk 11.33 p4:22 Mat 10.26; Luk 12.2
q4:23 Mat 11.15 r4:24 Mat 7.2; Luk 6.38 s4:25 Mat 25.29
t4:27 Zhk 5.7; Mbʉ́ 14.14-15 u4:32 Eze 17.23

Yésus mə ŋkáánd nə ŋkwɔ̧̂
(Mat 8.18, 23-27; Luk 8.22-25)

35 Jwɔŵ ŋgwúd dɔɔŋgʉ́ mpwó-kugʉ́,
Yésus mú cɨ nə *ompwíín bɛ ́ nə:́ «Shé
lɨɨ́ńágá mâŋ, kə faŋwíny!» 36Ompwíín
bwə́ mú béégya nə áncuncuma buud, kə
kwey Yésus byɔɔ́ĺʉ́d. Bəńɔŋ́ bwə́ mú kə
nə dwo. Mɔɔ́ĺʉ́gá mɔɔ́ĺ mə́ á bə nəḿə́
məḱoogʉ́, mə́ ŋgə́ bɛ̧ bwo. 37Bwə́ ŋgə́ kə,
seegya nə́ məma ŋkwɔ̧̂ mú tɛɛ́d́ kuŋgʉ́lə,
ikwɔ̧́ í məj́úwó í mú ŋgə shwɨy byɔɔ́ĺʉ́d,
byɔɔ́ĺ mú tɛɛ́d́ lwándʉ́lə nə məjúwó. 38 Í
á bə, Yésus mbwúg bán byɔɔ́ĺʉ́d, a ŋgə́
jâ, lúú mbwúg fílo dɨ.̂ Ompwíín bɛ ́ bwə́
mú juumʉshi nyə. Bwə́ nə nɛ ́ nə:́ «Yɨɨ́ǵʉli
sə́ wál zə yə! Ye sâ jɔɔŋgʉ̂ í acɨýɛ ́ wo tɔɔ
sâ?» 39 vYésus mú wɔɔl, nyə ŋkáánd nə
ŋkwɔ̧.̂ Nyə nə mâŋ nə:́ «Salʉwóg, jigʉ́ nə́
shɛɛ!» Njɨ nyə á shîn lás ntʉ́nɨ yí, ŋkwɔ̧̂
mú shwal shîn, mâŋ bə nə́ shɛɛ. 40Ntɔ́
Yésus mú ka cɨ nə ompwíín bɛ ́ nə:́ «Wáyɛ́
mbií ífwaas nɨ? Ye bɨ cúgɛ ́ nə búgə́ nə
Zɛmbî?» 41 Iŋkuŋkúúnd í mú jág bii bwo,
kə jé bwə́ mú ŋgə nyímbʉla bwəḿɛ ́ nə
bwəḿɛ ́ nə:́ «Nyáyɛ́ múúd ɛǵa nyɛ! Tɔɔ
ŋkwɔ̧,̂ tɔɔ mâŋ í bəĺɛ ́ sá nyə məgwág ɨɨ?́»

Yésus mə yîl məj́amb
(Mat 8.28-34; Luk 8.26-39)

5 Ntɔ́ bwə́ mú kə wɔɔ́ś cíndú faŋwíny
shí á Ogerazeniyɛ̧.̂ 2Yésus mú shulə

byɔɔ́ĺʉ́d. A ká nəḿə́ shîn təl̂ məkuú shí,
ŋgwɔĺʉ́gá múúd mú wú məśhwoŋ dɨ,́
bɔẃ-bɔŵ *shíshim ŋgə́ lwáfʉlə nyə, zə
bwəma nə Yésus. 3Muud wɔɔŋgʉ́ nyə á
dʉ ji baŋ məśhwoŋ. Tɔɔ muud ŋgwúd
nyə a shígɛ ́ ná bə nə ŋkul mə wálʉ́lə
nyə, tɛɛm bə nə mimbwagə́ mí íŋkwánz.
4 Ija ŋkí bulya bwə́ á dʉ tɛɛm wɔɔ́lə nyə
məbwə̂ nə mikwoolú mí íŋkwánz, bwə́
wá nyə mimbwagə́ məkuúd, njɨ nyə á dʉ
tɨ ̂ isâ ínɨ byɛŝh. Tɔɔ muud ŋgwúd nyə a
shígɛ ́ bə nə ŋkul mə káágʉ́lə́ nyə. 5Bulú

nə mwásə́ nyə á dʉ bul bə njɨ baŋ məśh-
woŋ nə mímbʉ́ŋʉ́d, kə́ dʉ kɨm̂, a ŋgə́
bɛẃʉli nyúúl nyɛ ́ nə məkwóógʉ́.

6Ntɔ́ nda nyə á dʉ́g Yésus ná shwóg-
shwóg nə,́ nyə á ju kʉ́lə,́ kə kúd Yésus
məbwóŋ shí, jəgʉla nə nyə, 7 wa ŋgə́ kɨm̂
nə:́ «Yésus, *Mwân mə́ Zɛmbî á gwɔẃ-
gwɔŵ, shwə̂ bâŋ nə inɛy? Mə́ jəgʉla nə
wo jínə́ mə́ Zɛmbî dɨ ́ nə,́ wo kú təl̂ mə
cwúndʉd.» 8Nyə á jəgʉla nə Yésus ntʉ́nɨ
nəcé Yésus nyə á ŋgə cɨ nə nyə nə:́ «bɔẃ-
bɔŵ shíshim, wúg nyə nyúúlʉ́d.» 9Yésus
mú jí nyə nə:́ «Jínə́ dwô wə́ zə?́» Nyə
nə:́ «Jínə́ dâm wə́ “Kínda”, nəcé sə́ bɨ ́ ŋkí
bulya.» 10Bwə́ mú tɛɛ́ǵ Yésus məbwə̂ nə́
a kú yîl bwo lɔɔm dɨ ́ kənd kʉ̂l shús.

11Na, məma sɔɔnz óŋkuú, í á ŋgə də
mbʉ́mbʉ́ŋʉ́d. 12Məjamb mə́ mú tɛɛ́ǵ Yé-
sus məbwə̂ nə́ a nyíŋgálʉ́g mwo óŋkuú
bɔɔŋgʉ́d. 13A mú magʉlə nə́ í sɨýʉ́g ntɔ.́
Bɔẃ-bɔŵ míshíshim myɔɔŋgʉ́, mí mú
zə wú múúd wɔɔŋgʉ̂ nyúúlʉ́d, kə nyíi
óŋkuúd. Sɔɔnz óŋkuú nɨ, je bə ótɔɔ́śhin
óbá, jɛŝh mú shwal bumb nə mikʉ́lə,́ wú
mbʉ́mbʉ́ŋʉ́d, kə juwa máŋʉ́d. Bwə́ mú
ŋgul məj́úwó nə́ ndɛɛ ́ fudə.

14Buud bwə́ á ŋgə baagʉlə oŋkuú wá,
bwə́ mú wɛɛnzh kə ŋgə jaaw buud ŋg-
wəĺa nə mílɔɔm milɔɔm. Buud bwə́ mú
zə, zə dʉ́g sâ í ámə sɨŷ yí. 15Bwə́ mú
zə wɔɔ́ś kʉ́l Yésus nyə á bə yí. Bwə́ dʉ́g
múúd məjamb mə́ á dʉ lwáfʉlə yɛ,́ a
njúl cínɔŋg shí nə jɔj̧ɔ̧ míkáándə,́ a njúl
nəḿə́ nə́ shɛɛ. Bwə́ mú bul gwág ífwaas.
16Buud bwə́ á dʉ́g sɔɔ́ĺʉ́gʉ́ í á sɨŷ wá
bwə́ mú jaaw bwo sâ í ámə bə nə muud
wɔɔŋgʉ̂ nə oŋkuú yí. 17Ntɔ́ bwə́ mú tɛɛ́ǵ
Yésus məbwə̂ nə́ a wúg bwəd́ɨ ́ lɔɔmʉd.

18 Ja Yésus mə́ kə bád byɔɔ́ĺ dɨ ́ yí,
muud nyə á bə nə məjamb yɛ,́ mú
tɛɛ́ǵ nyə məbwə̂ nə́ a ŋwág nyə nyəd́ɨ ́
gwooŋgʉd. 19Njɨ Yésus nyə a shígɛ ́
magʉlə. A mú yida cɨ nə nyə nə:́ «Kag
wódɨ ́ kwáádə́ kə jaaw búúd bwô sâ jɛŝh

v4:39 Sôm 89.11; Mak 6.51 w5:7 3.11

Cwámba mə́ sá wo yí, nda á mə́ gwág
wo ŋkúŋkwóŋʉ́lə nə.́» 20Muud ɛńɛ músə
kyey, kə ŋgə jaaw buud wâ Dekapwôl sâ
jɛŝh Yésus nyə á sá nyə yí. Bɔɔŋg bɛŝh
bwə́ á gwág wá bwə́ mú bul káam.
Yésus mə́ gwûmʉshi shilə mə Zharus

(Mat 9.18-26; Luk 8.40-56)
21 Ja Yésus mə́ sɔw kə faŋwíny byɔɔ́ĺ

dɨ ́ yí, buud bwə́ mú zə lyɛ̧ nyə áncun-
cuma, a njúl ná bwúŋʉ́d. 22Ŋgwɔĺ njwû
á *mpáánzə́ minjɨɨ́ǵʉ́lá, nə jínə́ nə́ Zharus
mú wɔɔ́ś. Njɨ nyə á dʉ́g Yésus yí, nyə á zə
kúdməb́wóŋ shí, 23 tɛɛ́ǵ nyəməbwə.̂ Nyə
nə:́ «Sʉ́sás jâm í ŋgə júgʉla. Mə́ jəgʉla nə
wo nə́ wo zəǵ kə kɛɛl nyə məbwə,̂ a bəǵ
mpwogɛ,́ a cʉ́gəg.» 24Bá Yésus bwə́ mú
kə, buud bwə́ ŋgə́ bɛ̧ bwo áncuncuma,
bwə́ ŋgə́ shúsə Yésus ikɔɔ́ḿb byɛŝh.

25 xŊgwɔĺ múdá nyə á bə cínɔŋg, mə-
cií mə́ á dʉ wú nyə nyúúlʉ́d tɛ ́ mímbú
wûm nə mímbá. 26Nyə á bul dʉ́g cúŋ
ncúlyá ojwɔẃʉda dɨ ́ sɔ̧ĺə nə́ a yâl, a shîn
kɛɛnzh *mwaanɛ̂ yé yɛŝh. Njɨ, a kú yâl,
bwas ŋgə́ yida yáág yáágʉ́g. 27 yNda nyə
á gwág lâŋ mə́ Yésus nə,́ nyə á kə Yé-
sus mpʉ́sə kwoŋ na áncuncuma buud dɨ,́
kə kúnya nə nyə káándə,́ 28 a ŋgə́ təd́ʉga
nə:́ «Ŋkí mə kúnyá nə njɨ káándə́ mə́ Yé-
sus, mə yâl.» 29Njɨ nyə á kúnya nə nyə
káándə́ yí, məcií tɔŵ ntâg nyə cé nə cé,
nyəmú gwádʉga nyúúl nyɛd́ nə́ a mə́ yâl.
30Yésus mú gwádʉga nə́ nyúl mpífə́ mə́
wú nyə nyúúlʉ́d. A mú yág mpʉ́sə búúd
dɨ,́ jí nə:́ «Zə́ mə́ kúnya mə nə káándə́
ɛńɛ?» 31 *Ompwíín bɛ ́ bwə́ mú bɛşa nə
nyə nə:́ «Wo ŋgə́ dʉ́g buud ɔ́ ŋgə́ shúsə
wo íkɔɔ́ḿb byɛŝh, wo nyiŋgə jí nə:́ “Zə́
mə́ kúnya nə mə káándə́ ɛńɛ?”»

32Njɨ Yésus mú ŋgə kənd mísh
məḱoogʉ́ məkoogʉ́ nə́ a dʉ́g múúd nyə́
ámə sá sɔɔ́ĺʉ́gʉ́ wɔɔŋgʉ̂ yɛ.́ 33Mudá ɛńɛ
nyə á ŋgə lilya nə ifwaas, nəcé nyə á

mpu sâ í ámə sɨŷ nə nyə yí. A mú zə
wusə nyúúl shí Yésus dɨ ́ mpwóómbʉ́d,
jaaw nyə bʉ́bəĺɛ ́ yɛŝh. 34 zNtɔ́ Yésus mú
cɨ nə nyə nə:́ «Shilə wâm, wo mə́ *dʉ́g
cʉg nəcé búgə́ gwô. Kaág nə́ shɛɛ. Bwas
í shínʉ́g wo!»

35Yésus ŋgə́ ná lás ntʉ́nɨ, buud bwə́
mú wɔɔ́ś wúlə wə́ njwû á mpáánzə́ min-
jɨɨ́ǵʉ́lá zə cɨ nə nyə nə:́ «Shilə wô mə́
yə. Wó ka kwo ŋgə ntágʉlə Yɨɨ́ǵʉli nə
jɨ?» 36Njɨ, Yésus kú bísh sâ bwə́ á ŋgə
cɨ yí, a mú cɨ nə Zharus nə:́ «Kú bɛɛg
fúndə, bəǵ njɨ nə búgə.́» 37A mú cɨ nə́ tɔɔ
muud kú bɛ̧ nyə, a kə́ nə njɨ Pyɛr̂ nə Zhâk
bá mínyɔŋʉ̂ yé Yuánɛs. 38 Ja bwə́ mə́ jé
njwû á mpáánzə́ minjɨɨ́ǵʉ́lá dɨ ́ njɔẃ yí,
Yésus mú dʉ́g buud bwə́ ŋgə́ sá saagʉwo
mímbií mímbii, bwə́ ŋgə́ jɨɨ, bwə́ ŋgə́
kɨm̂. 39 aA mú nyíi njɔẃ, nyə nə bwo nə:́
«Bɨ ́ ŋgə jɨɨ nə ŋgə sá bímbí lʉ́ saagʉwo nɨ
nəcé jɨ? Mwân nyə afwóyɛ́ yə, a ŋgə yida
jâ.» 40Bwə́ mú yida ŋgə cágʉlə nyə. Nə́
ndɛɛ ́ a mú wééshʉli bɛŝh tɔɔ́ń, lʉ́gə njɨ
sɔɔ́ŋ́gʉ́ nə nyɔɔŋgʉ́ mə mwân, nə buud ɔ́
gwooŋg jé. Bwə́ mú nyíi fúm, kʉ́l mwân
nyə á bə yí. 41 bA mú bii mwân wɔɔŋgʉ̂
mbwə.̂ Nyə nə nɛ́ nə:́ «Talita, kûm!» Ntɔ́
mə́ kə́ nə́ «Mwámuda! Mə́ cɨ nə wo nə:́
wɔɔlʉ́g!» 42Cé nə cé, shilə wɔɔŋg mú
wɔɔl, tɛɛ́d́ kyeyʉ́lə, nəcé nyə á bə nə
mimbû wûm nə mímbá. Ja bwə́ mə́ dʉ́g
ntʉ́nɨ yí, bwə́ mú ŋgə káámmbií á nə́ fʉg
jímb lúúd. 43 cNtɔ́ Yésus mú bul báásʉlə
bwo nə́ bwə́ kú bwiiŋg múúd sâ í mə́ sɨŷ
yí. A mú cɨ nə́ bwə́ yəǵ nyə sâ mə́ də.̂

Buud ɔ́ Nazarɛt̂ bwə́ ban Yésus
(Mat 13.53-58; Luk 4.16-30)

6 Yésus mú ka wú na, bəńɔŋ̂ *omp-
wíín bɛ ́ bwə́ mú kə nyəd́ɨ ́ kwáádə.́

2 dJa jwɔŵ lʉ́ Sábaad í á wɔɔ́ś yí, nyə
á kə *mpáánzə́ mínjɨɨ́ǵʉ́lá, kə ŋgə yə
buud minjɨɨ́ǵʉ́lá. Ncúlyá buud bwə́ á ŋgə

x5:25 Ləv 15.25-27 y5:27 Mat 9.20 z5:34 Mat 9.22
a5:39 Yuá 11.11-13 b5:41 1.31; 9.27 c5:43 7.36 d6:2 Yuá 7.15

gwágʉlə nyə wá bwə́ mú ŋgə bul káam,
bwə́ ŋgə́ jî nə:́ «Bíga ísâ í á wú nyə ŋgow?
Dʉ́ga váál fʉ́g wə́ jɨ? A ŋgə mpu sá dʉ́ga
váál *məśhimbá wa ntʉdɛlɛ?̂ 3 eKábíndá
á mwân mə́ Maríya dɨ ́ ɛǵa? Mínyɔŋʉ̂ mə́
Zhâk, bəńɔŋ̂ Yózɛs, nə Yûdə nə Shímun
dɨ ́ ɛǵa? Ŋgaá okɔɔ́ĺ bɛ ́ bʉ́sə wa səd́ɨ!́»
A mú bə bwo kwal-bɔɔgʉ́. 4 fYésus mú
zə cɨ nə bwo nə:́ «*Muud micúndə́ mə́
dʉ nəḿə́ bwəma nə mpyóŋ njɨ nyəd́ɨ ́
kwáádə,́ nə nyəd́ɨ ́ məẃɔŋ́gɔd́, nə nyəd́ɨ ́
njɔẃ búúdʉd.» 5Nyə a shígɛ ́ bə nə ŋkul
sá tɔɔ *shimbá cínɔŋg nyəd́ɨ ́ kwáádə,́ njɨ
baalɛ ́ mímbəl̂ nyə́ a kɛɛl məbwə,̂ cʉg
myá. 6Amú bul káam nda búúd bwə́ á bə
kú *búgʉla nyə nə.́ Nə́ ndɛɛ ́ a mú cɔ̧,́ ŋgə
kə məḱwáádə́ mɛŝh mâ faan dɔɔŋgʉ́d kə
ŋgə yə buud minjɨɨ́ǵʉ́lá.
Yésus mə́ lwâm ompwíín wûm nə óbá

(Mat 9.35; 10.1, 5-14; Luk 9.1-6)
7 Ja ísâ ínɨ í mə́ cɔ̧́ yí, Yésus mú jɔŵ

*ómpwíín wûm nə óbá bɛ,́ a mú zə ŋgə
lwâm bwo óbá óbá. A shîn yə bwo ŋkul
á dʉ́lə yîl búúd bɔẃ-bɔŵ míshíshim. 8A
báásʉlə bwo nə:́ «Ja bɨ ́ mə́ kə́ yí, bɨ kú
ŋwa íbadʉga í njɔɔnd, ka njɨ wagatîg. Bɨ
kú ŋwa bʉlɛd́, tɔɔ baamʉtálá. Bɨ kú kə
nə *mwaanɛ.̂ 9Bɨ ́ bwáád osílʉ́faas! Njɨ bɨ
kú bwáád íshimí íbá.» 10A mú nyiŋgə cɨ
nə bwo nə:́ «Ja bɨ ́ mə́ jé wúl ŋgwəĺa dɨ ́
yí, bɨ ɔ́ ji njɔẃ bɨ ́ ámə nyíi yííd, kə jé
jwɔŵ bɨ ́ mə́ bá lɔ̧ yí. 11Búúd bwə́ ká bá
bə kú ləǵ bɨ ́ gúl kʉ́lʉ́d, bwə́ kú cɛɛl gwág
sâ bɨ ́mə́ jááw bwo yí, bɨ ́ɔ bá wú cínɔŋgʉ́,
bɨ ́ kudə fumbyá í ámə nada bɨ ́ məḱuú
dɨ ́ yí.¶¶ Sɔɔ́ĺʉ́gʉ́ wɔɔŋgʉ̂ í lwágʉlə bwo
nə́ bwə́ mə́ byaagʉlə.» 12Nə́ ndɛɛ ́ omp-
wíín bɛ ́ bwə́ mú zə kə, kə ŋgə cúndə nə́
buud bwə́ cɛńdʉ́g mítəd́ʉ́gá. 13 gBwə́ mú

nəḿə́ yîl buud zhwog məj́amb mə́ á ŋgə
ntágʉlə bwo má. Bwə́ gwáágʉlə zhwog
mímbəl̂ məwúdə, ŋgə lwag myo.

Shwɨy mə́ Yuánɛs Nduu-buud
(Mat 14.1-12; Luk 9.7-9; 3.19-20)

14 hNjwú-buud Herod mú gwág jínə́
mə́ Yésus ŋgə́ jag bul jwɔ,̧ bɔɔ́ĺʉ́gá búúd
bwə́ á ŋgə cɨ nə:́ «Yuánɛs Nduu-buud mə́
gwûm, sâ jɔɔŋg wə́ á músə́ nə mpífə́ á
ŋgə́ sá *məshimbá ntʉ́nɨ nɨ.» 15 iBɔɔ́ĺʉ́gá
nə:́ «Jísə Eli.» Bɔɔ́ĺʉ́gá nə:́ «Jísə Zɛmbî
ŋgwɔĺ *múúd micúndə́ yé, nda bɔɔŋg ɔ́
ayág.»

16 Ja Herod nyə á gwág ntɔ́ yí, nyə
nə:́ «Yuánɛs Nduu-buud mə́ á cígə cʉ́ŋ
wə́ ɛńɛ! A mə́ gwûm shwóŋʉd!» 17 jNəcé
Herod nyəmɛf́wó nyə a ŋwa Herodyâd,
mudá mə́ mínyɔŋʉ̂ yé Fílíp, bâ. Ləśʉ́
wɔɔŋg wə́ í á sá nə́ Herod lwámʉ́g
buud kə bii Yuánɛs, wɔɔ́lə nyə məŋkəda,
kə wá nyə mímbwugʉd. 18Nəcé Yuánɛs
Nduu-buud nyə á jum Herod nə:́ «Wo
ajəĺáyɛ ́ nə ŋwa mudá mə́ mínyɔŋʉ̂ woó
nə́ wo bâ!» 19Herodyâd nyə á ka dʉ fʉm
Yuánɛs, a mú dʉ sɔ̧́ məźhɨɨ ́ nə́ a gwú nyə.
Njɨ, yuug jé í á shígɛ ́ bánda 20nəcé Herod
nyə á dʉ mpu nə́ Yuánɛs jɨ tʉ́təlí muud
mísh mə́ Zɛmbî dɨ,̂ a njúl muud Zɛmbî,
nyə á ka dʉ gwɔ̧ɔ̧́ nyə. Sâ jɔɔŋg wə́ nyə á
dʉ kɛɛm nyə yí. Nə́ ndɛɛ,́ tɛɛm bə nə́ iciyá
í Yuánɛs í á dʉ shul nyə lámʉ́d, nyə á
yida nəḿə́ dʉ gwágʉlə nyə nə məshusʉg.

21Nə́ ndɛɛ,́ Herodyâd nyə á zə dʉ́g
zhɨɨ́ ́ mə́ gwú Yuánɛs jwɔŵ Herod nyə
a təl̂ zaŋ byélé dɛ ́ yí. Herod nyə a jɔŵ
milúlúú myâ lɔɔm nə myâ izɨmbɨ, a jɔŵ
nəḿə́ otɔẃe ɔ́ shwóg wâ Galilê. 22 Í á ka
bə, Herod bəńɔŋ̂ buud bɔɔŋgʉ́ bwə́ njúl
shí, shilə mə́ Herodyâd mú nyíi cínɔŋg,

¶¶6:11 Ja Oyúdɛn bwə́ á dʉ kudə fumbyâ məḱuú dɨ ́ yí, bwə́ á dʉ lwágʉlə nə,́ kʉ́kʉ́l
shí bwə́ ámə təl̂ məḱuú máŋ yí, bwə́ mə́ kâl gwo nə buud bɨ ́ cínɔŋg wá nə́ bwə́ músə
sâ nyɛɛ.́
e6:3 Yuá 6.42 f6:4 Yuá 4.44 g6:13 Zhk 5.14 h6:14 8.28
i6:15 Luk 7.16 j6:17 Ləv 18.16; 20.21; Luk 3.19-20

tɛɛ́d́ sáágʉ́lə cwánʉ́d. Kuú zâŋ yé mú zə
bul nywa Herod bəńɔŋ̂ buud ɔńɨ míshʉ́d.
Kə jé Njwú-buud nyə á cɨ nə nyə nə:́
«Jaawʉ́g mə sâ jɛŝh wó cɛɛ́ĺ yí, mə é
fáágʉlə wo gwo.» 23 kA mú kaag nyə
fwámɛ́ kaag nə:́ «Tɛɛm bə nə wó jɨɨ məma
mpál á faan dâm, mə é fáágʉlə wo gwo.»
24 Shilə nɨ kú fwo bɛşa, a mú wɔɔ́ś tɔɔ́ń,
kə jí nyɔɔ́ŋ́gʉ̂ nə:́ «Mə gwáámbʉ́g jɨ?́»
Nyɔɔŋgʉ́ mú bɛşa nə nyə nə:́ «Gwáám-
bʉ́g lúu mə́ Yuánɛs Nduu-buud!» 25Amú
lɛɛl ntâg jéél nyiŋgə kə jé wə́ Herod, kə cɨ
nə nyə nə:́ «Mə́ jɨɨ nə́ wo yəǵ mə lúú mə́
Yuánɛs Nduu-buud yáásəd́ wa kɨḱɨdɨǵa.»
26Ŋgwóómbʉ́lú nɨ mú shul Njwú-buud
lámʉ́d. Njɨ nda nyə á bwey kɛɛn ŋkaanə́
mísh mə́ ójóŋ dɨ ́ nə,́ nyə a shígɛ ́ nywá
nyiŋgə ban nə́ nyə ayəýɛ ́ nyə sâ nyə́
ámə gwáámb yí. 27Nəḿə́ cé nə cé, a mú
kənd ŋgwɔĺʉ́gá zɨmbɨ nə:́ «Zaá mə nə lúú
mə́ Yuánɛs Nduu-buud!» Muud wɔɔŋgʉ̂
mú kə cígə Yuánɛs cʉ́ŋ. 28A mú zə nə
lúú yáásəd́, zə yə shilə nɨ. Shilə nɨ mú
kə nə wo, kə cwámbʉlə nyɔɔ́ŋ́gʉ̂. 29Nə́
ndɛɛ ́ *ompwíín ɔ́ Yuánɛs bwə́ mú gwág
sɔɔ́ĺʉ́gʉ́ wɔɔŋgʉ̂. Bwə́ mú kə ŋkɛn̂y kug
nyúul mə́ Yuánɛs kə wá shwóŋʉd.

Yésus mə yə́ búúd idʉ̂w
(Mat 14.13-21; Luk 9.10-17; Yuá 6.1-15)

30 lJa *búúd ɔ́ lwámá ɔ́ Yésus bwə́ á ny-
iŋgə yí, bwə́ á zə bwiiŋg Yésus sâ jɛŝh
bwə́ á kə ŋgə sá yí, nə sâ bwə́ á ŋgə
jɨɨ́ǵʉli buud yí. 31Yésus mú cɨ nə bwo
nə:́ «Zəgá, shé kəǵ kʉ́l búúd bwə́ cúgɛ ́ yí
ŋwá ná kə woga.» Nyə á cɨ ntɔ́ nəcé buud
bwə́ á bə cínɔŋg ŋkí bulya, bɔɔ́ĺ ɔ́ ŋgə́ kə,
bɔɔ́ĺ ɔ́ ŋgə́ nyiŋgə, mbií á nə́ bəńɔŋ̂ omp-
wíín bɛ ́ bwə́ á shígɛ ́ bə nə fwála nə́ bwə́
dəǵ. 32 mBwə́ á ka kəwa byɔɔ́ĺʉ́d, kyey
nə́ bwə́ kə́ ji bwəḿɛf́wó bugád kʉ́l búúd
bwə́ cúgɛ ́ yí. 33Njɨ buud ŋkí bulya bwə́

á dʉ́g bwə́ ŋgə́ kə byɔɔ́ĺʉ́d, bwə́ mú yag
bwo. Buud bwə́ á ka ŋgə wu míŋgwəĺa
myɛŝh dɨ,́ ŋgə kə nə mikʉ́lə,́ kə́ sámb Yé-
sus bəńɔŋ̂ ompwíín bɛ ́ shwóg kə tɛɛ́d́ jê.

34 nJa bwə́ mə́ shulə byɔɔ́ĺ dɨ ́ yí, a mú
dʉ́g məŋ́kúmbə mə búúd məńɨ, a mú
gwág bwo cɛy lámʉ́d nəcé bwə́ á bə nda
sɔɔnz íncwəmbɛ í cúgɛ ́ nə mbaagʉlə yí.
Ntɔ́ a mú ŋgə jɨɨ́ǵʉli bwo isâ ŋkí bulya.
35Nda kugʉ́ í á ka jé nə,́ ompwíín bwə́
mú kə cɨ nə nyə nə:́ «Sə́ bʉ́sə wa bugád,
kugʉ́ nəḿə́ ɔǵa. 36Bɨd́ʉ́g búúd ɔǵa, bwə́
kəǵ íbaafə́ nə məḱwáádə́ məśə́ wa kúnə-́
kúnə má, kə kusə sâ mə́ də.̂» 37Yésus mú
cɨ nə bwo nə:́ «Bɨmɛf́wó yəǵá bwo sâ mə́
də.̂» Bwə́ mú jí nyə nə:́ «Sə́ é sá ntʉdɛlɛ ̂ nə́
sə́ kúsəg ibʉlɛd́ kwaga nə buud ɔǵa? Í jɨɨ ́
ódanarî§§ mitəd mímbá!» 38A mú jí bwo
nə:́ «Bɨ bʉ́sə nə ibʉlɛd́ ínɛý? Kəgá dʉ́g!»
Bwə́ mú kə lɔ̧.̂ Bwə́ mú zə jaaw nyə nə:́
«Sə́ bʉ́sə nə ibʉlɛd́ itɔɔ́n, nə oshú óbá.»

39Yésus mú cɨ nə bwo nə́ bwə́ jílʉg
buud shí ikínda ikínda ákánda dɨ.̂ 40Bwə́
mú zə ji shí ikínda ikínda, bíl íkínda nə
buud təd, bíl nə buud məwûm mət́ɔɔ́n.
41 Ja búúd bwə́ mə́ shîn ji shí yí, Yésus
mú ka ŋwa íbʉlɛd́ itɔɔ́n nə oshú óbá ɔńɨ,
a bʉ̂n mísh gwɔŵ, yə Zɛmbî akíba. A mú
fɛŷ íbʉlɛd́, yə ómpwíín bɛ.́ Bwə́ mú kaaw
búúd. A mú nəḿə́ kaaw oshû mbií ŋg-
wúd. 42Buud bɛŝh bwə́ mú də, jílə, idʉ̂w
lʉ́g. 43 oOmpwíín bwə́ mú sɛɛŋg íkʉ́l í
bʉlɛd́ nə ikʉ́l í óshû í á lʉ́g yí, byɛŝh í á
lwánd məb́wumúwûm nə məb́á. 44Buud
bwə́ á də ibʉlɛd́ byɔɔŋg wá, bwə́ á bə
budûm otɔɔ́śhin otɔɔ́n.

Yésus mə́ kyey məj́úwó dɨ ́ gwɔŵ
(Mat 14.22-33; Yuá 6.16-21)

45Nəḿə́ njɨ í á shîn yí, Yésus nə *om-
pwíín bɛ ́ nə́ bwə́ kəẃag byɔɔ́ĺʉ́d, bwə́
lɨɨ́ńág kə nyə shwóg Bɛtʉsayída, mâŋ

§§6:37 danarî: Danarî ŋgwúd í á dʉ kwaga nə myəńa myâ ŋkúmba jwɔŵ.
k6:23 Est 5.3, 6; 7.2 l6:30 Luk 6.13; 10.17 m6:32 8.1-10 n6:34 Zhe 10.21;
Eze 34.5; Zak 10.2; Mat 9.36; 14.14; 15.32; Mak 8.2 o6:43 2Oj 4.43-44

faŋwíny tɛ ́ nyə é ŋgə fwo bɨd́ zhwog
buud bwə́ á bə ɔńɨ yí. 46 pYésus mú shîn
bɨd́ búúd, a músə bád mbʉ́ŋʉ́d nə́ a kə́
jəgʉla nə Zɛmbî. 47Bulú mú zə yínd,
kwey nə́ byɔɔ́ĺ mú tâm mâŋ, nyɛ mə́ lʉ́g
cíndú nyəmɛ.́ 48 qNyə á ka dʉ́g nə́ júgə í
ŋgə bə ompwíín cúŋ nə cúŋ, nəcé ŋkwɔ̧́
nyə á ŋgə yida wú kɔɔ́ḿb bwə́ á ŋgə kə
yí. Ŋgɛɛ míŋgwûm mí kúwo mí ashúsh-
wóógʉ́ dɨ, a músə zə bɛ̧ bwo, a ŋgə́ kyey
nə məkuú məj́úwó dɨ ́ gwɔŵ. Nyə á ka
sá nda a cɔ̧́ bwo. 49 rJa bâŋ bwə́ mə́ dʉ́g
a ŋgə́ kyey nə məkuú məj́úwó dɨ ́ gwɔŵ
yí, bwə́ mə́ təd́ʉga nə́ jísə *jîm, bwə́ mú
bwú óŋkwiimbyê. 50Nəcé bɛŝh bwə́ a
dʉ́g nyə, iŋkuŋkúúnd í mú bii bɛŝh. Yé-
sus mú lɛɛl cɨ nə bwo nə:́ «Səlʉgá milâm
shí. Mə wə́ ɛńɛ, kúgá fúndə!» 51 sA mú
kə kəwa byɔɔ́ĺʉ́d, kwey bwo, ŋkwɔ̧́ mú
ntâg shîn. Bwə́ mú káam mbií á nə́ fʉg
dʉ jímb lúúd. 52 tBwə́ á bul káam nəcé
bwə́ á shígɛ ́ fwo mpu gwág mbií múúd
mə Yésus. Sâ jɔɔŋgʉ̂ ɔ í á sá nə́ bwə́ kú
wámbʉlə sâ nyə á cɛɛl jɨɨ́ǵʉli bwo ja nyə
á sá nə́ ibʉlɛd́ í búlyag yí. Bwə́ á bə ná
ŋkí jilə milúu.
Yésus mə́ lwag mímbəl̂ Genezarɛt̂

(Mat 14.34-36)
53Bwə́ mə́ shîn lɨɨ́ńa mâŋ, bwə́ mú

jé lɔɔm á Genezarɛt̂, bwə́ mú səl byɔɔ́l.
54Nəḿə́ shuləĺə bwə́ á shulə byɔɔ́ĺʉ́d yí,
buud bwə́ mú yag Yésus. 55Bwə́ mú kə
nə mikʉ́lə́ kə ŋgə báŋgʉla shí nyɔɔŋg
nyɛŝh dɨ.̂ Bwə́ mú ŋgə́ ŋkɛn̂y mimbəl̂
ítaŋʉ́d, ŋgə kə nə myo kʉ́l jɛŝh bwə́ á
ŋgə gwág nə́ Yésus jisə yí. 56 uYésus mú
ŋgə kyey məḱwáádə́ nə míŋgwəĺa, tɔɔ
íbaafə.́ Buud bwə́ mú ŋgə kə bwɨɨ́ǵ mim-
bəl̂ myáŋ mímbaadəd́, íkʉ́l nyə é ŋgə cɔ̧́
yí. Bwə́ mú ŋgə tɛɛ́ǵ nyə məbwə̂ nə́ a

bɨd́ʉ́g nə́ bwə́ jísɔẃʉ́g ŋgə kúnya njɨ nə
*mbwaag káándə́ yé. Bɔɔŋg bwə́ á ŋgə
kúnya nə nyə wá bwə́ mú ŋgə yâl.

Ofarizyɛŋ̂ nə ijâm nə ijag
(Mat 15.1-9)

7 *Ofarizyɛŋ̂ nə bɔɔ́ĺʉ́gá *Oyɨɨ́ǵʉli ɔ́
məćɛɛ̧ ̧ bwə́ á wú Yurʉ́səlɛm, kə wə́

Yésus. 2 vBwə́ mú zə dʉ́g nə́ bɔɔ́ĺʉ́gá *óm-
pwíín bɛ ́ bwə́ á dʉ də idʉ̂w məbwə̂ nə
məbwam. Ntɔ́ jɨ nə́ bwə́ á shígɛ ́ dʉ gusa
mwo mbii məćum mə́ *Oyúdɛn mə́ ŋgə́
jɨɨ́ǵʉ́lí yí. 3 Í njúl nə́ Ofarizyɛŋ̂ nəḿə́ nda
Oyúdɛn bɛŝh bwə́ á shígɛ ́ dʉ də, bwə́
kú fwo mpu gusa məbwə,̂ nəcé bwə́ á
dʉ yáág nə məcum ímpáámbə́ í á lʉ́gə
má. 4 Ja bwə́ nyíŋgə́ míkus dɨ ́ yí, bwə́
cúgɛ ́ nə ŋkul də kú fwo gusa. Bwə́ á dʉ
nəḿə́ baagʉlə bílʉ́gá íjâm nə ijag nda
dʉ́lə gusa íbálá nə mikáágə́ nə iwɔŋ́gɔ.́

5 Ja Ofarizyɛŋ̂ nə Oyɨɨ́ǵʉli ɔ́ məćɛɛ̧ ̧ bwə́
á dʉ́g ntʉ́nɨ yí, bwə́ mú cɨ nə Yésus nə:́
«Ompwíín bwó bâŋ bwə́ aŋgɛ ̂ nə baagʉlə
məcum mə́ ímpáámbə,́ bwə́ ŋgə də kú
gusa məb́wə.̂ Jɨ ́ í sá ntɔ?́» 6 wYésus mú
bɛşa bwo nə:́ «Izayí nyə á bə nə ŋkaam
ja nyə á cúndə shú dʉ́n, bɨ ́ buud ɔ məḱəŋ́
mbii wúsə́ cilyá yí, nə:́
Kúl búúd ga í ŋgə gúmal mə njɨ mímpu

dɨ,́
milâm myáŋ mí njúl shwóg-shwóg nə

mə.
7Wáŋ ŋgəĺə ságʉsə bwə́ ŋgə́ ságʉsə mə

yí wúsə ntɔ́ ŋgwas.
Bwə́ ŋgə yida jɨɨ́ǵʉli buud minjɨɨ́ǵʉ́lá

myâ məmpəńdí mə́ búúd.»
8Yésus mú kwádʉlə nə:́ «Bɨ ́ mə́ myaas

məćɛɛ̧ ̧ mə́ Zɛmbî, yida nywɨɨ́ĺya nə
məćum mʉ́n.» 9A kwo nəḿə́ cɨ nə:́
«Bɨ mə mpú dʉ ntɔ̧ mpəńdí mə́ Zɛmbî
nə́ bɨ mə́ yida baagʉlə məcum mʉ́n.

p6:46 Luk 5.16 q6:48 Zhb 9.8; Luk 24.28 r6:49 Luk 24.37 s6:51 4.39
t6:52 8.16-18; Mat 16.7-9 u6:56 Mat 9.20; Mis 5.15
v7:2 Mat 23.25; Luk 11.38-39; Kol 2.21-22 w7:6 Iza 29.13

10 xMoyîz nyə á cɨ nə:́ “Gúmálʉ́g sɔɔ́ŋ́gʉ́
wô nə nyɔɔŋgʉ́ wô.” A nyiŋgə́ nəḿə́
cɨ nə:́ “Múúd mə ká lweem sɔɔ́ŋ́gʉ́ yé
ŋkí nyɔɔŋgʉ́ yé, bwə́ jəlá nə gwú múúd
wɔɔŋgʉ̂.”

11 «Njɨ bɨ bâŋ bɨ ́ ŋgə cɨ nə:́ “Múúd mə
ká jaaw sɔɔ́ŋ́gʉ́ ŋkí nyɔɔŋgʉ́ nə:́ ‘Sâ mə
ámə nywá kwíínd wo nə ndɨ ́yí í músə ko-
rban (ntɔ́ mə́ kə́ nə́ ŋkɔw nyɔɔŋg í músə
məyəńa shú mə́ Zɛmbî),’” 12 bɨ kú cín-
dal múúd wɔɔŋg nə́ a sáág sâ shú mə́
sɔɔ́ŋ́gʉ́ ŋkí nyɔɔŋgʉ̂. 13Ŋgaá ntɔ́ jɨ nə́
bɨ ́ ŋgə sá nə́ Miləśʉ́ mí Zɛmbî mí bəǵ
ŋkʉ́ŋgʉ́g, məcum mʉ́n yidá mpu yáág?
Bɨ ŋgə́ nəḿə́ nyiŋgə sá bíl zhwog isâ í
abʉ́bɔŵ!»
Isâ í dʉ wá múúd məlwaagʉwo yí

(Mat 15.10-20)
14Yésus músə ka kwo yid, lésha nə

buud bwə́ á bə cínɔŋgʉ́ áncuncuma wá,
nyə nə bwo nə:́ «Bɨ bɛŝh bɛńyʉ́gá məl-
wə,̂ mpu gwágʉlə. 15 ySâ í dʉ́ wú tɔɔ́ń,
nyíi múúd nyúúlʉ́d yí, gwə́ dɨ ́ í dʉ́ wá
múúd məlwaagʉwo mísh mə́ Zɛmbî dɨ;̂
njɨ byɔɔŋg í wú nyəd́ɨ ́ lámʉ́d yí, byó wə́
í dʉ́ wá nyə məlwaagʉwo. 16Muud jɨ ́ nə
məlwə̂ mə́ gwág yɛ,́ nyə mpu gwág.»

17Yésus mú lʉ́gə áncuncuma buud.
Bəńɔŋ̂ *ompwíín bɛ ́ bwə́ mú nyiŋgə kə
njɔẃ. Cínɔŋg bwə́ mú zə jí nyə nə́ a
fɛɛ́ĺʉ́g bwo kaanə́ wɔɔŋgʉ̂. 18A mú ka cɨ
nə bwo nə:́ «Ye bɨ bʉ́sə nəḿə́ kú mpu
gwág ísâ? Ye bɨ agwágɛ́ nə́ sâ jɛŝh í
wú tɔɔ́ń nyíi múúd nyúúlʉ́d yí, í cúgɛ ́
nə ŋkul wá nyə məlwaagʉwo mísh mə́
Zɛmbî dɨ.̂ 19Nəcé í ányííyɛ ́ nyə lámʉ́d. Í
yida kə nyə mwɔ̧̂ dɨ ́ nə́ ndɛɛ ́ í mú wɔɔ́ś kə
bɨɨ́d́.» (Ntɔ́ mə́ cɛɛl cɨ nə́ idʉ̂w í cúgɛ ́ nə
məlwaagʉwo mísh mə́ Zɛmbî dɨ.̂) 20Nyə
mú nyiŋgə cɨ nə:́ «Sâ í wɔɔ́ś wú múúd dɨ ́
yí, gwə́ wə́ í wá nyə məlwaagʉwo mísh
mə́ Zɛmbî dɨ.̂ 21 zNəcé lâm mə́ múúd dɨ ́
wə́ bɔẃ-bɔŵ mítəd́ʉ́gá mí dʉ zhu yɛ,́

nə jaŋga, nə júwo, nə məgwú mə búúd,
22nəminɔɔmb, nə yééshməb́ii, nə mbíya
lâm, nə məkəŋ́, nə asɨý-sɨŷ, nə zhíŋ, nə
*bwaasʉ́lə mpu, nə dʉ́lə ŋkɛn̂y nyúúl, nə
cʉg ímpwúfú. 23 Isâ ínɨ byɛŝh í wú lâm
mə́ múúd dɨ ́ cwû, byó wə́ í dʉ́ wá múúd
məlwaagʉwo mísh mə́ Zɛmbî dɨ.̂»

Mudá ikûl mə́ búgʉla Yésus
(Mat 15.21-28)

24Yésus músə wú na kʉ́l nɨɨd́. A músə
kə kɔɔ́ḿb shí á Tir. Wu, nyə mú kə nyíi
wúlʉ́gá njɔẃʉ́d, nyə ŋgə́ sɔ̧́ nə́ muud kú
mpu nə́ nyə ji cínɔŋg. Njɨ buud bwə́ mú
bəĺɛ nəḿə́ mpu. 25Kú nəḿə́ bwey, ŋg-
wɔĺʉ́gá múdá mú gwág nə́ Yésus mə́ jé
cínɔŋg. Mudá wɔɔŋgʉ́, bɔẃ-bɔŵ shíshim
í á bul bii shilə yé. Nyə á ka zə kʉl nyúul
Yésus dɨ ́ shí məkuú. 26Mudá wɔɔŋgʉ́ nyə
á bə shilə Ogʉrɛk̂, nyə a byɛl̂ lɔɔm á
Fenisî, shí á Sirî. Nyə á ka zə jəgʉla nə
Yésus nə́ a yílʉ́g shilə yé jamb. 27Yésus
mú cɨ nə nyə nə:́ «Fwog bɨd́ nə́ bwân ɔ́
njɔẃ bwə́ dəǵ nə́ ndɛɛ,́ jílə. Nəcé ŋwálə
ídʉ̂w í bwân ɔ́ njɔẃ, wusə yə ómpyə,̂ í
anywáyɛ.́» 28Njɨ mudá ɛńɛ mú zə bɛşa
nə nyə nə:́ «Ká, Cwámba, ompyə̂ bwə́ dʉ
nəḿə́ cwála məḿpulú mə́ dʉ́ kud tʉ́wʉli
bwán dɨ ́ shí má.» 29Ntɔ́ Yésus mú zə cɨ
nə nɛ́ nə:́ «Nda wo mə́ mpu bə nə zɛńy
nə,́ nyiŋgəǵ kə wódɨ ́ njɔẃ; məjamb mə́ á
ŋgə lwáfʉlə shilə wô má, mə́ mə́ wú nyə
nyúúlʉ́d.» 30Mudá wɔɔŋgʉ̂ mú nyiŋgə,
kə nyəd́ɨ ́ njɔẃ, kə kwey Mwân mbwúg
shí, məjamb mə́ mə́ wú nyə.

Yésus mə́ lwag akúməĺwə̂
31Mpʉ́sə na, Yésus mú wú ŋgwəĺa á

Tir, ciiŋgya Sidon. Nyə a lɨɨ́ńa mpál
shí á miŋgwəĺa wûm kə ŋgɛɛ mâŋ mə́
Galilê. 32Cínɔŋg bwə́ mú zə nyə nə ŋg-
wɔĺ akúməĺwə̂ a njúl nəḿə́ fífî. Bwə́ mú
jəgʉla nə Yésus nə́ a bəd́ʉg nyə məbwə.̂
33 aNtɔ́ Yésus mú zə ŋwa múúd ɛńɛ kə nə

x7:10 MmN 20.12; 21.17 y7:15 Mat 15.11 z7:21 Gal 5.19-21 a7:33 8.23

nyə kɔɔ́ḿb búúd bwə́ á shígɛ ́ bə yí. A mú
jil nyə inyinə́ məĺwəd́, a yîl. A sɛy məń-
tənd nyəd́ɨ ́ ínyinəd́ nə́ ndɛɛ ́ a cilə múúd
ɛńɛ júmʉ́d. 34Nə́ ndɛɛ ́ nyə mú yág gwɔẃ,
nyə səl fəm̂, nyə mú cɨ nə muud ɛńɛ nə:́
«Efata!» (Ntɔ́ mə́ kə́ nə́ «báŋʉ́g!») 35Cé nə
cé jɔɔŋgʉ́d, muud ɛńɛ məlwə̂ mə́ mú bâŋ,
tɛɛ́ḿbí í mú wú júmʉ́d. Nyə mú mpu ŋgə
lás. Yésus mú nyiŋgə nə nyə, zə kwey
búúd. 36 bNtɔ́ Yésus mú báásʉlə bwo nə́
bwə́ kú bwɛlɛ jaaw tɔɔ́ muud. Nyə á tɛɛm
báásʉlə bwo ntʉ́nɨ, í mú yida bə nda nyə
á ŋgə lwâm bwo nə́ bwə́ ŋgəǵ nə cúndə.
37 cBuud bɛŝh bwə́ mú bul bɨ,̂ bwə́ ŋgə́ cɨ
nə:́ «Isâ byɛŝh nyə́ ŋgə́ sá yí bísə ŋkí bul
nywa! Nyə́ bəĺɛ sá nə́ wəakúməĺwə̂ bwə́
gwágʉ́g, mifífí mí lásʉ́g!»

Yésus mə́ nyiŋgə yə búúd idʉ̂w
(Mat 15.32-39)

8 dMwɔŵ mɔɔŋgʉ̂ dɨ, áncuncuma
buud nyə á zə sɛɛŋgya kʉ́l Yésus

nyə á bə yí. Nda bwə́ á shígɛĺɛ ́ bə nə sâ
mə́ də̂ nə,́ Yésus mú jɔŵ *ómpwíín bɛ,́
nyə nə bwo nə́ 2 e«Mə ŋgə gwág buud
ɔǵa ŋkúŋkwóŋʉ́lə nəcé səńɔŋ̂ sə́ mə́ ji
mwɔŵ məĺɔɔ́l, ja gaad bwə́ cúgɛ ́ ná nə
sâ mə́ də.̂ 3Ŋkí mə́ nyiŋg bwo ntʉ́nɨ
zha nə́ bwə́ kəǵ bwəd́ɨ,́ bwə́ é kə tag nə
məntʉmbʉli zhɨɨ́d́, nəcé bɔɔ́ĺʉ́gá ŋkí
bulya bwə́ ŋgə gwaa zhu.» 4Ompwíín
bɛ́ bwə́ mú bɛşa nə nyə nə:́ «Sə́ é wɨɨ́l
bwo ntʉdɛlɛ ́ nə́ bwə́ jílə wa bugád?»
5Yésus mú jî bwo nə:́ «Bɨ bʉ́sə nə ibʉlɛd́
ínɛ?́» Bwə́ nə:́ «Zaŋgbá.» 6Yésus músə
ka cɨ nə́ buud bwə́ jíg shí. Nə́ ndɛɛ ́ a
músə ŋwa íbʉlɛd́ zaŋgbá byɔɔŋgʉ́, a
yə Zɛmbî akíba, a fɛŷ byo ikʉ́l ikʉ̂l,
yə ómpwíín bɛ ́ nə́ bwə́ kəǵ ŋgə kaaw,
bwə́ mú kə kaaw búúd. 7Bwə́ á bə nə
bʉ́baalɛ ́ íshúshú. Nyə mú ŋwa nəḿə,́ yə

Zɛmbî akíba. Nyə nə ompwíín bɛ ́ nə́
bwə́ kááwʉg nəḿə́ byo. 8Buud bwə́ mú
də nə́ ndɛɛ,́ jílə. Zhwog ikʉ́l í mú lʉ́g tâŋ
məkúdə́ zaŋgbá. 9 Í njúl nə́ buud bwə́
á jee bə otɔɔ́śhin onɔ̧.̂ Yésus mú nyiŋg
búúd nə́ bwə́ kág ŋgə kə. 10Nyə shwal
kəwa byɔɔ́ĺʉ́d, bəńɔŋ̂ ompwíín bɛ ́ bwə́
mú kə shí á Dalmanuta.
Ofarizyɛŋ̂ bwə́ jɨɨ dʉ́g sâ mímbʉ́gú
(Mat 12.38-39; 16.1-4; Luk 11.16, 29)
11 fJa bwə́ mə́ kə jé wu yí, *Ofarizyɛŋ̂

bwə́ mú zə shúsə Yésus nə minjígá mí
məb́wəb́ʉ́lán, bwə́ zə jí nyə nə́ a lwóg
bwo dúl *shimbá í ŋgə́ zhu gwɔŵ. 12Yé-
sus mú səl fəm̂ nə mətag mə́ nyúul. Nyə
nə bwo nə:́ «Nəcé jɨ ́ bɨ ́ kala buud ga bɨ ́
ŋgə cɛɛ́ĺ dʉ́g shimbá yí? Bʉ́bəĺɛ,́ mə́ jaaw
bɨ ́ nə,́ kala búúd ga í ábʉ́lɛ ́ bwɛlɛ dʉ́g
tɔɔ sâ!» 13A mú béégya nə bwo, kwo
kə kəwa byɔɔ́ĺʉ́d nə́ a lɨɨ́ńa, kə cíndú
faŋwíny.

Ompwíín bʉ́sə nə jág
(Mat 16.5-12; Luk 12.1)

14 *Ompwíín bwə́ á ka wusa ŋwaálə
íbʉlɛd́ ja bəńɔŋ́ bwə́ á kəwa byɔɔ́ĺ dɨ ́ yí,
bwə́ á bə nə njɨ ŋgwúd. 15 gYésus mú
báásʉlə bwo nə:́ «Jigá ncə̂ nə *Ofarizyɛŋ̂
*ləvur wáŋ, tɔɔ yé mə́ Herod». 16 hBwə́
mú ŋgə nyímbʉla bwəḿɛ ́ nə bwəḿɛ ́ nə:́
«A lás ntʉ́nɨ nəcé sə́ cugɛ ́ nə ibʉlɛd́.»
17Yésus múmpu sâ bwə́ á ŋgə́ cɨ yí. A mú
jí bwo nə:́ «Nəcé jɨ ́ təd́ʉ́gá wúsə́ bɨ ́ njɨ nə́
bɨ shígɛ ́ ŋwa íbʉlɛd́ yí? Jɨ ́ bɨ ́mə́ cá gwág
ntʉ́nɨ yí? Kú wámbʉlə ísâ! Bɨ anyíŋgəýɛ ́
ná bə nə fʉg ɨɨ?́ 18 iBɨ bʉ́sə nə mísh, njɨ
bɨ kú dʉ́g ɨɨ?́ Bɨ bʉ́sə nə məlwə,̂ njɨ bɨ
kú gwág ɨɨ?́ 19Bɨ anyíŋgəýɛ ́ ná təd́ʉga
ja mə́ á fɛŷ ibʉlɛd́ itɔɔ́n buud otɔɔ́śhin
ótɔɔ́n də yí? Bɨ á lwándʉlə məb́wumú

b7:36 Mat 8.4; 9.30-31; 12.16; Mak 1.44-45; 5.43; 9.9; Luk 5.14-15; 8.56

məńɛý nə ikʉ́l bɨ ́ á lʉ́g nə ndɨ ́ yí?» Bwə́
nə:́ «Wûm nə məb́á.» 20 jNyə nə:́ «Ja mə́ á
fɛŷ ibʉlɛd́ zaŋgbá buud otɔɔ́śhin onɔ̧̂ də
yí, bɨ á lwándʉlə məkúdə́ məńɛý nə ikʉ́l
bɨ ́ á lʉ́g nə ndɨ ́ yí?» Bwə́ nə:́ «Zaŋgbá.»
21Yésus mú cɨ nə bwo nə:́ «Ká jɨ ́ bɨ ́ mə́
cá gwág yí?»

Yésus mə́ lwag áncím-ncîm
22Ntɔ́ bwə́ mú kə jé Bɛtʉsayída. Buud

bwə́ mú zə nyə nə ancím-ncîm, zə
tɛɛ́ǵ Yésus məbwə̂ nə́ á kúnyág nə nɛ.́
23 kYésus mú zə bii áncím-ncîm wɔɔŋgʉ̂
mbwəd́, wú nə nɛ́ kwáádə.́ Kʉ́l bá bwə́ á
kə yí, nyə á ŋwa məntənd, bwiid múúd
ɛńɛ míshʉ́d, a bəd nyə məbwə.̂ A mú jí
nyə nə:́ «Ye wo ŋgə ŋwá dʉ́g?» 24Ancím-
ncîm mú bɛn̂y mísh, nyə nə:́ «Mə ŋgə
dʉ́g buud. Bʉ́sə nda ilɨɨ́,́ njɨ í ŋgə jaand.»
25Yésus mú nyiŋgə kwo kɛɛl múúd ɛńɛ
məbwə̂ míshʉ́d. Nyə mú yâl. Nyə mpu
dʉ́g ísâ byɛŝh nə́ ŋgəŋ́. 26Yésus mú cɨ nə
nyə nə:́ «Nyiŋgəǵ, wo kəǵ bɨd́ɨ;́ wo kú ny-
iŋgə kə kwáádə́ nɨɨd́.»

Yésus jisə Mesî
(Mat 16.13-20; Luk 9.18-21)

27Yésus bəńɔŋ̂ *ompwíín bɛ ́ bwə́ músə
cɔ̧́ na, kə ŋgɛɛ məḱwáádə́ mâ Sezarê mə
Fílíp. A mú ŋgə jí ómpwíín bɛ ́ nûŋ zhɨɨ́d́
nə:́ «Buud bwə́ ŋgə cɨ nə́ mə jisə zə?́»
28 lBwə́ mú bɛşa nə nyə nə:́ «Bɔɔ́ĺʉ́gá
búúd bwə́ ŋgə cɨ nə́ wo jisə Yuánɛs Nduu-
buud, bɔɔ́ĺ nə́ wo jisə Eli, bɔɔ́ĺʉ́gá bwə́
ŋgə́ nəḿə́ cɨ nə́ wo jisə ŋgwɔĺ *múúd
micúndə.́» 29 mA mú nyiŋgə jí bwo nə:́
«Ká bɨ bâŋ ŋgə cɨ nə́ mə jisə zə?́» Pyɛr̂
músə bɛşa nə nyə nə:́ «Wo jisə *Krîst.*»
30 nNə́ ndɛɛ,́ a mú báásʉlə bwo nə́ ci bwə́
kú bwɛlɛ jaaw múúd sâ á jísə́ yí.

Yésus mə́ bá yə, a nyiŋgə gwûm
(Mat 16.21-28; Luk 9.22-27)

31 oA mú ka tɛɛ́d́ jɨɨ́ǵʉ́lílə bwo nə:́ «Í
jɨɨ shú mə́ *Mwân mə Múúd nə́ ocúmbá
buud wâ lɔɔm nə milúlúú myâ ofada nə
*Oyɨɨ́ǵʉli ɔ́ məćɛɛ̧ ̧ bwə́ kəǵ jág jugʉshi
nyə, bwə́ kudʉwa nyə, bwə́ gwú ntâg
nyə. Njɨ a bá gwûm shwoŋ dɨ ́ mpʉ́sə
mwɔẃ məĺɔɔ́l.» 32Nyə á jaaw bwo gwo
nə́ kpwɔɔ.́ Pyɛr̂ músə kə nə nyə koogʉ́, kə
lás nə nyə. 33Yésus músə yid, dʉ́g *óm-
pwíín bɛ,́ a mú ŋkáánd nə Pyɛr̂ nə:́ «Wúg
mə na, *Sátan! Mitəd́ʉ́gá myô mí cúgɛ́
mítəd́ʉ́gá mí Zɛmbî, mísə njɨ mitəd́ʉ́gá
myâ buud.»

34 pA mú ka jɔŵ ncúlyá buud bwə́ á
bə cínɔŋg wá bəńɔŋ̂ ompwíín bɛ,́ nyə
nə bwo nə:́ «Ŋkí muud mə́ cɛɛl bɛ̧ mə,
a bəǵ kú jagʉlə nyəḿɛf́wó; a ŋkɛńyʉ́g
kwolós jé, a bɛ̧ mə. 35Nəcé, múúd mə ká
kaambʉlə nə cʉg jé, a yida jímbal gwo.
Nyɔɔŋg mə jímbál cʉg jé nəcé mə nə shú
Jɔj̧ɔ̧ Kɛɛ́ĺ yɛ,́ a faam. 36Ŋkí muud mə́ bii
məb́ii mɛŝh mâ shí ga nə́ ndɛɛ ́ *shíshim
yé jímb, wáyɛ́ mfíí nyə́ é bə nə ndɨ ́
cínɔŋg yí? 37Muud jɨ nə ŋkul wá jɨ ́ shú
nə́ a nyíŋgəg bii shíshim yé? 38 qMpugá
nə́ muud mə bá gwág mə shwôn, gwág
íciyá byâm shwôn kala búúd á mitəd́ʉ́gá
olɨĺɨŋgɨ ̂ í ŋgə́ sá məbɔŵ ga dɨ ́ yɛ,́ Mwân
mə Múúd mə bá nəḿə́ gwág nyə shwôn
ja á bá zə a ŋgə́ ŋkənʉwaməŋkənʉwamə
Sɔɔ́ŋ́gʉ́ yé, bəńɔŋ̂ mifééshá mí wəéŋgəles
yí.»

9 rA mú nyiŋgə cɨ nə bwo nə:́ «Bʉ́bəĺɛ ́
mə́ jaaw bɨ ́ nə,́ bɔɔ́ĺ búúd bʉ́sə́ wa

ɔǵa, bwə́ abʉ́lɛ ́ bwɛlɛ yə, bwə́ kú fwo dʉ́g
Faan mə́ Zɛmbî mə́ wɔɔ́ś nə ŋkul.»

*8:29 Krîst: Krîst mə kə́ nə «kwiidye buud Zɛmbî nyə á kaag yɛ.́»
j8:20 8.8-9 k8:23 7.33; Yuá 9.6 l8:28 6.14-15; 9.11-13; Luk 7.16
m8:29 Mat 16.16 n8:30 9.9 o8:31 9.30-32; 10.32-34
p8:34 Mat 10.38-39; Luk 14.27; 17.33; Yuá 12.25; 1Pr 2.21
q8:38 Mat 10.33; Luk 12.9 r9:1 Mat 16.28

Yésus mə lwóyá mílwanə́ myɛ ́
(Mat 17.1-13; Luk 9.28-36)

2Mpʉ́sə mwɔŵ məśaman, Yésus mú
ŋwa Pyɛr̂ nə Zhâk bá Yuánɛs. A mú wú
nə bwo búúd dɨ,́ bwə́ kə bád wúl məma
mbʉ́ŋʉ́d, njɨ bəńɔŋ́ kú nə ŋgwɔĺ múud.
Nyúúl nyɛ ́ mú shwɔ̧ɔ́ļa bwo míshʉ́d,
3mikáándə́ myɛ́ mí mú ŋgə jág bul faan
nə mbii məf́umə mâ nə,́ tɔɔ muud cúgɛ́
nə ŋkul gusa míkáándə́ nə́ ndɛɛ ́ mí fumə
ntɔ.́ 4Cínɔŋgʉ́, Moyîz bá Eli bwə́ mú
wɔɔ́ś, zə ŋgə́ lésha nə Yésus. 5Pyɛr̂ músə
ka cɨ nə Yésus nə:́ «*Rabi, nywaálə ŋgəĺə
ji wa. Sə́ shúməgá məbanda məlɔɔ́l, ŋg-
wúd shú dwô, dúl shú mə́ Moyîz, dúlʉ́gá
shú mə́ Eli.» 6Pyɛr̂ nyə a shígɛ ́ mpu sâ
á cɨǵ yí, nəcé bəńɔŋ̂ bɔɔ́ĺʉ́gá *ómpwíín
bwə́ á bul gwág ifwaas nda bwə́ nyɛ.̂
7 sSeegya njɨ gúndə́ í mə́ zə búdal bɛŝh.
Bwə́ mú gwág kəĺ í ŋgə́ wú gúndə́ jɔɔŋg
dɨ ́nə:́ «Mwân waamə́ abábə wə́ ɛǵa. Ságá
nyə məgwág.» 8Ompwíín bwə́ mú ntâg
ŋgə yágʉwa, bwə́ kú ná dʉ́g tɔɔ muud
shús, njɨ bəńɔŋ̂ Yésus wə́ bwə́ á bə.

9 tJa bəńɔŋ́ bwə́ mə́ ka ŋgə shulə wú
mbʉ́ŋ dɨ ́ yí, a mú lás nə bwo nə:́ «Ci
bɨ kú jaaw múúd sâ bɨ ́ ámə dʉ́g yí, kə
wɔɔ́ś ja *Mwân mə Múúd mə bá gwûm
shwoŋ dɨ ̂yí.» 10Bwə́ mú baagʉlə cɨ nɨ, njɨ
bwə́ mú ŋgə nyímbʉla bwəḿɛ ́ nə bwəḿɛ ́
nə:́ «Gwúmʉ́lə məśhwoŋ dɨ ́ á ŋgə́ cɨ ga,
í kə́ nə́ jɨ?́» 11 uNə́ ndɛɛ ́ bwə́ músə jí nyə
nə:́ «Nəcé jɨ ́ *Oyɨɨ́ǵʉli ɔ́ məćɛɛ̧ ̧ bwə́ dʉ cɨ
nə́ í jɨɨ nə́ Eli fwóg tɛɛ́d́ zə yí?» 12A mú
bɛşa nə:́ «Jɨ ́ bəĺɛ bə ntɔ́ nə́ Eli mə́ jəlá
nə fwo zə, zə təl̂ ísâ byɛŝh ícé byáŋʉ́d.
Ká nəcé jɨ ́ jísə́ cilyá Kálaad Zɛmbî dɨ ́ nə́
bwə́ bá mpyêny Mwân mə Múud, bwə́
bul jugʉshi nyə yí? 13 vSâ ŋgwúdʉ́, mɛɛ
mə́ jaaw bɨ ́ nə́ Eli nyə a shí bwey zə.

Buud bwə́ á sá nyə mbií wɛŝh bwə́ á cɛɛl
yí, nəḿə́ nda jɨ ́ cilyá shú dɛ́ dɨ ́ nə.́»

Yésus mə́ yîl ŋgwɔĺ mwân jamb
(Mat 17.14-21; Luk 9.37-43)

14 Ja bwə́ mə́ kə wɔɔ́ś *ómpwíín dɨ ́ yí,
bwə́ mú kwey məŋ́kúmbə mə búúd mə́
mə́ lyɛ̧ bwo, bəńɔŋ̂ Oyɨɨ́ǵʉli ɔ́ məćɛɛ̧ ̧ bwə́
ŋgə́ sɛŋ́ʉsa məkəl̂. 15Njɨ məŋ́kúmbə mə
búúd məńɨ mə́ mə́ dʉ́g Yésus yí, bwə́
mú seegya, bwə́ mú ŋgə kə nə mikʉ́lə,́
kə ŋgə bəd́a nyə. 16Yésus mú jí ómp-
wíín bɛ ́ nə:́ «Jáyɛ ́ bɨńɔŋ́ buud ɔǵa ŋgə́
sɛŋ́ʉsa məkəl̂ nə ndɨ ̂ yí?» 17Na zhwog
buud ɛńɛ dɨ,́ ŋgwɔĺ múúd mú bɛşa nə
nyə nə:́ «Yɨɨ́ǵʉli mə́ ámə zə nə mwân
waamə́ wódɨ,́ wúl shíshim í mə́ sá nə́ a
bəǵ kú ná lás. 18 Í mú ntâg ka dʉ bə,
kʉ́l jɛŝh í ámə wɔɔ́ś nə́ í bii nyə yí, í
jumə nyə shí, ifúlug lwánd nyə mpu, a
ŋgə́ fúgal məjə, a shwal nyánʉwo. Mə́
ámə jí ómpwíín bwô nə́ bwə́ yílʉ́g nyə
jamb dɔɔŋgʉ̂, bwə́ shígɛ ́ kwag.» 19Yé-
sus músə bɨ ̂ nə:́ «Wúu! Yé óháádɛn ɔǵa!
Mə e bá kə nə bɨ ̂ ntʉ́nɨ kə wɔɔ́ś ŋgow?
Mə e bá jísɔw bɨ ́ kə kumə jáyɛ ́ ja? Zəgá
mə nə mwân wɔɔŋg.» 20Bwə́ mú kə nə
nyə. Njɨ shíshim nɨ† í mə́ dʉ́g Yésus yí,
í mú juŋg mwân nə ŋkulû, a mú juma
shí, ŋgə bíŋgʉla, ifúlug í ŋgə́ wɔɔ́ś nyə
mpud. 21Yésus mú jí sɔɔ́ŋ́gʉ́ mwân nə:́
«Í á tɛɛ́d́ nyə jáyɛ ́ ja?» A mú bɛşa nə:́ «Í á
tɛɛ́d́ nyə, a njúl ná mwántombú. 22 Í dʉ
cɛɛl gwú nyə. Í dʉ kʉl nyə tɔɔ kuda dɨ ́
tɔɔ məj́úwód ija ija. Ŋkí wo jɨ nə ŋkul sá
gúl sâ shú dɛ,́ gwágʉ́g sə́ ŋkúŋkwóŋʉ́lə,
kwííndʉ́g sə.̂» 23Yésus mú yagʉla nyə nə:́
«Ŋkí wo jɨ nə ŋkul!» Ntɔ,́ a mú jaaw nyə
nə:́ «Múúd yɛŝh mə *búgʉ́lá Zɛmbî yɛ ́ jɨ
nə ŋkul sá sâ jɛŝh.» 24Cé nə cé sɔɔ́ŋ́gʉ́
mwân mú lás gwɔẃ gwɔŵ nə:́ «Mə ŋgə
*búgʉla! Njɨ, yəǵ mə ŋkul nə́ mə mpúg

†9:20 Bɔɔ́ĺ bwə́ ŋgə cɨ na nə:́ «Ja mwân nyə a dʉ́g Yésus yí.»
s9:7 1.11 Ságá nyə məgwág: Mbá 18.15 t9:9 7.36; 8.30
u9:11 Mal 4.5; Mak 8.28 v9:13 Mat 11.14; Luk 1.17; Yuá 1.21

bə nə búgə!́» 25Buud bwə́ mú zə sɛɛŋgya
áncuncuma kʉ́l bwə́ á bə yí. Ntɔ́ Yésus
mú ŋkáánd nə shíshim ábʉ́bɔŵ wɔɔŋg
nə:́ «Wo shíshim ŋgə́ juwo mwân məlwə̂
nə mpu ga! Mə yɨɨ́ḿbʉ́lí wo nə,́ wúg nyə
nyúúlʉ́d! Ci wo kú ná bá nyiŋgə nyíi nyə
nyúúlʉ́d!» 26 Í mú kɨm̂ nə ŋkulû, í juŋg
mwân nə́ ndɛɛ ́ wú nyə nyúúlʉ́d. Mwân
mú cɔ̧́ fudʉd nə́ nyágʉ́sə,́ zhwog buud
bwə́ ŋgə́ cɨ nə:́ «A mə́ yə.» 27 wNjɨ Yé-
sus mú bií nyə mbwə,̂ wɛɛl nyə. Mwân
mú tɔŵ tʉ́təlî. 28Nə́ ndɛɛ,́ Yésus mú kə
nyíi njɔẃ. Ompwíín bɛ ́ bwə́ mú kə jí nyə
wu bəńɔŋ́ bwəḿɛf́wó nə:́ «Nəcé jɨ ́ sə́ bâŋ
shígɛ ́ kwag yílʉ́lə shíshim nɨ yí?» 29Amú
bɛşa bwo nə,́ bwə́ dʉ yîl mbií nɨ njɨ nə
məjəgʉla.

Yésus mə́ jaaw ja ábɛɛ ́ nə́
a bá yə, a mú gwûm

(Mat 17.22-23; Luk 9.43-45)
30 xBwə́ mú zə lɔ̧ na. Bwə́ lɨɨ́ńa Galilê.

Yésus nyə a shígɛ ́ cɛɛl nə́ buud bwə́
mpúg kʉ́l bwə́ á bə yí, 31nəcé nyə á ŋgə
jɨɨ́ǵʉli *ompwíín bɛ.́ Nə́ ndɛɛ,́ a mú ŋgə́
jaaw bwo nə:́ «Í jɨɨ nə́ *Mwân mə Múúd
bâg kaanz məbwə̂ mə́ búúd dɨ,́ bwə́ bág
gwú nyə. Njɨ mpʉ́sə shwɨy dɛ,́ nyə bá já
shwoŋ dɨ ́mwɔŵ məb́á, a mú gwûm jwɔŵ
álɛɛ́l.» 32Njɨ Yésus nyə á tɛɛm ŋgə jaaw
bwo ntɔ,́ bwə́ á shígɛ ́mpu gwág. Bwə́ mú
bul gwág ifwaas. Bwə́ ŋgə́ fúndə jílə nyə
nə́ nyə fɛɛ́ĺʉ́g bwo isâ nyə́ ŋgə́ jaaw bwo
yí.

Zə́ jɨ ́ fwó múúd
(Mat 18.1-5; Luk 9.46-48)

33 yNtɔ́ bwə́ mú kə jé Kapɛrnawûm.
Cínɔŋg bwə́ mú nyíi wúl njɔẃʉ́d. Yésus
mú jí ómpwíín bɛ ́ nə:́ «Jɨ ́ gwəḿɛf́wó bɨ ́
ámə ŋgə sɛŋ́ʉsa məkəl̂ nə gwo zhɨɨ́ ́ nə
zhɨɨ ́ yí?» 34Bwə́ mú ji nə́ kufʉg, nəcé

zhɨɨ́ ́ nə zhɨɨ,́ bwə́ á ŋgə shwɔ̧ nə́ bwə́
cɛɛl mpu nyɔɔŋg jɨ ́ bul bə fwámɛ́ múúd
bwəd́ɨ ́ gwooŋg dɨ ́ yɛ.́ 35 zNtɔ́ Yésus mú zə
ji shí. Nyə jɔŵ *ómpwíín wûm nə óbá bɛ.́
Nyə nə bwo nə:́ «Múúd mə cɛɛ́ĺ bə tɔẃe
shwóg á gwooŋg jɨń yɛ,́ nyə́ jəlá nə bə
múúd a mpʉ́sə, nyə bə nəḿə́ sɔɔ́l məsáal
á gwooŋg jɨńʉ́d.» 36Nyə́ ká shîn lás ntɔ,́
nyə mú zə ŋwa gúl kʉ́kágə,́ təĺ bwo nyə
míshʉ́d, a mú ŋwa nyə nyəd́ɨ ́ məb́wəd́.
Nyə nə bwo nə:́ 37 a«Muud mə ləǵ gúl
kʉ́kágə́ nda jíga jínə́ dâm dɨ ́ yɛ,́ a mə́ ləǵ
mə. Muud mə ləǵ ntâg mə yɛ,́ nyə aləǵɛ ́
mə, a ləǵ múúd nyə á ntɨ mə yɛ.́»

Buud wâ shédɨ ́ kɔɔ́ḿbʉ́d
(Luk 9.49-50)

38Na Yuánɛs mú cɨ nə Yésus nə:́
«Yɨɨ́ǵʉli, sə́ ámə dʉ́g ŋgwɔĺ múúd ŋgə́
balan nə jínə́ dwô, ŋgə yîl buud mə-
jamb nə ndɨ.̂ Sə́ ámə ka kaambʉlə nə
nyə nə́ a kú ná ŋgə sá nəcé a cugɛ́ səd́ɨ ́
gwooŋg dɨ.̂» 39Yésus mú bɛşa nə nyə
nə:́ «Kúgá dʉ kaambʉlə nə́ a kú ŋgə sâ.
Muud cúgɛ́ nə ŋkul balan nə jínə́ dâm,
sá *məśhimbá nə ndɨ,́ nə́ ndɛɛ ́ nyə ny-
iŋgə kə ŋgə lás nə mə ŋkí bɔŵ. 40 bNəcé
muud nyə́ aŋgɛ ̂ nə mpii shé yɛ,́ jɨ shédɨ ́
kɔɔ́ḿbʉ́d. 41Muud mə bá yána tɔɔ njɨ
láá məj́úwó ŋgwûd, ŋgulal bɨ ́məd́ɨ ́ jínəd́
nəcé bɨ bəĺə búúd ɔ́ *Krîst yɛ,́ bʉ́bəĺɛ,́ mə́
jaaw bɨ ́nə,́ muud wɔɔŋgʉ̂ nyə abʉ́lɛ shúb
myəńa myâ cínɔŋg.»

Səḿ í bul jilə
(Mat 18.6-11; Luk 17.1-2)

42 «Njɨ, ikʉ́kágə́ í ŋgə́ *búgʉla mə íga,
múúd mə ká kwal gúl bɔɔgʉ́, í bul jəla nə́
bwə́ kəĺʉg muud wɔɔŋgʉ̂ məma kwóógʉ́
cʉ́ŋʉ́d, bwə́ kʉl nyə nə dwo mâŋ. 43 cNtɔ,́
í ká bə nə́ mbwə̂ wô ŋkí kuú wô í ŋgə
kwal wo bɔɔgʉ́, sámbʉ́g wə, nəcé í bul

w9:27 5.41 x9:30 8.31
y9:33 Luk 22.24 z9:35 10.43-44; Mat 20.26-27; Luk 22.26 a9:37 Mat 10.40;
Luk 10.16; Yuá 13.20 b9:40 Mat 12.30; Luk 11.23 c9:43 Mat 5.30

jəla nə́ wo cʉ́gəg cʉg á kandʉgə wo
njúl nə kʉ́l mbwə̂ ŋkí kʉ́l kuú, 44ntɔ̧
nə́ wo bəǵ nə məbwə̂ mwô mɛŝh wo
mú kə kuda á kandʉgə jísə́ kú jímə yíd.
45 Í ká bə nə́ kuú wô í ŋgə kwal wo
bɔɔgʉ́, sámbʉ́g wə, nəcé í bul jəla nə́
wo cʉ́gəg cʉg á kandʉgə wo njúl nə kʉ́l
kuú, 46ntɔ̧ nə́ wo bəǵ nə məkuú mwô
mɛŝh wo mú kə kuda á kandʉgə jísə́ kú
jímə yíd. 47 dŊkí jús dwô í ŋgə kwal wo
bɔɔgʉ́, tɨɨ́ǵ dwo. Í bul jəla nə́ wo nyííg
Faan mə́ Zɛmbî dɨ ́ nə ncwaan jús, ntɔ̧
nə́ wo bəǵ nə mísh mwô mɛŝh bwə́ bá
kə kʉl wo kuda á kandʉgəd. 48 eCínɔŋg
kuda jɔɔŋgʉ́d ilúmágə́ í dʉ də nyúul yí
í ádɛ ́ fudə. Kuda kú nəḿə́ bwɛlɛ jímə.
49 fMpugá nə́ kuda í bá wá múúd yɛŝh
məgwâm nəḿə́ nda ca í dʉ wá məǵwâm
ídʉ̂w dɨ ́ nə.́ 50 gCa dʉ́sə jɔ̧ sâ. Sâ ŋgwúdʉ̂,
ŋkí ca í sɔɔ́ḿb, jɨ ́ í bá nyiŋgə wá dwo
məgwâm? Bəǵá nəḿə́ nda jɔ̧ ca mpəd́ʉ́gá
búúd, bɨ ́ mú ka bə nə ŋkul ji mpwogɛ́
mpəd́ʉ́gá bɨmɛf́wó nə bɨmɛf́wó.»

Yésus nə məgwú mə bâ
(Mat 19.1-9; Luk 16.18)

10 hNə́ ndɛɛ,́ Yésus nyə á ka wú
na, kə shí á Yudéa, Zhurdɛ̧̂

faŋwíny. Buud bwə́ mú zə áncuncuma
zə ŋkúndɔw cínɔŋg nyəd́ɨ.́ A mú ŋgə
jɨɨ́ǵʉli bwo nda nyə á dʉ sá nə.́ 2Bɔɔ́ĺ
*Ofarizyɛŋ̂ bwə́ á zə kə nyəd́ɨ,́ kə
bwɔẃʉlə nyə, bwə́ nə:́ «Ye məcɛɛ̧ ̧ míshé
mə́ ŋgə cɨ nə́ muud jɨ nə ŋkul yîl múdá yé
bâ?» 3 iNtɔ́ nyə mú bɛşa bwo nə:́ «Moyîz
nyə a báásʉlə bɨ ́ nə́ jɨ?́» 4Bwə́ nə nyə
nə:́ «Moyîz nyɛ nyə á cilə nə́ múúd mə
ká cɛɛl yîl múdá yé bâ, a yə nyə kálaad
məgwú mə́ bâ.» 5Yésus mú cɨ nə bwo nə:́
«Moyîz nyə á yə bɨ ́ cɛɛ̧ ̧́ dɔɔŋgʉ́ nəcé lal bɨ ́
milâm. 6 jSâ ŋgwúdʉ̂, ja Zɛmbî nyə á tɛ ́
isâ byɛŝh yí, nyə a sá mudúm bá mudá.

Ntɔ́ nyə á cɨ nə:́ 7 k“Nda mə mə́ sá bwo
ntʉ́nɨ ́ nə,́ mudúm mə́ bá lʉ́gə sɔɔ́ŋ́gʉ́ bá
nyɔɔŋgʉ̂, a kə leedya nə mudá yé, 8bá
obá bwə́ mú bə nyúul ŋgwúdʉ̂.” Ntɔ́ jɨ nə́
bwə́ cúgɛ ́ ná búúd obá, bwə́ músə muud
ŋgwúd. 9Muud nyə ajəĺáyɛ ́ nə ka bɛɛ́ǵ sá
Zɛmbî mə́ laad yí.»

10 Ja bəńɔŋ̂ *ompwíín bɛ ́ bwə́ mə́ kə
wɔɔ́ś njɔẃ yí, bwə́ mú kwo jí nyə nə́ a
fɛɛ́ĺʉ́g bwo ləśʉ́ wɔɔŋgʉ̂. 11 lNtɔ́ wə́ nyə á
cɨ nə bwo nə:́ «Ŋkí muud mə yíl múdá yé
bâ, a bá múdá shús ɨɨ,́ muud wɔɔŋg mə́
sá mínɔɔmb mísh mə́ múdá nyə ámə yîl
yɛd́. 12Tɔɔ mudá, á ká wú bâ, a nyiŋgə
kə dúl báád ɨɨ,́ a mə́ sá nəḿə́ mínɔɔmb.»
Yésus mə́ bəd bwân óntombú məbwə̂

(Mat 19.13-15; Luk 18.15-17)
13Bɔɔ́ĺ búúd bwə́ á ka zə nə ikʉ́kágə́

wə́ Yésus nə́ a kúnyág nə byo. Njɨ *om-
pwíín bwə́ mú lás nə bwo. 14Nda Yé-
sus nyə a dʉ́g ntɔ́ nə,́ nyə a lámʉsa nə
ompwíín bɛ,́ nyə nə bwo nə:́ «Bɨd́ʉ́gá
ikʉ́kágə́ í zəǵ məd́ɨ,́ kúgá kaambʉlə nə
bwo, nəcé Faan mə́ Zɛmbî dʉ́sə sâ á
mbií búúd wáŋ. 15 mBʉ́bəĺɛ,́ mə́ jaaw bɨ ́
nə,́ muud yɛŝh nyə amágʉ́ləýɛ ́ Faan mə́
Zɛmbî məməgʉlá mə kʉ́kágə́ yɛ,́ muud
wɔɔŋgʉ̂ cúgɛ ́ nə ŋkul nyíi cínɔŋg.» 16A
mú ŋkɛn̂y bwân bɔɔŋgʉ́, ŋgə bəd bwo
məbwə,̂ ŋgə yə bwo ocúncɛśh.

Yésus bá muud byɔɔg
(Mat 19.16-30; Luk 18.18-30)

17Yésus mú zə cɔ̧́ na. A ŋgə́ kə zhɨɨ́d́,
ŋgwɔĺ múúd mú zə nə kʉ́lə,́ zə kúdɔw
nyəd́ɨ ́ shwóg. A mú jí Yésus nə:́ «Jɔj̧ɔ̧
Yɨɨ́ǵʉli, jáyɛ ́ jɔ̧ sâ mə́ sáág nə́ mə bííg
cʉg á kandʉgə kandʉgə yí?» 18Yésus
mú yida cɨ nə nyə nə:́ «Nəcé jɨ ́ wó jɔẃ
mə nə́ jɔj̧ɔ̧ múúd yí? Kú nə muud jɨ ́ jɔ̧

d9:47 Mat 5.29 e9:48 Iza 66.24 f9:49 Ləv 2.13 g9:50 mpwogɛ:́ Luk 2.14;
1Te 5.13; Rom 12.18 h10:1 Luk 9.51 i10:3 Mat 5.31 j10:6 Mət 1.27
k10:7 Mət 2.24 l10:11 Mat 5.32; Luk 16.18; 1Kr 7.10-11 m10:15 Mat 18.3

múúd, njɨ Zɛmbî nyəmɛf́wó. 19 nWo mpú
dɨ ́ məcɛɛ̧ ̧ məǵa? “Wo kú gwú múúd, kú
sá mínɔɔmb, kú júwo, kú yə múúd mp-
wɛnɛ á sá nyə́ ampúyɛ́ yí, kú shɨɨg múúd,
gúmal sɔɔ́ŋ́gʉ́ woó nə nyɔɔŋgʉ́ woó.”»
20Muud ɛńɛ mú bɛşa nə nyə nə:́ «Yɨɨ́ǵʉli!
Mə ŋgə bɛ̧ məcɛɛ̧ ̧ məńɨ mɛŝh, tɛɛ́d́ íkágəd́
zə kumə múús.» 21 oYésus mú dʉ́g nyə nə́
figə-́figə,́ a mú gwág nyə cɛy lámʉ́d. Nyə
nə nɛ́ nə:́ «Í ŋgə ná fúfə wo sâ ŋgwúd.
Kaá kusha ísâ byɛŝh wó jɨ ́ nə ndɨ ̂ yí, wo
yə mímbúmbúwá *mwaanɛ̂ wɔɔŋgʉ̂, wo
ka bá kə bə nəməbii gwɔŵ; ság ntɔ́ wo ka
zə bɛ̧ mə.» 22 pMuud wɔɔŋg mú shúsʉla
nəmpɛşá mə́ Yésus, a mú ntâg kyey, nəcé
nyə á bə nə zhwog məbii.

23Yésus mú ciŋg mpwóómbʉ́ dʉ́g
nyəd́ɨ ́məḱoogʉ́ nə́ ndɛɛ,́ a mú cɨ nə *om-
pwíín bɛ ́ nə:́ «A kwowʉlálə nə́ buud bɨ ́
nə məbii wá bwə́ nyííg Faan mə́ Zɛmbî
dɨ ́eé!» 24Ompwíín bɛ́ bwə́ mú káam ciyá
jɔɔŋg, Yésus mú nyiŋgə cɨ nə bwo nə:́ «Yé
bwân bâm! A kwowʉlálə nə́ muud nyííg
Faan mə́ Zɛmbî dɨ ́ eé! 25 Í yida nywá
bə kúnə-́kúnə nə́ *shamô nyííg luun lʉ́
ndundu dɨ,́ ntɔ̧ nə́ muud á bulya məbii
nyííg Faan mə́ Zɛmbî dɨ.̂» 26Njɨ bwə́ á
gwág ntʉ́nɨ yí, bwə́ á bul káam, bwə́ mú
ŋgə nyímbʉla bwəḿɛ ́ nə bwəḿɛ ́ nə:́ «Ká
zə́ jɨ ́ nə ŋkul *dʉ́g cʉg yɛ?́» 27 qYésus
mú kənd mísh bwəd́ɨ,́ a mú cɨ nə bwo
nə:́ «Muud cugɛ́ nə ŋkul sá jínɨ jâŋ, njɨ
Zɛmbî; nəcé Zɛmbî nywáá jɨ nə ŋkul sá
sâ jɛŝh.»

28Pyɛr̂ mú ja ləśʉ́, nyə nə:́ «Ká, dʉgɨ!́
Sə́ báá sə́ á mə́ shîn lʉ́gə ísâ byɛŝh, sə́ zə
bɛ̧ wo.» 29 rYésus mú bɛşa nə:́ «Bʉ́bəĺɛ,́
mə́ jaaw bɨ ́ nə,́ ŋkí muud mə sá nə,́ tɔɔ
minjɔẃ, tɔɔ məshí, tɔɔ omínyɔŋʉ̂, tɔɔ
okɔɔ́ĺ, tɔɔ nyɔɔŋgʉ́, tɔɔ sɔɔ́ŋ́gʉ́, tɔɔ bwân,
a lʉ́gə byo shú dâm, nə shú bwiiŋgʉ́lə
Jɔj̧ɔ̧ Kɛɛ́ĺ, 30nyə é nyiŋgə bií ísâ byɔɔŋg

byɛŝh ija təd tɛ ́ nyə́ é ŋgə cʉgə wa shí
yí: tɔɔ minjɔẃ, tɔɔ məshí, tɔɔ omínyɔŋʉ̂
nə okɔɔ́ĺ, nə nyɔɔŋgʉ̂, nə bwân, ija təd, a
bwəma nəḿə́ nə cúwʉ́lí cínɔŋg, nə́ ndɛɛ ́
a ka bá kə cʉgə kandʉgə kandʉgə cʉg
í zág yííd. 31 sBɔɔ́ĺ ncúlyá buud bwə́ təĺ
shwóg wá, bwə́ bá tɔŵ mpʉ́sə, bɔɔŋg
bwə́ təĺ mpʉ́sə wá, bwə́ bá tɔŵ shwóg.»

Yésus mə́ jaaw ja álɛɛ́l nə́
a bá yə, a mú gwûm

(Mat 20.17-19; Luk 18.31-34)
32 tBwə́ á ka ŋgə bád kə Yurʉ́səlɛm,

Yésus təĺ shwóg, ompwíín bɛ ́ bwə́ ŋgə́
bɛ̧ nyə mpʉ́sə, mílâm mí kəĺ bwo gwɔŵ
nə ifwaas. Tɔɔ buud bwə́ á ŋgə́ bɛ̧
bwo wá, bwə́ á ŋgə nəḿə́ bɛɛmb. Yé-
sus mú ŋwa *ompwíín wûm nə óbá
bɛ,́ a wú nə bwo búúd dɨ,́ bəńɔŋ́ kə
ŋgə kyey koogʉ́, a mú ŋgə jaaw bwo
isâ í bá zə sɨŷ nə nyə yí. 33Nyə nə:́
«Dʉgá, sə́ ŋgəĺə bád kə Yurʉ́səlɛm ɔǵa;
mpugá nə́ *Mwân mə Múúd mə zə́ kə
kaanz məb́wə̂ mə́ mílúlúú myâ ofada
nə *Oyɨɨ́ǵʉli ɔ́ məćɛɛ̧ ̧d́. Bwə́ é cɛɛ̧ļə nyə
shwɨy, bwə́ mú kɛɛnzh nyə məb́wə̂ mə́
íkûl ishúsʉ́d. 34 uBwə́ wə́ bwə́ bá cágʉlə
nyə, bwə́ sɛy nyə məntənd mpwóómbʉ́d,
bwə́ fyámʉsə nyə milwóŋ, bwə́ mú gwú
nyə. Njɨ nyə bá gwûm shwoŋ dɨ ́ jwɔŵ
álɛɛ́l.»

Zə́ jɨ ́ fwó múúd
(Mat 20.20-28)

35Nə́ ndɛɛ,́ Zhâk bá Yuánɛs, bwân ɔ́
Zhébedé, bwə́ mú zə shísh wə́ Yésus, zə
cɨ nə nyə nə:́ «Yɨɨ́ǵʉli, sə́ mə́ tɛɛ́ǵ wo
məbwə,̂ ság sə́ sâ sə́ é jí wo yí.» 36A
músə jí bwo nə:́ «Bɨ mə́ jɨɨ nə́ mə sáág
bɨ ́ jɨ?́» 37Bwə́ mú bɛşa nə:́ «Yəǵ sə́ wáda
nə́ sə́ bâg ji wo, nyíga mbwə̂ məkɔɔ́ĺ,
nyíga mbwə̂ məncwûm ja wó bá kə ji

n10:19 MmN 20.12-16; Mbá 24.14 o10:21 Mat 19.21 p10:22 Sôm 62.11
q10:27 Mat 19.26 r10:29 Mat 10.37 s10:31 Mat 19.30 t10:32 8.31
u10:34 15.15-20

wódɨ ́ jiya gúməd́ yí.» 38 vYésus mú bɛşa
nə:́ «Bɨ ́ ampúyɛ́ sâ bɨ ́ ŋgə́ jɨɨ yí. Ye bɨ
bɨ ́ nə ŋkul ŋgul bálá mə́ é ŋgul yí, ŋkí
nə́ bɨ ́ duwan nduwán mə́ é duwan yí?»
39 wBwə́ nə:́ «Haaw. Sə́ bɨ ́ nə ŋkul ŋgul.»
Yésus nə bwo nə:́ «Bálá mə́ zə́ ŋgul yí,
bɨ ́ é ŋgul gwo, tɔɔ nduwán mə́ zə́ duwan
yí, bɨ é duwan nəḿə́ wo. 40Njɨ, kɔɔ́ḿb
á nə́ bɨ jíg mə nyíga mbwə̂ məncwûm
nyíga mbwə̂ məkɔɔ́ĺ, mə dɨ ́ jɨ ́ nə ŋkul
ŋwa wʉ́nɨ cígʉ́lá, ijiya byɔɔŋg bísə shú
búúd í á bwey kwəmʉsɔw wá.» 41 Ja bɔɔ́ĺ
*ómpwíín wûm bwə́ á gwág ntɔ́ yí, bwə́
a gwág Zhâk bá Yuánɛs bɔŵ. 42Yésus
mú jɔŵ bwo, lás nə bwo nə:́ «Ŋgaá bɨ
mə mpú nə́ buud bwə́ ŋgə́ wúmə nə jiya
tɔẃe shwóg íkûl ishús dɨ ́ wá bwə́ ŋgə
ntɛɛŋg ijwûga byáŋ, ofwó búúd bwə́ ŋgə́
lwóya njɨ mpəl̂. 43 xÍ ajəĺáyɛ ́ nə bə ntɔ́
bɨ ́ bâŋ dɨ.́ Nyɔɔŋg yɛŝh mə cɛɛ́ĺ bə fwó
múúd gwooŋg jɨń dɨ ́ yɛ,́ yídag sɛŷ nə
bɔɔ́ĺ. 44Nyɔɔŋg mə cɛɛ́ĺ tɔŵ bɨ ́ shwóg yɛ,́
bəǵ bɔɔ́ĺʉ́gá lwaá. 45 ySâ jɔɔŋgʉ̂ wə́ jísə́
nə́ *Mwân mə Múúd nyəmɛf́wó nyə a
shígɛ ́ zə nə́ bwə́ sɛýʉ́g nə nyə. Nyə á yida
zə sɛŷ nə buud, a yána nəḿə́ cʉg jé shú
nə́ ncúlyá buud bwə́ bəǵ ofʉlî‡.»

Yésus mə bɛn̂y Bartimê mísh
(Mat 20.29-34; Luk 18.35-43)

46Ntɔ,́ Yésus bəńɔŋ̂ ómpwíín bɛ ́ bwə́
mú kə kumə Zheríko. Bwə́ mú ŋgə lɔ̧ ŋg-
wəĺa wɔɔŋgʉ̂; buud bwə́ á ŋgə bɛ̧ bwo
áncuncuma. Ŋgwɔĺ áncím-ncîm nyə á bə
zhɨɨ́ ́ dɨ ́ koogʉ́, a ŋgə́ gwáámb buud isâ.
Muud wɔɔŋgʉ̂ nyə á bə nə jínə́ nə́ Bar-
timê, mwân mə́ Timê. 47 zNyə mú gwág
nə́ Yésus á Nazarɛt̂ wə́ ŋgə́ cɔ̧́ ɛńɛ. Ntɔ́
nyə mú tɛɛ́d́ ŋgəĺə kɨm̂ nə:́ «Yésus, mwân
mə *Dávid, bwɨɨ́ǵʉ́g mə nə́ ŋkwoŋʉ́.»

48Njɨ buud bwə́ mú ŋgə ŋkáánd nə nyə.
Tɔɔ ntɔ́ nyə mú mpu bʉ̂n kəĺ gwɔŵ nə:́
«Yé Mwân mə Dávid, bwɨɨ́ǵʉ́g mə nə́
ŋkwoŋʉ́.» 49Yésus mú shigʉla. Nyə nə́
buud nə:́ «Jɔẃʉ́gá mə nyə.» Bwə́ músə
jɔŵ áncím-ncîm. Bwə́ nə nyə nə:́ «Səlʉg
lâm shí! Tɔẃʉ́g! A ŋgə jɔŵ wo.» 50Muud
ɛńɛ mú wusə kúúd jé koogʉ́. A mú bumb,
lɛɛl kə wə́ Yésus. 51Yésus mú cɨ nə nyə
nə:́ «Wó jɨɨ nə́ mə sáág wo jɨ?» Ancím-
ncîm mú bɛşa nə:́ «Ye yɨɨ́ǵʉli, ság nə́ mə
kwóg dʉ́gya.» 52 aYésus nə nyə nə:́ «Kaág
mpwogɛ,́ wo mə́ *dʉ́g cʉg nəcé búgə́
gwô.» Cé nə cé, mísh mə́ mú nyiŋgə dʉ́-
gya nyə. A músə bɛ̧ nyə.

Yésus mə nyíi Yurʉ́səlɛm
(Mat 21.1-11; Luk

19.28-40; Yuá 12.12-16)

11 Ja bwə́ á ŋgə shísh kúnə-́kúnə nə
Yurʉ́səlɛm yí, bwə́ á kə wɔɔ́ś ŋgɛɛ ́

Betʉfazhe, *Mbʉ́ŋ wəólivyê dɨ.̂ Yésus mú
lwâm *ómpwíín óbá. 2Nyə nə bwo nə:́
«Kəgá na dəńd á shwóg nɨɨd́. Í é bə, bɨ ́
ká nəḿə́ jé, bɨ kwey cwɔ̧ jakáás cɛɛ̧ļá, í
njúl nə́ tɔɔ muud kú fwo bwɛlɛ kəwa nyə
kwoŋʉd. Bɨ ́ ɔ́ ciny gwo, zə mə nə gwo.
3Ŋkí muud mə jí bɨ ́ nə́ nəcé jɨ ́ bɨ ́ ŋgə́
ciny gwo yí, bɨ ́ bɛşa nə nyə nə:́ “Cwámba
wə́ ŋgə́ jɨɨ gwo.” Muud wɔɔŋgʉ́ nyə é lɛɛl
nəḿə́ bɨd́ nə́ bɨ zəǵ nə gwo.» 4Ompwíín
bwə́ mú kə, bwə́ mú kə kwey cwɔ̧ jakáás
cɛɛ̧ļá kúnə-́kúnə nə wúl mpumbɛ,́ njwóŋ
dɨ ́ koogʉ́. Bwə́ mú ciny gwo. 5Bɔɔ́ĺʉ́gá
búúd bwə́ á bə cínɔŋg wá, bwə́ mú jí
bwo nə:́ «Jɨ ́ bɨ ́ ŋgə́ sá nɨ? Bɨ ́mə́ ciny cwɔ̧
jakáás nɨ nəcé jɨ?» 6Bwə́ músə bɛşa mbií
Yésus nyə ámə jaaw bwo yí. Buud bɔɔŋg
bwə́ mú bɨd́ nə́ bwə́ kəǵ nə ndɨ.̂

‡10:45 Bwə́ á dʉ jəńa ŋkúmba tâŋ shú nə́ ŋkúmba kwám í bəǵ fʉlî. Tâŋ nyɔɔŋg wə́
Yésus nyə a jəńa nə cʉg jé shú búúd bɛŝh yí.
v10:38 Mat 26.39; Mak 14.36; Luk 12.50; 22.42; Yuá 18.11
w10:39 Mis 12.2 x10:43 9.35; Mat 23.11; Luk 9.48 y10:45 Mat 20.28
z10:47 Mat 20.30-31 a10:52 Mat 9.22

7Bwə́ mú zə Yésus nə cwɔ̧ jakáás, bwə́
ŋgə yîl mikáándə́ myáŋ ŋgə jɛɛl gwo
kwoŋʉd. Yésus músə ji gwɔŵ. 8 bNcúlyá
buud bwə́ mú ŋgə taalə mikáándə́ myáŋ
zhɨɨ́ ́ nə zhɨɨ,́ bɔɔ́ĺ bwə́ ŋgə́ búgə məm-
púnzə́ mə́ ílɨɨ́ ́ məḱoogʉ́ ŋgə zə taalə
zhɨɨ́d́. 9 cShwɨɨ́ńzhá buud bwə́ á ŋgə kə
Yésus shwóg wá nə bɔɔŋg bwə́ á ŋgə
bɛ̧ mpʉ́sə́ wá bwə́ á ŋgə wá ŋgwa nə:́
«Hosána! Gúmə́ í bəǵ nə nyɔɔŋg ŋgə́ zə
jínə́ mə́ Cwámba dɨ ́yɛ.́ 10 dGúmə́ í bəǵ nə
ijwûga í ŋgə́ zə yí, ijwûga i Dâ *Dávid!
Hosána joŋ lʉ gwɔẃ dɨ ́ cwû!»

11 Ja Yésus nyə á kumə Yurʉ́səlɛm yí,
nyə á kə nyíi *Luŋ mə́ Zɛmbî, a músə
kənd mísh Luŋ dɛŝhʉd. Nda í á bə mpwó-
kugʉ́ shí nə,́ a mú cúwo tɔɔ́ń, nyiŋgə kə
nə ompwíín bɛ ́ wûm nə óbá Betanî.

Yésus mə́ shwó lɨɨ́ ́ figyê
(Mat 21.18-19)

12Mán mələm̂, bwə́ mú wú Betanî. Yé-
sus mú ka gwág zha. 13 eA mú dʉ́g shug
lʉ́ *figyê shwóg-shwóg í njúl nə́ ŋkudə.́
A mú kə dʉ́g nə́ ka nyə é kwey mpumə́
cínɔŋg. Njɨ, ja á mə́ kə wɔɔ́ś lɨɨ́ ́ dɨ ́ shí yí, a
mú kwey njɨ ikáá nə ikáá, nəcé í a shígɛ ́
fwo bə baan lʉ mpúmə.́ 14A músə cɨ nə
figyê nə:́ «Muud nyə abʉ́lɛ ́ ná bá bwɛlɛ
də tɔɔ bumə́ gwô.» Nyə́ á ŋgə lás ntɔ,́
*ompwíín bɛ ́ bwə́ ŋgə́ gwág.

Yésus mə wɨɨ́ŋ́g búúd ɔ́
míkus Luŋ mə́ Zɛmbî
(Mat 21.12-17; Luk

19.45-48; Yuá 2.13-16)
15Bwə́ mú nyiŋgə jé Yurʉ́səlɛm. Nə́

ndɛɛ,́ Yésus mú kə nyíi *Luŋ mə́ Zɛmbî,
a mú kə wɨɨ́ŋ́g búúd bwə́ á ŋgə sá mikus
cínɔŋg wá. A shîn lwág ítʉ́wʉli í búúd

bwə́ á ŋgə́ sá icɛńd í *mwaanɛ̂ wá, nə
ishíya í bɔɔŋg bwə́ á ŋgə kusha məfaf wá.
16A ban nə́ muud kú ná lɨɨ́ńa nə mbag
Luŋ mə́ Zɛmbî dɨ ́ cwû. 17 fA mú ka zə
yə bwo njɨɨ́ǵʉ́lá, nyə nə:́ Ŋgaá jɨ ́ cilyá
Kálaad Zɛmbî dɨ ́nə:́ «Bwə́ bá dʉ jɔŵ njɔẃ
wâm nə:́ “njɔẃ məj́əgʉla á ikûl nə ilwoŋ
byɛŝh?” Ká bɨ ́ bâŋ mə́ yida sá nə́ í bəǵ
daagɛ lʉ́ íjúwâl.»

18 gMilúlúú myâ ofada nə *Oyɨɨ́ǵʉli ɔ́
məćɛɛ̧ ̧ bwə́ mú gwág sɔɔ́ĺʉ́gʉ́ wɔɔŋgʉ̂.
Bwə́ mú ŋgə sɔ̧́ məzhɨɨ ́ nə́ bwə́ gwú Yé-
sus, njɨ bwə́ á ka ŋgə fúndə nəcé njɨɨ́ǵʉ́lá
yé á ŋgə bul nyíi buud mílámʉ́d, buud
ŋgə bul káam. 19Mpwó-kugʉ́ shí, Yé-
sus bəńɔŋ̂ *ompwíín bɛ ́ bwə́ músə wú
ŋgwəĺa.
Njɨɨ́ǵʉ́lá búgə́ nə dʉ́lə sá məjəgʉla

(Mat 21.20-22)
20Mán mələm̂, bwə́ mú nyiŋgə kə ŋg-

wəĺa, bwə́ mú dʉ́g lɨɨ́ ́ *figyê, í mə́ shîn
shwáás kə jé míkɔɔ̧ļəd́. 21Pyɛr̂ mú zə
təd́ʉga sâ Yésus nyə ámə sâ yí, a mú cɨ
nə Yésus nə:́ «*Rabi! dʉgɨ!́ Figyê wó ámə
shwó yɛ́mə́ shwáás.» 22Yésus mú ntâg cɨ
nə bwo nə:́ «Búgʉ́lágá Zɛmbî! 23 hBʉ́bəĺɛ,́
mə́ jaaw bɨ ́ nə,́ ŋkí muud mə́ cɨ nə mbʉ́ŋ
ga nə:́ “Tʉ́wʉ́g na, wo kəǵ juwa mâŋ”, a
ká bə nə lâm búgə,́ kú ŋgə sá məśhwán,
í bəĺɛ sɨŷ nda nyə ámə cɨ nə.́ 24 iGwə́ wə́
mə́ jááw bɨ ́ nə,́ sâ jɛŝh bɨ ́mə́ bá gwáámb
məj́əgʉla dɨ ́ yí, bəǵá nə búgə́ nə́ bɨ mə́
bii, bɨ ́dʉ́g í bə́ nəḿə́ nda bɨ ́ámə gwáámb
nə.́ 25 jJa bɨ ́ təĺ tʉ́təlí ŋgə sá məjəgʉla
yí, ŋkí muud mə́ təd́ʉ́gá íwushí ŋgwɔĺ
múúd nyə á wush nə nyə yí, a júúg muud
wɔɔŋgʉ̂. Ságá ntɔ,́ Sɔɔ́ŋ́gʉ́ wʉ́n jísə́ gwɔẃ
yɛ ́ júúg nəḿə́ bɨ ́ nə iwushí bín.» 26 ¶[Njɨ,
ŋkí bɨ mə bə́ kú dʉ juu bɔɔ́ĺ búúd ɨɨ,́

¶11:26 Míl mícilyá mí ayág mí cúgɛ ́ nə mpánzə́ nɨ.
b11:8 2Oj 9.13 c11:9 Sôm 118.26 d11:10 Sôm 148.1; Mat 20.30-31
e11:13 Luk 13.6 f11:17 Iza 56.7; Zhe 7.11 g11:18 12.12; 14.1-2
h11:23 Mat 17.20; Luk 17.6 i11:24 Mat 7.7; Luk 11.9
j11:25 Mat 7.1; Luk 6.37

Sɔɔ́ŋ́gʉ́ wʉ́n jísə́ gwɔẃ yɛ ́ kú nəḿə́ dʉ
juu bɨ ́ nə məbɔŵ bɨ ́ mə́ dʉ sá má.]
Ŋkul ijwûga mə́ Yésus í ŋgə wú ŋgow

(Mat 21.23-27; Luk 20.1-8)
27Bwə́ mú zə jé Yurʉ́səlɛm. Yésus mú

kə ŋgə kyey *Luŋ mə́ Zɛmbî dɨ ́ cwû nə́
ndɛɛ,́ milúlúú myâ ofada nə *Oyɨɨ́ǵʉli
ɔ́ məćɛɛ̧ ̧ nə ocúmbá buud bwə́ mú kə
nyəd́ɨ.́ 28Bwə́ mú jí nyə nə:́ «Nyáyɛ ́ ŋkul
wó ŋgə́ sá ísâ ínɨ nə ndɨ ́ yí? Zə́ nyə ámə
yə wo ŋkul nə́ wo zəǵ ŋgə sá byo?» 29A
músə bɛşa nə bwo nə:́ «Mə zə́ nəḿə́ fwo
jí bɨ ́ njígá. Bɨ ́mə́ ká bɛşa, mə mú jaaw bɨ ́
ŋkul mə́ ŋgə́ sá misɔɔ́ĺʉ́gʉ́ míga nə ndɨ ́yí.
30Nduwán Yuánɛs nyə á ŋgə duu buud
yí, í á bə nə nyáyɛ ́ ŋkûl? Ye ŋkul á gwɔẃ
wə́ Zɛmbî, ye ŋkul á buud? Bɛşagá mə.»
31Bwə́ mú təd́ʉga nə:́ «Ŋkí sə́ mə́ cɨ nə́
“gwɔẃ”, nyə e jí sə́ nə:́ “Ká nəcé jɨ ́ bɨ ́ a
shígɛ ́ *búgʉla nyə yí?” 32 kSə́ mə́ ká mɛɛl
cɨ nə́ í á bə ŋkul á buud ɨɨ,́ ŋkwɛɛ́ sə!̂
Buud bɛŝh bwə́ ŋgə magʉlə nə́ Yuánɛs
nyə á bə *muud micúndə.́» 33Bwə́ mú
bɛşa nə Yésus nə:́ «Sə́ ampúyɛ.́» Yésus mú
cɨ nə bwo nə:́ «Mə ajááwɛ́ nəḿə́ bɨ ́ ŋkul
mə́ ŋgə́ sá misɔɔ́ĺʉ́gʉ́ míga nə ndɨ ́ yí.»

Kanda ósɔɔ́l ɔ́ məśáal ɔ́ abʉ́bɔŵ
(Mat 21.33-46; Luk 20.9-19)

12 lNyə á ka zə kənd milúlúú myâ
ofada nə *Oŋkumɛ ɔ́ məćɛɛ̧ ̧ nə

ocúmbá buud ɔńɨ kanda. Nyə nə bwo nə:́
«Ŋgwɔĺ múúd nyə a sá fambə́ *vînyə, wá
gwo luŋgʉla dɨ.̂ A fáág bɨɨ́ ́dʉ́lə bá nyáam
mpúmə,́ a lwɔ̧́ cwámbə́ ísándəĺé, a mú
yə búúd fambə́ jɔɔŋg məćéd. A músə
kə njɔɔndʉd. 2 Fwála lʉ́ məḿwáágʉlə dɨ,́
nyə á kənd ŋgwɔĺ sɔɔ́l məsáal yé nə́ a kəǵ
ŋwa nyə dɛ́ kɔw lʉ mpúmə́ búúd bwə́ á

lʉ́g nə fambə́ wá dɨ.́ 3Njɨ buud bɔɔŋgʉ́,
bwə́ mú yida bii sɔɔ́l məśáal wɔɔŋgʉ̂,
daŋgʉlə nə́ ndɛɛ ́ nyiŋg nyə məbwə̂ məb-
wə.̂ 4Muud fambə́ mú nyiŋgə kənd ŋg-
wɔĺ sɔɔ́l məśáal yé. Bwə́ mú wá nyə
fəŋ́ lúúd, sɛɛ́ḿbʉli nəḿə́ nyə nə məlwíy.
5Muud fambə́ nyə á nyiŋgə kənd muud
shús. Bwə́ mú kə gwú nyâŋ. Nyə mú ny-
iŋgə kənd bɔɔ́ĺ ŋkí bulya, bwə́ mú nəḿə́
sá bwo nda bɔɔŋg wə́ ashúshwóógʉ̂: bwə́
cú bʉ́ga, bwə́ gwú bʉ́ga. 6 mMuud fam-
bə́ nyə á ka bə nə mwân yé nyə á dʉ
bul dʉ cɛɛl yɛ.́ A mú ka zə jəńa kənd
mwân yé wɔɔŋg búúd bɔɔŋg dɨ,́ nyə ŋgə́
təd́ʉga nə́ gúl ja, buud ɔńɨ bwə́ é gwɔ̧ɔ́ ̧
nyə nə́ mwán yé. 7Ká, ja búúd bwə́ á
lʉ́g nə fambə́ wá bwə́ á dʉ́g mwân ɛńɛ
yí, bwə́ á ŋgə cɨ bwəḿɛ ́ nə bwəḿɛ ́ nə:́
“Dʉgá! Muud mə bá lʉ́g nə lʉ́gí ɔńɨ. Shé
gwúgá nyə, shé bâg lʉ́g nə lʉ́gí jé.” 8Bwə́
mú zə bií nyə, gwú nyə nə́ ndɛɛ ́wusə ncâ
fambə.́» 9Yésus mú jí milúlúú myâ ofada
nə Oŋkumɛ ɔ́ məćɛɛ̧ ̧ nə ocúmbá buud ɔńɨ
nə:́ «Nda bɨ,̂ bɨ ́ mə́ dʉ́g nə́ muud fambə́
mə bá zə sá jɨ?́ Mɛɛ mə dʉ́g nə́ a bá zə, zə
gwú búúd bwə́ á lʉ́g nə fambə́ wá, a mú
yə búúd óshús fambə́ jé. 10 nBɨ afwóyɛ́
bwɛlɛ lɔ̧́ mícilyá mí Kálaad Zɛmbî dɨ ́ nə:́
Kwóógʉ́ ólwɔ̧ýe bwə́ á myaas yí,
dwó wə́ í mə́ bə kwóógʉ́ lʉ́ lʉ́mʉga§.
11Cwámba sɔɔ́ĺʉ́gʉ́ yé wə́ nɨ.
Jísə *sâ mímbʉ́gú səd́ɨ ́ míshʉ́d ɨɨ?́»

12 oMilúlúú myâ ofada bəńɔŋ̂
*Oŋkumɛ ɔ́ məćɛɛ̧ ̧ nə ocúmbá buud ɔńɨ
bwə́ mú tɛɛ́d́ ŋgəĺə sɔ̧́ məzhɨɨ ́ nə́ bwə́ bií
nyə, nəcé bwə́ á mpu nə́ ləśʉ́ wáŋ wə́
Yésus nyə á ŋgə lás kandad nɨ. Njɨ, nda
bwə́ á ŋgə fúndə məŋkúmbə mə búúd
nə,́ bwə́ mú béégya nə nyə, bwə́ mú
kyey.

§12:10 kwóógʉ́ lʉ́ lʉ́mʉga: Í á dʉ bə kwóógʉ́ bwə́ á dʉ tɛɛ́d́ jil məńdəlúd yí, dwó wə́
bwə́ á dʉ bɛ̧ ja bwə́ lʉ́m mənyuŋg mə njɔẃ yí.
k11:32 Mat 14.5 l12:1 Iza 5.1-2 m12:6 1.11 n12:10 Sôm 118.22-23
o12:12 11.18

Mwaanɛ ̂ tóya mə́ Káázɛl
(Mat 22.15-22; Luk 20.20-26)

13Bwə́ mú ka ŋwa bɔɔ́ĺ *Ofarizyɛŋ̂ nə
bɔɔ́ĺ búúd wâ gwooŋg í á dʉ ságʉsə
ijwûga í Herod yí, bwə́ mú kənd bwo
nyəd́ɨ ́ nə́ bwə́ kəǵ bwɔẃʉlə nyə, nə́ ka
nyə́ é biil nə iciyá byé. 14 Ja bwə́ mə́ jé
nyəd́ɨ ́ yí, bwə́ mə́ cɨ nə nɛ ́ nə:́ «Yɨɨ́ǵʉli! Sə́
ŋgə mpu nə́ wo jɨ bʉ́bəĺɛ ́ muud. Wo ádɛ́
bɛɛmb sâ bɔɔ́ĺ búúd bwə́ é cɨ yí, wo kú
nəḿə́ bə nə ifwaas nə mbií múúd wɨ ́ nə
ŋkul tɔŵ wo míshʉ́d yí. Wo ŋgə jɨɨ́ǵʉli sə́
cʉg á Zɛmbî bʉ́bəĺɛ.́ Ntɔ,́ jaawʉg sə.̂ Ye
məcɛɛ̧ ̧ məśhé mə́ ŋgə magʉlə nə́ sə́ jəńág
tóya mə *Káázɛl, ye mə́ aŋgɛ ̂ nə magʉlə?
Ye sə́ dʉ́g jəńa, ye sə́ nda dʉ jəńa?» 15Ká,
nyə á bwey mpu kwába jáŋ jɔɔŋg, a mú
cɨ nə bwo nə:́ «Bɨ mə zə́ bwɔẃʉlə mə
nəcé jɨ? Zəgá ná mə nə saŋ *danarî**, mə
dʉ́gʉ́g.» 16Bwə́ mú zə nyə nə wo. A mú
jí bwo nə:́ «Zə́ jɨ ́ nə vʉgʉli mpwoombʉ́
nə jínə́ bwə́ á lúlə wa ga?» Bwə́ nə nɛ ́ nə:́
«Jísə Káázɛl.» 17 pA mú ka cɨ nə bwo nə:́
«Yəǵá Káázɛl isâ í Káázɛl, bɨ ́ yə Zɛmbî isâ
í Zɛmbî.» Bwə́ mú bul káam mpɛşá nyɛ ́
nyɔɔŋgʉ́.
Gwûmʉ́lə búúd bwə́ bá gwûm yí

(Mat 22.23-33; Luk 20.27-38)
18 q*Osadwisyɛŋ̂, buud bwə́ dʉ cɨ nə́

mimbimbə mí ábʉ́lɛ gwûm məśhwoŋ dɨ ́
wá, bwə́ á ka zə wə́ Yésus, zə jí nyə nə:́
19 r«Yɨɨ́ǵʉli! Moyîz nyə á yə sə́ cɛɛ̧ ̧ nə:́
“Ŋkí muud mə yə́ kundú, mínyɔŋʉ̂ yé
mə́ jəlá nə shúgʉla nə kúsə́ yé, a byág
nyɔɔŋg mə́ yə yɛ ́ mpwoŋ buud.” 20Bɔɔ́ĺ
ómínyɔŋʉ̂ bwə́ á byɛl̂ wa zaŋgbá, budûm
nə budûm. Acúmbá mú bâ múdá, a mú
yə kú nə mwân. 21Nyɔɔŋg nyə á bɛ̧ nə
nyə yɛ,́ mú bâ kúsə́ acúmbá nyə á lʉ́gə

yí, a mú nəḿə́ yə kú nə mwân. Mbií ŋg-
wúd nə álɛɛ́l, 22nə bɔɔ́ĺ óntombú bɛ́ bɛŝh,
kə jé mwân á məzhúgʉ́lâ. Bɛŝh, bwə́ á
bâ mudá ŋgwúd wɔɔŋgʉ̂, bɛŝh shîn yə,
bwə́ kú lʉ́gə mwân. Mpʉ́sə wáŋ, mudá
wɔɔŋg mú nəḿə́ zə yə. 23 Ja búúd bwə́
bá gwûm yí, nyáyɛ ́ mə bá ŋwa mudá?
Ŋgaá nə́ bɛŝh bwə́ á shí bə ógwúm bɛ?́»

24Yésus mú bɛşa nə bwo nə:́ «Ŋgaá
bɨ mə́ kwab, nəcé bɨ ́ ampúyɛ́ sâ Kálaad
Zɛmbî ŋgə́ cɨ yí, bɨ kú nəḿə́ mpu mpífə́
mə́ Zɛmbî. 25 Ja búúd bwə́ bá gwûm
məśhwoŋ dɨ ́ yí, budúm bwə́ ábʉ́lɛ ́ ná bâ
búdá, budá nda ná kə məb́áád. Bwə́ bá
ji nda *wəéŋgəles ɔ́ Zɛmbî bwə́ njúl joŋ
dɨ ́nə.́ 26 sKɔɔ́ḿb á mimbimbə bálə gwûm
məśhwoŋ dɨ,́ ŋgaá nə́ Kálaad məcɛɛ̧ ̧ mə́
Moyîz dɨ,̂ bɨ mə́ dʉ lɔ̧́ kʉ́l í ŋgə́ lwágʉlə
nda nyə á kwey ŋgwiilɛ ŋkaŋ dɨ ́ yí. Ŋgaá
Zɛmbî nyə á cɨ nə nyə nə:́ “Mə jɨ Zɛmbî
mə́ *Abʉraham, Zɛmbî mə́ *Izaag, Zɛmbî
mə́ *Yákwab.” 27Ntɔ́ jɨ nə́ Zɛmbî cugɛ ́
Zɛmbî mimbimbə, a jɨ yidá bə Zɛmbî á
buud bwə́ ŋgə́ cʉgə wá. Bɨ ́ ŋgə jág bul
kwab.»

Cɛɛ̧ ̧ í ntɔ̧ məćɛɛ̧ ̧ mɛŝh yí
(Mat 22.34-40; Luk 10.25-28)

28Ŋgwɔĺ Yɨɨ́ǵʉli məcɛɛ̧ ̧ nyə á ŋgə gwág
nda bwə́ á ŋgə jí nyə minjígá nə.́ Nda nyə
á dʉ́g nə́ Yésus ŋgə mpu bɛşa nə,́ a mú zə
jí nyə nə:́ «Məćɛɛ̧ ̧ míshé mɛŝh dɨ,́ dáyɛ ́ í
təĺ mɔɔ́ĺ mɛŝh shwóg?» 29 tYésus mú bɛşa
nə nyə nə:́ «Cɛɛ̧ ̧ í təĺ mɔɔ́ĺ mɛŝh shwóg yí,
dɨ ́ nə:́
Gwágʉ́ləǵ, Izʉrəyɛl̂! Zɛmbî wúsʉ́,

Cwámba, jísə́ Zɛmbî njɨ nyəmɛf́wó.
30Wó jəlá nə cɛɛl Zɛmbî wô Cwámba

nə lâm wô wɛŝh, nə *shíshim wô
wɛŝh, nə lúú wô wɛŝh, nə ŋkul nywô
nyɛŝh!»

**12:15 danarî: Í á bə mwaanɛ̂ á Rom, bwə́ á dʉ jəńa tóya nə ndɨ ̂ yí, wo je dʉ́g Mat
22.18-21 dɨ.̂
p12:17 Rom 13.7 q12:18 Luk 20.27 r12:19 Mbá 25.5-6; Mət 38.8
s12:26 MmN 3.2, 6 t12:29 Mbá 6.4-5

31 uYésus mú nyiŋgə cɨ nə:́ «Cɛɛ̧ ̧ ábɛɛ ̂ dʉ́sə
nə:́
Wo cɛɛl múúd yɛŝh jísə́ wo kúnə-́kúnə yɛ ́

nda womɛf́wó.
Kú nə tɔɔ cɛɛ̧ ̧ í ntɔ̧́ məńɨ.»

32 vYɨɨ́ǵʉli məcɛɛ̧ ̧ ntâg nə nyə nə:́
«Haaw! Wo mə́ mpu lás! Sâ wó ŋgə́ cɨ
yí, jísə tʉ́təlî. Zɛmbî jísə njɨ ŋgwúd, kú
nə ŋgwɔĺʉ́gá shús mpʉ́sə nyə. 33 wMuud
mə́ jəlá nə wá lâm yé wɛŝh wə́ Zɛmbî, a
cɛɛl nyə nə fʉg nyɛ́ nyɛŝh, nə ŋkul nyɛ ́
nyɛŝh. A jəlá nə cɛɛl nəḿə́ muud jɨ ́ nyə
kúnə-́kúnə yɛ́ nda nyəmɛf́wó. Ntɔ́ wə́ jísə́
mpwogɛ,́ cɔ̧́ jígálʉ́lə Zɛmbî ocúdú nə sálə
nyə mɔɔ́ĺ *mət́únʉga mɛŝh.» 34 xNda Yé-
sus nyə á dʉ́g nə́ nyə á mpu bɛşa nə nyə
nə,́ a mú cɨ nə nyə nə:́ «Í abʉ́lɛ ́ ná gwaa
nə wo nə,́ wo nyííg Faan mə́ Zɛmbî dɨ.̂»
Nə́ ndɛɛ,́ tɔɔ muud nyə a shígɛ ́ ná nyiŋgə
jí Yésus njígá.

Mesî bá Dávid
(Mat 22.41-46; Luk 20.41-44)

35 yNtɔ,́ nda Yésus nyə á ŋgə jɨɨ́ǵʉli
buud *Luŋ mə́ Zɛmbî dɨ ́ nə,́ nyə a jí bwo
nə:́ «Wáyɛ́ mbií *Oyɨɨ́ǵʉli ɔ́ məćɛɛ̧ ̧ bɨ ́ nə
ŋkul cɨ nə́ *Krîst jɨ Mwân mə́ *Dávid yí?
36 zŊgaá *Dávid, nyəmɛf́wó, nə ŋkul mə́
Ŋkɛ̧ŋ́kɛ̧̂ Shíshim, mə́ cɨ nə:́
Cwámba†† nyə á cɨ nə Cwámba wâm nə:́
“Jig shí wa məd́ɨ ́ mbwə̂ məncwûm,
kə wɔɔ́ś ja mə é culʉshi mízhízhíŋ myô,
wo nyaál myo nə məkuú yí!”
37Dávid nyəmɛf́wó nyə á jɔŵ *Krîst nə́
Cwámba. Ká nyə é ka bə Dávid mwân
na ntʉdɛlɛ?» Buud bwə́ á bə áncuncuma
wá bwə́ á bul gwág məshusʉg nə ləśʉ́ yé.

Yésus mə kɛẃʉ́lí búud
(Mat 23.1-12; Luk 20.45-47)

38 aNə́ ndɛɛ,́ a mú kə shwóg nə jɨɨ́ǵʉ́lílə
búúd. Nyə nə bwo nə:́ «Bɨ ɔ káálʉ́gə́ nə
Oyɨɨ́ǵʉli ɔ́ məćɛɛ̧!̧ Bwə́ cɛɛl dʉ́lə mɛɛ̧ļa
nə ŋwɔɔ̧ļa ŋwɔɔ̧ļa íjud, nə dʉ́lə sɔ̧́ nə́
buud bwə́ dʉ́g bəd́a bwo məbəd́á mə́
gúmə́ məŋ́kúmbə mə búúd dɨ.̂ 39Bwə́
cɛɛl nəḿə́ kə dʉ ji njɨ íjiya yâ shwóg
ja bʉ́sə́ *məḿpáánzə́ mə́ mínjɨɨ́ǵʉ́lá mə́
*Oyúdɛn dɨ ́ yí; bwə́ cɛɛl nəḿə́ dʉ kə ji
njɨ lúú tʉ́wʉli dɨ ́ ja bwə́ dʉ́ kə ídína dɨ ́
yí. 40Bwə́ dɛɛ́ǵ míkúsə́ mí búdá isâ byáŋ
byɛŝh. Bwə́ nyiŋgə dʉ sá ígwaa-gwaa í
məj́əgʉla, lwóyálə nə́ bʉ́sə ijɔɔ̧̧́ í búúd.
Intʉ́gʉ́lí byáŋ í bá bə ŋkí jág bul nyaan.»

Yána mə kúsə́ múdá
(Luk 21.1-4)

41 bYésus nyə á ka kə ji nə́ bɛɛndyá nə
jaadə́ məýəńa mâ *Mpáánzə́ Zɛmbî, a ka
ŋgə dʉ́g nda búúd bwə́ á ŋgə wá məyəńa
nə.́ Ofwó búúd bwə́ á ŋgə wá ŋkí bulya.
42Njɨ wúl mbúmbúwá kúsə́ múdá, í á zə
wá isʉsáŋ íbá, tâŋ á bʉ́baalɛ ́ ifáda. 43Yé-
sus mú jɔŵ *ompwíín bɛ,́ nyə nə bwo
nə:́ «Bʉ́bəĺɛ,́ mə́ jaaw bɨ ́ nə,́ mbúmbúwá
kúsə́ múdá nɨ mə́ wá məýəńa cɔ̧́ buud
bɛŝh bwə́ ámə ŋgə wá wá. 44 cNəcé buud
bɛŝh bwə́ ámə ŋgə wá ɔńɨ, bwə́ ámə ŋgə
ŋwa məḿpugə mâ byɔɔg dáŋʉ́d. Ká nyɛ,
a njúl mbúmbúwá, nyə ámə wá bímbí
dɛŝh nyə́ ámə bə nə ndɨ ́ yí, bímbí dɛŝh
í ámə bə nə́ nyə é ŋgə cʉgə nə ndɨ ́ yí.»

Məshíné mə́ shí
(Mat 24.1-14; Luk 21.5-17)

13 Nda Yésus nyə á ŋgə cúwo wú
*Luŋ mə́ Zɛmbî nə,́ ŋgwɔĺ *mp-

††12:36 Wa, jínə́ lʉ́ Cwámba dʉ́sə “Yawé”, mbii í ŋgə́ wú Sôm 110.1 dɨ ́ yí.
u12:31 Ləv 19.18; Mat 22.39 v12:32 Luk 20.39
w12:33 1Sa 15.22; Ozê 6.6 x12:34 Mat 22.46; Luk 20.40
y12:35 Mat 20.30-31 z12:36 Mat 22.44 a12:38 Luk 11.43
b12:41 2Oj 12.10 c12:44 2Kr 8.12

wíín yé mú cɨ nə nɛ ́ nə:́ «Yɨɨ́ǵʉli, fwog
dʉ́g jɔj̧ɔ̧ məḱwóógʉ́ məńɨ, nə məma
lwɔ̧ýá nɨ!» 2 dYésus nyə á ka bɛşa nə nɛ́
nə:́ «Nə jɔj̧ɔ̧ məḱwóógʉ́ nə məma lwɔ̧ýá
wó dʉ́g nɨ, tɔɔ́ kwóógʉ́ ŋgwúd í ábʉ́lɛ ́ ny-
iŋgə lʉ́g í mbəd́ na dúlʉ́gá dɨ ́gwɔŵ, mɛŝh
mə́ bá shugʉla shí.»

3Yésus mú ka kə *Mbʉ́ŋ wəólivyê dɨ,́
kə ji shí, ŋgə́ dʉ́g kɔɔ́ḿb Luŋ mə́ Zɛmbî.
Pyɛr̂, Zhâk, Yuánɛs nə Andrê, bəńɔŋ̂ bwə́
á bə bwəḿɛf́wó wá, bwə́ mú cɨ nə nyə nə́
4 «Jaawʉg sə,̂ isâ ínɨ í bá bə jáyɛ ́ ja? Jɨ ́ í
bá ka lwágʉlə sə́ nə́ isâ byɔɔŋg í wál bá
ŋgə zə bwəma yí.» 5Yésus mú ka cɨ nə
bwo nə:́ «Bɨ ɔ́ bɛy nə́ buud bwə́ bâg shɨɨg
bɨ.̂ 6Nəcé buud ŋkí bulya bwə́ bá dʉ zə
nə jínə́ dâm; nyâŋ wɔɔ́ś, nyə nə:́ “Mə wə́
*Krîst”. Bwə́ bá kənd zhwog buud jugʉ́.
7Bɨ mə bá dʉ gwág míláŋ mí mɔɔ́mb,
bɨ gwádʉga ncíndə́ dɔɔmb, bɨ ́ kú bá dʉ
kəndmílám gwɔŵ; í bá jɨɨ nə́ isâ ínɨ í bəǵ.
Njɨ tɛɛm bə ntɔ,́ í ábʉ́lɛ ́ fwo bə məśhíné
mə́ shí. 8 eGúl lwoŋ í bá lúmbʉli nə gúl,
dúl faan lúmbʉli nə dúl. Shí í bá nəḿə́
dʉ ntaŋʉsa bíl íkʉ́lʉ́d, zha á ifií mpu í bá
bə. Isâ ínɨ byɛŝh í bá ná bə njɨ mətɛɛ́d́ʉ́lé
mə́ məćɛy mə byɛýí.

9 f«Bɨ ɔ́ dʉ bɛy. Bwə́ bá dʉ kusha nə
bɨ ́ məb́wə́ mə́ osémbye ɔ́ míləśʉ́d, bwə́
dʉ fyámʉsə bɨ ́ milwóŋ *məḿpáánzə́ mə́
mínjɨɨ́ǵʉ́lá mə́ *Oyúdɛn dɨ.̂ Bɨ mə bá dʉ
kaad mísh mə́ búúd ɔ́ anʉ́nɨ ̂ nə ojwû ɔ́
lɔɔm dɨ ́ nə,́ bɨ kəǵ bwaagʉlə sâ bɨ ́ mə́
mpú shú jínə́ dâm yí. 10 Í fwo tɛɛ́d́ jɨɨ nə́
bwə́ cúndəǵ Jɔj̧ɔ̧ Kɛɛ́ĺ ikûl nə ilwoŋ byɛŝh
dɨ.̂ 11 gJa bwə́ bá dʉ kusha nə bɨ ́ yí, bɨ
kú bá dʉ bwey yágʉwo íciyá í kɔɔd. Bɨ
ɔ bá dʉ lás sâ í é bá dʉ jé bɨ ́ cé jɔɔŋgʉ́d
nə́ bɨ ́ lásʉ́g yí; nəcé bɨ dɨ ́ mə́ bá dʉ lás,
í bá dʉ bə Ŋkɛ̧ŋ́kɛ̧̂ Shíshim. 12 hMínyɔŋʉ̂

mə́ bá kusha nə mínyɔŋʉ̂ yé nə́ bwə́ kəǵ
gwú nyə. Sɔɔ́ŋ́gʉ́ mə bá kusha nə mwân;
bwân bwə́ lúmbʉli nə obyɔl̂, ŋgə gwú
bwo. 13 iBuud bɛŝh bwə́ bá mpii bɨ ́ nəcé
jínə́ dâm. Njɨ, muud mə bá jísɔw kə wɔɔ́ś
məśhínéd yɛ,́ a bá cʉgə.»

Incwaw í ntʉg í bá bə
(Mat 24.15-31; Luk 21.20-28; 17.22-23)

14 j«Ja bɨ ́ mə́ bá dʉ́g ájəlʉŋkúŋkwɔ̧ mə́
kə ŋwa jiya kʉ́l í búl bə ci yí, muud
ŋgə́ lɔ̧́ cilyá ga yɛ,́ kə́ mpú gwág! Ja bɨ ́
mə́ bá dʉ́g ísâ byɔɔŋg yí, buud bwə́ bá
bə Yudéa wá, bwə́ bâg fúndə, kə mím-
bʉ́mbʉ́ŋʉ́d! 15 kMuudmə bá bə kwáminʉ́
yɛ ́ kú bá shulə nə́ a kə́ njɔẃ kə ŋwa
sâ. 16Nyɔɔŋg mə bá bə fambə́ yɛ,́ kú
ná kwo kə kwáádə́ nə́ a kə́ ŋwa kúúd.
17Ŋkwɛɛ́ budá bwə́ bá bə nə məbum, nə
bɔɔŋg bwə́ bá ŋgə nyɛɛ́ŋ́g bwân mwɔŵ
mɔɔŋg dɨ ́ wá! Bwə́ bá bul ŋkúŋkwoŋ.
18 Jəgʉlagá nə Zɛmbî nə́ isâ ínɨ í kú bá
wɔɔ́ś bɨ ́ ŋkwánʉ́d. 19 lNəcé *incwaw í
ntʉg í bá bə mwɔŵ mɔɔŋg dɨ ́ mbií í ab-
wɛĺɛ ́ bə té Zɛmbî nyə á tɛ ́ gwɔŵ nə shí
yí. Bíl í ábʉ́lɛ ́ kwo bə mbií wɔɔŋg. 20 Í
á mbəm̂ bə Cwámba kú cunal mwɔŵ
mə́ incwaw í ntʉg mɔɔŋgʉ̂, tɔɔ muud
kú faam. Njɨ, a bá cunal mwɔŵ mɔɔŋgʉ̂
shú buud nyə á fɛɛ́śh nə́ bwə́ bəǵ bɛ ́ wá.
21 mNtɔ,́ ŋkí ŋgwɔĺ múúd mə́ cɨ nə bɨ ́ nə:́
“Dʉgá! Mesî jɨ wa”, ŋkí nə:́ “a jisə wá”,
kúgá *magʉlə. 22 nOmesî ɔ́ məśhɨɨgâ nə
*buud ɔmícúndə́ wâməshɨɨgâ bwə́ bá dʉ
wɔɔ́ś. Bwə́ bá dʉ sá *məśhimbá nə *isâ í
ntɔ̧́ búúd ŋkwóŋ yí mbií wúsə́ nə́ ŋkí gúl
sâ jɨ ́nə ŋkul bə ntɔ,́ buud Zɛmbî mə́ bwey
fɛɛ́śh wá bwə́ bɛ̧ bɔẃ-bɔŵ zhɨɨ́.́ 23Bɨ ɔ́
bɛy! Mə mə́ bwey jaaw bɨ ́ isâ byɛŝh wə́
nɨ.

d13:2 Luk 19.44 e13:8 2Ib 15.6; Iza 19.2 f13:9 Mat 10.17-22; Yuá 16.1-4
g13:11 Luk 12.11-12 h13:12 Msh 7.6; Mat 10.35; Luk 12.52-53
i13:13 Yuá 15.21; Mbʉ́ 13.10 j13:14 Dan 9.27 k13:15 Luk 17.31
l13:19 Dan 12.1; Mbʉ́ 7.14 m13:21 Luk 17.23-24 n13:22 Mat 24.24

24 o«Mə́ jaaw bɨ ́ nə́ mwɔŵ mɔɔŋgʉ̂ dɨ,
mwɔŵ mə́ incwaw í ntʉg mɔɔŋg mə́ ká
nəḿə́ shîn cɔ̧,̂ jwɔẃ í bá shila nə́ ŋk-
wed kú ná kwo faan; ŋkwoond kú ná
wééshʉli məŋ́kɛnya; 25wəacén-cénî bwə́
bá dʉ bí shí; isâ byɛŝh bísə́ nə mpífə́ joŋ
dɨ ́ yí í bá kúŋgʉla. 26 pJa jɔɔŋgʉ̂, bwə́
bá ka dʉ́g *Mwân mə Múúd ŋgə́ cúwo
joŋʉd, a zág nə mpífə́ nə milwanə.́ 27A
bá ntɨ *wəé́ŋgəles bɛ ́ bwə́ zə sɛɛŋg búúd
Zɛmbî nyə á fɛɛ́śh wá ikɔɔ́ḿb ínɔ̧́ byɛŝh,
tɛɛ́d́ bíl íjumə í shíd kə wɔɔ́ś bílʉ́gád.»

Yuug á lɨɨ́ ́ figyê
(Mat 24.32-44; Luk 21.29-33)

28 «Ŋwagá fʉg nə yuug bɨ ́ mə́ dʉ dʉ́g
nə lɨɨ́ ́ *figyê yí. Í dʉ bə, ja mpúnzə́ nyɛ ́
í mú nə́ bud-bud, məncuug mə́ agúg-
wáan mə́ ŋgə́ kɔ̧́ yí, bɨ ́ mú mpu nə́
ompú bwə́ mú kúnə-́kúnə. 29Ntɔ́ nəḿə,́
ja bɨ ́ mə́ bá dʉ́g ísâ byɔɔŋg í ŋgə́ sɨŷ
yí, mpugá nə́ zɨýé mə́ *Mwân mə Múúd
í mú kúnə-́kúnə, í mú cé məýíndə mə
nyâ. 30 qBʉ́bəĺɛ,́ mə́ jaaw bɨ ́nə,́ kala búúd
ga í ábʉ́lɛ ́ cɔ̧́ isâ ínɨ byɛŝh kú fwo sɨŷ.
31Gwɔẃ nə shí í bá cɔ̧,́ njɨ iciyá byâm kú
cɔ̧.̂

32 r«Shú sâ í dʉ́gyá nə jwɔŵ nə wəla
ísâ byɔɔŋg í bá sɨŷ yí, kú nə muud mə
mpû; tɛɛm bə *wəé́ŋgəles bʉ́sə́ wə́ Zɛmbî
wá bwə́ ampúyɛ;́ tɛɛm bə Mwân nyə
ampúyɛ;́ njɨ Sɔɔ́ŋ́gʉ́ wə́ mə́ mpû. 33 sBɨ ́
ɔ mpú ji ŋkasə!́ Nəcé bɨ ampúyɛ́ baan
dɔɔŋgʉ́. 34 tÍ bá bə nda muud mə zə́ tɨ ́ nə́
a kə́ njɔɔnd dɨ,́ a lʉ́gə njɔẃ búúd yé, a yə
ósɔɔ́l ɔ́ məśáal ŋkul ŋgəĺə sá isâ, nyə nə
mbaagʉlə mbɛ̂ nə́ a jíg ŋkasə.̂ 35Ntɔ,́ jigá
ŋkasə!̂ Bɨ ampúyɛ́ baan aməd́ɨ ́ njɔẃ mə́
bá zə yí. A jɨ nə ŋkul zə mpwó-kugʉ́, tɔɔ
tâm bulú, ŋkí nə́ ŋgwúm kúwó ashúsh-

wóógʉ́, tɔɔ mán mə́ ləm̂. 36 Sásʉ́ləǵá nə́
a zəǵ məseegya, zə kwey bɨ ́ ígwəd́. 37 Sâ
mə́ ŋgə́ jaaw bɨ ́ ga, jísə shú buud bɛŝh.
Jigá ŋkasə!́»

Shwushwaga á shwɨy mə Yésus
(Mat 26.1-13; Luk 22.1-2;
Yuá 11.45-53; 12.1-8)

14 uNə́ ndɛɛ,́ í á lʉ́g mwɔŵ məb́á nə́
*Páska nə zaŋ bwə́ á dʉ də ibʉlɛd́

yâ kú nə *ləvur yí í bwəḿag. Milúlúú
myâ ofada nə *Oyɨɨ́ǵʉli ɔ́ məćɛɛ̧ ̧ bwə́ á
ŋgə sɔ̧́ məzhɨɨ ́nə́ bwə́ bii Yésus məḱəŋ́ʉ́d,
bwə́ gwú nyə. 2Nəcé bwə́ á ŋgə nyím-
bʉla nə:́ «Shé ajəĺáyɛ ́ nə bií nyə baan lʉ́
zâŋ, ŋkwaŋgá buud bwə́ á bá sá ícucu.»

3 vYésus nyə á ka bə Betanî Shímun
á zʉ́zaamə́ dɨ ́ njɔẃ. Ŋgwɔĺ múdá mbíd
fúfuundú *alʉbátrə‡‡ mú shísh wə́ Yé-
sus. Fúfuundú jɔɔŋg í á bə lwándʉ́lá
nə labínda álal-kus. Bwə́ dʉ sá labínda
jɔɔŋgʉ̂ nə mikɔɔ̧ļə́ mí nâr¶¶. Nə́ ndɛɛ,́ bwə́
ŋgə́ də, mudá wɔɔŋgʉ̂ mú búgə fúfuundú
lúú, shwu Yésus labínda lúúd.
4Bɔɔ́ĺʉ́gá búúd bwə́ á bə cínɔŋg wá, bwə́
mú gwág bɔŵ, bwə́ mú ŋgə lás mpəd́ʉ́gá
nyáŋ nə:́ «Wúga mbií yúúdʉ́gʉ́ wə́ jɨ?́
5 Í mbəm̂ jəla nə́ bwə́ kusha labínda nɨ
odanarî mitəd milɔɔ́l, bwə́ kwíínd mím-
búmbúwá nə ndɨ.̂» Bwə́ mú bul jum
múdá wɔɔŋgʉ̂. 6Yésus mú cɨ nə bwo nə:́
«Bɨd́ʉ́gá nyə nə́ shɛɛ! Jɨ ́ bɨ ́ ŋgə́ lúg nyə
lâm ntʉ́nɨ yí? A mə́ sá mə jɔj̧ɔ̧ sɔɔ́ĺʉ́gʉ́.
7Bɨnɔŋ̂ mímbúmbúwá bɨ ́njul jwɔŵ dɛŝh,
bɨ bɨ ́ nə ŋkul sá bwo mənywa ja jɛŝh bɨ ́
mə́ cɛɛl yí. Njɨ səńɔŋ̂ bɨ ́ sə́ ábʉ́lɛ ́ ji mwɔŵ
mɛŝh. 8Mudá ɛǵa mə́ sá bímbí nyə ámə
kwag yí. Nyə mə́ bwey gwáágʉlə mə
labínda nyúúlʉ́d, shú məd́ʉlya mâm.
9Bʉ́bəĺɛ,́ mə́ jaaw bɨ ́ nə,́ kʉ́l jɛŝh bwə́ bá

‡‡14:3 alʉbátrə: Nyə á bə dúl váál kwóógʉ́, bwə́ á dʉ mɛ̧ ifúfuundú í bwɨl̂ nə ndɨ ́ yí.
¶¶14:3 nâr: Kɔɔ̧ļə́ wɔɔŋg í dʉ mpə nəḿə́ nda ntaŋga.
o13:24 Mat 24.29 p13:26 Mat 24.30 q13:30 Mat 16.28 r13:32 Mis 1.7
s13:33 14.42 t13:34 Mat 25.14-15; Luk 19.12-13 u14:1 11.18
v14:3 Luk 7.37-38

cúndə Jɔj̧ɔ̧ Kɛɛ́l ga shí nyɛŝh dɨ ́ yí, bwə́
bá nəḿə́ dʉ jaaw sâ múdá ɛǵa mə́ sá mə
yí, buud dʉ təd́ʉga nyə.»

Yúdas mə́ kusha nə Yésus
(Mat 26.14-16; Luk 22.3-6)

10Nə́ ndɛɛ,́ Yúdas Iskariyôt, ŋgwɔĺ
múúd á gwooŋg *ómpwíín wûm nə óbá,
músə kə dʉ́gya nə milúlúú myâ ofada nə́
a kə́ kusha bwo nə Yésus. 11Nda bwə́ á
gwág ntɔ́ nə,́ bwə́ mú gwág nywa. Bwə́
mú kaag nə́ bwə́ é yə nyə *mwaanɛ.̂ Yú-
das músə zə sɔ̧́ fwámɛ́ fwála á jɨ ́ nə ŋkul
sá nə́ bwə́ bííg Yésus yí.

Yésus bəńɔŋ̂ ompwíín
bɛ ́ bwə́ sá Páska
(Mat 26.17-29; Luk

22.7-20; Yuá 13.21-30)
12 wJwɔŵ lʉ́ *Páska *Oyúdɛn í á ka jê.

Jwɔŵ dɔɔŋgʉ́ wə́ bwə́ á dʉ cígə ncwəmbɛ
Páska, í njúl nəḿə́ jwɔŵ á shúshwóógʉ́
á zaŋ ibʉlɛd́ yâ kú nə *ləvur yí. Ntɔ́ wə́
*ompwíín ɔ́ Yésus bwə́ á zə jí nyə nə:́
«Jáyɛ ́ kʉ́l wó cɛɛ́ĺ nə́ sə́ kəǵ kwísha wo
dína Páska yí?» 13Yésus mú lwâm omp-
wíín bɛ ́ óbá, nyə nə bwo nə:́ «Kəgá ŋg-
wəĺa! Bɨ ́ é bwəma nə ŋgwɔĺ múúd, a
ŋgə́ ŋkɛn̂y káágə́ məjúwó. Bɨ ɔ́ bɛ̧ nyə!
14Njɔẃ nyə́ é kə nyíi yí, bɨ ́ cɨ nə aməd́ɨ ́
njɔẃ nə́ Yɨɨ́ǵʉli mə́ cɨ nə́ wo lwóg sə́ kʉ́l
bəńɔŋ̂ ompwíín bɛ ́ bwə́ é də dína Páska
yí. 15Nyə e lwágʉlə bɨ ́ fúm ánʉ́nɨ ̂ njɔẃ
á gwɔẃʉ́d, í njúl kwambʉlá. Cínɔŋg wə́
bɨ ́ é kwísha shé zaŋ Páska yɛ.́» 16Omp-
wíín bwə́ mú kə jé ŋgwəĺa, kə kwey ísâ
byɛŝh mbií nyə á jaaw bwo yí. Bwə́ mú
shîn kwísha dína Páska.

17 xJa kugʉ́ í a bii shí yí, bəńɔŋ̂ *buud
ɔ lwámá bɛ́ wûm nə óbá bwə́ mú jê.
18 yNtɔ,́ bwə́ ŋgə də, Yésus mú cɨ nə bwo
nə:́ «Bʉ́bəĺɛ,́ mə́ jaaw bɨ ́ nə,́ ŋgwɔĺ múúd

á na bɨd́ɨ,́ shénɔŋ́ ŋgə́ də wa yɛ,́ nyə é
kusha nə mə.» 19Ompwíín bwə́ mú gwág
sâ jɔɔŋgʉ̂ cɛy lámʉ́d, bwə́ mú ŋgə jí nyə
ŋgwúd ŋgwúd nə:́ «Ye jísə mə?» 20Nyə
mú bɛşa nə bwo nə:́ «Jísə ŋgwúd á bɨ ́
buud wûm nə óbá, nyɔɔŋg səńá ŋgə juwo
məbwə̂ shúyá ŋgwúd dɨ ́yɛ.́ 21 *Mwânmə
Múúd nywáá, nyə é kə nəḿə́ nda jísə́
bwey bə cilyá shú dɛ́ dɨ ́ nə.́ Njɨ mən-
tágʉla nə múúd mə kɛɛ́ńzh nyə yɛ;́ í á
yida nywá bul jəla nə́ muud wɔɔŋgʉ̂ kú
byɛl̂.»

22Bwə́ ŋgə́ də ntʉ́nɨ, Yésus mú ŋwa
bʉlɛd́, yə Zɛmbî cúncɛśh nə́ ndɛɛ,́ a mú
fɛŷ bʉlɛd́, yə ómpwíín bɛ.́ Nyə nə bwo
nə:́ «Ŋwagá, bɨ dəǵ. Nyúul nyâm wə́ ga.»
23 zMpʉ́sə na, nyə mú ŋwa bálá wáan,
yə Zɛmbî akíba, nyə mú kala bwo. Bɛŝh
bwə́ mú ŋgul. 24 aNyə mú cɨ nə bwo nə:́
«Məcií mâm wə́ məńɨ, məcií mâ sɔ,̧ mə́
zə́ shwɨy shí, zə cé búúd ŋkí bulya má.
25Bʉ́bəĺɛ,́ mə́ jaaw bɨ ́ nə,́ mə abʉ́lɛ ́ ná
kwo ŋgul wáan nɨ, kə wɔɔ́ś ja mə́ bá ŋgul
ncuncúmbə Faan mə́ Zɛmbî dɨ ́ yí.»

Pyɛr̂ nyə é kɨɨ́ĺya Yésus
(Mat 26.30-35; Luk

22.33-34; Yuá 13.37-38)
26 bBwə́ mú ka sɛy Zɛmbî isʉsa i gúmə́

nə́ ndɛɛ ́ bwə́ músə kyey kə *Mbʉ́ŋ wəó-
livyê dɨ.̂ 27 cYésus mú cɨ nə bwo nə:́ «Bɨ
e láŋgʉwo búgəd́ nəcé mə. Sâ jɔɔŋgʉ̂ wə́
jísə́ cilyá Kálaad Zɛmbî dɨ ́ yí nə:́ “Mə é
nyífə mbaagʉlə itɔw, incwəmbɛ í sɔɔnz í
mú shîn cɨɨma.” 28 dNjɨ, ja mə́ bá gwûm
yí, mə bá tɛɛ́d́ kə Galilê, bɨ ́ kə bá kwey
mə nûŋ.» 29Pyɛr̂ mú cɨ nə nɛ́ nə:́ «Tɛɛm
bə nə́ bɔɔ́ĺʉ́gá bɛŝh bwə́ láŋgʉwo búgəd́
nəcé wo, mɛɛ mə abʉ́lɛ ́ bwɛlɛ láŋgʉwo.»
30 eNtɔ́ wə́ Yésus mú cɨ nə nɛ́ nə:́ «Bʉ́bəĺɛ,́
mə́ jaaw wo nə,́ wo e kɨɨ́ĺya mə ija ílɔɔ́l
búlú gaád, ŋgwúm kúwó kú fwo kwáág

w14:12 MmN 12.1-14; MmN 12.15-20 x14:17 Yuá 13.2, 21-30 y14:18 Sôm
41.10 z14:23 1Kr 10.16 a14:24 Mat 26.28 b14:26 Luk 22.39; Yuá 18.1
c14:27 Zak 13.7; Mak 14.50-52; Yuá 16.32 d14:28 16.7 e14:30 14.72

ja ábɛɛ.̂» 31Pyɛr̂ mú nyiŋgə kə shwóg,
mpu báásʉlə nə:́ «Tɛɛm bə nə́ í wɔɔ́ś nə́
shwə́ yəǵ shwɨy ŋgwúdʉ̂, mə kú bwɛlɛ
kɨɨ́ĺya wo». Bɔɔ́ĺ *ómpwíín bɛŝh bwə́ mú
nəḿə́ ŋgə cɨ ntɔ.́
Yésus mə́ jəgʉla nə Zɛmbî Gɛtsemane

(Mat 26.36-46; Luk 22.39-46)
32 fNə́ ndɛɛ,́ Yésus bəńɔŋ̂ *ompwíín bɛ ́

bwə́ músə kumə kʉ́l bwə́ dʉ jɔŵ nə́ Gɛt-
semane yí. A mú cɨ nə bwo nə:́ «Jigá wa
shí, tɛ ́ mə́ kə́ sá məj́əgʉla yí.» 33A músə
jɔŵ Pyɛr̂, nə Zhâk, nə Yuánɛs, bəńɔŋ̂ bwə́
mú kə kɔɔ́ḿb shús. Yésus mú ŋgə bə
kú ná gwádʉga lám nə́ shɛɛ, mbɔɔm í
ŋgə́ shwɨy nyə nyúúlʉ́d. 34Nyə nə bwo
nə:́ «Lâm wúsə mə nə məcɛy ki mə é
yə. Jigá ŋkasə́ wa shí.» 35 gA mú ŋwá
shísh shwóg, kə wusə nyúúl shí mbúm-
budɨ.̂ A mú jəgʉla nə Zɛmbî nə,́ ŋkí jɨ ́ nə
ŋkul bə ntɔ,́ a kəńdʉg nyə baan lʉ́ məćɛy
nə ifwaas nɨ shwóg-shwóg. 36 hNyə nə:́
«Abba! Pʉpa! Sâ í ádɛ ́ káád wo. Yílʉ́g
mə bálá məćɛy ga! Tɛɛm bə ntɔ,́ í kú
bə nda mə́ cɛɛ́ĺ nə,́ njɨ nda wó cɛɛ́ĺ nə!́»
37Nyə mú wɔɔl shí, zə kwey ompwíín bɛ ́
ólɔɔ́l ígwəd́. Nyə nə Pyɛr̂ nə:́ «Shímun!
Wo ŋgə bəĺɛ kə gwəd́ ɨɨ?́ Wo cugɛ́ nə ŋkul
ji ŋkasə́ tɔɔ njɨ wəla ŋgwúdʉ̂? 38 iJigá
ŋkasə,́ jəgʉla nə Zɛmbî, bɨ bəǵ kú biil
məb́wəb́ʉ́lánʉ́d. Lâm wúsə nə yéésh mə
kyéy jɔ̧ kuú njɔɔnd; njɨ nyúul í cúgɛ ́ nə
ŋkul kwag kuú njɔɔnd wɔɔŋg.» 39A mú
nyiŋgə shísh shwóg, kə nyiŋgə jəgʉla nə
Zɛmbî, mbií nyə ámə fwo jəgʉla yí. 40A
músə nyiŋgə́ zə ómpwíín bɛ ́ dɨ,́ zə nəḿə́
nyiŋgə kwey bwo ígwəd́ nəcé mísh mə́
á ŋgə ntámb bwo, bwə́ kú ná mpu sâ
bwə́ bɨ ́ nə ŋkul jaaw nyə yí. 41 Ja álɛɛ́l
nyə á nyiŋgə zə yí, nyə á cɨ nə bwo nə:́
«Ja gaád, mpugá kə gwəd́, bɨ ́woga! Í mə́
shîn. Baan í mə́ jê. Bwə́ zə́ kɛɛnzh *Mwân

mə Múúd məbwə̂ mə́ ósɔɔ́l ɔ́ məb́ɔŵ dɨ.̂
42Tɔẃʉ́gá, sə́ kyéyʉg. Muud mə́ kusha
nə mə ɔ́ zág yɛ.́»

Bwə́ bii Yésus
(Mat 26.47-68; Luk 22.47-55,

63-71; Yuá 18.2-24)
43Yésus ŋgə́ ná lás ntʉ́nɨ, seegya nə,́

Yúdas nyə á bə nəḿə́ gwooŋg *ómp-
wíín wûm nə óbá dɨ ́ yɛ ́ mú cúwo, a
ŋgə́ zə nə məma kínda búúd, bwó nə
ikafwɛlɛ nə məbʉ́lə. Milúlúú myâ ofada,
nə *Oyɨɨ́ǵʉli ɔ́ məćɛɛ̧,̧ nə ocúmbá buud
wâ lɔɔm wə́ bwə́ á ntɨ bwo. 44Yúdas,
muud nyə á kusha nə nyə yɛ,́ nyə a bwey
kwambʉlə nə buud ɔńɨ nə:́ «Muud mə́ é
kə fʉ́lal, sə́ sɔņya mímpu yɛ,́ nyə wə́ ɛńɛ,
bɨ ɔ́ bií nyə, bɨ ɔ kə́ nə́ nyə kú wúya.»
45Nəḿə́ njɨ Yúdas nyə á cúwo yí, nyə a
cɔ̧́ kə njɨ wə́ Yésus, nyə nə nɛ́ nə:́ «*Rabi!»
A mú fʉ́lal nyə. 46Buud ɔńɨ bwə́ mú ntâg
kɔ̧ Yésus, bwə́ mú bií nyə. 47Njɨ, ŋg-
wɔĺ múúd gwooŋg mə Yésus mə́ wéem
kafwɛlɛ jé, taad ŋgwɔĺ sɔɔ́l məsáal mə
Ajəlácɨ á ofada, í mú sámb nyə lwə.̂ 48Nə́
ndɛɛ,́ Yésus mú zə cɨ nə buud ɔńɨ nə:́ «Bɨ ́
ŋgə zə nə ikafwɛlɛ nə məbʉ́lə zəĺə bií mə,
mə jisə zhilʉŋgaanə?́ 49 jŊgaá nə́ shé á dʉ
bə jwɔŵ dɛŝh kʉ́l ŋgwúd, mə ŋgə́ jɨɨ́ǵʉli
buud *Luŋ mə́ Zɛmbî dɨ,̂ bɨ kú sɛɛ́ḿb mb-
wə̂ nə́ bɨ mə́ bií mə. Njɨ bɨ mə́ bií mə
ja gaád, shú nə́ sâ jɨ ́ cilyá Kálaad Zɛmbî
dɨ ́ yí í bwəḿag.» 50 kOmpwíín bɛŝh bwə́
mú myaas nyə, bwə́ shîn fúndə. 51Wúl
shwanzə́ í á ŋgə bɛ̧ nyə mpʉ́sə, í njúl
njɨ nə *sanda nyúúlʉ́d. Nda bwə́ á ŋwá
nəḿə́ bií nyə nə,́ 52 a mú bɨd́ sanda yé,
túb shushwáás.

53Bwə́ mú kə nə Yésus wə́ Ajəlácɨ á
ofada. Milúlúú myâ ofada, nə ocúmbá
buud nə *Oyɨɨ́ǵʉli ɔ́ məćɛɛ̧,̧ bɛŝh bwə́ mú
kə sɛɛŋgya cínɔŋg. 54Pyɛr̂ nyɛ nyə á ŋgə

bɛ̧ bwo shwóg-shwóg nə́ ndɛɛ ́ kə wɔɔ́ś
nûŋ luŋ. A mú kə ji shí, bəńɔŋ̂ bíl ífulísh,
ŋgə gwáalə kuda.

55Tɛ́ nɨ, milúlúú myâ ofada, bəńɔŋ̂
*Gwooŋg ósémbye ɔ́ míləśʉ́ wâ Zɛmbî
jɛŝh bwə́ á ŋgə sɔ̧́ njagə́ bwə́ jɛɛ́ǵ nyə nə́
ndɛɛ ́ bwə́ gwú nyə nə ndɨ ́ yí. Njɨ, bwə́ á
shígɛ ́ kwey. 56 lNcúlyá buud bwə́ á ŋgə
búgə nyə miləśʉ́, njɨ isâ bwə́ á ŋgə cɨ yí
í kú ŋgə bwəma. 57Ntɔ,́ bɔɔ́ĺ búúd bwə́
mú tɔŵ otʉ́təlí, zə búgə nyə nə:́ 58 m«Sə́
á gwág a ŋgə́ cɨ nə,́ nyə e búgə *Mpáánzə́
Zɛmbî búúd bwə́ á lwɔ̧́ nə məbwə̂ ga.
Nə́ ndɛɛ,́ nyə é shumə Mpáánzə́ íshús
njɨ mwɔẃ məĺɔɔ́l, nyâŋ í kú bə nə́ məb-
wə̂ mə́ búúd wə́ mə́ shúmə.» 59Njɨ bwə́
á tɛɛm cɨ ntɔ,́ miləśʉ́ myáŋ mí á shígɛ ́
bwəma.

60Ntɔ,́ Ajəlácɨ á ofada mú tɔŵ tʉ́təlí
mísh mə́ buud ónɨɨd́, a mú jí Yésus
nə:́ «Wo abɛ̧śáyɛ ́ búúd ɔǵa sâ bwə́ ŋgə́
bwaagʉlə wo nɨ?» Yésus njúl njɨ kʉ́l-kʉ̂l,
kú bɛşa tɔɔ sâ. 61 nNtɔ,́ Ajəlácɨ mú ny-
iŋgə jí nyə nə:́ «Ye wo jɨ *Krîst, *Mwân
mə́ Zɛmbî sə́ ŋgə́ gúmal yɛ?́» 62 oYésus
músə bɛşa nə nyə nə:́ «Mə jisə nyə. Ntɔ,́
bɨ é dʉ́g *Mwân mə Múúd njúl shí mb-
wə̂ məncwûm mə́ Zɛmbî á ŋkul nyɛŝh
dɨ,́ bɨ mə bá nəḿə́ dʉ́g nyə, a ŋgə́ zə
míŋkúdʉ́d.»

63 pAjəlácɨ músə nyaa míkáándə,́ nyə
nə:́ «Jɨ ́ shé mə́ kwo sɔ̧́ owúshinɛd yí?
64Bɨmɛf́wó bɨ mə́ gwág nda á mə́ *lás
nə Zɛmbî bwaasʉ́lə mpu nə.́ Bɨ mə dʉ́g
nə́ jɨ?» Bɛŝh bwə́ mú sámb nə́ á jəlá nə
yə. 65 qNə́ ndɛɛ,́ bɔɔ́ĺʉ́gá búúd wâ cínɔŋg
bwə́ mú tɛɛ́d́ ŋgəĺə sɛy nyə məntənd mp-
wóómbʉ́d, bwə́ cɛɛ̧ļə nyə sâ míshʉ́d, ŋgə
wá nyə ikúda, bwə́ ŋgə́ cɨ nə nyə nə:́
«Lwóg nə́ wo jɨ *muud micúndə,́ jaawʉg

sə́ muud nyə ámə yíd wo yɛ.́» Ifulísh í mú
ŋgə tɨ ́ nyə məmpɔɔ́ńz.

Pyɛr̂ mə kɨɨ́ĺyá Yésus
(Mat 26.69-75; Luk

22.56-62; Yuá 18.25-27)
66Pyɛr̂ njúl na shí, mbaadə́ dɨ, seegya

nə́ ŋgwɔĺ múdá mə́ dʉ sɛŷ wə́ Ajəlácɨ
á ofada mú wɔɔ́ś. 67Nyə mú yag Pyɛr̂
ŋgə́ gwáalə kuda, nyə dʉ́g nyə nə́ figə-́
figə.́ Nyə nə nɛ́ nə:́ «Wo ɛǵa! Wo á bə
nəḿə́ gwooŋg mə́ Yésus muud á Nazarɛt̂
dɨ.̂» 68Pyɛr̂ mú kɨɨ́ĺya nyə, nyə nə:́ «Mə
ampúyɛ,́ mə agwágɛ́ sâ gwəḿɛf́wó wó
ŋgə́ cɛɛl cɨ yí.» Ntɔ,́ nyə mú wú cínɔŋg,
cúwo tɔɔ́ń, kə fúm í á bə mbɛ̂ dɨ ́ koogʉ́
yí, ŋgwúm kúwó mú kwáág. 69Mudá
wɔɔŋg mú nyiŋgə dʉ́g Pyɛr̂ cínɔŋgʉ́, nyə
nə buud bwə́ á bə nyəd́ɨ ́ koogʉ́ wá nə:́
«Muud ɛǵa jisə muud á gwooŋg jáŋ.»
70Pyɛr̂ mú nyiŋgə kɨɨ́ĺya. Kú bwey nə,́
buud bwə́ á bə cínɔŋg wá, bwə́ mú ny-
iŋgə cɨ nə Pyɛr̂ nə:́ «Jísə bʉ́bəĺɛ ́ nə́ wo jisə
muud á gwooŋg jáŋ, nəcé wo jisə nəḿə́
múúd á Galilê.» 71Pyɛr̂ mú kɨɨ́ĺya nyə nə
məma ŋkaanə,́ nyə nə:́ «Ŋkí mə́ bwiiŋg
ijɔ̧ɔ́ ̧,́ ŋkwaal nə mə. Mə ampúyɛ́ múúd bɨ ́
ŋgə́ cɨ ɛńɛ.» 72 rCé nə cé, ŋgwúm kúwó
mú kwáág ja ábɛɛ.̂ Pyɛr̂ mú təd́ʉga sâ
Yésus nyə á fwo cɨ nyə yí nə:́ «Ŋgwûm
kúwó kú fwo kwáág ja ábɛɛ,̂ wo e kɨɨ́ĺya
mə ija ílɔɔ́l.» A mú cwɨɨ́l nə yə.̂

Yésus təl kɔɔdʉd wə́ Pilât
(Mat 27.1-2, 11-31; Luk 23.1-5,

13-25; Yuá 18.28–19.16)

15Mán mələm̂, ná nəḿə́ mpʉ́mán
mpʉ́mán, milúlúú myâ ofada, nə

ocúmbá buud wâ lɔɔm, nə *Oyɨɨ́ǵʉli ɔ́
məćɛɛ̧ ̧ nə *Gwooŋg ósémbye ɔ́ míləśʉ́
wâ Zɛmbî bwə́ mú sɛɛŋgya nə́ bwə́ zə́

l14:56 Sôm 35.11 m14:58 15.29; Mat 26.61
n14:61 Yésus njúl njɨ kʉ́l-kʉ̂l: Iza 53.7; Mak 15.3-5 Mwân mə́ Zɛmbî: 15.39
o14:62 Dan 7.13; Mat 22.44; 24.30; Mak 13.26; Luk 21.27
p14:63 Mat 26.65 q14:65 Iza 50.6; 53.5; Luk 7.16 r14:72 14.30

sámb ləśʉ́ mə́ Yésus. Bwə́ mú wɔɔ́lə Yé-
sus məŋkəda, kə cwámbʉlə Pilât. 2 sNtɔ́
Pilât mú jí nyə nə:́ «Ye wo jisə Njwû
*Oyúdɛn?» Yésus mú bɛşa nə nyə nə:́
«Wo mə́ cɨ ɔńɨ.» 3 tMilúlúú myâ ofada
mí mú ŋgə bul búgə Yésus ləśʉ́. 4Pilât
mú nyiŋgə jí nyə nə:́ «Fwog dʉ́g bímbí
míləśʉ́ bwə́ ŋgə́ búgə wo myá. Nə́ wo
abɛ̧śáyɛ?́» 5Yésus kú bɛşa tɔɔ ciyá. Pilât
mú káam.

6Pilât nyə á dʉ bə nə,́ ja jɛŝh zâŋ
nyísə́ yí, a bɨd́ mbwug ŋgwûd, wɔɔŋg
lɔɔm í ámə gwáámb nyə yí. 7 Í á ka
bə, ŋgwɔĺ múúd nə jínə́ nə́ Barábas
bəńɔŋ̂ bɔɔ́ĺ búúd bwə́ á sá nə́ buud
bwə́ sáág miŋgáádə́ nə ijwû, bwə́ gwú
múúd cínɔŋg, bwə́ mú ka kə mímb-
wugʉd. 8Ntɔ,́ áncuncuma buud mú bád
mbʉ́ŋ í dʉ kə mpáánzə́ miləśʉ́ yí, kə jí
Pilât nə́ nyə sáág bwo sâ nyə́ dʉ bwey
sá nə ŋkəndɨ ̂ yí. 9 uPilât mú jí bwo nə:́
«Ye bɨ mə́ jɨɨ nə́ mə bɨd́ʉ́g bɨ ́ Njwû
Oyúdɛn?» 10Nyə á cɨ ntɔ́ nəcé nyə á
bwey mpu nə́ milúlúú myâ ofada mí ŋgə
kusha nə Yésus zhíŋʉ́d. 11 vJa Pilât mə́ jí
bwo ntʉ́nɨ yí, milúlúú myâ ofada mí mə́
shwúgʉli lɔɔm nə́ Pilât bɨd́ʉ́g Barábas.
12Pilât mú kwo jí bwo nə:́ «Ká mə sáág
nyɔɔŋg bɨ ́ ŋgə́ jɔŵ nə́ Njwû Oyúdɛn yɛ́
ntʉdɛlɛ?̂» 13Bwə́ mú nyiŋgə kɨm̂ gwɔẃ-
gwɔŵ nə:́ «Bwambʉləg nyə kwolós dɨ!̂»
14Pilât mú jí nə:́ «Dáyɛ́ bɔŵ á mə́ sá yí?»
Bwə́ mú kwo kɨm̂ gwɔẃ nə:́ «Bwambʉləǵ
nyə kwolós dɨ!̂» 15 wNda Pilât nyə á cɛɛl
cweel lɔɔm mpimbə nə,́ nyə mú bɨd́
bwo Barábas. Nyə lwâm búúd nə́ bwə́
fyámʉ́səǵ Yésus milwóŋ. Nyə mú yə bwo
Yésus nə́ bwə́ kəǵ bwambʉlə nyə kwolós
dɨ.̂

16Ozɨmbɨ bwə́ mú kə nə Yésus luŋ mə́
Pilât dɨ ́ cwû. Bwə́ mú sɛɛŋg ózɨmbɨ bɛŝh
cínɔŋg. 17 xBwə́ mú bwééd nyə káándə́
ícî atɨt́ɨɨ.̂ Bwə́ ŋwa kwoolú íbiin-bíin,
lwɔ̧́ *tûm gúmə,́ jil nyə lúúd. 18 yBwə́
mú ŋgə bəd́a nyə məbəd́á mə cóógʉ́
nə:́ «Yé Njwû Oyúdɛn, sə́ ŋgə báág nə
wo.» 19 zBwə́ mú nyífə nyə mbwu lúúd,
sɛy nyə məntənd, bwə́ ŋgə́ kúd məbwóŋ
shí nyəd́ɨ ́ mpwóómbʉ́d nda bwə́ ŋgə yə
nyə gúmə.́ 20 Ja bwə́ mə́ shîn cágʉlə nyə
ntʉ́nɨ yí, bwə́ mú yîl nyə káándə́ ícî atɨt́ɨɨ,̂
bwééd nyə mikáándə́ myɛ,́ bwə́ mú kə nə
nyə, kəĺə bwambʉlə nyə kwolós dɨ.̂

Bwə́ bwambʉlə Yésus kwolós dɨ ̂
(Mat 27.32-44; Luk

23.26-43; Yuá 19.16-24)
21 aBwə́ ŋgə́ kə ntʉ́nɨ, bwə́ mú bwəma

nə ŋgwɔĺ múúd ŋgə́ wú ífambə,́ Shímun,
muud á Sirɛn̂, sɔɔ́ŋ́gʉ́ mə́ Aləgʉzándrə
bá Rúfus. Bwə́ mú yɨɨ́ḿbʉli nyə nə́ nyə
ŋkɛńyʉg Yésus kwolós. 22Bwə́ mú ŋgə
kə nə Yésus kə jé kʉ́l bwə́ dʉ jɔŵ nə́ Gol-
gota yí. Jínə́ dɔɔŋg í kə́ nə́ «kʉ́l á bwundú
lúu». 23Bwə́ mú ŋwá yə nyə wáan fʉlá nə
mîr§§ nə́ a ŋgúlʉg, a mú ban. 24 bBwə́ mú
bwambʉlə nyə kwolós dɨ,́ bwə́ mú wusə
mpaambə́ nə́ bwə́ kawʉla míkáándə́
myɛ,́ muud yɛŝh á gwooŋg jáŋ bə nə
kɔw. 25Bwə́ á bwambʉlə nyə kwolós dɨ,́
jwɔŵ í mú məbaan ibuu mâ mpʉ́mán
mpʉ́mán. 26 cBwə́ á cilə cwoomb bwə́
á gwú nyə nə ndɨ ́ yí nyəd́ɨ ́ kwolós dɨ
nə́ «Njwû *Oyúdɛn wə́ ɛǵa». 27 dBwə́ á
bwambʉlə nyə kwolós dɨ,́ bəńɔŋ̂ izhilʉŋ-
gaanə́ íbá, jíga jé kwolós dɨ ́ Yésus dɨ ́
mbwə̂ məncwûm, jíga jéd nyəd́ɨ ́ mbwə̂

§§15:23 mîr: Nyə á bə mɔɔ́ĺ məḱʉ́l mə́ lɨɨ́ ́ bwə́ á dʉ sá bɔɔ́ĺ ólabínda nə míl mímyudú
nə ndɨ ́ yí. Wo é kwey fɛɛ́ĺ-fɛɛ́ĺí yé ŋkɔw á ofɛɛ́ĺ-fɛɛ́ĺí ɔ́ íciyá dɨ.̂
s15:2 Mat 27.11 t15:3 Yuá 19.9; Mak 14.61 u15:9 Mat 27.11
v15:11 Mis 3.13-14 w15:15 10.34 x15:17 Luk 23.11 y15:18 Mat 27.11
z15:19 14.65 a15:21 Rom 16.13 b15:24 Sôm 22.19 c15:26 Mat 27.11
d15:27 Iza 53.12

məkɔɔ́ĺ. 28 *[Micilyá mí Kálaad Zɛmbî mí
á bwəma nə:́ «Bwə́ á lɔ̧́ nyə gwooŋg
ízhilʉŋgaanəd́.»]

29 eBuud bwə́ mú ŋgə lɔ̧ cínɔŋg, bwə́
ŋgə́ lwîy nyə, bwə́ ŋgə́ sagʉsə milúu
nə məzhwámá. Bwə́ nə nɛ ́ nə:́ «Nə́ wo
wə́ ɛǵa! Wo muud jɨ nə ŋkul búgə
*Mpáánzə́ Zɛmbî nə́ ndɛɛ ́ wo kwo sá
njɨ mwɔẃ məĺɔɔ́l shuməĺə nyúl yɛ,́
30 cʉgʉg womɛf́wó, shuləǵ, wú kwolós
nɨɨd́». 31Milúlúú myâ ofada nə *Oyɨɨ́ǵʉli
ɔ́ məćɛɛ̧ ̧ bwə́ mú nəḿə́ ŋgə cágʉlə nyə,
bwə́ ŋgə́ cɨ bwəḿɛ ́ nə bwəḿɛ ́ nə:́ «Nyə
á dʉ cʉg buud oshús, njɨ a káád cʉgʉ́lə
nyəḿɛf́wó. 32 fYé *Krîst Njwú-buud á
*Izʉrəyɛl̂! shuləg shí kɨḱɨdɨǵa, sə́ dʉ́gʉ́g
ná, sə́ ka *búgʉla wo». Tɛɛm bə búúd
bəńɔŋ́ bwə́ á bə íkwolós dɨ ́wá, bwə́ á ŋgə
nəḿə́ lwîy nyə.

Shwɨy mə Yésus
(Mat 27.45-56; Luk

23.44-49; Yuá 19.28-30)
33 gYídʉ́gʉ́ í á ka shila shí nyɛŝh nə́ ŋk-

wed, tɛɛ́d́ tɔĺɔǵ dɨ ́kə wɔɔ́ś məẃəla məlɔɔ́l
mâ mpwó-kugʉ́. 34 hMəẃəla məlɔɔ́l dɨ,́
Yésus músə kɨm̂ nə ŋkulû nə:́ «Eli, Eli,
lemá sabakʉtáni?» Ntɔ́ mə́ kə́ nə:́ «Zɛmbî
waam, Zɛmbî waam, wó myaas mə nə́
jɨ?» 35 Ja bɔɔ́ĺ búúd bwə́ á bə cínɔŋg wá
bwə́ á gwág ntɔ́ yí, bwə́ nə:́ «Gwágá,
a ŋgə jɔŵ Eli.» 36 iŊgwɔĺ múúd mú tɨ ́
kʉ́lə,́ kə ŋwa eponzh, juwo məĺwəg mə́
ábibyɛnzhʉ̂ dɨ,́ a fɛɛn shwóg lʉ́ lɨɨ́d́.
A mú kənd nə́ Yésus ŋgúlʉg. Nyə nə:́
«Bwándʉ́gá! shé fwógá ná dʉ́g jínɨ, ŋkí
Eli nyə é zə shul nyə shí.» 37Yésus
mú ntâg kɨm̂ nə ŋkulû, a mú jímal.
38 jSeegya nə́ məmá *sanda í á dʉ kalʉwo

*Mpáánzə́ Zɛmbî yí í mú sɛɛl tʉ́tám nə́
cáŋ wú gwɔŵ wɔɔ́ś shí. 39 kLúlúú ízɨmbɨ
í á bə Yésus dɨ ́ shwóg yí mú dʉ́g mbií
Yésus nyə á jímal yí, nyə nə:́ «Bʉ́bəĺɛ,́
muud ɛǵa nyə á bə *Mwân mə́ Zɛmbî.»
40 lBɔɔ́ĺʉ́gá búdá bwə́ á bə cínɔŋg bwə́
təĺ shwóg-shwóg ka dʉ dʉ́g. Maríya á
Magʉdála, nə Maríya nyɔɔŋgʉ́ mə́ Yózɛs
bá Zhâk á ntombú, zə kɛɛl Salúma, bwə́
á bə gwooŋg búdá jɔɔŋg dɨ.̂ 41Budá
bɔɔŋgʉ́ bwə́ á dʉ sɛŷ nə Yésus ja nyə á bə
Galilê yí. Bɔɔ́ĺʉ́gá búdá ŋkí bulya bəńɔŋ́
bwə́ á bád zə Yurʉ́səlɛm wá, bwə́ á bə
nəḿə́ cínɔŋg.

Bwə́ kə́ dʉl Yésus
(Mat 27.57-61; Luk

23.50-56; Yuá 19.38-42)
42–43Ŋgwɔĺ múúd nə jínə́ nə́ Yósɛb,

muud á Arimatê, nyə á bə nəḿə́ gwooŋg
mílúlúú myâ lɔɔm dɨ.̂ Nyə á dʉ bwánd
Faan mə́ Zɛmbî. Jwɔŵ dɔɔŋgʉ́, kugʉ́ í
mú ŋgə bii shí, baan bwə́ dʉ kwísha ísâ
yâ Sábaad† yí, Yósɛb wɔɔŋgʉ̂ mú kə nə
iŋkáŋ wə́ Pilât, kə gwáámb mbimbə mə
Yésus.

44Njɨ Pilât nyə á gwág nə́ Yésus mə́
lɛɛlʉ́ yə yí, a mú bul bɨ.̂ A mú jɔŵ lúlúú
ízɨmbɨ, zə wámbʉlə ŋkí Yésus mə́ ŋwá
bwey yə. 45 Ja á mə́ shîn gwág mpɛşá mə́
lúlúú ízɨmbɨ yí, a mú magʉlə nə́ Yósɛb
kəǵ ŋwa mbimbə. 46Yósɛb mú kə kusə
ndómbó áfufumə,́ nyə kə shul mbimbə
shí, wɔɔ́lə wo ndómbó wɔɔŋgʉ́d, kə
dʉl shwôŋ dɨ.̂ Bwə́ á lúmə shwoŋ
nyɔɔŋgʉ́ fifim məḱwóógʉ́d. A mú bíŋgal
məma kwóógʉ́, juwal shwoŋ. 47Maríya á
Magʉdála bá Maríya nyɔɔŋgʉ́ mə Zhâk,

*15:28 Míl mícilyá mí ayág mí cugɛ́ nə iciyá ínɨ.
†15:42-43 Jwɔŵ lʉ Sábaad í á dʉ bə, tɛɛ́d́ mpwó-kugʉ́ shí á jwɔŵ lʉ́ fláadɛ,̂ kə jə́
kugʉ́ á sʉ́saadɛ.̂ Oyúdɛn bwə́ á shígɛ ́ dʉ sɛŷ jwɔŵ dɔɔŋgʉ́d.
e15:29 Sôm 22.8; 109.25; 14.58 f15:32 Mat 27.11 g15:33 Amo 8.9
h15:34 Sôm 22.1 i15:36 Sôm 69.22 j15:38 MmN 26.31; Heb 10.19-20
k15:39 1.1; 3.11; 14.61; Mat 27.54 l15:40 Luk 8.1-3

bwə́ mú ŋgə mpu dʉ́g kʉ́l bwə́ á dʉl nyə
yí.

Yésus mə́ gwûm
(Mat 28.1-8; Luk 24.1-11; Yuá 20.1-2)

16 Ja Sábaad mə́ shîn yí, mpwó-
kugʉ́ shí, Maríya á Magʉdála, nə

Salúma, nə Maríya nyɔɔŋgʉ́ mə́ Zhâk,
bwə́ mú kə kusə ólabínda nə́ bwə́ bá kə
gwáágʉlə mbimbə mə Yésus. 2Nə́ ndɛɛ,́
jwɔŵ shwɛńdɛ mə́ dʉ́ tɛɛ́d́ yí, bwə́ mú
kə wɔɔ́ś shwoŋ dɨ ́ ná nəḿə́ mpʉ́mán
mpʉ́mán, lúú jwɔŵ í ŋgə́ kúnɔw cwɨɨ́l.
3Bwə́ mú ŋgə jî bwəḿɛ ́ nə bwəḿɛ ́ nə:́
«Zə́ nyə é kə bíŋgal shé kwóógʉ́ dʉ́sə́
shwoŋ dɨ ́ yí?» 4Bwə́ ka bʉ̂n mísh, bwə́
mú dʉ́g məma kwóógʉ́ nɨ í mbwúg
koogʉ́. 5Bwə́ mú nyíi shwoŋ dɨ,́ kə
kwey wúl shwanzə́ í njúl njínjilî, kɔɔ́ḿb
á mbwə̂ məncwûm, nyə nə mikáándə́
mí áfufumə.́ Bwə́ mú bul gwág ifwaas.
6 mShwanzə́ nɨ mú cɨ nə bwo nə:́ «Kúgá
fúndə! Bɨ ́ ŋgə sɔ̧́ Yésus, muud á Nazarɛt̂
bwə́ á bwambʉlə kwolós dɨ ́ yɛ!́ A cúgɛ́
wa, a mə́ gwûm. Dʉgá kʉ́l bwə́ á bwɨɨ́ǵ
nyə yí. 7 nNə́ ndɛɛ,́ lɛɛlʉgá kə, kə jaaw
*ómpwíín bɛ ́ nə Pyɛr̂ nə́ a mə́ kə shwóg,
kə bwánd bɨ ́ Galilê. Nûŋ wə́ bɨńɔŋ́ bɨ ́ é
dʉ́gya yɛ,́ nəḿə́ nda nyə á bwiiŋg bɨ ́ nə.́»
8Ntɔ,́ bwə́ mú wɛɛnzh wú shwoŋ dɨ ́ bwə́
ŋgə́ lilya, milám kú bə nə́ shɛɛ; í mú sá
nə́ bwə́ nda jaaw tɔɔ muud.

Yésus mə lwóyá nyúul
9 ‡[Yésus nyə á gwûm mpʉ́mán

mpʉ́mán a jwɔŵ lʉ́ shwɛńdɛ. Nyə
á ka tɛɛ́d́ lwóya nyúul wə́ Maríya á
Magʉdála, mudá nyə á yîl məjamb
zaŋgbá yɛ.́ 10Mudá wɔɔŋgʉ̂ mú kə jaaw
buud ɔ́ gwooŋg ɔ Yésus sâ jɔɔŋgʉ̂, nəcé

bwə́ á bə nə məcɛy mílámʉ́d, bwə́ ka
ŋgə jɨɨ. 11A mú ka jaaw bwo nə́ Yésus
mə́ gwûm, nyə shí nəḿə́ dʉ́g nyə nə
mísh mɛ.́ Njɨ, nyə á tɛɛm jaaw bwo ntɔ,́
bwə́ á shígɛ ́ magʉlə.

12Mpʉ́sə na, bɔɔ́ĺ ómpwíín bɛ ́ óbá,
bwə́ ŋgə́ kə bwəd́ɨ ́ kwáádə,́ nyə mú
lwóya bwo nyúúl nyɛ ́ wúl mbií shús.
13Buud obá bɔɔŋgʉ́ bwə́ mú nyiŋgə nə
mpʉ́sə, kə jaaw bɔɔŋgʉ́ ómpwíín bwə́
á lʉ́gə Yurʉ́səlɛm wá, bâŋ nəḿə́ njɨ
məshwán.

14Gúl ja shús, Yésus mú nyiŋgə lwóya
nyúúl nyɛ ́ ómpwíín wûm nə ŋgwúd dɨ,̂
bwə́ ŋgə də. Cínɔŋg a mú jum bwo nəcé
bwə́ á shígɛ ́ *magʉlə kɛɛ́l búúd bwə́ á
jaaw bwo nə́ a mə́ gwûm shwoŋ dɨ ́ yí.
Bwə́ á bə ŋkí lal mílâm. 15 oNə́ ndɛɛ,́ a
mú cɨ nə bwo nə:́ «Kəgá shí ga nyɛŝh, bɨ
kəǵ cúndə Jɔj̧ɔ̧ Kɛɛ́l, muud yɛŝh gwágʉ́g.
16 pNyɔɔŋg mə́ bá *búgʉla, bwə́ juwo
nyə yɛ,́ nyə wə́ mə́ bá *dʉ́g cʉg yɛ.́
Nyɔɔŋg mə bá bə kú búgʉla yɛ,́ nyə bá
bwəma nə intʉ́gʉ́lí yâ kandʉgə. 17 qNtɔ,́
bɔɔŋg bwə́ bá búgʉla wá, bwə́ bá dʉ sá
*məśhimbá: bwə́ bá dʉ yîl búúd məjamb
jínə́ dáámʉd, bwə́ lás məḱəl̂ məshús,
18 rbwə́ bii ónywâ nə məbwə.̂ Ŋkí bwə́ də́
gwoog, sâ kú sá bwo. Bwə́ kɛɛl mimbəl̂
məb́wə,̂ mimbəl̂ myɔɔŋgʉ́ mí yâl.»

Yésus mə kə́ gwɔŵ
19 sJa Yésus mə́ shîn lás nə bwo ntʉ́nɨ

yí, a mú ŋkâŋ kə gwɔŵ, kə ji mbwə̂
məncwûm mə́ Zɛmbî dɨ.̂ 20 tNə́ ndɛɛ,́
*ompwíín bɛ ́ bwə́ mú nyiŋgə, kə ŋgə
cúndə Jɔj̧ɔ̧ Kɛɛ́l ikʉ́l byɛŝh. Cwámba Yé-
sus nyə á dʉ yə bwo ŋkul ísɛý byáŋʉ́d.
A lwágʉlə nə́ minjɨɨ́ǵʉ́lá myáŋ mí á bə
tʉ́təlí nəcé bwə́ á dʉ sá məśhimbá.]

‡16:9 Míl mícilyá mí ayág mí cugɛ́ nə impánzə́ tɛɛ́d́ 9 kə kumə 20.
m16:6 8.31 n16:7 14.28; Luk 24.34 o16:15 Mat 28.19 p16:16 Mis 2.38
q16:17 Mis 8.7; 16.17 məḱəl̂ məshús: Mis 2.4; 10.46; 19.6; 1Kr 14
r16:18 ónywâ: Luk 10.19; Mis 28.3-6 yâl: Mis 4.30; 5.16; 8.7; Zhk 5.14-15
s16:19 Mat 22.44 t16:20 Heb 2.4

Jɔj̧ɔ̧ Kɛɛ́l Lúkas nyə á cilə yí
Isâ í dʉ́gyá nə Jɔj̧ɔ̧ Kɛɛ́l
Lúkas nyə á cilə yí

Lúkas nyə á cilə Tyofîl kálaad ɛǵa. Njɨɨ,́
tɛɛm bə ntɔ,́ nyə á cilə Jɔj̧ɔ̧ Kɛɛ́l shú buud
bwə́ á shígɛ ́ bə mímbyágá mí Oyúdɛn
wá, bɔɔŋg bwə́ á dʉ lás Gʉrɛk̂ wá. A ŋgə
fɛɛ́l bwo iciyá bísə́ nə ŋkul yáág bwo
gwágʉ́lə dɨ ́ yí, nə isâ í dʉ́gyá nə ijâm
nə ijag í Oyúdɛn yí. Lúkas ŋgə lwó cʉg
múud mə Yésus.
Nyə á bɛ̧ icé ílɔɔ́l wa Jɔj̧ɔ̧ Kɛɛ́l ɛǵaád

nəḿə́ nda Matiyô bá Márkus.
(1) Sáal mə Yuánɛs Nduu-buud (3.1-
20), bɛ̧ nə nduwán mə́ Yésus, nə
məbwəb́ʉ́lán nyə á bwəma nə ndɨ ́
má (3.21–4.13).

(2) Cʉg mə Yésus nə sáal nyə á sá
Galilê yí (4.14–9.50).

(3) Njɔɔnd Yésus nyə á kyey kəĺə
Yurʉ́səlɛm yí (9.51–19.28),
nə sɔɔ́ĺʉ́gʉ́ nyə á sá wu yí
(19.29–21.38), kə kumə shwɨy nyə
á yə yí nə gwúmʉ́lə nyə á gwûm
shwoŋ dɨ ́ yí (22-24).

Sə́ bɨ ́ nə ŋkul cɨ nə́ lúú ciyá á kálaad
wúsə 19.10: «Mwân mə Múúd nyə á zə
sɔ̧́ bɔɔŋg bwə́ á jímb wá, zə cʉg bwo.»
Zɛmbî mə mpú nə́ buud bɛŝh bwə́ ŋgə́
cʉgə kú nə nyə wá bʉ́sə njímbʉ́lá. Gwə́
wə́ nyə á ntɨ Yésus-Krîst yí, nə́ a zəǵ
cʉg bɔɔŋg bɛŝh bwə́ é ləǵ nyə wá. Yésus
mə́ dʉ bul julə búúd bwə́ ŋgə́ bwəma nə
mpyóŋ wá, nda: osɔɔ́l ɔ mísəḿ, ikʉ́kágə,́
mimbúmbúwá, mimbəl̂ nə ojínə ɔ búúd.

Mətɛɛ́d́ʉ́lé mə́ cilyá

1 Yé Tyofîl lwám múúd, zhwog buud
bwə́ á mə́ ŋgə she cilə ŋkúmba lâŋ

á isâ í á sɨŷ wa səd́ɨ ́ yí. 2Bwə́ á ŋgə
jaaw isâ nəḿə́ nda búúd bwə́ á dʉ́g byo
tɛɛ́d́ mət́ɛɛ́d́ʉ́léd wá bwə́ á bwiiŋg sə́ nə.́

Buud bɔɔŋgʉ́ wə́ bwə́ ŋgə́ sá isɛý í bwi-
iŋgʉ́lə míləśʉ́ mí Zɛmbî. 3 uNə́ ndɛɛ ́ mə
mə́ ka nəḿə́ kwey nə́ mə́ jəĺá nə cilə wo
isâ byɔɔŋgʉ̂ téégyá nda í á ŋgə sɨŷ nə.́
Mə zə́ cilə na mə mə́ fwo mpu wámbʉlə
sʉ́sʉ́sá jɛŝh tɛɛ́d́ mət́ɛɛ́d́ʉ́léd. 4Mə́ jɨɨ nə́
wo mpúg nə́ minjɨɨ́ǵʉ́lá wó á ŋwa myá
mí bəĺɛ ́ bə bʉ́bəĺɛ.́

Yuánɛs Nduu-buud mə bá byɛl̂
5 vŊgwɔĺ fada nyə á bə nə́ Zakarî ja

Herod nyə á bə njwú-buud á Yudéa yí.
Fada wɔɔŋgʉ̂ bəńɔŋ̂ Abiya wə́ bwə́ á bə
jáŋ gwooŋg. Mudá yé nyə á bə nə́ Ilísa-
bet, a njúl shilə bag ɔ Arɔɔn. 6Bɛŝh obá
nə mudûm nə mudá bwə́ á bə otʉ́təlí
ɔ búúd mísh mə́ Zɛmbî dɨ,̂ bwə́ dʉ́gə́
mpu sâ Zɛmbî məgwág, dʉ bɛ̧ ísâ byɛŝh
Cwámba ŋgə́ cɨ nə́ í bəǵ yí nə məcɛɛ̧ ̧ mɛ ́
mɛŝh mbií á kú nə sâ á jumʉ́g. 7Njɨ bwə́
áshígɛ ́ bə nə mwân nəcé Ilísabet nyə á bə
kundú, bɛŝh obá bwə́ á bə ntâg bwə́ mú
icwúcwúúl.

8Dúlʉ́gá jwɔŵ dɨ ɨɨ,́ Zakarî nyə á ŋgə
sá isɛý í fada byé nda í á bə jwaŋga
á gwooŋg jáŋ nə.́ 9 wOfada bwə́ á dʉ
wusə mpaambə́ nə́ bwə́ fɛɛ́śh nyɔɔŋg kəǵ
nyíi *Mpáánzə́ Zɛmbî yɛ.́ Bwə́ á ka nəḿə́
wusə jínɨ jaá, mpaambə́ mú fɛɛ́śh Zakarî
nə́ nyə wə́ kəǵ nyíi kə jígal *cáá. 10Wəla
lʉ jígálʉ́lə cáá nɨ dɨ, buud ɔ kúl búúd
bɛŝh bwə́ á bə tɔɔ́ń bwə́ ŋgə́ jəgʉla nə
Zɛmbî 11Ŋgwɔĺ *éŋgəles mə́ Yawé mú
zə lwóya nyúúl wə́ Zakarî, zə tɔŵ nyə
ŋgɛɛ mbwə̂ məncwûm, *alatâr bwə́ dʉ
jígal cáá yɛ ́ dɨ ́ koogʉ́. 12Mitəd́ʉ́gá mí á
búbulə Zakarî lúúd nə dʉ́gʉ́lə nyə á dʉ́g
éŋgəles yí, a mú bul bə nə ifwaas. 13 xNjɨ,
éŋgəles mú cɨ nə nyə nə:́ «Zakarî, kú bɛɛg
fúndə, nəcé Zɛmbî mə́ ŋwa məj́əgʉla
mwô. Mudá woó mə bá byá wo mwá-
mudûm, wo bá gwiid nyə nə́ Yuánɛs.
14Wo bá bul kɔɔs nə məshusʉg, ncú-
lyá buud bwə́ bá nəḿə́ bə nə məshusʉg

u1:3 Mis 1.1 v1:5 Abiya: 1Ib 24.7-19 w1:9 MmN 30.7-8 x1:13 1.60, 63

nə byɛĺʉ́lə mwân wɔɔŋg mə bá byɛl̂ yí.
15 yNəcé a bá bə fwámɛ́ múúd mísh mə́
Zɛmbî dɨ.̂ Nyə abʉ́lɛ ́ bwɛlɛ ́ ŋgul məĺwəg
kú ŋgul gúl sâ ányinyaanə.̂ A bá bwey
bə lwándʉ́lá nə Ŋkɛ̧ŋ́kɛ̧̂ Shíshim a njúl
ná mwɔ̧ mə nyɔɔ́ŋ́gʉ́d. 16A bá nəḿə́ sá
nə́ bɔɔ́ĺ búúd wâ bag ɔ *Izʉrəyɛl̂ bwə́
nyíŋgəg zə wə́ Zɛmbî wáŋ Yawé. 17 zA
bá zə nə lâŋ mə́ Zɛmbî nə *shíshim nə
ŋkul Eli nyə á bə nə ndɨ ̂ yí. A bá zə
sá ŋkwambʉlə mpəd́ʉ́gá osɔɔ́ŋ́gʉ́ bəńɔŋ̂
bwân. A bá nəḿə́ sá nə́ bɔɔŋg bwə́ á dʉ
bə nə məlwə̂ wá bwə́ cɛńdʉ́g kuú njɔɔnd,
bwə́ bə nə fʉg á otʉ́təlí ɔ búúd. Ntɔ,́ a
bá kwəmʉsa Cwámba kúl búúd í njúl
nyə fwámɛ́ kwééshá.» 18 aZakarî mú cɨ nə
éŋgəles nə:́ «Mə músə cwúcwúúl, mudá
waamə́ mə́ nəḿə́ jaas; mə e bá wámbʉlə
sâ wó ŋgə́ cɨ nɨ ntʉdɛlɛ?̂» 19 bEŋgəles mú
bɛşa nə nyə nə:́ «Mə wə́ Gabryɛl̂, mə jɨ
mísh mə́ Zɛmbî dɨ,̂ mə ŋgə sɛŷ nə nyə.
Nyə ámə ntɨ ́ mə nə́ mə zəǵ lésha nə wo,
zə jaaw wo jɔj̧ɔ̧ məḱəĺ məńɨ. 20Njɨ, nda
wó mə́ ka bə kú *magʉlə íciyá byâm nə,́
wo é bə fífî. Wo bá ji kú lás kə wɔɔ́ś jwɔŵ
ísâ mə́ ámə zə jaaw wo ínɨ í bá bwəma
yí. Nəcé byáá í bá bwəma dáŋ wəlad.»

21 Í á bə na, kúl búúd jâŋ í ŋgə́ bwánd
Zakarî. Buud bwə́ mú ŋgə káam nə́ a mə́
bul bwey nûŋ Mpáánzə́ Zɛmbî dɨ ́ cwû.

22 Ja Zakarî nyə á ka cúwo tɔɔ́ń yí, nyə
á bə kú ná nə ŋkul mə lésha nə buud.
Bwə́ mú mpu nə́ a shí dʉ́g gúl sâ nûŋ fúm
á ci dɨ.́ Nyə á ŋgə fufə njɨ məbwə.̂ Nyə á
shwal bə fífî. 23 Ja nyə á shínal mɛ́mwɔŵ
mə́ ísɛý yâ Mpáánzə́ Zɛmbî yí, nyə á ka
nyiŋgə kə bwəd́ɨ.́

24 Fwála mú cɔ̧,́ mudá yé Ilísabet músə
bə nə bum. A mú shwaaw tâŋ oŋkwoond
otɔɔ́n kú lwóya nyúul, a ŋgə́ cɨ nə:́ 25 c«Sâ

Cwámba mə́ sá mə wə́ ga. A mə́ ntɨ mísh
mɛ́ məd́ɨ ́ zə yîl mə shwôn mə́ á bə nə ndɨ ̂
búúd bâm dɨ ́ yí.»

Yésus mə bá byɛl̂
26 Ja bum mə́ wɔɔ́ś Ilísabet ŋkwoond

saman dɨ ́ yí, Zɛmbî mú kənd *éŋgəles
Gabryɛl̂ ŋgwəĺa á Galilê bwə́ dʉ jɔŵ nə́
Nazarɛt̂ yí. 27 dNyə á kənd nyə nə́ a kəǵ
lésha nə ncwíyɛ ̂ sás lʉ́ múdá í á bə wu nə́
Maríya yí. Sás dɔɔŋg í á bə nə cɛɛ̧ļá bá nə
Yósɛb, muud á bag ɔ *Dávid. 28Eŋgəles
mú nyíi Maríya njɔẃ cɨ nə nyə nə:́ «Mə
báág nə wo, Yawé jɨ nə wo, a mə́ sá
mpaam nə jɔ̧ lâm.» 29 Iciyá ínɨ í mú sá
Maríya mitəd́ʉ́gá búbulə lúúd. A mú ŋgə
jî lámʉ́d nə́ wâŋ mbií məb́əd́á í kə́ nə́
jɨ. 30Eŋgəles mú cɨ nə nyə nə:́ «Maríya,
kú bɛɛg fúndə. Nəcé wo mə́ bwəma nə
ocúncɛśh ɔ́ Zɛmbî. 31 eDʉgɨ,́ wo zə́ bə
nə bum, wo bá byá mwámudûm, wo
gwiid nyə nə́ Yésus. 32 fA bá bə fwámɛ́
múúd. Bwə́ bá dʉ jɔŵ nyə nə́ *Mwân
mə́ Zɛmbî a gwɔẃ-gwɔŵ. Zɛmbî wúsʉ́
Yawé mə bá yə nyə ijwûga í mpáámbə́
jé Dávid. 33 gA bá jwú nə bag ɔ *Yák-
wab kandʉgə á kandʉgə, ijwûga byé í
ábʉ́lɛ ́ bə nə məshíné.» 34Maríya mú cɨ
nə éŋgəles nə:́ «Jâŋ í bá bə ntʉdɛlɛ,́ mɛɛ
kú fwo mpu múdûm?» 35 hEŋgəles mú
bɛşa nə nyə nə «Ŋkɛ̧ŋ́kɛ̧̂ Shíshim mə bá
zə wódɨ,́ ŋkul mə́ Zɛmbî a gwɔẃ-gwɔŵ
í mú búdal wo nda gúgʉ́wá í dʉ búdal
múúd nə.́ Gwə́ wə́ í bá sá nə́ mwân wó
bá byá yɛ ́ mə́ bá bə fééshá, bwə́ dʉ jɔŵ
nyə nə́ Mwân mə́ Zɛmbî. 36Dʉgɨ,́ mbyɛl̂
wô Ilísabet mə́ zə bə nə bum ícwúúlʉ́d.
A bá nəḿə́ byá mwámudûm. Nyə muud
bwə́ á dʉ cɨ nə́ a jɨ kundú yɛ,́ bummú nyə

y1:15 Ilŋ 6.3; OoM 13.4-5; Luk 7.33
z1:17 Mal 3.1, 23-24 (Bible Segond 4.6); Mat 17.10-13; Mak 9.13; Yuá 1.21
a1:18 Mət 17.17; 18.11 b1:19 Dan 8.16 c1:25 Mət 30.23
d1:27Mat 1.16 e1:31 Iza 7.14; Mat 1.21; Luk 2.21; Mis 4.12 f1:32 Iza 9.6; 2Sa
7.16; Mat 20.30-31 g1:33 Dan 7.14 h1:35 Mat 1.18; Luk 4.18

ŋkwoond saman dɨ.̂ 37 iMpug nə́ sâ cúgɛ ́
nə ŋkul bwɛlɛ ́ ntɔ̧ Zɛmbî.» 38Maríya mú
cɨ nə:́ «Mə jɨ sɔɔ́l məsáal mə Yawé. A sáág
mə nda wó mə́ cɨ nə.́» Eŋgəles mú kyey.

Maríya mə kə́ dʉ́g Ilísabet
39Nəḿə́ fwála dɔɔŋgʉ́ dɨ, Maríya mú

ŋwa zhɨɨ́ ́ lɛɛlʉ́lə kə ŋgwəĺa á kɔɔ́ḿb
Yudéa jísə́ mímbʉ́ŋ mimbʉ́ŋ yí. 40A
mú kə nyíi Zakarî dɨ ́ njɔẃ, bəd́a Ilísa-
bet. 41 Ja Ilísabet nyə á gwág məbəd́á
mə́ Maríya yí, mwân nyə á lugʉsa nyə
mwɔ̧̂ dɨ,̂ Ilísabet músə lwánd nə Ŋkɛ̧ŋ́kɛ̧̂
Shíshim nə́ cwɔɔ́.́ 42A mú kɨm̂ məma ŋk-
wiimbyê, nyə nə:́ «Wo jɨ nə ibwádán ntɔ̧
bɔɔ́ĺʉ́gá búdá bɛŝh, mwân jɨ ́ wo mwô dɨ ́
yɛ ́ jɨ nəḿə́ nə ibwádán. 43 Jɨ ́ í mpú sâ nə́
nyɔɔŋgʉ́ mə Cwámba waamə́ zəǵ məd́ɨ ́
yí. 44Nəcé dʉgɨ,́ njɨ məĺwə̂ mâm mə́ ámə
gwág məb́əd́á mwɔ̧̂ yí, mwân nyə ámə
lugʉsa mə nə məshusʉg mwô dɨ.̂ 45Wɛɛ
mə́ jəla, wɛɛ muud mə́ *búgʉla nə́ sâ jɛŝh
Cwámba mə́ sá nə́ bwə́ jááwʉg wo yí í é
bwəma yɛ.́»

Maríya mə ságʉ́sə́ Zɛmbî
46 jMaríya mú cɨ nə:́

Zɛmbî waam, wo jɨ məma Zɛmbî.
47 Shíshim wâm í ŋgə kɔɔs nə məshusʉg
nəcé cʉgye waamə́ Zɛmbî.
48Nəcé a mə́ bəĺɛ ntɨ mísh dʉ́g zhizhe

lwaá dɛ́ ámudâ.
Haaw! Tɛɛ́d́ fwála gaád buud wâ ikala

byɛŝh bwə́ bá dʉ cɨ nə:́ «mɛɛ mə́
jəla».

49Nəcé Zɛmbî á ŋkul nyɛŝh mə́ sá mə
məma ísâ.

Jínə́ dɛ ́ dʉ́sə nə gúmə́ ntɔ̧ sâ jɛŝh.
50 kLâm məćɛy yé wúsə nə́ bagə́
shú búúd bwə́ ŋwá nyə nə fúndʉ́gʉ́ wá

kə wɔɔ́ś íkala ikala.

51 lA mə́ lwóya ŋkûl nyɛ.́
A mə́ sá nə́ buud bwə́ dʉ ŋkɛn̂y məńyúúl

wá bwə́ cɨɨ́ḿagʉ́.
52 mA mə́ yîl íŋkácid i búúd íjiya í ící

byáŋʉ́d wusə shí,
a bʉ̂n ózhizhe ɔ búúd gwɔŵ.
53 nBuud bwə́ á bə nə məfúfə wá, a mə́

yə bwo zhwog tɔɔm
a nyiŋg búúd ɔ́ tɔɔm məbwə̂ ocwûd.
54 oA mə́ zə kwiid bag ɔ sɔɔ́l məsáal yé

*Izʉrəyɛl̂,
a mə́ təd́ʉga lâm məćɛy yé,
55nda nyə á kaag impáámbə́ bísʉ́
shú mə́ *Abʉraham bəńɔŋ̂ mpwoŋ buud

nyɛ́ kandʉgə á kandʉgə nə.́
56Maríya bá Ilísabet bwə́ á já je bə

óŋkwoond olɔɔ́l nə́ ndɛɛ ́ Maríya músə
nyiŋgə kə bwəd́ɨ.́

Byélé mə́ Yuánɛs Nduu-buud
57Wəla lʉ byɛyí í á ka wɔɔ́ś Ilísabet. A

mú byá mwámudûm. 58Nə buud bəńɔŋ́
bwə́ á bə jáŋ baŋ wá, nə mimbyɛl̂ myɛ́
bwə́ mú gwág nə́ Yawé mə́ bul gwág nyə
cɛy lámʉ́d. Bəńɔŋ́ bwə́ mú ka zə taag.

59 pJwɔŵ mwân nyə a wɔɔ́ś mwɔŵ
mwɔɔmb yí, bwə́ mú zə nə́ bwə́ zə́ sá nyə
ábɨwáág. Bwə́ mú cɛɛl gwiid nyə nə́ Za-
karî nda sɔɔ́ŋ́gʉ́. 60 qNjɨ nyɔɔŋgʉ́ mú cɨ
nə:́ «Mbɔ!̂ Jínə́ dɛ ́wə́ Yuánɛs.» 61Bwə́ mú
cɨ nə nyə nə:́ «Muud ŋgwúd nə ŋgwúd
cugɛ́ nə jínə́ lʉ́ Yuánɛs njɔẃ búúd wʉ́n
wɛŝh dɨ.̂» 62Bwə́ mú dʉ lésha nə sɔɔ́ŋ́gʉ́
mwân dʉ fufə njɨ məbwə̂ jílə nyə jínə́
á cɛɛ́ĺ gwiid mwân yí. 63 Sɔɔ́ŋ́gʉ́ mwân
mú gwáámb nə́ bwə́ yəǵ nyə kwóógʉ́ nə́
a zəǵ cilə cínɔŋg. A mú cilə nə:́ «Jínə́
dɛ ́ wə́ Yuánɛs.» Buud bɛŝh bwə́ mú bul
káam. 64 Seegya ntâg nə́ Zakarî mpu mə́
bâŋ, jûm mú nyə fʉlî nə́ a je lás. A mú
shwal bʉ̂n kəĺ ŋgə yə Zɛmbî məshwúmb.

65Buud ɔ́ baŋ bɛ́ bwə́ mú bə nə fúndʉ́gʉ́.
Nə́ ndɛɛ ́ buud bwə́ mú ŋgə bwiiŋg lâŋ á
isâ í á sɨŷ ínɨ shí Yudéa á mimbʉ́ŋ nyɛŝh.
66Buud bɛŝh bwə́ á gwág lâŋ wɔɔŋg wá
bwə́ á bə kú bwɛlɛ yîl lâm cínɔŋg. Bwə́
mú dʉ jî nə:́ «Múmwán jɔɔŋg í bá bə jɨ ́ e?
Bʉ́bəĺɛ,́ ŋkul mə́ Yawé í á ŋgə nyîn cʉg
mə mwân wɔɔŋgʉ́d.»
Zakarî mə cúndə cúndə́ mə́ Zɛmbî
67Mwân sɔɔ́ŋ́gʉ́ yé Zakarî mú lwánd

nə Ŋkɛ̧ŋ́kɛ̧̂ Shíshim nə́ cwɔɔ́,́ a mú cúndə
cúndə́ mə́ Zɛmbî, nyə nə:́
68 rGúmə́ nə Yawé, Zɛmbî á *Izʉrəyɛl̂
nəcé a mə́ kwiid kúl búúd jé, yîl bwo

mənyámád.
69 sA mə́ wééshʉli sə́ ŋkácid cʉgye
mpwoŋ buud mə́ sɔɔ́l məsáal yé *Dávid

dɨ.̂
70 tNyə a shí bwey dʉ jaaw kɛɛ́l dɔɔŋgʉ́,
*buud ɔ mícúndə́ bɛ ́ nyə á fɛɛ́śh yág wá

dʉ jaaw.
71 uNyə á kaag nə́ a bá zə yîl sə́ məńyámá

mə́ mízhízhíŋ mísʉ́d,
a yîl sə́ məbwə̂ mə́ bɔɔŋg bwə́ ŋgə́ mpii

sə́ wád.
72 vA mə́ lwágʉlə nə́ a jɨ nə lâm məćɛy nə

odâ;
a mə́ təd́ʉga sɔ̧ nyə á sá nə bwo yí.
73 wNəcé nyə á kɛɛn bʉ́bəĺɛ ́ nə Dâ

*Abʉraham nə́ í bá bə nə́
74 xá ká shîn yîl sə́ məb́wə̂ mə́ búúd bwə́

ŋgə́ lúmbʉli nə sə́ wá dɨ,
sə́ mə́ bá dʉ yə nyə gúmə́ kú nə ifwaas,
75 sə́ ŋgə́ lwóya nə́ sə́ bʉ́sə buud bɛ,́
sə́ ŋgə́ cʉgə tʉ́təlí nyəd́ɨ ́ míshʉ́d,
ŋgə cʉgə nda búúd ɔ kúl jé bwə́ jəĺá nə

cʉgə nə,́
sə́ bə ntɔ́ mwɔŵ mə́ cʉg məśʉ́ mɛŝh.

76 yMúmwán, bwə́ bá dʉ jɔŵ wo nə́
*muud micúndə́ mə́ Zɛmbî á gwɔẃ-
gwɔŵ.

Nəcé wo bá kə́ Cwámba shwóg, kə
kwambʉlə nyə zhɨɨ ́

77 zkúl búúd jé í mpúg nə́ a ŋgə zə nə́ a
zə́ cʉg bwo,

juu bwo nə *misəḿ myáŋ.
78 aZɛmbî wúsʉ́ jɨ bul bə nə lâm məćɛy.
A mə́ ntɨ sə́ məŋkɛnya mə́ ŋgə́ zhu gwɔŵ
nda mɔɔŋg mə jwɔŵ ja í dʉ cúwo yí,
79 bmə́ zəǵ kwan bɔɔŋg bwə́ ŋgə́ cʉgə

yídʉ́gʉ́ shwɨy dɨ ́ wá,
mə́ zəǵ sá nə́ sə́ cʉ́gəgí nə́ shɛɛ.

80Mwân nyə á ka nəḿə́ ŋgə wɨŷ,
*shíshim yé ŋgə́ ŋwa ŋkul. Nyə á dʉ
ji məśhí mâ shwééshá nə́ ndɛɛ ́ kə wɔɔ́ś
jwɔŵ nyə á kə lwóya nyúúl kúl búúd jé
dɨ ́ yí.

Byélé mə́ Yésus

2 Í á zə bə məńɨ mwɔŵ dɨ, *Káázɛl
Ogust nyə á cilə nə́ buud ɔ shí mish-

wun bɛŝh bwə́ kəǵ cilya ílâŋ dɨ.̂ 2 Ilâŋ
bwɛlɛĺə sɨŷ wə́ cɨ.́ Í á bə Kirínus njúl ŋg-
wəḿʉna á faan lʉ́ Sirî. 3Ntɔ́ buud bɛŝh
bwə́ á ka kə ŋgə cilya, muud kə ŋgwəĺa
í dʉ́gyá nə bɛɛnd jé yííd. 4 cYósɛb mú
nəḿə́ tɨ ́ Nazarɛt̂ faan lʉ́ Galilê, bád kə
Betʉlehɛm, ŋgwəĺa mə *Dávid faan lʉ́
Yudéa, nəcé nyə á bə mwân á njɔẃ búúd
mə Dávid. 5Nyə á ŋgə kə ílâŋ dɨ,́ bá
Maríya, mudá í á bə nə́ bá bwə́ zə́ béya
yɛ,́ Maríya wɔɔŋg njúl nə bum.

6 Í á ka bə, bwə́ njúl nûŋ, fwála lʉ
byɛyí mú wɔɔ́ś Maríya. 7Amú byámwân
yé acúmbâ, mwámudûm. A mú wá nyə
bwəḿád a bwɨɨ́ǵ nyə kʉ́l bwə́ á dʉ wá

r1:68 Sôm 41.13; 72.18; 111.9; Luk 4.18-21; 7.16; 19.44 s1:69 Sôm 132.17; Mat
20.30-31 t1:70 Rom 1.2; Iza 9.1-6; Msh 5.1-3 u1:71 Sôm 106.10
v1:72 Sôm 106.45; 105.8-9; Ləv 26.42 w1:73 Mət 22.16-18

itɔw idʉ̂w nə́ í dʉ́g də yí, nəcé bwə́ áshígɛ ́
bə nə bwágə́ njɔẃ ójôŋ.
Obaagʉlə ɔ́ itɔw bwə́ dʉ́g wəé́ŋgəles
8Obaagʉlə ɔ́ itɔw bwə́ á bə shí

nyɔɔŋgʉ́d bwə́ ŋgə́ ji mifum tɔɔ́ń
íbugád ŋgə́ baagʉlə itɔw byáŋ. 9Ŋgwɔĺ
*éŋgəles mə Yawé mú zə wɔɔ́ś bwo
na, məŋkənʉwa mə Cwámba mə́ mú
lyɛ̧ bwo nə məŋkɛnya nə́ kɛsh. Ifwaas
í músə jág bií bwo. 10Njɨ, éŋgəles mú
cɨ nə bwo nə:́ «Kúgá fúndə, nəcé mə
ŋgə zə bɨ ́ nə jɔj̧ɔ̧ kɛɛ́l í é sá kúl búúd
jɛŝh məma məśhusʉg yí. 11 dCʉgye mə́
byɛl̂ bɨ ́ múús ŋgwəĺa mə *Dávid. Nyə
wə́ *Krîst Cwámba. 12Bɨ é yag nyə nə
məyɨɨgyé məǵa: bɨ é kwey kʉ́kény í
mbwúg bwəḿád kʉ́l bwə́ dʉ wá itɔw
idʉ̂w nə́ í dʉ́g də yí.»

13 Seegya nə́ kúdə zhwog wəéŋgəles
wâ gwɔŵ bwə́ mú zə kwey nyɨńɨ bwə́ ŋgə́
yə Zɛmbî gúmə́ sʉsad nə:́
14 eZɛmbî bəǵ nə gúmə́ joŋ á gwɔẃ-

gwɔẃʉ́d;
wa shí, buud Zɛmbî mə́ gwág nywa wá

bwə́ cʉ́gəg nə́ shɛɛ.
15 Í mú zə bə nə,́ ja wəéŋgəles bwə́ mə́

béégya nə bwo kə joŋ dɨ ́ yí, obaagʉlə ɔ́
itɔw bwə́ mú cɨ bwəḿɛ ́ nə bwəḿɛ ́ nə:́
«Sə́ kəǵá Betʉlehɛm kə dʉ́g sâ í mə́ sɨŷ
Zɛmbî mə́ sá nə́ sə́ mpúg ga.» 16Bwə́
mú ŋgə kə nə́ cá-câ, bwə́ mú kə kwey
Maríya nə Yósɛb nə kʉ́kény í mbwúg kʉ́l
bwə́ dʉ wá itɔw idʉ̂w nə́ í dʉ́g də yí.
17 Ja bwə́ mə́ dʉ́g nyə yí, bwə́ mú bwi-
iŋg sâ éŋgəles nyə́ ámə jaaw bwo shú mə́
múmwán jɔɔŋg yí. 18Buud bɛŝh bwə́ á
ŋgə gwág bwo wá bwə́ á ŋgə bul káam sâ
bwə́ á ŋgə bwiiŋg yí. 19 fMaríya nyɛ nyə
á baagʉlə isâ byɔɔŋg lámʉ́d, a ŋgə́ bigas
byo. 20Nə́ ndɛɛ ́ obaagʉlə ɔ́ itɔw bwə́ mú

nyiŋgə bwə́ ŋgə́ yə Zɛmbî gúmə,́ ŋgə yə
nyə məshwúmb nə isâ byɛŝh bwə́ ámə
gwág nə dʉ́g yí, nəcé í á bə nəḿə́ njɨ nda
éŋgəles nyə á jaaw bwo nə.́
Bwə́ kə́ nə kʉ́kény Yésus mpáánzə́
21 gJa jwɔŵ lʉ́ mwɔɔmb í á wɔɔ́ś yí,

í mú bə fwála nə́ bwə́ sáág mwân
ábɨwáág. Bwə́ mú gwiid nyə nə́ Yésus,
jínə́ éŋgəles nyə á jaaw Maríya a kú fwo
ŋwa bum yí.

22 hNə́ ndɛɛ ́ í mú zə bə fwála nə́ bwə́
sáág ŋgusa íci Moyîz nyə a cɨ yí. Bwə́ mú
bád kə nə mwân Yurʉ́səlɛm kəĺə lwóya
nyə wə́ Yawé, 23 inəḿə́ nda jɨ ́ cilyá *mb-
woomb məćɛɛ̧ ̧ dɨ ́ nə,́ nə:́ «Mwámudûm
yɛŝh mə tɛɛ́d́ byɛl̂ yɛ,́ bwə́ kənd nyə
koogʉ́ nə́ a bəǵ shú mə́ Yawé.» 24 Í á jɨɨ
nə́ bwə́ kəǵ yána ílɨɨ́ḿ í *mət́únʉga nəḿə́
nda jɨ ́ cilyá nda mbwoomb məćɛɛ̧ ̧ dɨ ́ nə,́
bwə́ kə nə məwúwo məbá ŋkí icwɔ̧ í mə-́
faf íbá.

25Ŋgwɔĺ múúd nyə á dʉ bə Yurʉ́səlɛm
nə́ Símʉyon. Nyə á bə tʉ́təlí muud, nyə
a wá lâm wə́ Zɛmbî. Nyə á bə nə Ŋkɛ̧ŋ́kɛ̧̂
Shíshim. Nyə á dʉ bwánd muud nyə
á bə nə́ a bá zə səl *Izʉrəyɛl̂ milâm
shí yɛ.́ 26Ŋkɛ̧ŋ́kɛ̧̂ Shíshim í á lwágʉlə
nyə ntáməd́ nə́ nyə abʉ́lɛ yə a kú fwo
dʉ́g *Krîst Yawé mə bá ntɨ yɛ.́ 27Muud
wɔɔŋgʉ̂ Ŋkɛ̧ŋ́kɛ̧̂ Shíshim í á sá nə́ a kəǵ
*Luŋ mə́ Zɛmbî. Ja óbyɔl̂ ɔ Yésus bwə́
á zə nə mwân Luŋ nə́ bwə́ zə́ sá nyə
nda mbwoomb məćɛɛ̧ ̧ í ŋgə́ cɨ nə,́ 28nyə
á ŋwa mwân nyəd́ɨ ́ məb́wəd́ a mú yə
Zɛmbî cúncɛśh, nyə nə:́
29Mása, jaá ga í músə wo je bɨd́ nə́ lwaá

dwô í yəǵ nə́ shɛɛ
nda wó á cɨ nə,́
30 jnəcé mísh mâm mə́ mə́ dʉ́g nda wó zə́

cʉg sə́ nə,́

31 cʉgʉ́lə wó á kwəmʉsa ikûl í búúd
byɛŝh í ŋgə́ dʉ́g yí.

32 kJísə məŋkɛnya mə́ bá sá nə́ ikúl íshús
í mpúg wo yí,

kûl gwô Izʉrəyɛl̂ í bəǵ nə gúmə́ yí.
33Yésus sɔɔ́ŋ́gʉ́ nə nyɔɔŋgʉ́ bwə́ á ŋgə

káam sâ jɛŝh Símʉyon nyə á ŋgə cɨ shú
dɛ́ dɨ ́yí. 34 lSímʉyon mú bwádan nə bwo,
nyə nə Maríya nyɔɔŋgʉ́ mə Yésus nə:́
«Mwân ɛǵa Zɛmbî mə́ ntɨ ́ nyə nə́ a zəǵ sá
nə́ zhwog buud ɔ Izʉrəyɛl̂ bwə́ bʉ́lág, zh-
wog buud wɔɔl. A bá bə gúl sâ mə́ Zɛmbî
í bá ntɔ̧ búúd ŋkul yí, sâ búúd bwə́ ábʉ́lɛ
magʉlə yí. 35A bá zə sá nə́ zhwog buud
mitəd́ʉ́gá myáŋ mí mpúyʉ́g. Wɛɛ ntâg
ɨɨ,́ məcɛy mə́ bá nyisʉli wo lámʉ́d nda
kafwɛlɛ.»

36Ŋgwɔĺ *múúdmicúndə́ ámudâ nyə á
bə nəḿə́ cínɔŋg nə́ Ana, a njúl shilə mə
Fanuɛl̂ bɛɛnd mə́ Azɛr dɨ.̂ Mudá wɔɔŋgʉ̂
nyə á bə a mə́ bul jaas. Nyə a béya
a mú cʉgə nə ŋgwûm mimbû zaŋgbá.
37 mNyə á ji kúsə kə wɔɔ́ś mimbûməwûm
mwɔɔmb nə mínɔ̧.̂ Nyə a shígɛ ́ dʉ bwɛlɛ ́
kə shwóg-shwóg nə Luŋmə́ Zɛmbî. Nyə á
dʉ sá Zɛmbî isɛý byé nə mwásə́ nə bulú a
dʉ́gə́ ci ídʉ̂w, dʉ yə Zɛmbî gúmə.́ 38 nNyə
á bə nəḿə́ cínɔŋgʉ́ ja bwə́ á bə nə Yésus
Luŋ yí, a mú yə Zɛmbî akíba; buud bɛŝh
bwə́ á ŋgə bwánd nə́ Zɛmbî mə bá zə yîl
Yurʉ́səlɛmməńyámádwá, Ana nyə á ŋgə
jaaw lâŋ mə́ mwân.

39 Ja óbyɔl̂ ɔ Yésus bwə́ á shîn sá isâ
byɛŝh Məćɛɛ̧ ̧ mə́ Yawé mə́ ŋgə́ cɨ yí, bwə́
á ka nyiŋgə kə bwəd́ɨ ́ ŋgwəĺa Nazarɛt̂,
faan lʉ Galilê. 40Mwân nyə á ka nəḿə́
ŋgə wɨŷ, *shíshim yé ŋgə́ ŋwa ŋkul, a
njúl mpaam mə́ Zɛmbî dɨ.̂

Yésus mə nyín mpáánzə́
Zɛmbî a njúl kʉ́kágə́

41 oObyɔl̂ ɔ Yésus bwə́ á dʉ kə zâŋ
páska dɨ ́ Yurʉ́səlɛm mbû wɛŝh. 42Bwə́
á ka nəḿə́ kwo bád kə nda fúlú í
á bə nə,́ Yésus njúl mimbû wûm nə
mímbá, bwə́ mú kə nə nyə. 43 Ja zâŋ
í á shîn yí, obyɔl̂ bɛ ́ bwə́ mú nyiŋgə.
Yésus mú lʉ́g Yurʉ́səlɛm bwə́ kú mpu.
44Bwə́ á ŋgə təd́ʉga nə́ Yésus bəńɔŋ̂
buud ɔ́ gwooŋg bʉ́sə zhɨɨ́d́. Bwə́ músə
kyey mwásə́ ncindî. Nə́ ndɛɛ ́ bwə́ mú ka
zə ŋgə sɔ̧́ nyə mímbyɛl̂ nə mímbií myáŋ
dɨ.́ 45Nda bwə́ áshígɛ ́ kwey nyə nə,́ bwə́
mú nyiŋgə nə məsɔ̧ɔ́ ̧ǵʉ́ kə Yurʉ́səlɛm.
46 Í á ka zə bə, bwə́ mə́ sɔ̧́ nyə nə́ sɔ̧̂
sɔ̧̂ tâŋ mwɔŵ məĺɔɔ́l, bwə́ mú kə kwey
nyə a njúl tâm oyɨɨ́ǵʉli ɔ məćɛɛ̧ ̧ *Luŋ mə́
Zɛmbî, a ŋgə́ gwágʉlə bwo, a ŋgə́ jí bwo
minjígá. 47Buud bɛŝh bwə́ á ŋgə gwág
nyə wá bwə́ á ŋgə káam fʉ́g nyɛ́ nə məm-
pɛşá mɛ.́ Bwə́ á ŋgə káam mbií á nə́ fʉg
dʉ jímb lúúd. 48 Ja óbyɔl̂ bɛ ́ bwə́ á dʉ́g
nyə yí, bwə́ á jág bul káam. Nyɔɔŋgʉ́ mú
cɨ nə nyə nə:́ «Mwân waam, jɨ ́ wó mə́ sá
sə́ ntʉ́nɨ nɨ? Wo mpú nə́ sá shwóóŋgʉ̂ sə́
mə́ ŋgə sɔ̧́ wo nə milâm gwɔŵ?» 49 pNyɛ
mú cɨ nə bwo nə:́ «Bɨ ́ ámə ŋgə sɔ̧́ mə nə
jɨ?́ Bɨ ampúyɛ́ nə́ mə́ jəlá nə dʉ bə ísâ í Dâ
dɨ?» 50Njɨ bâŋ bwə́ áshígɛ ́ mpu gwág sá
nyə á cɨ nə bwo yí. 51 qYésus bəńɔŋ̂ bwo
bwə́ mú shulə kə Nazarɛt̂, a ŋgə́ magʉlə
ijwûga byáŋ. Nyɔɔŋgʉ́ mú baagʉlə ísâ
ínɨ byɛŝh lámʉ́d. 52 rYésus nyə á ka ŋgə
wɔɔf, fʉg ŋgə kwɨd́ʉli, mpaam mə́ Zɛmbî
ŋgə́ kwɨd́ʉli, a ŋgə́ bə jɔ̧ kágə́ mísh mə́
Zɛmbî nə mísh mə́ búúdʉd.

k2:32 Iza 42.6; 49.6; 46.13 l2:34 Iza 8.14; 1Pr 2.8
m2:37 1Tm 5.5; Mat 6.16-17 n2:38 Iza 52.9
o2:41 MmN 12.1-27; 23.14-17 p2:49 Yuá 2.16 q2:51 2.19 r2:52 1Sa 2.26

Isɛý í Yuánɛs Nduu-buud
(Mat 3.1-17; Mak 1.1-11)

3 Í á ka zə bə, ijwûga í *Káázɛl Tibɛr í
mə́ wɔɔ́ś mbû wûm nə tɔɔ́ń dɨ,̂ Pons

Pilât mú bə ŋgwəḿʉna á faan lʉ́ Yudéa,
Herod nyə Tatarâk¶ á Galilê, mínyɔŋʉ̂
yé Fílíp nə faan lʉ́ Ityurê nə Trakonitídí,
Lisanʉyas nə faan lʉ́ Abilɛn. 2 Í á bə Hána
njúl Ajəlácɨ á ofada, bá Kayíf. Ja jɔɔŋgʉ̂,
kɛɛ́l mə́ Zɛmbî í á wɔɔ́ś wə́ Yuánɛs mwân
mə́ Zakarî a njúl shí a shwééshád.

3 sNyə á ka zə ŋgə kyey shí nyɛŝh
á fundú ŋgwɔɔ̧̧́ Zhurdɛ̧,̂ ŋgə cúndə nə:́
«Cɛńdʉ́gá mitəd́ʉ́gá, bɨ ́ duwan, Zɛmbî
nyə é juu bɨ ́ nə *misəḿ mín.» 4 tÍ á bə ntɔ́
nda jísə́ cilyá kálaad mə *múúd micúndə́
Izayí dɨ ́ nə.́ Nəcé jísə nə:́
Muud ŋgə cúndə shí a shwééshád, a ŋgə

cɨ nə:́
«Kwambʉləgá zhɨɨ́ ́ mə́ Cwámba,
bɨ ́ sʉ́g kwûŋ jé.
5Bʉlalʉgá ibɨɨ́ ́ byɛŝh,
bɨ ́ bwú mímbʉ́ŋ mí anʉ́nɨ ̂ nə mi acíg-cíg

myɛŝh səl shí,
bɨ ́ sʉ́g məb́úgə.
Sandʉləgá ikʉ́l í ákukwowʉlâ, sá byo nə́

səndôŋ
6 umuud yɛŝh ka bá dʉ́g cʉgʉ́lə Zɛmbî mə

bá cʉg búúd yí.»
7 vBuud bwə́ á dʉ zə wə́ Yuánɛs áncun-

cuma zəĺə dʉ duwan wá, nyə á ka dʉ
cɨ nə bwo nə:́ «Yé iyəlʉkag íga! Bɨ mə́
bəĺɛ fúndə mpimbə Zɛmbî mə́ bá lwóya
yí? Zə́ ámə kɛẃʉli bɨ ́ ɛńɛ? 8 wKágá wúmə
fwámɛ́ mpúmə§́ í lwágʉ́lə́ nə́ bɨ mə́ cɛńd
mítəd́ʉ́gá yí. Kúgá bɛ̧ njɨ dʉ́lə təd́ʉga nə:́
“Sə́ bâŋ sə́ bɨ ́ mpwoŋ buud mə́ *Abʉra-
ham” nəcé mə mpú jaaw bɨ ́ nə́ Zɛmbî

jɨ nə ŋkul shwɔ̧ɔ́ļa məḱwóógʉ́ məǵa,
sá mwo bwân ɔ́ Abʉraham. 9 xMpugá
nə́ zʉ̂ŋ í wál zə sámb míkɔɔ̧ļə́ mí ílɨɨ́ ́
məśhugʉd. Bwə́ é cal lɨɨ́ ́ jɛŝh í ádɛ ́ wúmə
fwámɛ́ mpúmə́ yí, bwə́ kʉl gwo kudad.»

10Buud bwə́ mú zə jî nyə nə:́ «Sə́ mə́
jəlá nə sá jɨ?́» 11A mú bɛşa nə bwo nə:́
«Muud jɨ ́ nə ishimí íbá yɛ ́ kɛɛ́ńzhʉg ŋg-
wûd yə nyɔɔŋg cúgɛ ́ nə ndɨ ̂ yɛ.́ Muud jɨ ́
nə idʉ̂w yɛ́ sáág nəḿə́ ntɔ.́» 12Oŋwɛnyɛ ɔ
tóya bwə́ mú nəḿə́ zə nə́ bwə́ zə́ duwan.
Bwə́ mú jî nyə nə:́ «Yɨɨ́ǵʉli e, sə́ mə́ jəlá
nə sá jɨ?́» 13Nyə nə bwo nə:́ «Dʉgá jî
búúd njɨ sâ məćɛɛ̧ ̧mə́ yə́ bɨ ́ŋkul nə́ bɨ dʉ́g
jî yí, bɨ kú ntɛɛŋg.» 14Ozɨmbɨ bwə́ mú
nəḿə́ jî nyə nə:́ «Sə́ bâŋ sə́ mə́ jəlá nə sá
jɨ?́» Nyə nə bwo nə:́ «Kúgá mánda múúd
nə sâ jé ŋkí ntâg nə́ bɨ mə lwó múúd
mpəl̂. Magʉləgá nə́ myəńa bwə́ ŋgə́ jəńa
nə bɨ ́ má mə́ jəla.»

15Nda búúd bwə́ á ŋgə bwánd bwə́ ŋgə́
təd́ʉga nə́ Yuánɛs ɔ mə́ jéé bə Mesî nə,́
16 yYuánɛs nyə á cɨ nə bwo nə:́ «Mɛɛ mə
ŋgə duu bɨ ́ nə məjúwó. Njɨ ŋgwɔĺ múúd
ŋgə zə, a jɨ nə mpífə́ cɔ̧́ mə. Mə ampíyáyɛ ́
nə́ mə cínyʉg nyə mikwoolú mí məŋ́g-
wub. Nywáá mə́ bá duu bɨ ́ nə Ŋkɛ̧ŋ́kɛ̧̂
Shíshim nə kuda. 17A mbid fwafʉga mb-
wəd́. A bá zə bɛɛ́ǵ búúd nda bwə́ dʉ fyaf
ŋkwáándə́ nə;́ a ŋwa fwámɛ́ mpúmə́ wá
ŋkundá dɛd́, a yîl ílwáásə́ shwu kuda jɨ ́
kú bwɛlɛ jímə yííd.» 18Yuánɛs nyə á kwo
nəḿə́ ŋgə jaaw bwo Jɔj̧ɔ̧ Kɛɛ́l, a ŋgə́ yáág
nə bwo nə́ bwə́ mágʉləg. 19 zÍ á ka zə
wɔɔ́ś nə,́ nyə á jum Herod á Tatarâk nəcé
ləśʉ́ mə́ Herodyâd, mudá mə́ mínyɔŋʉ̂
nə mɔɔ́ĺ məb́ɔŵ mɛŝh nyə á dʉ sá má.
20Herod mú kwádʉlə dúl bɔŵ cínɔŋg
gwɔŵ, wá Yuánɛs mímbwugʉd.

¶3:1 Tatarâk: Ciyá nɨ í cugɛ ́ ciyá məḱaa; njɨ í kə́ nə́ «ŋgwəḿʉna nyə á ŋgə jwú nə
mpál nɔ̧̂ á ŋkúmba faan yɛ»́. Dʉ́gʉ́g nəḿə́ Mat 14.1; Luk 3.19; 9.7; Mis 13.1.
§3:8 Mpumə́ nyɔɔŋg wə́ misɔɔ́ĺʉ́gʉ́.
s3:3 Mis 13.24; 19.4; Luk 24.47 t3:4 Iza 40.3-5 u3:6 2.30-31; Mis 28.28
v3:7 Mat 3.7; Luk 21.5-36 w3:8 1.54-55; Mat 3.9 x3:9 Mat 7.19
y3:16 Mis 1.5; 11.16; 13.25; 19.2-4; Luk 4.18 z3:19 Mat 14.3-4; Mak 6.17-18

21 aÍ á ka bə gúl ja nə,́ nda búúd bɛŝh
bwə́ á ŋgə duwan nə,́ Yésus mú nəḿə́
kə duwan. Nə́ ndɛɛ,́ ja nyə á ŋgə jəgʉla
yí, joŋ í mú bâŋ, 22 bŊkɛ̧ŋ́kɛ̧̂ Shíshim mú
nyîn nə nyúul nda faf í mú shulə nyə
nyúúlʉ́d. Kəĺ í mú zhu joŋ dɨ ́ nə:́ «Wo
wə́ Mwân waamə̂ alâm. Lâm wâm wɛŝh
wúsə wódɨ.́»

Impáámbə́ í Yésus
(Mat 1.1-17)

23 Ja Yésus nyə a tɛɛ́d́ sáal dɛ ́ yí,
nyə á bə kala múúd á je bə mímbû
məwûm məĺɔɔ́l. Buud bwə́ á ŋgə təd́ʉga
nə́ a jɨ mwân mə Yósɛb, Yósɛb mwân
mə Heli, 24Heli mwân mə Matat,
Matat mwân mə Lévi, Lévi mwân mə́
Mɛlʉkî, Mɛlʉkî mwân mə Yanay, Yanay
mwân mə Yósɛb. 25Yósɛb mwân mə́
Matatíyas, Matatíyas mwân mə Amos,
Amos mwân mə Nahum, Nahum mwân
mə Hɛsʉli, Hɛsʉli mwân mə Nagay,
26Nagay mwân mə Maad, Maad mwân
mə Matatíyas, Matatíyas mwân mə
Símʉyon, Símʉyon mwân mə Yósɛk,
Yósɛk mwân mə Yoda. 27 cYoda mwân
mə Yoanan, Yoanan mwân mə Résa,
Résa mwân mə Zorobábɛl, Zorobábɛl
mwân mə́ Salátiyɛl, Salátiyɛl mwân mə
Neri; 28Neri mwân mə Mɛlʉkî, Mɛlʉkî
mwân mə Adi, Adi mwân mə Kosam,
Kosam mwân mə Ɛlʉmadam, Ɛlʉmadam
mwân mə Ɛr. 29Ɛr mwân mə Yésus, Yé-
sus mwân mə Elyazar, Elyazar mwân
mə Yorîm, Yorîm mwân mə Matat,
Matat mwân mə Lévi. 30 dLévi mwân
mə Símʉyon, Símʉyon mwân mə Yúda,
Yúda mwân mə Yósɛb, Yósɛb mwân
mə Yonam, Yonam mwân mə Eliyakim.
31 eEliyakim mwân mə Məleya, Məleya
mwânməMɛna, MɛnamwânməMatata,

Matata mwân mə Natan, Natan mwân
mə *Dávid. 32Dávid mwân mə Yése,
Yése mwân mə Yobɛd, Yobɛd mwân
mə Bowaz, Bowaz mwân mə Sala, Sala
mwân mə Naáson. 33 fNaáson mwân
mə Aminadab, Aminadab mwân mə
Adʉmin, Adʉmin mwân mə Arni, Arni
mwân mə Hesʉron, Hesʉron mwân mə
Farɛs, Farɛs mwân mə Yúda; 34Yúda
mwân mə *Yákwab, Yákwab mwân mə
*Izaag, Izaag mwân mə *Abʉraham,
Abʉraham mwân mə Tara, Tara mwân
mə Nakor; 35Nakor mwân mə Seruk,
Seruk mwân mə Ragɔw, Ragɔw mwân
mə Falɛk, Falɛk mwân mə Ebɛr, Ebɛr
mwân mə Sala; 36 Sala mwân mə Kay-
nam, Kaynam mwân mə Arfagʉsaad,
Arfagʉsaad mwân mə Sem, Sem mwân
mə *Nówe, Nówe mwân mə Lamɛk;
37 Lamɛk mwân mə Matusalɛm, Ma-
tusalɛm mwân mə Inɔɔg, Inɔɔg mwân
mə Yarɛd, Yarɛd mwân mə Malʉlɛɛl,
Malʉlɛɛl mwân mə Kaynam. 38Kaynam
mwân mə Inos, Inos mwân mə Set,
Set mwân mə Adam, Adam mwân mə
Zɛmbî.

Sátan mə bwɔẃʉ́lə́ Yésus
(Mat 4.1-11; Mak 1.12-13)

4 gYésus nyə a wú Zhurdɛ̧̂ a mə́ shîn
lwánd nə Ŋkɛ̧ŋ́kɛ̧̂ Shíshim nə́ cwɔɔ́.́

Ŋkɛ̧ŋ́kɛ̧̂ Shíshim mú kə nə nyə shí
a shwééshád. 2Njwû məjamb mú kə
bwɔẃʉlə nyə wu tâŋ mwɔŵ məwûm
məńɔ̧.̂ Yésus nyə a shígɛ ́ də tɔɔ́ sâ mwɔŵ
mɔɔŋgʉ́d nə́ ndɛɛ ́ ja mwɔŵ mɔɔŋg mə́
á shîn yí a mú gwág zha. 3Njwû mə-
jamb mú cɨ nə nyə nə:́ «Ŋkí wo jɨ *Mwân
mə́ Zɛmbî, cɨɨǵ nə kwóógʉ́ ga nə́ í nyɛɛ́ǵ
idʉ̂w.» 4 hYésus mú yidá bɛşa nə nyə nə:́

a3:21 5.16 b3:22 4.18 Mwân: Sôm 2.7; Iza 42.1; Luk 9.35; 20.13
c3:27 Salátiyɛl: 1Ib 3.17; Esd 3.2 d3:30 Rut 4.18-22; 1Ib 2.1-14
e3:31 Natan: 2Sa 5.14 f3:33 Mət 29.35; 25.19-26; 11.10-20; 5.1-32
g4:1 Mat 6.16-17; Luk 4.18; Heb 4.15 h4:4 Mbá 8.3

«Jɨ ́cilyá Kálaad Zɛmbî dɨ ́nə:́ “Muud cugɛ́
nə ŋkul cʉgə njɨ nə idʉ̂w”.»

5Njwû məjamb mú kə nə nyə gwɔẃ-
gwɔŵ. A mú lwágʉlə nyə məfaan mâ shí
mishwun mɛŝh njɨ ja ŋgwúd nə́ cág. 6 iA
mú cɨ nə nyə nə:́ «Mə é yə wo ijwûga
nə́ wo jwúg nə məfaan məńɨ mɛŝh wo
ŋwa gúmə́ jáŋ, nəcé mə wə́ jɨ ́ nə byo.
Mə jɨ nə ŋkul yána byo yə múúd yɛŝh
mə́ cɛɛ́ĺ yə yɛ.́ 7Ntɔ,́ ŋkí wo kúd mp-
woombʉ́ wa shí yə mə gúmə,́ byɛŝh í é
bə ísâ byô.» 8 jYésus mú bɛşa nə nyə nə:́
«Jɨ ́ cilyá Kálaad Zɛmbî dɨ ́ nə:́ “Dʉgʉ́ kúd
mpwoombʉ́ shí njɨ wə́ Zɛmbî woó Yawé.
Njɨ nyə wə́ wó dʉ́g yə gúmə́ yɛ.́”»

9 *Sátan mú kə nə nyə Yurʉ́səlɛm, kə
təl̂ nyə zhwááŋgɛ̂ *Mpáánzə́ Zɛmbî dɨ ́
gwɔŵ. A mú cɨ nə nyə nə:́ «Ŋkí wo jɨ
Mwân mə́ Zɛmbî, bɨd́ʉ́g nyúul wú wa kə
kud shí, 10 knəcé jɨ ́ cilyá Kálaad Zɛmbî dɨ ́
nə:́ “Zɛmbî mə bá lésha nə *wəéŋgəles bɛ ́
nə́ bwə́ báágʉləg wo. 11Bwə́ é ŋkɛn̂y wo
məb́wəd́, kuú wô í nda bwɨɨm bɔɔgʉ́.”»

12 lYésus mú bɛşa nə nɛ́ nə:́ «Ciyá jísə
nə:́ “Wo ajəĺáyɛ ́ nə bwɔẃʉlə Zɛmbî woó
Yawé”.»

13 mJa Njwû məjamb mə́ shîn bwɔẃʉlə
Yésus mimbii myɛŝh ntʉ́nɨ yí, a mú kyey
béégya nə Yésus, kə bwánd ja fwámɛ́
fwála í bá bə yí.

Mətɛɛ́d́ʉ́lé mə́ ísɛý mə́ Yésus
(Mat 4.12-17; Mak 1.14-15)

14 nYésus mú nyiŋgə kə Galilê a njúl nə
ŋkul á Ŋkɛ̧ŋ́kɛ̧̂ Shíshim. Jínə́ dɛ ́ í mú ŋgə
jwɔ̧ cínɔŋg yɛŝh. 15Nyə á ŋgə yə buud
minjɨɨ́ǵʉ́lá *məḿpáánzə́ mə́ mínjɨɨ́ǵʉ́lá
mə́ *Oyúdɛn dɨ,̂ buud bɛŝh bwə́ ŋgə́ yə
nyə gúmə.́

16Nə́ ndɛɛ ́ nyə á ka kə Nazarɛt̂ wú
nyə á wɔɔf wá. A mú kə nyíi *mpáánzə́
minjɨɨ́ǵʉ́lá jwɔŵ lʉ́ Sábaad nda nyə á dʉ
bwey sá nə.́ Nyə á ka tɔŵ tʉ́təlí nə́ a lɔ̧́
Kálaad Zɛmbî. 17Bwə́ mú yə nyə ŋgwɔĺ
kálaad Izayí *muud micúndə́ nyə á cilə
yɛ.́ A mú wɛɛf kálaad nə́ ndɛɛ ́ a mú kwey
kʉ́kʉ́l jísə cilyá nə:́
18 oShíshim mə Yawé wúsə məd́ɨ ́
nəcé nyə a gwáágʉlə mə məwúdə nə́ mə

zəǵ bwiiŋg mímbúmbúwá Jɔj̧ɔ̧ Kɛɛ́l.
Nyə á ntɨ mə nə́ mə zəǵ jaaw mímbwug

nə:́ «Bɨ mə́ wú mímbwug dɨ»̂,
mə jaawwəáncím-ncîm nə:́ «Míshmə́ mə́

bâŋ bɨ»̂.
Nyə á ntɨ mə nə́ mə zəǵ fɛɛmʉshi búúd

bwə́ cúgɛ ́ nə ŋkul shwɔ̧ məńyúúl wá,
19 pmə zə cúndə mbû Yawé mə bá lwóyá

mpáam yí.
20Nyə á ka fʉ́lə kálaad nə́ ndɛɛ ́ a mú yə
fulísh á *Mpáánzə́ Zɛmbî, a mú ji shí.
Buud bɛŝh bwə́ á bə mpáánzə́ minjɨɨ́ǵʉ́lá
wá bwə́ mú mpu kənd mísh nyəd́ɨ.́ 21A
mú tɛɛ́d́ lásʉ́lə nə bwo, nyə nə:́ «Kʉ́kʉ́l
mícilyá mí Kálaad Zɛmbî bɨ ́ ámə gwág
mə́ ámə lɔ̧́ nɨ í mə́ bwəma múús.»

22 qBuud bɛŝh bwə́ á ŋgə ságʉsə nyə.
Bɛŝh bwə́ á ŋgə káam jɔj̧ɔ̧ íciyá í á ŋgə wú
nyəd́ɨ ́ mpu dɨ ́ yí, bwə́ ŋgə́ cɨ nə:́ «Mwân
mə Yósɛb dɨ ́ ɛǵa?»

23A mú cɨ nə bwo nə:́ «Mə mpú nə́ bɨ é
kənd mə kaanə́ í dʉ cɨ nə:́ “Yé jwɔẃʉda,
lwagʉg wómɛf́wó” yí. Sə́ á shí gwág ísâ
wó á sá Kapɛrnawûm yí. Sáág nəḿə́ byo
wa wódɨ ́ kwáádə.́» 24 rA mú nyiŋgə cɨ
nə:́ «Bʉ́bəĺɛ,́ mə́ jaaw bɨ ́ nə,́ bwə́ abwɛĺɛ ́
mpu ləǵ múúd micúndə́ nyəd́ɨ ́ kwáádə.́
25 sMə́ jaaw bɨ ́ bʉ́bəĺɛ ́ nə,́ ja Eli nyə á bə
yí, ja joŋ í á feed tâŋ mimbû mílɔɔ́l nə

i4:6 Mat 28.18; Yuá 12.31 j4:8 Mbá 6.13; 5.9 k4:10 Sôm 91.11-12
l4:12 Mbá 6.16 m4:13 22.3, 31
n4:14 4.18 o4:18 1.68; Iza 61.1-2; Mat 11.5; Luk 7.22; 1.35; 3.16, 22; 4.1, 14;
10.21; 24.49; Mat 1.18, 20; 3.11, 16; 4.1; 12.18, 28, 31-32; 28.19; Mak 1.8, 10, 12;
3.29; Mis 1.2, 5, 8; 2.4, 17, 18 p4:19 Ləv 25.10 q4:22 Yuá 6.42
r4:24 Yuá 4.44 s4:25 1Oj 17.1, 8-16

oŋkwoond ósaman yáág-yáág zha mú bə
shí nyɛŝh yí, zhwog mikúsə́ mí búdá mí
á bə *Izʉrəyɛl̂. 26Njɨ Zɛmbî nyə a shígɛ ́
kənd Eli míkúsə́ myɔɔŋg dɨ!́ Cwûd! kú
bə tɔɔ́ ŋgwúd dɨ.́ Nyə á yida kənd nyə
Sarɛṕʉta, shí í gwág nə Sidon yí, wə́ wúl
kúsə́ múdá á nûŋ. 27 tMizʉ́zaamə́ mí á
bə nəḿə́ Izʉrəyɛl̂ ŋkí bulya ja mə́ múúd
micúndə́ Elizê nyə á bə yí. Njɨ, ŋgwúd
nə ŋgwúd í áshígɛ ́ lwəgʉwa; í á bə njɨ
Naaman muud á Sirî.» 28Buud bɛŝh bwə́
á bə mpáánzə́ minjɨɨ́ǵʉ́lá wá bwə́ mú
nyada nə a lásʉ́lə ntɔ.́ 29Bwə́ mú tɔŵ shí,
wáámb kə nə nyə ŋgwəĺa dɨ ́ tɔɔ́ń, kə bád
nə nyə mbʉ́ŋ dɨ ́ gwɔŵ. Ŋgwəĺa wɔɔŋg í á
bə lwɔ̧ýá mbʉ́ŋʉ́d. Bwə́ mú kə nə nyə wu
gwɔŵ nə́ bwə́ kə́ ságʉwo nyə wusə mbʉ́ŋ
dɨ ́ shí. 30Njɨ, nywáá mú cɔ̧́ bwo mpəd́ʉ́gá
nə́ ndɛɛ ́ a mú kyey.

Yésus mə lwóyá ŋkul ijwûga
(Mat 7.28-29; Mak 1.21-28)

31A mú shulə kə Kapɛrnawûm, wúl
ŋgwəĺa á faan lʉ́ Galilê. A mú dʉ yə
búúd minjɨɨ́ǵʉ́lá mwɔŵ mə́ ósábaad dɨ.̂
32 uBuud bwə́ mú bul káam mbií nyə á
ŋgə jɨɨ́ǵʉli yí, nəcé ciyá jé í á dʉ bə nə
kɛɛ́ńd.

33Ŋgwɔĺ múúd nyə á ka bə *mpáánzə́
minjɨɨ́ǵʉ́lá a njúl nə bɔẃ-bɔŵ shíshim
jamb, amú kɨm̂ nə ŋkulû nə:́ 34 v«Eéékyé!
Yé Yésus muud á Nazarɛt̂! Shé bâŋ nə
inɛy? Ye wo ámə zə jaŋgʉlə sə?̂ Mɛɛ
mə mpú wo. Wo wə́ fééshá múúd mə́
Zɛmbî.» 35Yésus mú ŋkáánd nə jamb nə:́
«Fadʉg mpu! Wúg múúd ɛńɛ nyúúlʉ́d!»
Jamb í mú wusə múúd wɔɔŋg shí na tâm
buud. Í mú wú nyə nyúúlʉ́d kú sá nyə
məbɔŵ. 36Buud bɛŝh bwə́ mú bul káam,
bwə́ ŋgə́ cɨ bwəḿɛ ́ nə bwəḿɛ ́ nə:́ «Wáyɛ́
mbií ləśʉ́ wɨ ́ nə kɛɛ́ńd nə ŋkul ijwûga
ntʉ́ga ga? Muud ɛǵa mə ŋkáánd nə bɔẃ-

bɔŵ míshíshim, mí wú?» 37 Jínə́ dɛ ́ í mú
jwɔ̧ kʉ́kʉ́l jɛŝh faan dɔɔŋgʉ́d.

Yésus mə́ lwag ncúlyá mimbəl̂
(Mak 1.29-34)

38Yésus nyə á ka wú *mpáánzə́ min-
jɨɨ́ǵʉ́lá, a mú kə Shímun dɨ ́ njɔẃ. Shímun
wɔɔŋgʉ̂ ayɔŋ̂ nə yɔŋ̂ nyə á bií cii yé á
mudá nə́ táás. Bwə́ mú cɨ nə́ Yésus nə́
a sáág sâ shú dɛd́. 39Yésus mú shísh kə
jwaagʉwo nyəd́ɨ,́ ŋkáánd nə ayɔŋ̂ nə yɔŋ̂.
Ayɔŋ̂ nə yɔŋ̂ mú bɨd́ nyə. Mudá wɔɔŋg
mú wɔɔl cé nə cé tɛɛ́d́ ntâg ŋgəĺə ŋwa
njugú wáŋ.

40 Ja jwɔŵ í á ŋgə jímə yí, buud bɛŝh
bwə́ á bə nə mimbəl̂ mimbií mimbií
wá bwə́ á zə nə myo wə́ Yésus. A mú
ŋgə bəd myo məbwə̂ nə́ ndɛɛ ́ mí ŋgə́
yâl. 41 wZhwog buud məjamb mə́ á ŋgə
wú mə́ ŋgə́ kɨm̂ nə:́ «Wo jɨ *Mwân mə́
Zɛmbî.» A mú ŋgə ŋkáánd nə mwo, a kú
magʉlə nə́ mə́ ŋgəǵ nə lás ntɔ,́ nəcé mə́
á ŋgə mpu nə́ a jisə *Krîst.

42 Ja mán í á ləm̂ yí, Yésus nyə a cúwo
tɔɔ́ń kə kʉ́l búúd bwə́ áshígɛ ́ bə yí. Buud
bwə́ mú ka kə sɔ̧́ nyə áncuncuma nə́ ndɛɛ ́
bwə́ mú kə kwey nyə. Bwə́ mú cɛɛl bií
nyə nə́ a kú ná kwo béégya nə bwo. 43 xA
mú cɨ nə bwo nə:́ «Í jɨɨ nə́ mə kəǵ nəḿə́
bwiiŋg Jɔj̧ɔ̧ Kɛɛ́l á Faan mə́ Zɛmbî míl
míŋgwəĺad. Gwə́ wə́ nyə á ntɨ mə nə́
mə zəǵ sá yí.» 44Nyə á ka kə ŋgə cúndə
*məḿpáánzə́ mə́ mínjɨɨ́ǵʉ́lá mə́ *Oyúdɛn
mâ Yudéa** dɨ.̂

Yésus mə tɛɛ́d́ jɔẃʉ́lə ómpwíín
(Mat 4.18-22; Mak 1.16-20)

5 Dúl jwɔŵ, Yésus nyə á bə a təĺ bwûŋ
lʉ́ cwoogʉ́ cíndú á Genezarɛt̂; buud

bwə́ á ka zə bul shúsə nyə ŋgəĺə gwágʉlə
Miləśʉ́ mí Zɛmbî. 2A mú dʉ́g mɔɔ́ĺ məb́á
na ncindye cwoogʉ́d. Buud ɔ́ shwey bwə́

**4:44 Bɨ ɔ kálʉgə, Segond ŋgə cɨ na nə́ Galilê, í njúl nə́ í jəlá nə bə Yudéa.
t4:27 2Oj 5.1-14 u4:32 Mat 7.28-29 v4:34 Mak 3.11
w4:41 Mak 3.11-12 x4:43 11.2

á shulə mɔɔ́ĺ mɔɔŋgʉ́d, bwə́ ka ŋgə gusa
məwód máŋ. 3Yésus mú kəwa dúl byɔɔ́l
dɔɔŋgʉ́d. Dâŋ í á bə dɛ ́mə Shímun. A mú
cɨ nə Shímun nə́ a wúg nə byɔɔ́ĺ bwúŋʉ́d
shísh ŋgɛɛ ́ bwag. A mú ji shí na byɔɔ́ĺʉ́d
ka ŋgə yə buud minjɨɨ́ǵʉ́lá.

4 yJa nyə á yɔw lásʉ́lə yí, nyə á cɨ nə
Shímun nə:́ «Sʉ́sálʉ́g byɔɔ́ĺ dwô kʉ́l jɨ ́
ŋkí jímə yí bɨ wúsəg məwód məj́úwód nə́
bwə́ julə óshû.» 5 Shímunmú bɛşa nə nyə
nə:́ «Mása, sə́ mə́ ntʉ̂ŋ búlú ncindî kú bií
tɔɔ sâ. Mə zə́ wusə məẃód njɨ nəcé wo
mə́ cɨ.» 6Bwə́ mú wusə məẃód nə́ ndɛɛ ́
bwə́ mú bii ncúlyá oshû, məwód mə́ ŋgə́
nyɛy. 7Bwə́ mú dʉ mas búúd ɔ́ gwooŋg
báŋ bwə́ á bə dúl byɔɔ́ĺʉ́d wá məbwə̂ nə́
bwə́ zəǵ kwíínd bwo. Bwə́ mú zə, bəńɔŋ́
bwə́ mú wá óshû məb́á mɛŝh dɨ ́ nə́ ndɛɛ ́
mə́ mú tɛɛ́d́ nə́ mə́ nyasʉla məj́úwód.

8Nda Shímun Pyɛr̂ nyə á dʉ́g ntɔ́ nə,́
nyə á zə kúd Yésus məbwóŋ shí, nyə
nə:́ «Cwámba, wúg mə kúnə-́kúnə nəcé
mə jɨ sɔɔ́l *misəḿ.» 9Wɔɔŋg mbií bwə́
á bii oshû yí í á sá bəńɔŋ̂ buud bɛ́
bɛŝh iŋkuŋkúúnd. 10Tɛɛm bə Zhâk bá
Yuánɛs bwân ɔ́ Zhébedé bwə́ á bə buud
ɔ́ gwooŋg ɔ Shímun wá bwə́ á bə nəḿə́
nə iŋkuŋkúúnd. Nə́ ndɛɛ ́ Yésus mú cɨ nə
Shímun nə:́ «Kú bɛɛg fúndə, tɛɛ́d́ fwála
gaád wo zə́ bá dʉ julə búúd.» 11 zBwə́ mú
zə nə mɔɔ́ĺ cíndú nə́ ndɛɛ ́ bwə́ lʉ́gə ntâg
isâ byɛŝh, bɛ̧ Yésus.

Yésus mə́ lwag zʉ́zaamə́
(Mat 8.1-4; Mak 10.40-45)

12Na gúl ja, Yésus nyə á bə wúl ŋg-
wəĺa dɨ.̂ Ŋgwɔĺ múúd nyə á bə cínɔŋgʉ́
nə zaamə́ nyúúlʉ́d nə́ jəəd. Ja múúd
wɔɔŋg nyə á dʉ́g Yésus yí, nyə á lɛɛl zə
jwaagʉwo kúd mpwóómbʉ́ məńdəlúd,
jəgʉla nə nyə nə:́ «Cwámba, ŋkí wó

magʉlə wo je lwag mə, nyúúl bə mə
nə́ səndôŋ.» 13Yésus mú sɛɛ́ḿb mbwə,̂
kúnya nə nyə, cɨ nə nyə nə:́ «Mə́ magʉlə.
Nyúúl í bəǵ wo nə́ səndôŋ!» Cé nə cé, za-
amə́ í mú shîn wú muud ɛńɛ nyúúlʉ́d.

14 aNjɨ Yésus mú təl̂ nyə mpəńdí nə́ ci
a kú jaaw tɔɔ muud sâ í mə́ sɨŷ yí. Nyə
nə nɛ́ nə:́ «Yidag kə lwágʉlə fada nda wó
músə́ nə,́ wo ka wá sâ Moyîz nyə á cɨ
yí shú yálʉ́lə wó mə́ yâl nɨ. Bwə́ mpúg
nə́ wo mú mpwogɛ.́» 15 bLâŋ mə́ Yésus
í mú ŋgə bul kyey, buud bwə́ mú bul
ŋgə sɛɛŋgya áncuncuma, ŋgə zə gwágʉlə
nyə, ŋgə nəḿə́ zə lwəgʉwaməbwasmáŋ.
16 cNjɨ, nyɛ mú kə, nyəḿɛf́wó íkʉ́l í
áshígɛ ́ bə nə buud yí, kə jəgʉla nə Zɛmbî.

Yésus mə́ lwag mbúmbwúgʉ́
(Mat 9.1-8; Mak 2.1-12)

17Yésus nyə á ŋgə yə buud min-
jɨɨ́ǵʉ́lá dúl jwɔẃʉ́d. Bɔɔ́ĺ *Ofarizyɛŋ̂ nə
*Oŋkumɛ ɔ́ məćɛɛ̧ ̧ bwə́ á zhu mílɔɔm
myɛŝh myâ Galilê nə Yudéa, bɔɔ́ĺ zhu
nəḿə́ Yurʉ́səlɛm. Yésus nyə á bə nə ŋkul
mə Cwámba shú nə́ buud məbwas mə́
ŋgəǵ nə yâl. 18Ká dʉ́g nə,́ bɔɔ́ĺ búúd bwə́
mú wɔɔ́ś bwə́ ŋgə́ ŋkɛn̂y mbúmbwúgʉ́
táádəd́. Bwə́ mú ŋgə sɔ̧́ nə́ bwə́ nyíŋgál
nyə njɔẃ kənd nyə kʉ́l Yésus nyə á bə yí.
19Bwə́ áshígɛ ́ ka bə nə wú bwə́ nyíŋgálʉ́g
nyə, nəcé buud bəĺə áncuncuma. Bwə́
mú ntâg bád nə nyə kwáminʉ́ kə cúwo
luun nə́ ndɛɛ ́ bwə́ shul nyə nə táádə́ jé
wə́ Yésus na tâm buud.

20 dYésus mú dʉ́g nə́ buud bɔɔŋgʉ́
bʉ́sə nə fwámɛ́ búgə,́ a mú cɨ nə:́
«Amudûm, mə mə́ juu wo nə *mis-
əḿ myô.» 21 *Oyɨɨ́ǵʉli ɔ́ məćɛɛ̧ ̧ bəńɔŋ̂
Ofarizyɛŋ̂ bwə́ mú tɛɛ́d́ ŋgəĺə lás bwəḿɛ ́
nə bwəḿɛ ́ nə:́ «Wáyɛ́ múúd ŋgə́ *lás nə
Zɛmbî bwaasʉ́lə mpu ɛǵa? Ŋgwɔĺ zə́ jɨ ́

y5:4 Yuá 21.2-11 z5:11 Mat 8.21-22
a5:14 Ləv 14.2-32; Mak 7.36; Luk 17.14 b5:15 Mak 7.36
c5:16 Mat 14.23; 26.36-46; Mak 1.35; 6.46; Luk 3.21; 6.12; 9.18, 28-29; 11.1; Mis
1.14; 2.42; 6.4; 12.5 d5:20 7.48; Mat 9.2

nə ŋkul juu búúd nə misəḿ myɛd́ kwoŋ
Zɛmbî nyəmɛf́wó?»

22Yésus músə mpu sâ bwə́ á ŋgə
təd́ʉga yí, a mú lás nə bwo nə:́ «Jɨ bɨ ́
ŋgə́ cɨ bɨd́ɨ ́ mílámʉ́d yí? 23 Jɨ ́ í búl bə
kúnə-́kúnə? Ye cɨĺə nə muud nə:́ “Mə mə́
juu wo nə misəḿ myô”, ye nə:́ “Wɔɔlʉ́g,
wo kyéyʉg?” 24 eMə́ ka cɛɛl nə́ bɨ mpúg
nə́ *Mwân mə Múúd jɨ nə ŋkul ijwûga
nə́ a juu búúd nə misəḿ myáŋ wa shí.»
Ntɔ,́ Yésus mú yid wə́ mbúmbwúgʉ́, nyə
nə nyə nə:́ «Mə́ cɨ nə wo nə,́ wɔɔlʉ́g,
wo ŋkɛńyʉ́g táádə́ gwô, wo nyíŋgəg kə
njɔẃ.» 25Nəḿə́ cé nə cé, mbúmbwúgʉ́
mú wɔɔl bwə́ ŋgə́ dʉ́g, a mú ŋkɛn̂y táádə́
jé, kyey kə njɔẃ a ŋgə́ yə Zɛmbî gúmə.́
26Buud bɛŝh bwə́ mú káammbií á nə́ fʉg
dʉ jímb lúúd. Bwə́ mú yə Zɛmbî gúmə́
bwə́ mú bul bə nə ifwaas, bwə́ mú ŋgə lás
nə:́ «Sə́ mə́ dʉ́g *ísâ í mímbʉ́gú múús.»
Bwə́ ádɛ ́ fʉla sâ ágúgwáan nə acwúlû

(Mat 9.9-17; Mak 2.13-22)
27 Ja ísâ ínɨ í mə́ shîn yí, Yésus mú

cúwo tɔɔ́ń, a mú dʉ́g ŋwɛnyɛ tóya bwə́ á
dʉ jɔŵ nə́ Lévi yɛ ́ njúl kʉ́l bwə́ á dʉ jəńa
tóya yí. Yésus mú cɨ nə nyə nə:́ «Bɛģ mə.»
28 fLévi mú lʉ́gə ísâ byɛŝh, tɔŵ bɛ̧ Yésus.

29 gA mú kə sá məma dína nyəd́ɨ ́ njɔẃ.
Oŋwɛnyɛ ɔ́ tóya nə bɔɔ́ĺ búúd bwə́ á kə
cínɔŋg áncuncuma, bəńɔŋ̂ bwə́ mú kə də.
30 *Ofarizyɛŋ̂ bəńɔŋ̂ *Oyɨɨ́ǵʉli ɔ́ məćɛɛ̧ ̧
bwə́ mú kə ŋgə nyímbʉla nə *ompwíín ɔ́
Yésus nə:́ «Nəcé jɨ ́ bɨńɔŋ̂ oŋwɛnyɛ ɔ tóya
nə bɔɔ́ĺ osɔɔ́l ɔ məb́ɔŵ bɨ ́ ŋgə́ bəĺɛ də nə
ŋgul yí?»

31Yésus mú bɛşa nə bwo nə:́ «Mikanz
dɨ ́ mí dʉ jɨɨ jwɔẃʉda, í dʉ bə mímbəl̂.
32 hMə a shígɛ ́ zə jɔŵ ótʉ́təlí ɔ búúd nə́
bwə́ cɛńdʉ́g mítəd́ʉ́gá, mə á yida zə jɔŵ
osɔɔ́l ɔ məb́ɔŵ.» 33 iBwə́ mú cɨ nə nyə nə:́

«Ompwíín ɔ́ Yuánɛs báá bwə́ dʉ ci idʉ̂w
yəĺə Zɛmbî gúmə,́ ompwíín ɔ́ Ofarizyɛŋ̂
bwə́ dʉ nəḿə́ sá ntɔ;́ wɛɛ bwô bâŋ ku ci.»
34 jYésus mú bɛşa nə bwo nə:́ «Ja múúd
mə́ ŋwa bâ yí, a təl̂ zâŋ, a jɔŵ óshwə́ bɛ;́
ye bɨ bʉ́sə nə ŋkul sá nə́ oshwə́ bɛ ́ bwə́
yídag zə nə məcɛy lámʉ́d bəńɔŋ̂ muud
bâ bwə́ njúl kʉ́l ŋgwúd? 35Mbɔ!̂ Njɨ mɔɔ́ĺ
mwɔŵ mə́ ŋgə zə, bwə́ bá yîl bwo muud
bâ yí. Mwɔŵ mɔɔŋgʉ́ dɨ ́ ɔ́ óshwə́ bɛ ́ bwə́
ka bá ci ídʉ̂w.»

36A mú nəḿə́ kənd bwo kaanə́ nə:́
«Bwə́ ádɛ ́ nyaa káándə́ ágúgwáan††
ŋwa kʉ́l cínɔŋgʉ́, kə wá bágá bwoodʉ́
káándəd́. Múúd mə ká sá ntɔ,́ í é bə, a
mə́ nyaa káándə́ ágúgwáan, kʉ́l jé kú ny-
iŋgə mpíya nə káándə́ á bwoodʉ́d. 37Ntɔ́
nəḿə,́ bwə́ ádɛ ́ ŋwa wáan ágúgwáan kə
wá bwoodʉ́ lɛnyad; ŋkwaŋgá wáan í é sá
nə́ lɛnya búndʉ́g, wáan shwiy shí. 38Ntɔ,́
í jɨɨ nə́ bwə́ dʉ́g wá wáan ágúgwáan
ílɛnya í agúgwáanʉd. 39Muud cugɛ́ nə
ŋkul bə nə́ a shîn ŋgul məĺwəg mə́ mə́
lyʉŋ má a nyiŋgə gwág yéésh íkwan.
Mbɔ!̂ Bwə́ dʉ cɨ nə́ məlwəg mə́ mə́ lyʉŋ
má wə́ məśə́ fwámɛ́ məĺwəg.»

Yésus nə məcɛɛ̧ ̧ mə́ Sábaad
(Mat 12.1-14; Mak 2.23-28; 3.1-6)

6 kÍ á wɔɔ́ś dúlʉ́gá jwɔŵ lʉ́ Sábaad
dɨ ́ nə,́ Yésus nyə á ŋgə lɨɨ́ńa ifam-

bə́ í *blé. *Ompwíín bɛ ́ bwə́ mú ka ŋgə
búgə mikʉŋg mí blé, ŋgə nyamʉsə nə́
ndɛɛ ́ ŋgə də. 2 lBɔɔ́ĺʉ́gá búúd wâ gwooŋg
*Ofarizyɛŋ̂ bwə́ mú lás nə bwo nə:́ «Nəcé
jɨ ́ bɨ ́ ŋgə́ sá sâ məćɛɛ̧ ̧ mə́ amágʉ́ləýɛ ́ nə́
muud sáág jwɔŵ lʉ́ Sábaad yí?»

3 mYésus mú bɛşa nə bwo nə:́ «Ye bɨ
afwóyɛ́ bwɛlɛ lɔ̧́ sâ *Dávid nyə á sá ja
bəńɔŋ̂ buud bɛ́ bwə́ á gwág zha yí? 4Nə́
nyə á kə nyíi banda *mət́únʉga dɨ,́ ŋwa

††5:36 Na jɨ kʉ́l káándə́ í afwóyɛ́ kə məj́úwó nə́ ndɛɛ ́ í juli yí.
e5:24 Yuá 5.36 f5:28 Mat 8.21-22 g5:29 Mat 9.10 h5:32 19.10
i5:33 Mat 6.16-17; 11.18-19; Luk 7.33-34 j5:34 Mat 9.15 k6:1 Mbá 23.25
l6:2 MmN 20.8-10 m6:3 1Sa 21.2-7; Ləv 24.5-9

ibʉlɛd́ í á dʉ bə ci shú yəĺə Zɛmbî gúmə́
yí də, a yə nəḿə́ búúd bɛ́ bwə́ də. Í njúl
nə́ məcɛɛ̧ ̧ mə́ ŋgə cɨ nə́ njɨ ofada wə́ bwə́
á jəla nə dʉ də byo, kú nə ŋgwɔĺ múúd
shús.» 5A mú cɨ nə bwo nə:́ «Mwân mə
Múúd ŋgə jwú nə məcɛɛ̧ ̧ mə Sábaad.»

6 nÍ á nyiŋgə bə dúlʉ́gá jwɔŵ lʉ́ Sábaad
dɨ ̂ nə,́ Yésus nyə a nyíi *mpáánzə́ min-
jɨɨ́ǵʉ́lá, a mú dʉ yə búúd minjɨɨ́ǵʉ́lá.
Ŋgwɔĺ múúd nyə á bə cínɔŋgʉ́ nə mb-
wə̂ məncwûm shwáámbʉ́lə. 7 *Oyɨɨ́ǵʉli ɔ́
məćɛɛ̧ ̧ bəńɔŋ̂ Ofarizyɛŋ̂ bwə́ mú ŋgə fáf
Yésus nə́ bwə́ dʉ́g ŋkí nyə é lwag múúd
jwɔŵ lʉ́ Sábaad, bwə́ shwəḿan nyə.

8Yésus mú bwey mpu mítəd́ʉ́gá bwə́
á ŋgə təd́ʉga bwəd́ɨ ́ mílámʉ́d myá. A
mú cɨ nə muud á mbwə̂ shwáámbʉ́lə
nə:́ «Tɔẃʉ́g tʉ́təlí, wo kəǵ tɔŵ na tâm
buud.» Muud wɔɔŋg mú kə, kə tɔŵ.
9Yésus mú cɨ nə buud nə:́ «Mə shílə́
ná bɨ ́ nə́ ye məcɛɛ̧ ̧ mə́ magʉlə nə́ sə́
sáág mənywa jwɔŵ lʉ́ Sábaad, ye nə́ sə́
sáág məbɔŵ, ye nə́ sə́ cʉ́gʉg buud, ye
nə́ sə́ gwúg?» 10A mú ciŋg mpwóómbʉ́
ŋgə dʉ́g bɛŝh nyəd́ɨ ́ məḱoogʉ́ nə́ ndɛɛ ́
nyə nə muud á shwáámbʉ́lə mbwə̂ nə:́
«Kwéégʉ́g mbwə.̂» A mú kwéég mbwə,̂
í mú bə mpwogɛ.́ 11 o*Oŋkumɛ ɔ́ məćɛɛ̧ ̧
bəńɔŋ̂ Ofarizyɛŋ̂ bwə́ mú bə nə impimbə
nda bwə́ é cwɨɨ́l. Bwə́ mú ŋgə sɛŋ́ʉsa
məkəl̂ bwəḿɛ ́ nə bwəḿɛ ́ ŋgəĺə sɔ̧́ sâ bɨ ́
nə ŋkul sá Yésus yí.

Yésus mə fɛɛ́śh búúd ɔ lwámá bɛ ́
(Mat 10.1-4; Mak 3.13-19)

12 pÍ á zə bə na dúl fwála dɨ ́ nə,́ Yé-
sus nyə a bád mbʉ́mbʉ́ŋʉ́d kə jəgʉla nə
Zɛmbî. Nyə a shínal bulú ncindî a ŋgə́
jəgʉla. 13 Ja mán í á ləm̂ yí, nyə a jɔŵ
ompwíín bɛ ́ a mú fɛɛ́śh wûm nə óbá
cínɔŋgʉ́, a mú gwiid bwo nə́ *buud ɔ

lwámá. 14 qÍ á bə, nə Shímun nyə á gwiid
nə́ Pyɛr̂ yɛ,́ nə Andrê mínyɔŋʉ̂ mə Pyɛr̂
wɔɔŋgʉ̂, nə Zhâk nə Yuánɛs, nə Fílíp,
nə Batəlʉmî, 15nə Matiyô, nə Tómas, nə
Zhâk mwân mə́ Alfê, nə Shímun nyə á
bə kaambʉlə lɔɔm yɛ,́ 16nə Yúdas mwân
mə Zhâk, zə kɛɛl Yúdas Iskariyôt muud
nyə á zə kusha nə Yésus yɛ.́

Yésus mə lwag mímbəl̂
(Mat 4.24-25; Mak 3.7-11)

17Yésus nyə á ka shulə wú nə bwo
mbʉ́ŋʉ́d zə tɔŵ kʉ́l í á bə mbwaanzʉlə
yí. Ncúlyá *ompwíín bɛ ́ nə kúdə zhwog
buud bwə́ á bə cínɔŋg áncuncuma bwə́
ŋgə́ zhu Yudéa yɛŝh nə Yurʉ́səlɛm, bɔɔ́ĺ
zhu fundú mâŋ á kɔɔ́ḿb míŋgwəĺa myâ
Tir nə Sidon. 18Buud bɔɔŋgʉ́ bwə́ á zə nə́
bwə́ zə́ gwágʉlə Yésus zə ŋgə lwəgʉwa
məbwas máŋ. Bɔɔŋg bɔẃ-bɔŵ míshíshim
mí á dʉ təl̂ cwúnd dɨ ́ wá bwə́ ŋgə́ yâl.
19 rBuud bɛŝh bwə́ á ŋgə sɔ̧́ nə́ bwə́ kúnyá
nə Yésus nəcé nyúl ŋkûl í á ŋgə wú nyəd́ɨ ́
ŋgə lwag bwo bɛŝh.

Yésus mə yə́ búúd minjɨɨ́ǵʉ́lá
(Mat 5.1-12, 39-48; 7.1-12, 16-21)
20 sYésus mú bʉ̂n mísh dʉ́g *ómpwíín

bɛ,́ a mú cɨ nə bwo nə:́
Bɨ ́ buud ɔ məb́úwa bɨ mə́ jəla,
nəcé Faan mə́ Zɛmbî dɨ ́ shú dʉ́n.
21 tBɨ ́ buud bɨ ́ ŋgə́ gwág zha kɨdɨǵa wá,

bɨ mə́ jəla,
nəcé bɨ mə bá bə nə jílə.́
Bɨ ́bɔɔŋg bɨ ́ŋgə́ jɨɨ məyə̂ kɨdɨǵa wá, bɨ mə́

jəla,
nəcé bɨ mə bá bə nə məshusʉg.
22 uBuud bwə́ bá mpii bɨ,̂ bwə́ ban nə́

bɨ kú ná dʉ sɛɛŋgya nə bwo, bwə́
lwîy bɨ,̂ bwə́ ŋwa mínə́ mʉ́n nda sâ
nyɛɛ ́ nəcé bɨ ŋgəĺə bɛ̧ *Mwân mə

n6:6 Mak 2.27-28 o6:11 Yuá 5.16, 18 p6:12 5.16
q6:14 Mis 1.13; Yuá 1.40-44 r6:19 Mat 9.20 s6:20 Mat 5–7; Zhk 2.5
t6:21 Mbʉ́ 7.16-17; Zhe 31.25; Sôm 126.5; Iza 61.3
u6:22 Mat 5.11; Yuá 16.2; Mis 5.41; 1Pr 4.14

Múúd. Ja í bə́ nə bɨ ́ntɔ́ yí, bɨ mə́ jəla.
23 vJwɔŵ í bə́ nə bɨ ́ ntɔ́ yí, gwágʉ́gá
nywa, bɨ ́ kɔŵ nə məshusʉg,

nəcé bɨ mə bá kə bə nə məma myəńa
gwɔŵ. Mpugá nə́ nda bwə́ ŋgə́ sá bɨ ́
nɨ, ntɔ́ nəḿə́ wə́ ímpáámbə́ byáŋ í á
dʉ sá *buud ɔ mícúndə́ yɛ.́

24 wKá məntágʉla nə bɨ ́ buud ɔ kúm,
nəcé wʉ́n tɔɔm wɛŝh ɔ bɨ ́ bɨ ́ nə ndɨ ̂ nɨ.
25 xMəntágʉla nə bɨ ́ buud bɨ ́ nə jílə́ wá,
nəcé bɨ mə bá bə nə zha.
Məntágʉla nə bɨ ́ buud bɨ ́ ŋgə́ gwo kɨdɨǵa

wá,
nəcé bɨ mə bá tədʉwa, bɨ ́ jɨɨ məýə.̂
26 yMəntágʉla nə bɨ ́ ja búúd bɛŝh bwə́

fáág bɨ,́ cɨ nə bɨ ́ njɨ mənywa yí.
Mbií ŋgwúd wɔɔŋg nəḿə́ wə́ ímpáámbə́

byáŋ í á dʉ sá buud ɔ mícúndə́ wâ
məshɨɨgâ yí.

27 «Njɨ, mɛɛ mə́ cɨ nə bɨ ́ buud bɨ ́ ŋgə́
gwágʉlə mə wá nə,́ cɛɛlʉgá mizhízhíŋ
mín, bɨ ́ sá bɔɔŋg bwə́ ŋgə́ mpii bɨ ́ wá
mənywa. 28Bwádánʉ́gá nə buud bwə́
shwó bɨ ́ wá, bɨ ́ jəgʉla nə Zɛmbî shú
bɔɔŋg bwə́ ŋgə́ cúg bɨ ́ wá. 29 zŊkí muud
mə nyífə́ wo bɔɔ́ńz mbáŋʉ́d, yəǵ nəḿə́
nyə wúl mbáŋ. Ŋkí muud mə mándá
wo nə kúúd gwô, wo kú kaambʉlə nyə
nə wáma gwô á cwû. 30Ŋkí muud mə
gwáámb wo sâ, yəǵ nyə; nyɔɔŋg mə
mándá wo nə sâ gwô yɛ,́ bɨd́ʉ́g a kəǵ nə
gwo. 31 Ságá buud sâ bɨ ́ mə́ cɛɛ́ĺ nə́ bwə́
sáág bɨ ́ yí.

32 «Ŋkí bɨ mə́ dʉ cɛɛl njɨ buud bwə́ cɛɛ́ĺ
nəḿə́ bɨ ́ wá, buud bɨ ́ nə ŋkul ka lɔ̧́ bɨ ́
ntʉdɛlɛ?̂ Ŋgaá nə́ osɔɔ́l ɔ *mísəḿ bwə́ dʉ
nəḿə́ cɛɛl njɨ buud bwə́ cɛɛ́ĺ bwo wá?
33Ŋkí bɨ mə́ sá búúd mənywa njɨ bɔɔŋg
bwə́ sá nəḿə́ bɨ ́ mənywa wá, buud bɨ ́ nə
ŋkul ka lɔ̧̂ bɨ ́ ntʉdɛlɛ?̂ Ŋgaá nə́ osɔɔ́l ɔ
mísəḿ bwə́ dʉ nəḿə́ sá ntɔ?́ 34Ŋkí bɨ mə́

dʉ kənd íkwalá njɨ wú bɨ ́ mə́ bwánd nə
búgə́ nə́ bwə́ é nyiŋg bɨ ́ wá, buud bɨ ́ nə
ŋkul ka lɔ̧́ bɨ ́ ntʉdɛlɛ?̂ Ŋgaá nə́ osɔɔ́l ɔ
mísəḿ bwə́ dʉ nəḿə́ kənd íkwalá njɨ wú
bwə́ dʉ nyiŋg bwo tâŋ ŋgwúd wá?

35 a«Bɨ bâŋ, cɛɛlʉgá mizhízhíŋ mín,
dʉgá sá búúd mənywa, bɨ ́ dʉ yə búúd
ikwalá kú bwánd nə́ bwə́ nyíŋgʉg bɨ.̂
Ntɔ,́ Zɛmbî mə bá yə bɨ ́ məma myəńa;
í é mpûy nə́ bɨ bʉ́sə bwân ɔ́ Zɛmbî a
gwɔẃ-gwɔŵ. Nəcé nywáá jɨ nə jɔ̧ lâm
tɛɛm bə shú búúd bwə́ aŋgɛ ̂ nə yə nyə
akíba wá, tɛɛm bə shú bɔɔŋg wâ mbíya
milâm. 36Dʉgá lwóya lâm íŋkúŋkwoŋ
nda Sɔɔ́ŋ́gʉ́ wʉ́n mə́ dʉ lwóya lâm
íŋkúŋkwoŋ nə.́

37 b«Kúgá dʉ jɛɛ́ǵ búúd minjagə,́ bwə́
ka nəḿə́ bá dʉ bə kú jɛɛ́ǵ bɨ ́ minjagə.́
Kúgá dʉ yə búúd intʉ́gʉ́lí í məb́ɛɛ̧ ̧́ máŋ,
bwə́ ka nəḿə́ bá dʉ bə kú yə bɨ ́ intʉ́gʉ́lí
í məb́ɛɛ̧ ̧́ mʉ́n. Dʉgá juu búúd nə məbɛɛ̧ ̧́
máŋ, bwə́ ka nəḿə́ bá dʉ juu bɨ ́ nə mʉ́n
məb́ɛɛ̧ ̧.́ 38 cDʉgá sá yána, bwə́ bâg nəḿə́
dʉ sá bɨ ́ yána. Bwə́ bá dʉ shwu bɨ ́ isâ
məma kwáám káándəd́, í njúl njinyá,
bwə́ san í ŋgə́ sɔw. Nəcé yuug bɨ ́ é dʉ
yigʉla bɔɔ́ĺ búúd nə́ ndɨ ́ yí, gwə́ nəḿə́ ɔ́
bwə́ bá dʉ yigʉla bɨ ́ nə ndɨ ́ yí.»

39 dYésus mú nəḿə́ kənd bwo kaanə́
nə:́ «Ŋgwɔĺ áncím-ncîm jɨ nə ŋkul jaand
nə ŋgwɔĺ? Ŋgaá nə́ bɛŝh bwə́ é bʉ́la
bɨɨ́d́?» 40 eMpwíín nyə ádɛ́ bwɛlɛ ntɔ̧
yɨɨ́ǵʉli; njɨ, *mpwíín mə́ mpú ŋwa
njɨɨ́ǵʉ́lá yɛ ́ mə́ dʉ nəḿə́ bə nda yɨɨ́ǵʉli.

41 «Nəcé jɨ ́ wó ŋgə́ mpu dʉ́g ntand
shwú jɨ ́ mínyɔŋʉ̂ woó jús dɨ,́ njɨ wo kú
dʉ́g mbwûŋ wɨ ́ dwó jús dɨ ́ yí? 42Ntʉdɛlɛ ́
wó jɨ ́ nə ŋkul cɨ nə́ wo yîl mínyɔŋʉ̂ woó
ntand shwú júsʉ́d wɛɛ kú dʉ́g mbwûŋ
wúsə́ wo dwó júsʉ́d yí? Yé múúd məkəŋ́,
fwog yîl mbwûŋ wódɨ ́ júsʉ́d; ja jɔɔŋgʉ̂

v6:23 Mat 5.12 w6:24 Mat 19.23-24; Zhk 5.1 x6:25 1Kr 4.8

wə́ wó é ka dʉ́g nda wó jɨ ́ nə ŋkul yîl
mínyɔŋʉ̂ woó ntand shwú júsʉ́d nə.́

43 «Fwámɛ́ lɨɨ́ ́ dɨ ́ í dʉ́ wúmə íbumə́
í abʉ́bɔŵ; lɨɨ́ ́ abʉ́bɔŵ kú nəḿə́ wúmə
fwámɛ́ íbumə.́ 44 Lɨɨ́ ́ jɛŝh í dʉ mpûy
íbuməd́. Bwə́ ádɛ ́ mwáág ífumbí ŋg-
wúdáánzə́ dɨ,̂ kú saag məb́udə́ ŋgwuŋʉ́d.
45 Jɔj̧ɔ̧ múúd lâm yé wúsə nə jɔj̧ɔ̧ kwɔɔ̧z̧ʉ́,
í ka dʉ wééshʉli jɔj̧ɔ̧ ísâ; bɔẃ-bɔŵ múúd
yé lâm nə bɔẃ-bɔŵ kwɔɔ̧z̧ʉ́, ka nəḿə́ dʉ
wééshʉli bɔẃ-bɔŵ ísâ. Sâ múúd ŋgə́ bul
təd́ʉga lámʉ́d yí, gwə́ wə́ mpu yé í dʉ́
lás yí. 46 fBɨ ́ ŋgə jɔŵ mə nə́ Cwámba!
Cwámba! Ká nəcé jɨ ́ bɨ ́ bʉ́sə́ kú sá sâ mə́
ŋgə́ cɨ yí? 47Muud yɛŝh mə zə́ məd́ɨ ́ zə
gwágʉlə ləśʉ́ mə́ ŋgə́ lás ga, a sá nda
mə́ ŋgə́ cɨ nə,́ muud wɔɔŋgʉ̂ jisə mbií
múúd mə́ zə́ lwágʉlə bɨ ́ ga. 48A jɨ nda
muud mə sá nə,́ ja á zə́ shumə njɔẃ yí, a
tɛɛ́d́ fáág shí nə́ fáág fáág fáág, a mú kə
təl̂ mífim kwóógʉ́d. Ja mpʉŋ i wɔɔ́ś yí,
kwuŋgú tɛɛm dʉ nyífa njɔẃ wɔɔŋgʉ́d, í
kú bwɛlɛ shwágʉsa, nəcé í bəĺə fwámɛ́
shumyá. 49Njɨ, ŋkí muud mə gwágʉ́lə́
ləśʉ́ mə́ ŋgə́ lás yí, a kú sá nda mə́ ŋgə́
cɨ nə,́ a jisə nda muud mə shúmə́ njɔẃ
mət́ag dɨ ́ kú fáág nə́ ndɛɛ ́ kə təl̂ mífim
kwóógʉ́d yɛ.́ Kwuŋgú mə ká nyífa njɔẃ
wɔɔŋgʉ́d, í búg shugʉla shí nə́ mpuu.»

Yésus mə́ lwag sɔɔ́l məsáal
mə wúl lúlúú ózɨmbɨ

(Mat 8.5-13; Yuá 4.46-54)

7 gJa Yésus nyə a shîn lás ləśʉ́ yé nə
wɛŝh kúl búúd í ŋgə́ gwág yí, nyə á

kyey kə Kapɛrnawûm. 2Wúl lúlúú múúd
í á dʉ jwú nə ozɨmbɨ təd yí í á bə nûŋ,
lwaá dɛ́ á lâm í á ŋgə bwas ŋkí yáág nə́ í
zə́ yə. 3 Lúlúú ózɨmbɨ nɨ í á ka gwádʉga
Yésus. A mú kənd bʉ́baalɛ ́ ocúmbá buud
wâ *Oyúdɛn nə́ bwə́ kəǵ jəgʉla nə nyə
nə́ a zəǵ lwag nyə lwaá dɛ.́ 4Ocúmbá
buud bɔɔŋg bwə́ mú kə wɔɔ́ś wə́ Yésus,

kə bul bul tɛɛ́ǵ nyə məbwə̂ nə:́ «Muud
ɛńɛ mə́ jəla nə́ wo kwííndʉ́g nyə, 5nəcé
á cɛɛl lwoŋ búúd jísʉ́, nyə wə́ nyə a lwɔ̧́
sə́ *mpáánzə́ minjɨɨ́ǵʉ́lá nyísʉ́.»

6Yésus mú ŋwa zhɨɨ́,́ bəńɔŋ́ bwə́ mú
kə. Nə́ bwə́ wál bá kə kumə njɔẃ, lúlúú
ózɨmbɨ mú kənd óshwə́ bɛ ́ nə́ bwə́ kəǵ cɨ
nə Yésus nə:́ «Cwámba, kú bul ntágʉlə
nyúúl, nəcé mə ampíyáyɛ ́ nə́ wo nyííg
məd́ɨ ́ njɔẃ. 7Gwə́ wə́ mə́ shígɛ ́ kwey
tʉ́təlí nə́ mə zəǵ məmɛf́wó zə bwəma nə
wo yí. Jeg lás lásʉ́g, sɔɔ́l məsáal waamə́
yálʉ́g. 8Nəcé mə jɨ nə omása bwə́ ŋgə́
jwú nə mə wá. Mə jɨ nəḿə́ nə ozɨmbɨ mə́
ŋgə́ jwú nə ndɨ ́ wá. Nyɔɔŋg yɛŝh mə́ é cɨ
nə́ a kyéyʉg yɛ,́ a kə; nyɔɔŋg mə́ é cɨ nə́
a zəǵ yɛ,́ a zə. Mə́ ká cɨ nə lwaá dâm nə́
í sáág gúl sâ, í sá gwo.»

9Yésus nyə á faag njwû ozɨmbɨ ɛńɛ ja
nyə á gwág á mə́ lás ntʉ́nɨ yí. A mú yid
dʉ́g búúd bwə́ á ŋgə bɛ̧ nyə áncuncuma
wá, nyə nə bwo nə:́ «Mə́ jaaw bɨ ́ nə́ mə
afwóyɛ́ bwɛlɛ dʉ́g múúd nə fwámɛ́ búgə́
nda nyíga, tɛɛm bə kúl búúd *Izʉrəyɛl̂
dɨ»̂ 10Buud bwə́ á zə lwámád wá bwə́ mú
nyiŋgə, kə njɔẃ mə́ lúlúú ózɨmbɨ, bwə́
mú kə kwey sɔɔ́l məsáal mú mpwogɛ.́

Yésus mə gwûmʉshi mwân
mə wúl kúsə́ múdá

11Yésus nyə á ka kə ŋgwəĺa á Nayîn,
bəńɔŋ̂ *ompwíín bɛ ́ nə bɔɔ́ĺ zhwog buud
ɔ bwə́ á ŋgə kə. 12 hBwə́ ŋgəĺə shísh ŋgɛɛ ́
mpumbɛ́ ŋgwəĺa, dʉ́g nə,́ buud bwə́ ŋgə́
kə nə mbimbə nə́ bwə́ kə́ dʉl. Í á bə
cʉ́gə́ lʉ́ mwân, nyɔɔŋgʉ́ njúl kúsə. Zh-
wog buud ɔ ŋgwəĺa bwə́ á ŋgə lʉ́gal nyə.

13Cwámba nyə á bul gwág cɛy lâm
mwo dɨ ́ ja nyə á dʉ́g kúsə́ múdá wɔɔŋg
yí. Amú cɨ nə nyə nə:́ «Kú ná ŋgə jɨɨ.» 14A
mú shísh kə kúnya nə taŋʉ́. Buud bwə́ á
ŋgə ŋkɛn̂y wá bwə́ mú shigʉla. Yésus mú
lás nə:́ «Mwâ ncwəḿá, juumʉ́g! Mə́ cɨ nə

f6:46 Mat 7.21; Mal 1.6 g7:1 Mat 7.28 h7:12 1Oj 17.17

wo ntɔ.́» 15 iMbimbə mú wɔɔl ji njínjilî,
tɛɛ́d́ ntâg ŋgəĺə lás. Yésus mú ŋwa nyə
nyiŋg yə nyɔɔ́ŋ́gʉ̂.

16 jBuud bɛŝh bwə́ mú bə nə
iŋkuŋkúúnd. Bwə́ mú ŋgə yə Zɛmbî
məshwúmb bwə́ ŋgə́ cɨ nə:́ «Məma
*múúd micúndə́ mə́ wɔɔ́ś səd́ɨ.́ Zɛmbî
mə́ zə kwiid kúl búúd jé.» 17 Lâŋ mə́
Yésus í mú ŋgə kala nə́ ndɛɛ ́ í mú
kyey Yudéa yɛŝh nə cínɔŋg məḱoogʉ́
məkoogʉ́ yɛŝh.

Yésus bá Yuánɛs Nduu-buud
(Mat 11.2-19)

18Yuánɛs Nduu-buud nyə á ka gwág
misɔɔ́ĺʉ́gʉ́ mínɨ myɛŝh nə *ompwíín bɛ.́
Nyə á ka jɔŵ óbá cínɔŋgʉ́, 19 a mú kənd
bwo wə́ Yésus nə́ bwə́ kəǵ jî nyə nə:́ «Ye
wo wə́ muud sə́ ŋgə́ bwánd nə́ a bá zə
yɛ?́ Ye sə́ kwóg ná bwánd íshús?» 20Om-
pwíín ɔ́ Yuánɛs bwə́ mú kə wɔɔ́ś wə́ Yé-
sus, bwə́ mú cɨ nə nyə nə:́ «Yuánɛs Nduu-
buud ŋgə ntɨ sə́ nə́ sə́ zəǵ jî wo nə:́ “Ye
wo wə́ muud sə́ á ŋgə bwánd nə́ a bá zə
yɛ,́ ye sə́ kwóg ná bwánd íshús?”»

21Nəḿə́ fwála dɔɔŋgʉ́ dɨ, Yésus mú
lwag zhwog buud məbwas, shínal íjâm,
yîl məj́amb, bɛn̂y zhwog wəancím-ncîm
mísh. 22 kA mú bɛşa nə buud Yuánɛs nyə
á ntɨ wá nə:́ «Kəgá jaaw Yuánɛs sâ bɨ ́mə́
dʉ́g yí nə sâ bɨ ́ mə́ gwág yí. Wəancím-
ncîm bwə́ ŋgə mpu dʉ́gya; mimbúmb-
wúgʉ́ mí ŋgə́ kyey tʉ́təlí, mizʉ́zaamə́
mí ŋgə yâl, wəakúməĺwə̂ bwə́ ŋgə mpú
gwág, mimbimbə mí ŋgə gwûm, iŋkúŋk-
wóŋʉ́lə í búúd í mú ŋgə gwág Jɔj̧ɔ̧ Kɛɛ́l.
23Muud nyə́ é bə kú bwəma nə bɔɔgʉ́
məd́ɨ ́ yɛ,́ nywáá mə́ jəla.»

24 Ja búúd Yuánɛs nyə á ntɨ wá bwə́
mə́ nyiŋgə yí, Yésus mú zə lésha nə buud

bwə́ á bə cínɔŋg áncuncuma wá; a mú cɨ
nə bwo shú mə́ Yuánɛs nə:́ «Ja bɨ ́ á dʉ kə
shí a shwééshá dɨ ́ yí, bɨ ́ á dʉ kə dʉ́g jɨ?́
Ye gúl ká í dʉ́gə́ ntʉ̂ŋ nə fʉfə?́ 25Ŋkí í á
shígɛ ́ bə ntɔ,́ bɨ ́ á dʉ kə dʉ́g jɨ? Ye ŋgwɔĺ
múud dʉ́gə́ bwáád íjimə́ í mímbwéédí?
Mbɔ,̂ buud bwə́ dʉ́ bwáád íjimə́ í mímb-
wéédí dʉ cʉgə cʉg álal-ŋkul wá bwə́ dʉ
bəmínjɔẃ mí ójwú-buudʉd. 26Ká bɨ á dʉ
kə dʉ́g jɨ? Ye *muudmicúndə́ mə́ Zɛmbî?
Haaw, mə́ jaaw bɨ ́ nə́ nyɔɔŋg bɨ ́ á kə dʉ
dʉ́g yɛ ́ mə́ ntɔ̧ ŋkwóŋ múúd micúndə́
mə́ Zɛmbî. 27 lNəcé nyə wə́ Zɛmbî nyə
á cɨ nda jísə́ cilyá nyəd́ɨ ́ Kálaad dɨ ́ nə,́
nə:́ “Dʉgɨ!́ Mə zə́ kənd mbwiiŋgyɛ lâŋ
waamə́ nə́ a kəǵ wo shwóg kə kwambʉlə
wo zhɨɨ.́”
28Mə́ ka jaaw bɨ ́ nə,́ mpəd́ʉ́gá buud bɛŝh
bwə́ mə́ byɛl̂ mímwɔ̧ mi búdád wá, kú
nə muud mə ntɔ̧́ Yuánɛs. Njɨ tɛɛm bə ntɔ,́
muud mə bul bə zhizhe Faan mə́ Zɛmbî
dɨ ́ yɛ,́ á ntɔ̧́ Yuánɛs. 29 mBuud bɛŝh tɛɛm
bə óŋwɛnyɛ ɔ tóya bwə́ á ŋgə duwan wə́
Yuánɛs wá, báá bwə́ á ŋgə magʉlə nə́
Zɛmbî jɨ tʉ́təlî. 30Njɨ, *Ofarizyɛŋ̂ bəńɔŋ̂
*Oŋkumɛ ɔ́ məćɛɛ̧ ̧ bâŋ buud bwə́ á ban
nə́ bwə́ adúwánɛ́ wə́ Yuánɛs wá, bwə́ á
ban sâ Zɛmbî nyə á yagʉ́lə shú dáŋ dɨ ́ yí.

31 «Mə kág ná yɨɨga kala búúd á múús
nə ozə?́ Mə kág cɨ nə́ bʉ́sə ntʉdɛlɛ?
32Bʉ́sə nda ikágə́ bísə́ shishɛ̧́ ísɛɛŋgyá
dɨ ́ yí, bíl í ŋgə́ kámbʉla nə bílʉ́gá nə:́
“Sə́ mə́ lwɔ̧́ bɨ ́ ilúlwóŋ í ábulya məkəl̂,
bɨ kú sáág; sə́ mə́ nyiŋgə wá míŋgwa
mí shwɨy, bɨ kú jɨɨ”. 33 nNtɔ́ wə́ í ŋgə́ bə
ɛǵa; Yuánɛs Nduu-buud nyə á zə, kú də
ídɨý-dɨŷ, kú ŋgul məĺwəg; bɨ nə:́ “A jɨ nə
jamb.” 34 oMwân mə Múúd mə́ zə, a ŋgə́
də a ŋgə́ ŋgul, bɨ nə:́ “Nyɨńɨ jisə ndəl̂ dəg,
ŋgulɛ məlwəg. A jɨ nəḿə́ shwə́ oŋwɛnyɛ

i7:15 1Oj 17.22-23
j7:16 1.68; 19.44múúd micúndə:́Mat 16.14; 21.11, 46; 26.68; Mak 6.15; 8.28; 14.65;
Luk 7.39; 9.8, 19; 22.64; 24.19; Yuá 4.19; 6.14; 7.40; 9.17 k7:22 4.18-19; Mat
11.5 l7:27 Mal 3.1; MmN 23.20; Mak 1.2; Luk 1.76 m7:29 Mat 21.32; 3.7, 12

Lúkas 7:35 102 Lúkas 8:4

ɔ tóya nə osɔɔ́l ɔ *mísəḿ.” 35Njɨ buud
bɛŝh bwə́ ŋgə́ bɛ̧ fʉg mə́ Zɛmbî wá bwə́
ŋgə lwó nə́ jísə jɔj̧ɔ̧ sâ.»

Yésus mə́ juu ŋgwɔĺ múdá
36 pŊgwɔĺ *Farizyɛŋ̂ nyə a jɔŵ Yésus

nə́ a kəǵ nyəd́ɨ ́ njɔẃ bá bwə́ kə́ də. Yé-
sus mú kə nyíi njɔẃ mə́ Farizyɛŋ̂ wɔɔŋgʉ̂
kə ŋwa jiya shú dəĺə. 37 qŊgwɔĺ múdá
nyə á dʉ bə sɔɔ́l *misəḿ cínɔŋg ŋgwəĺa,
nyə á ka mpu nə́ Yésus jɨ wə́ Farizyɛŋ̂
ɛńɛ, a ŋgə də. Ká dʉ́g ɨɨ,́ mudá wɔɔŋgʉ̂
mə́ wɔɔ́ś, a zág nə labínda fúfuundú
*alʉbátrə‡‡ dɨ.̂ 38A mú zə tɔŵ Yésus
mpʉ́sə, ŋgɛɛ kɔɔ́ḿb məḱuú. A mú dʉ jɨɨ,
dʉ bweesh Yésus məkuú nə məzhwíílɛ
nə́ ndɛɛ ́ a fîm nyə mwo nə shilú jé, a
músə ŋgə ywó nyə mwo nə mpu, a ny-
wɔ̧ mwo labínda. 39 rJa Farizyɛŋ̂ nyə a
jɔŵ Yésus yɛ ́ nyə á dʉ́g sɔɔ́ĺʉ́gʉ́ wɔɔŋg
yí, nyə á ŋgə lás nyəd́ɨ ́ lámʉ́d nə:́ «Muud
ɛǵa mbəm̂ bə *múúdmicúndə́ mə́ Zɛmbî,
ŋki a mə́ mpu múdá ŋgə́ kúnya nə nyə
ɛǵa mbií múdá á jísə́ yí, a mpu nə́ a jisə
sɔɔ́l misəḿ.»

40Yésus mú lás cɨ nə nyə nə:́ «Shímun
e, mə́ cɛɛl jaaw wo gúl sâ.» Shímun nə:́
«Yɨɨ́ǵʉli, jaawʉ́g.» 41 «Ŋgwɔĺ múúd nyə á
bə nə buud obá bwə́ mbíd nyə mpwəĺá;
ŋgwɔĺ nə mpwəĺá odanarî mitəd mitɔɔ́n,
ŋgwɔĺʉ́gá nə odanarî məwûm mət́ɔɔ́n.
42 sNda bwə́ áshígɛ ́ bə nə *mwaanɛ̂ bwə́
nyíŋg nyə yɛ ́ nə,́ nyə á shwal bɨd́ bwo nə
mpwəĺá nyɔɔŋg. Búud obá ónɨɨd́, nyáyɛ ́
nyə é bul cɛɛl múúd mpwəĺá wáŋ yɛ?́»
43 Shímun mú bɛşa nə:́ «Mə təd́ʉ́gá nə́ í
é bə nyɔɔŋg á mə́ bɨd́ nə məma mpwəĺá
yɛ.́» Yésus nə nyə nə:́ «Wo mə́ sámb mbií
í jəĺa yí.»

44 tYésus mú yid wə́ mudá, nyə nə Shí-
mun nə:́ «Wo mə́ dʉ́g múdá ɛǵa? Mə ámə
nyíi wa wódɨ ́ njɔẃ, wo shígɛ ́ shwú mə
məjúwó məkuúd; njɨ nywáá, a mə́ gusa
mə məkuú nə məzhwíílɛ mɛ,́ a fîm mə
mwo nə shilú jé. 45Wo shígɛ ́ nəḿə́ ywó
mə mpu; njɨ nywáá, tɛ ́ nyə́ ámə nyíi wa
yí, a jɨ njɨ a ŋgə́ ywó mə məkuú. 46 uWo
shígɛ ́ nywɔ̧ mə məwúdə́ lúúd; njɨ nywáá
mə́ nywɔ̧ mə labínda məkuúd. 47Gwə́ wə́
mə́ ká jaaw wo nə,́ misəḿ myɛ́mí á tɛɛm
bulya nda jɨ,́ a mə́ bii íjuugá yâ misəḿ
myɔɔŋg myɛŝh; gwə́ wə́ á búl bə nə cɛɛlí
nə mə yí. Nəcé, muud bwə́ dʉ juu nə isâ
cíg-cîg yɛ ́ a dʉ nəḿə́ bə nə cɛɛlí cíg-cîg.»
48 vA músə cɨ nə mudá nə:́ «Wo mə́ bə
nə ijuugá nə misəḿ myô.» 49Buud bwə́
á bə dína dɨ ́ wá bwə́ mú ŋgə lás bwəd́ɨ ́
mílámʉ́d nə:́ «Nyáyɛ́ múúd ɛǵa nyɛ? A
bəĺɛ ́ juu múúd nə misəḿ?» 50 wYésus mú
cɨ nə mudá nə:́ «Wo mə́ *dʉ́g cʉg nəcé
búgə́ gwô. Wɛɛ kaág nə́ shɛɛ.»

Kanda mbɔɔl məmpəg
(Mat 13.1-9; Mak 4.1-9)

8Mpʉ́sə isâ ínɨ, í á zə bə nə,́ Yésus nyə
á ŋgə kyey míŋgwəĺa nə məńdʉ́d ŋgə

jɨɨ́ǵʉli buud, a ŋgə́ cúndə Jɔj̧ɔ̧ Kɛɛ́l á Faan
mə́ Zɛmbî. *Buud ɔ lwámá bɛ́ wûm nə
óbá bwə́ á ŋgə lʉ́gal nyə, 2 xnə bɔɔ́ĺ búdá
nyə á yîl məjamb wá, nə bɔɔ́ĺ nyə á lwag
wá. Í á bə, nə Maríya bwə́ á dʉ jɔŵ nə́
Mədalína məj́amb zaŋgbá mə́ á wú yɛ,́
3nə Yuána mudá mə Kúsa nyə́ á dʉ vyee
jús ísâ í Herod dɨ ́ yɛ,́ nə Sʉsána, nə bɔɔ́ĺ
búdá. Budá bɔɔŋg bwə́ á dʉ ŋgə kwíínd
Yésus bəńɔŋ̂ buud ɔ lwámá bɛ́ nə məbii
máŋ.

4Buud bwə́ á ka zə sɛɛŋgya ŋkí jág
bulya, bwə́ ŋgə́ wúmíŋgwəĺa myɛŝh, ŋgə

‡‡7:37 alʉbátrə: Nyə á bə dúl váál kwóógʉ́, bwə́ á dʉ mɛ̧ ifúfuundú í bwɨl̂ nə ndɨ ́ yí.
p7:36 11.37 q7:37 Mat 26.6-7; Mak 14.3 r7:39 7.16 s7:42 Mat 18.27
t7:44 Mət 18.4; 1Tm 5.10
u7:46 Sôm 23.5 v7:48 5.20; Mat 9.2; Mak 2.5 w7:50 Mat 9.22 x8:2 23.49,
55-56; 24.1-10; Mat 27.55-56, 61; 28.1, 8-10; Mak 15.40-41, 47; 16.1, 8

zə nyəd́ɨ.́ A mú zə lás nə bwo kandad
nə:́ 5 «Ŋgwɔĺ mbɔɔl məmpəg nyə á zə
kə myɛɛg mpəg. Ja á mə́ ŋgə myɛɛg yí,
nyúl mpúmə́ í mə́ shugʉla zhɨɨ́ ́ nə zhɨɨ.́
Buud bwə́ mú nyaal nywo nə məkuú, in-
unú í zə ntâg shîn lúu. 6Nyúl kə shugʉla
kwóógʉ́d, í mú kɔ̧́ nə́ ndɛɛ ́ í mú shwáás
nəcé kú nə məbwaas. 7Nyúl mú shugʉla
íbiin-bíinʉd. Bəńɔŋ̂ ibiin-bíin bwə́ mú
kɔ̧́ nə́ ndɛɛ ́ ibiin-bíin í mú káda nywo.
8 yNjɨɨ,́ nyúlʉ́gá mú kə shugʉla jɔj̧ɔ̧ shíd,
í mú kɔ̧,́ í wúmə, bumə́ ŋgwúd wúmə
íbumə́ təd.» A mú cɨ nə bwo nə:́ «Muud
jɨ ́ nə məlwə̂ mə́ gwág yɛ,́ a gwág.»
Fɛɛ́ĺ-fɛɛ́ĺí á kanda mbɔɔl məmpəg

(Mat 13.10-23; Mak 4.10-20)
9 *Ompwíín bɛ ́ bwə́ mú jí nyə nda

kanda wɔɔŋg í kə́ nə.́ 10 zA mú bɛşa nə
bwo nə:́ «Zɛmbî nyə a mə́ sá nə́ bɨ báá
mpúg mindímba myâ Faan dɛ;́ njɨ a sá
nə́ bɔɔ́ĺ bâŋ bwə́ ŋgəǵ gwág njɨ mikaanə;́
bwə́ bəǵ,
bwə́ tɛɛm kənd mísh, bwə́ kú dʉ́g;
bwə́ tɛɛm gwágʉlə, bwə́ kú wámbʉlə.

11 «Kanda nɨ í kə́ ntʉ́ga: Mpəg wə́
Miləśʉ́ mí Zɛmbî. 12Buud bʉ́sə́ ka bə
tâŋ nda zhɨɨ ́ nə zhɨɨ ́ wá, jísə bɔɔŋg bwə́
dʉ́ gwág, njɨ Njwû məjamb mú zə, zə
yîl bwo Miləśʉ́ mí Zɛmbî lámʉ́d, nə́
bwə́ á bá *búgʉla nə́ ndɛɛ ́ bwə́ *bə
nə cʉg. 13Bɔɔŋg bʉ́sə́ tâŋ nda kwóógʉ́d
gwɔẃ wá, nyísə bɔɔŋg bʉ́sə́ nə,́ ja bwə́
gwág Miləśʉ́ mí Zɛmbî, bwə́ ləǵ myə nə
məshusʉg; njɨ bwə́ kú nə mikɔɔ̧ļə́ bwəd́ɨ ́
cʉgʉd, bwə́ dʉ búgʉla njɨ kʉ́kʉ́l baan.
Bwə́ ká bwəma nə məkʉgʉlʉ, bwə́ julə
məńyúul. 14 aMpəg í á shugʉla ibiin-bíin
dɨ ́ yí, jísə buud bʉ́sə́ nə,́ bwə́ ká shîn
gwág Míləśʉ́ mí Zɛmbî, bwə́ kə, yágʉ́wó
nə tɔɔm nə məlugə mə́ cʉg i mú káda
bwo, bwə́ nda wúmə mpúmə́ nə́ ndɛɛ ́

í tɨ.̂ 15Mpəg í á shugʉla shí átʉtagʉ́ dɨ ́
yí, nyísə buud báá bʉ́sə́ nə,́ bwə́ gwág
Míləśʉ́ mí Zɛmbî nə jɔ̧ mílâm myâ tʉ́təlî,
bwə́ bii myə, bwə́ mú wúmə mpúmə́
nəcé bəĺə nə zɛńy.

Kaanə́ lámba
(Mak 4.21-25)

16 b«Muud cugɛ́ nə ŋkul sá nə,́ a jida
lámba kə kúd mpwo dɨ,̂ ŋkí nə́ a kə təl̂
dwo shí gwoŋʉ́. Bwə́ dʉ yida təl̂ lámba cé
lámba dɨ ́ nə́ buud bwə́ nyíi njɔẃ wá bwə́
dʉ́gʉ́g məŋkɛnya. 17 cKú nə sâ á *ndímba
í bá bwên kú bʉ́gʉli, ŋkí sâ á shwoó
í bwên kú mpûy, kú wɔɔ́ś məŋ́kɛnyad.
18 dBɨ ɔ́ ka dʉ bɛy nə mbií bɨ ́ mə́ dʉ
gwágʉlə isâ yí. Mpugá nə́ muud jɨ ́ nə
baalɛ ́ fʉg yɛ,́ Zɛmbî mə bá kwádʉlə nyə
nywo. Njɨ nyɔɔŋg cúgɛ́ nəḿə́ fwo bə nə
ndɨ ́yɛ,́ Zɛmbî mə bá mɛɛl yîl nyə bʉ́baalɛ ̂
á ŋgə́ *búgʉla nə́ a jɨ nə ndɨ ́ yí.»

19Nyɔɔŋgʉ́ mə Yésus bəńɔŋ̂ omínyɔŋʉ̂
bɛ ́ bwə́ músə jê nə́ bwə́ zə́ nyəd́ɨ.́ Njɨ, bwə́
a shígɛ ́ bə nə ŋkul mə shísh nyə kúnə-́
kúnə nəcé buud bulʉ́lə bulya. 20Bwə́ mú
ka jaaw Yésus nə:́ «Nyɔɔŋgʉ́ woó bəńɔŋ̂
omínyɔŋʉ̂ bwô bʉ́sə na tɔɔ́ń, bwə́ ŋgə
jɨɨ dʉ́g wo.» 21 eA mú bɛşa nə bwo nə:́
«Nyɔɔŋgʉ́ waamə́ nə omínyɔŋʉ̂ báamə́
wə́ buud bwə́ ŋgə́ gwág Miləśʉ́ mí Zɛmbî
bwə́ ŋgə́ sá nda mí ŋgə́ cɨ nə.́»

Yésus mə́ cweel ŋkwɔ̧̂
(Mat 8.18, 23-27; Mak 4.35-41)

22 Í á bə dúlʉ́gá jwɔẃʉ́d nə,́ Yésus mə́
kəwa byɔɔ́ĺʉ́d bəńɔŋ̂ ompwíín bɛ,́ a mú
cɨ nə bwo nə:́ «Sə́ lɨɨ́ńágá mâŋ məǵa
kə faŋwíny.» Bwə́ músə wú bwúŋʉ́d kə
bwag. 23Yésus mú kə gwəd́ ompwíín bɛ ́
bwə́ ŋgə́ júgə. Məma ŋkwɔ̧̂ músə zə kuŋg
mâŋ, məjúwó mə́ mú lwándʉla byɔɔ́ĺʉ́d,
í mú bə bwo ŋkí wagʉwo. 24 fOmpwíín

y8:8 Mat 11.15 z8:10 Mat 13.14-15 a8:14 1Tm 6.9-10
b8:16 11.33; Mat 5.15 c8:17 12.2; Mat 10.26 d8:18 Mat 25.29
e8:21 11.28 f8:24 Sôm 89.11

bwə́ mú kə juumʉshi nyə nə:́ «Mása,
Mása, sə́ wál zə yə.»
A músə juum, a ŋkáánd nə ŋkwɔ̧,̂

ŋkáánd nə ikwɔ̧́ í məj́úwó, byɛŝh í mú
cwaalʉwo, mâŋ mə́ mú bə nə́ shɛɛ. 25A
mú cɨ nə bwo nə:́ «Búgə́ jɨń jɨ ́ ŋgow?»
Iŋkuŋkúúnd í mú bii bwo, bwə́ ŋgə́ bul
bɨ.̂ Bwə́ mú ŋgə nyímbʉla bwəḿɛ ́ nə
bwəḿɛ ́ nə:́ «Nyáyɛ́ múúd ɛǵa nyɛ! A ká
nəḿə́ lás, tɔɔ ŋkwɔ̧,̂ tɔɔ məjúwó í bəĺɛ ́ sá
nyə məgwág ɨɨ?́»

Yésus mə yîl njumbʉ́lu məjamb
(Mat 8.28-34; Mak 5.1-20)

26Bwə́ mú kə səl byɔɔ́ĺ shí á Oger-
azeniyɛ̧,̂ nə́ bɛɛndyá nə Galilê. 27Yé-
sus ŋgə́ nəḿə́ wú byɔɔ́ĺʉ́d tɔŵ shí, ŋg-
wɔĺ múúd a ŋgwəĺa mú zə bwəma nə
nyə. Muud wɔɔŋgʉ̂ nyə á bə nə mə-
jamb. Bweyʉ́lə nyə á bwey dʉ ji shush-
wáás, kú ji mínjɔẃ, dʉ ji njɨ məśhwoŋ
dɨ.̂ 28 gDʉ́gʉ́lə múúd ɛńɛ nyə á dʉ́g Yé-
sus yí, nyə a bwú ŋkwiimbyê a mú zə
bʉ́la nyə shí məkuú. A músə kɨm̂ nə:́ «Yé
Yésus *Mwân mə́ Zɛmbî á gwɔẃ-gwɔŵ,
shwə̂ bâŋ nə inɛy? Mə́ jəgʉla nə wo, kú
bɛɛg təl̂ mə cwúndʉd.» 29Nəcé Yésus nyə
a lás nə bɔẃ-bɔŵ shíshim mpəl̂ dɨ ́ nə́ í
wúg muud wɔɔŋg nyúúlʉ́d. Í á dʉ bád
nyə ija ija, bwə́ dʉ́gə́ wɔɔ́lə nyə nə mik-
woolú mí íŋkwánz, dʉ wá nyə mimb-
wagə́ məkuúd shú nə́ bwə́ baagʉlə nyə.
Njɨ nyə á dʉ tɨ ́ isâ ínɨ byɛŝh, jamb í mú
dʉ kə nə nyə íkʉ́l í á dʉ bə kú nə buud
yí. 30Yésus mú jí nyə nə:́ «Jínə́ dwô wə́
zə?́» Nyə nə:́ «Jínə́ dâm wə́ Kínda,» nəcé
ncúlyá məjamb mə́ á bə nyə nyúúlʉ́d.
31Məjamb mə́ mú tɛɛ́ǵ Yésus məbwə̂ nə́
a kú cɨ nə bwo mpəl̂ dɨ ́ nə́ bwə́ kəǵ bɨ ́
ncíməd. 32Na, məma sɔɔnz óŋkuú í á bə
í ŋgə́ də cínɔŋg mbʉ́ŋʉ́d. Məjamb mə́ mú
tɛɛ́ǵ Yésus məbwə̂ nə́ a mágʉləg nə́ mə́
kəǵ nyíi óŋkuúd. A mú magʉlə. 33Mə-
jamb mə́ músə wú múúd ɛńɛ dɨ,́ kə nyíi

óŋkuúd. Dɔ̧ lʉ́ óŋkuú dɔɔŋg dɛŝh mú dad
wú mbʉ́ŋʉ́d kə juwa mâŋ nə́ ndɛɛ ́ fudə.
34Buud bwə́ á ŋgə baagʉlə oŋkuú wá,
dʉ́gʉ́lə bwə́ mə́ dʉ́g sâ í ámə cɔ̧́ yí, bwə́
mú wɛɛnzh kə ŋgə jaaw buud ŋgwəĺa
nə mílɔɔm milɔɔm. 35Buud bwə́ mú wú
kwáádə́ zə, zəĺə dʉ́g sâ í ámə cɔ̧́ yí. Bwə́
mú zə kwey múúd məj́amb mə́ á wú
ɛńɛ a njúl nə mikáándə́ nə fwámɛ́ fʉ́g,
a njúl Yésus shí məkuú. Bwə́ mú gwág
íŋkuŋkúúnd. 36Buud bwə́ á dʉ́g sɔɔ́ĺʉ́gʉ́ í
á sɨŷ wá bwə́ mú jaaw bwo nda njumbʉ́lu
wɔɔŋg í á *dʉ́g cʉg nə.́ 37Nə́ ndɛɛ,́ zhwog
buud bɛŝh wâ shí Ogerazeniyɛ̧̂ bwə́ mú
zə, zə cɨ nə Yésus nə́ a kyéyʉg wú bwəd́ɨ ́
shíd, nəcé í á bə fwámɛ́ íŋkuŋkúúnd í mə́
bií bwo. Yésus mú nyiŋgə kəwa byɔɔ́ĺʉ́d,
nyiŋgə nə mpʉ́sə.

38Muud nyə á bə nə məjamb yɛ,́ mú
tɛɛ́ǵ nyə məbwə̂ nə́ a ŋwág nyə nyəd́ɨ ́
gwooŋgʉd. Yésus mú yidá nyiŋg nyə nə:́
39 «Nyíŋgəǵ kə wódɨ ́njɔẃ kə jaaw sâ jɛŝh
Zɛmbî mə́ sá wo yí.» A músə kyey, lɨɨ́ńa
ŋgwəĺa wɛŝh a ŋgə́ jaaw sâ jɛŝh Yésus mə́
sá nyə yí.
Yésus mə́ gwûmʉshi shilə mə Zharus

(Mat 9.18-26; Mak 5.21-43)
40Nyiŋgəĺə Yésus nyə á nyiŋgə yí,

buud bwə́ á shwas nyə áncuncuma, nəcé
í á bə bwə́ ŋgə́ bwánd nyə. 41Ká dʉ́g
nə,́ ŋgwɔĺ múúd nə jínə́ nə́ Zharus, a
njúl njwû á *mpáánzə́ minjɨɨ́ǵʉ́lá, mə́ zə
nə́ ndɛɛ ́ zə kúd məb́wóŋ shí, tɛɛ́ǵ Yé-
sus məbwə̂ nə́ a kəǵ nyíi nyəd́ɨ ́ njɔẃ.
42Muud wɔɔŋgʉ́ nyə á bə nə sʉ́sásʉ́ ŋg-
wúd nə ŋgwûd í njúl nə mimbû wûm nə
mímbá. Sʉ́sásʉ́ jɔɔŋgʉ̂ í á ŋgə júgʉla.
Ja Yésus mə́ tɨ ́ njɔɔnd kəĺə wu yí, buud

bwə́ mú zə ŋgə shúsə nyə ikɔɔ́ḿb byɛŝh.
43 hŊgwɔĺ múdá nyə á bə cínɔŋg məcií

mə́ á dʉ wú nyə nyúúlʉ́d tɛ ́ mímbú wûm
nə mímbá. Mudá wɔɔŋgʉ̂ nyə á kɛɛnzh
məbii mɛ́ mɛŝh mínjɔẃ mí məb́yaŋ dɨ ́ njɨ

g8:28 Mak 3.11 h8:43 Ləv 15.25-27

a kú yâl. 44 iNyə á ka shísh wə́ Yésus ŋgɛɛ
mpʉ́sə kwoŋ, a mú kúnya nə nyə lwə́ lʉ́
káándə,́ məcií tɔŵ ntâg nyə.

45Nə́ ndɛɛ ́ Yésus mú cɨ nə:́ «Zə́ mə́
kúnya nə mə ɛńɛ?» Buud bɛŝh bwə́ mú
ŋgə kɨɨ́ĺya nə́ ndɛɛ ́ Pyɛr̂ mú cɨ nə:́ «Mása,
buud bwə́ ŋgə bɛ̧ wo áncuncuma bwə́
ŋgə́ shúsə wo.» 46Yésus mú cɨ nə:́ «Ŋgwɔĺ
múúd mə́ kúnya nə mə. Mə mə́ gwádʉga
nyúl mpífə́ mə́ wú mə nyúúlʉ́d.» 47Mudá
ɛńɛ mú mpu nə́ a cugɛ ́ ná shwoód. A
mú zə a ŋgə́ lilya, zə wusə nyúúl shí Yé-
sus dɨ ́ mpwóómbʉ́d, zə jaaw búúd bɛŝh
sâ í ámə sá nə́ a kúnyág nə Yésus yí, a
jaaw nəḿə́ nda nyə ámə yâl cé nə cé nə.́
48 jYésus mú cɨ nə nyə nə:́ «Shilə wâm,
wo mə́ *dʉ́g cʉg nəcé búgə́ gwô. Kaág
nə́ shɛɛ.»

49A ŋgə́ ná lás ntʉ́nɨ, muud mú wɔɔ́ś
wúlə wə́ njwû á mpáánzə́ minjɨɨ́ǵʉ́lá, zə
jaaw nyə nə:́ «Sʉ́sás gwô mə́ yə, kú ná
bɛɛg ntágʉlə Yɨɨ́ǵʉli.» 50Yésus mú gwág,
a mú cɨ nə Zharus nə:́ «Kú bɛɛg fúndə,
bəǵ njɨ nə búgə,́ nyə é cʉgə.» 51 Ja Yé-
sus mə́ kə wɔɔ́ś njɔẃ yí, a mú ban nə́
ŋgwɔĺ múúd shús kú nyíi, njɨ Pyɛr̂ nə
Yuánɛs nə Zhâk nə sɔɔ́ŋ́gʉ́ mwân nə
nyɔɔŋgʉ́ mwân. 52 kBɛŝh bwə́ á ŋgə jɨɨ
sʉ́sásʉ́ jɔɔŋgʉ́, ŋgə tədʉwa. Yésus mú cɨ
nə:́ «Kúgá ŋgə jɨɨ, nyə afwóyɛ́ yə, a ŋgə
yida jâ.» 53Nda bâŋ bwə́ á mpu nə́ sʉ́sásʉ́
mə́ yə nə,́ bwə́ á yida ŋgə cágʉlə Yé-
sus. 54 lYésus nywáá mú bii sʉ́sásʉ́ mb-
wəd́, a mú cɨ gwɔẃ-gwɔŵ nə:́ «Mwân,
wɔɔlʉ́g!» 55 *Jîm mə mwân mú nyiŋgə
zə nyə nyúúlʉ́d, a mú wɔɔl cé nə cé.
Yésus mú cɨ nə́ bwə́ yəǵ nyə sâ mə́ də.̂

56 mObyɔl̂ ɔ mwân bwə́ mú bul káam. Yé-
sus mú báásʉlə bwo nə́ ci bwə́ kú jaaw
múúd sâ í ámə cɔ̧́ yí.
Yésus mə́ kənd búúd ɔ lwámá bɛ ́

(Mat 10.1-14; Mak 6.6-13)

9 nYésus nyə á ka jɔŵ *buud ɔ lwámá
wûm nə óbá, a mú yə bwo ŋkul nə

kɛɛ́ńd á dʉ́lə yîl búúd məjamb, nə ŋkul
á dʉ́lə lwag bwo məbwas. 2 oA mú kənd
bwo nə́ bwə́ kəǵ ŋgə cúndə Faan mə́
Zɛmbî, kə ŋgə lwag mimbəl̂. 3 pA mú
cɨ nə bwo nə:́ «Bɨ kú ŋwa íbadʉga í
njɔɔnd, tɔɔ wagatîg, tɔɔ baamʉtálá, kú
kə nə bʉlɛd́, kú kə nə mwaanɛ;̂ muud
kú bwáád íshimí íbá. 4Bɨ ɔ́ ji njɔẃ bɨ ́
ámə nyíi yííd, bɨ ́ ka bá tɨ ́ cínɔŋgʉ́ kə
shwóg. 5 qBúúd bwə́ ká bá bə kú ləǵ bɨ ́
wúl ŋgwəĺa dɨ,́ bɨ ́ wú cínɔŋgʉ́, bɨ ́ kudə
fumbyá í ámə nada bɨ ́ məḱuú dɨ ́ yí.¶¶
Sɔɔ́ĺʉ́gʉ́ wɔɔŋgʉ̂ í lwágʉlə bwo nə́ bwə́
mə́ byaagʉlə.» 6Buud ɔ lwámá bɔɔŋg
bwə́ mú kyey, ŋgə kə mílɔɔm milɔɔm,
ŋgə kə bwiiŋg Jɔj̧ɔ̧ Kɛɛ́l, bwə́ ŋgə́ lwag
buud kʉ́l jɛŝh.

Herod mə jág Yésus
(Mat 14.1-2; Mak 6.14-16)

7 rHerod á tatarâk§§mú gwág ísâ byɛŝh
í á ŋgə sɨŷ yí. A mú bə kú ná mpu sâ
á təd́ʉ́gág yí, nəcé bɔɔ́ĺ búúd bwə́ á ŋgə
cɨ nə́ Yuánɛs mə́ gwûm; 8bɔɔ́ĺ nə́ Eli wə́
mə́ nyiŋgə lwóya nyúúl ɛńɛ; bɔɔ́ĺ nə́ ŋg-
wɔĺ *múúd micúndə́ ayág wə́ mə́ gwûm
ɛńɛ. 9 sHerod mú cɨ nə:́ «Mə wə́ mə a
cígə Yuánɛs cʉ́ŋ. Nyáyɛ ́múúd nyɛmə búl

¶¶9:5 Ja Oyúdɛn bwə́ á dʉ kudə fumbyâ məḱuú dɨ ́ yí, bwə́ á dʉ lwágʉlə nə,́ kʉ́kʉ́l
shí bwə́ ámə təl̂ məḱuú máŋ yí, bwə́ mə́ kâl gwo nə buud bɨ ́ cínɔŋg wá nə́ bwə́ músə
sâ nyɛɛ.́
§§9:7 Tatarâk: Ciyá nɨ í cugɛ ́ ciyá məḱaa; njɨ í kə́ nə́ «ŋgwəḿʉna nyə á ŋgə jwú nə
mpál nɔ̧̂ á ŋkúmba faan yɛ»́. Dʉ́gʉ́g nəḿə́ Mat 14.1; Luk 3.1, 19; Mis 13.1.
i8:44 Mat 9.20 j8:48 Mat 9.22 k8:52 Yuá 11.11-13 l8:54 Mak 5.41
m8:56 Mak 7.36 n9:1 10.1-12 o9:2 11.2 p9:3 22.35 q9:5 Mis 13.51
r9:7 9.19 s9:9 23.8

gwádʉga ntʉ́ga ɛǵa?» A mú ka ŋgə sɔ̧́ nə́
a dʉ́g Yésus.

Yésus mə yə́ búúd idʉ̂w
(Mat 14.13-21; Mak 6.30-44)

10 t*Buud ɔ́ lwámá bwə́ á ka nyiŋgə.
Bwə́ mú zə jaaw Yésus sâ jɛŝh bwə́ á sá
yí. Yésus mú ŋwa bwo, bəńɔŋ́ bwə́ wú
búúd dɨ,́ kə bwəḿɛf́wó ŋgɛɛ ́ ŋgwəĺa bwə́
dʉ́ jɔŵ nə́ Bɛtʉsayída yí. 11Ncúlyá buud
bwə́ múmpu nə́ bwə́ ŋgə kə nûŋ, bwə́ mú
bɛ̧ nyə áncuncuma. Yésus mú ləǵ bwo, a
mú ŋgə bwiiŋg bwo isâ í dʉ́gyá nə Faan
mə́ Zɛmbî yí, a ŋgə́ lwag bɔɔŋg bwə́ á ŋgə
jɨɨ luug wá.

12 Ja kugʉ́ mə́ bii shí yí, buud ɔ lwámá
wûm nə óbá bwə́ mú shísh wə́ Yésus
zə cɨ nə nyə nə:́ «Cɨɨǵ nə bwo nə́ bwə́
nyíŋgəg, bwə́ kəǵ ŋgə já məḱwáádə́ nə
ibaafə́ yâ wa kúnə-́kúnə, bwə́ kə sɔ̧́ sâ mə́
də̂ nəcé sə́ bɨ ́ wa bugád.» 13A mú cɨ nə
bwo nə:́ «Bɨmɛf́wó yəǵá bwo sâ mə́ də.̂»
Bwə́ nə nɛ ́ nə:́ «Sə́ cugɛ ́ nə sâ, njɨ ibʉlɛd́
itɔɔ́n nə oshú óbá. Ka njɨ nə́ səḿɛf́wó sə́
mə́ kə́ kusə búúd ɔǵa bɛŝh idʉ̂w, í ka
tɛɛm kwaga nə bwo.» 14Buud bwə́ á bə
cínɔŋgʉ́ je bə budûm otɔɔ́śhin otɔɔ́n. Yé-
sus mú cɨ nə *ompwíín nə́ bwə́ jílʉg bwo
shí ikínda ikínda, kínda jɛŝh nə buud je
bə məẃûm mət́ɔɔ́n. 15Bwə́ mú nəḿə́ sá
ntɔ,́ shîn jil búúd bɛŝh shí. 16A mú ka
ŋwa íbʉlɛd́ itɔɔ́n nə oshú óbá ɔńɨ, a bʉ̂n
mísh gwɔŵ, yə Zɛmbî akíba. A mú fɛŷ
byo yə ómpwíín bɛ ́ bwə́ kə ŋgə yə buud.
17 uBuud bɛŝh bwə́ mú də, jílə, idʉ̂w lʉ́g.
Bwə́ mú sɛɛŋg íkʉ́l í á lʉ́g yí, wá məb́-
wumúd tâŋ məb́wumú wûm nə məb́á.

Yésus jisə Mesî
(Mat 16.13-21; Mak 8.27-31)

18 vÍ á ka zə bə, a mə́ kə koogʉ́ kə
jəgʉla nə Zɛmbî, ompwíín bɛ ́ bwə́ mú kə
sɛɛŋgya nə nyə. A mú jí bwo nə:́ «Buud
bwə́ ŋgə cɨ nə́ mə jisə zə?́» 19 wBwə́ mú
bɛşa nə:́ «Bɔɔ́ĺ búúd bwə́ ŋgə cɨ nə́ wo
jisə Yuánɛs Nduu-buud, bɔɔ́ĺʉ́gá nə́ wo
jisə Eli, bɔɔ́ĺʉ́gá nə́ wo jisə ŋgwɔĺ *múúd
micúndə́ ayág mə́ gwûm yɛ.́» 20 xA mú
cɨ nə bwo nə:́ «Ká bɨ bâŋ bɨ ́ ŋgə cɨ nə́ mə
jisə zə?́» Pyɛr̂ mú bɛşa nə:́ «Wo jisə *Krîst
Zɛmbî nyə á ntɨ yɛ.́»

Buud bwə́ bɛ ̧́ Krîst wá
bwə́ bá nəḿə́ jug

(Mat 16.24-28; Mak 8.34–9.1)
21 yYésus mú mpu báásʉlə bwo nə́ ci

bwə́ kú bwɛlɛ jaaw múúd ntɔ.́ 22 zA mú
ka jaaw bwo nə:́ «Í jɨɨ shú mə́ *Mwân
mə Múúd nə́ ocúmbá buud wâ lɔɔm
nə milúlúú myâ ofada nə *Oyɨɨ́ǵʉli ɔ́
məćɛɛ̧ ̧ bwə́ kəǵ jág jugʉshi nyə, bwə́
kudʉwa nyə, bwə́ gwú ntâg nyə. Njɨ a
bá gwûm shwoŋ dɨ ́ jwɔẃ lʉ́ lɛɛ́l.» 23 aA
mú cɨ nə bɛŝh nə:́ «Ŋkí muud mə́ cɛɛl
bɛ̧ mə, a bəǵ kú jagʉlə nyəḿɛf́wó; a
ŋkɛńyʉ́g kwolós jé jwɔẃ dɛŝh, bɛ̧ mə.
24Nəcé, múúd mə ká kaambʉlə nə cʉg
jé, a yida jímbal gwo. Nyɔɔŋg mə jím-
bál cʉg jé nəcé mə yɛ,́ a faam. 25Ŋkí
muud mə́ bii məb́ii mɛŝh mâ shí ga,
njɨ a yə, ŋkí ntâg nə́ a ntámá cʉg jé,
wáyɛ́ mfíí nyə́ é bə nə ndɨ ́ cínɔŋg yí?
26 bMpugá nə́ muud mə gwág mə shwôn,
gwág íciyá byâm shwôn yɛ,́ Mwân mə
Múúd mə bá nəḿə́ gwág nyə shwôn ja á
bá zə a ŋgə́ ŋkənʉwa məŋkənʉwa mɛ́ nə
məŋkənʉwa mə Sɔɔ́ŋ́gʉ́, bəńɔŋ̂ mifééshá
mí *wəéŋgəles myɛ́ dɨ ́ yí. 27 cBʉ́bəĺɛ ́ mə́

t9:10 Mat 15.32-39; 6.13; 10.17 u9:17 2Oj 4.43-44 v9:18 5.16
w9:19 9.7-8; Luk 1.17; 7.16 x9:20 Mat 16.16; Luk 22.67 y9:21 9.36
z9:22 9.43-45; 17.25; 18.31-34; 24.6-7 a9:23 14.27; 17.33; Mat 10.38-39; Yuá
12.25-26; 1Pr 2.21 b9:26 12.9; Mat 10.33; 2Tm 1.8; 2.12 c9:27 Mat 16.28

jaaw bɨ ́ nə,́ bɔɔ́ĺ búúd bʉ́sə́ wa ɔǵa, bwə́
abʉ́lɛ ́ bwɛlɛ yə, bwə́ kú fwo dʉ́g Faan mə́
Zɛmbî.»

Yésus mə lwóyá mílwanə́ myɛ ́
(Mat 17.1-8; Mak 9.2-8)

28 dÍ á ka zə bə, Yésus mə́ shîn lás ləśʉ́
nɨ, mwɔŵ mə́ mú cɔ̧́ je bə mwɔɔmb, nyə
á ŋwa Pyɛr̂ nə Yuánɛs nə Zhâk. Bəńɔŋ́
bwə́ mú bád mbʉ́ŋʉ́d gwɔŵ kə jəgʉla nə
Zɛmbî. 29 eJa nyə á ŋgə jəgʉla yí, mp-
woombʉ́ nyɛ́ í á shwɔ̧ɔ́ļa, mikáándə́ myɛ́
mí mú bə ŋkí fumə, mí ŋgə́ faan nda
njəs. 30 Seegya nə́ buud obá, Moyîz bá Eli
bwə́ mú bwə́ ŋgə́ lésha nə nyə. 31 fMoyîz
bá Eli bwə́ á lwóya mənyúúl mílwanəd́.
Bwə́ mú ŋgə lésha nə Yésus shú shwɨy á
bá kə yə Yurʉ́səlɛm yí. 32 gNa nyə á bə,
Pyɛr̂ bəńɔŋ̂ buud ɔ́ gwooŋg bɛ́ bwə́ mú
ígwəd́ nə́ cúg. Bwə́ á ka juum, bwə́ mú
dʉ́g Yésus ŋgə́ jág ŋkənʉwa, buud obá
bwə́ ŋgə́ lésha nə nyə. 33 Ja Moyîz bá Eli
bwə́ á ŋgə béégya nə Yésus yí, Pyɛr̂ nyə
á cɨ nə Yésus nə:́ «Mása, nywaálə ŋgəĺə
ji wa. Sə́ shúməgá məbanda məlɔɔ́l, ŋg-
wúd shú dwô, dúl shú mə́ Moyîz, dúlʉ́gá
shú mə́ Eli.» Nyə a shígɛ ́ mpu sâ nyə á
ŋgə cɨ yí.

34A ŋgə́ ná lás ntʉ́nɨ, seegya nə́ gúndə́
í mə́ zə búdal bɛŝh. Iŋkuŋkúúnd í mú
bií bwo ja bwə́ mə́ dʉ́g gúndə́ mə́ bú-
dal bwo yí. 35 hKəĺ í mú wú gúndə́ jɔɔŋg
dɨ ́ nə:́ «Mwân waam mə́ á fɛɛ́śh wə́
ɛǵa. Ságá nyə məgwág.» 36 iJa kəĺ í mə́
shîn lás ntʉ́nɨ yí, bwə́ mú dʉ́g Yésus njɨ
nyəmɛf́wó. Bwə́ mú ji ókʉ́l-ókʉ̂l. Bwə́ á
ji mwɔŵ mɔɔŋgʉ́d kú jaaw tɔɔ muud sâ
bwə́ á dʉ́g yí.

Yésus mə́ lwag wúl mbəl̂ jamb
(Mat 17.14-21; Mak 9.14-27)

37 Jwɔŵ í á bɛ̧ cínɔŋg yí, bwə́ mə́ shulə
wú mbʉ́ŋ dɨ, buud bwə́ mú zə bwəma
nə nyə áncuncuma. 38Ká gwág ɨɨ,́ ŋg-
wɔĺ múúd mə́ kɨm̂ na məŋ́kúmbə mə
búúd dɨ ́ nə:́ «Yɨɨ́ǵʉli, mə́ jəgʉla nə wo,
kəndʉg mísh dʉ́g mwân waamə̂ dɨ.́ Mə
jɨ nə nyə njɨ ŋgwúd ɛńɛ. 39 Jamb í dʉ bii
nyə, a mú dʉ kɨm̂, ifúlug í dʉ́gə́ wɔɔ́ś nyə
mpud. Jamb í dʉ jugʉshi nyə nə́ ndɛɛ ́ í
ka tɛɛm zə ŋgə bɨd́ nyə í mə́ fwo lídʉga.
40Mə ámə jəgʉla nə *ompwíín bwô nə́
bwə́ yílʉ́g nyə jamb dɔɔŋgʉ́, bwə́ shígɛ ́
kwag.» 41Yésus músə káam nə:́ «Wúu!
yé óháádɛn ɔǵa! A bɔẃʉ́lə bɨ ́mitəd́ʉ́gá e!
Mə e bá kə nə bɨ ̂ntʉ́nɨ kə wɔɔ́ś ŋgow?Mə
é bá jísɔw bɨ ́ kə kumə jáyɛ ́ ja? Zaá mə nə
mwân woó wɔɔŋg.» 42Mwân ŋgə́ shísh
wə́ Yésus ɨɨ,́ jamb mú kadʉwo nyə shí,
ŋgə jág sagʉsə nyə. Yésus mú ŋkáánd
nə jamb, a lwag mwân nə́ ndɛɛ ́ a ny-
iŋg kənd nyə wə́ sɔɔ́ŋ́gʉ́. 43 jDʉ́gʉ́lə búúd
bɛŝh bwə́ á dʉ́g misɔɔ́ĺʉ́gʉ́ mí Zɛmbî yí,
bwə́ á káam ntɔ̧ ŋkûl.
Buud bɛŝh bwə́ ŋgə́ ná káam isâ byɛŝh

Yésus nyə á ŋgə sá yí, nyɛ mú cɨ nə om-
pwíín bɛ ́ nə:́ 44 «Mpugá gwágʉlə ləśʉ́ mə́
zə́ lás ga: *Mwân mə Múúd wál bá zə
kaanz məb́wə̂ mə́ búúdʉd.» 45 kNjɨ bâŋ
bwə́ á shígɛ ́ mpu gwág ləśʉ́ wɔɔŋgʉ̂, í á
bə bwo shwɨɨlyá nə́ bwə́ kú gwág nda í
kə́ nə.́ Bwə́ á ka ŋgə fúndə jílə nyə ləśʉ́
wɔɔŋgʉ̂.

Zə́ mə́ ntɔ̧́ bɔɔ́ĺ
(Mat 18.1-5; Mak 9.33-37)

46 lBwə́ mú zə tɛɛ́d́ sɛŋ́ʉ́sálə məḱəl̂ nə́
bwə́ cɛɛl mpu nyɔɔŋg jɨ ́ bul bə fwámɛ́
múúd bwəd́ɨ ́ gwooŋg dɨ ́ yɛ.́ 47Njɨ Yé-
sus nyə á bwey mpu sâ bwə́ á ŋgə

d9:28 5.16 e9:29 2Pr 1.16-18 f9:31 9.22; 13.33 g9:32 Yuá 1.14

təd́ʉga bwəd́ɨ ́mílámʉ́d yí. A mú ŋwa gúl
kʉ́kágə,́ təĺ nyəd́ɨ ́ kúnə-́kúnə. 48 mA mú
cɨ nə bwo nə:́ «Muud mə ləǵ kʉ́kágə́ ga
jínə́ dâm dɨ ́ yɛ,́ a mə́ ləǵ mə. Muud mə
ləǵ ntâg mə yɛ,́ nyə aləǵɛ ́mə, a ləǵ múúd
nyə á ntɨ mə yɛ.́ Mpugá nə́ muud mə ŋwá
nyəḿɛf́wó zhizhe mpəd́ʉ́gá nyɨń yɛ,́ nyə
wə́ jɨ ́ fwámɛ́ múúd ntɔ̧ bɔɔ́ĺ.»

Muud mə bə́ kú
lúmbʉli yɛ ́ ŋgə magʉlə

(Mak 9.38-41)
49Yuánɛs mú ka zə lás cɨ nə:́ «Mása,

sə́ ámə dʉ́g ŋgwɔĺ múúd ŋgə́ balan nə
jínə́ dwô, ŋgə yîl buudməjamb nə ndɨ.̂ Sə́
ámə ka kaambʉlə nə nyə nə́ a kú ná ŋgə
sá nəcé a cugɛ́ səd́ɨ ́gwooŋg dɨ.̂» 50 nYésus
mú yidá bɛşa nə nyə nə:́ «Kúgá dʉ kaam-
bʉlə nə́ a kú ŋgə sâ, nəcé muud nyə́ aŋgɛ ̂
nə mpii bɨ ́yɛ,́ jɨ bɨd́ɨ ́kɔɔ́ḿbʉ́d.» 51 oFwála
í á bə nə́ Yésus mə́ zə́ bá ŋkâŋ wú shí
ga dɨ ́ yí í á ŋgə shísh. Ntɔ́ Yésus nyə á
ŋwa cígʉ́lá nə́ tɔɔ jɨ ́ tɔɔ jɨ ́a kə́ Yurʉ́səlɛm.
52 pNyə á ka lwâm bɔɔ́ĺ búúd nə́ bwə́
kəǵ nyə shwóg. Bwə́ mú ŋwa zhɨɨ́,́ kə
nyíi dúl dəńd á Samaríya dɨ ́ nə́ bwə́ kə́
kwəmʉsa, Yésus bâg kə shigʉla cínɔŋg.
53Njɨ, buud ɔ dəńd dɔɔŋgʉ́ bwə́ mú ban
nə́ bwə́ aləǵɛ ́ nyə nəcé nyə á ŋgə kə ŋgɛɛ ́
Yurʉ́səlɛm. 54 qNda *ómpwíín bɛ ́ Zhâk
bá Yuánɛs bwə́ á dʉ́g ntɔ́ nə,́ bwə́ á cɨ nə
nyə nə:́ «Cwámba, ye wó jɨɨ nə́ sə́ jɔẃʉ́g
kuda í shúləg wú gwɔŵ zə cumbal jígal
bwo?» 55Yésus mú yid, ŋkáánd nə bwo,
*[nyə nə:́ «Bɨ ampúyɛ́ wɔɔŋg shíshim í
ŋgə́ shwambʉlə bɨ ́ nɨ.»] 56Bwə́ mú ŋwa
zhɨɨ́ ́ kə dúl dəńdʉ́d.

Bɛɛ̧ ̧ĺə Yésus
(Mat 8.19-22)

57Bwə́ ŋgə́ kyey zhɨɨ́ ́ nə zhɨɨ,́ ŋgwɔĺ
múúd mú cɨ nə Yésus nə:́ «Mə zə́ bá dʉ
bɛ̧ wo kʉ́l jɛŝh wó bá dʉ kə yí.» 58Yésus
mú cɨ nə nyə nə:́ «Ontɔ̧́ bɨ ́nə miku, inunú
nə maagɛ, njɨ *Mwân mə Múúd cugɛ́ nə
ŋkúmba kʉ́l á dʉ́g já yí.» 59A mú cɨ nə
ŋgwɔĺ múúd nə:́ «Bɛģ mə.» Nyɨńɨ nə nɛ ́
nə:́ «Cwámba, fwog bɨd́ mə, mə kəǵ dʉl
sɔɔ́ŋ́gʉ́ waamə.̂» 60Yésus mú cɨ nə nyə
nə:́ «Bɨd́ʉ́g mímbimbə mí dʉ́lʉg mim-
bimbəmyáŋ.Wɛɛ, kaág ŋgə bwiiŋg buud
Faan mə́ Zɛmbî.» 61 rŊgwɔĺ múúd mú
nəḿə́ cɨ nə nyə nə:́ «Cwámba, mə zə́ bɛ̧
wo. Njɨ bwándʉ́g nə́ mə fwóg kə jəńa nə
njɔẃ búúd wâm.» 62 sYésus mú cɨ nə nyə
nə:́ «Múúd mə ká ŋkɛn̂y bɔɔg nə́ á waad
fambə,́ a nyiŋgə yág dʉ́g mpʉ́sə, muud
wɔɔŋgʉ̂ cugɛ ́ nə mfíí Faan mə́ Zɛmbî dɨ.̂»

Yésus mə́ kənd búúd
məwûm zaŋgbá lwámád

(Mat 9.37-38; 10.7-16; 11.21-24)

10 tJa Cwámba nyə a shîn lás isâ
ínɨ yí, nyə a cwééd *ompwíín

məwûm zaŋgbá nə óbá† a mú kənd bwo
nə́ bwə́ ŋgəǵ nə kə óbá óbá íkʉ́l byɛŝh
nyəḿɛf́wó nyə á jəla nə kə yí. 2Nyə a
lás nə bwo nə:́ «Dʉgá, idʉ̂w í mə́ tɨ ́ fam-
bə́ məŋkund məŋkund, njɨ buud bwə́ kə́
saag wá bʉ́sə cíg-cíg. Ntɔ́ wə́ mə́ cɨ ́ nəə́ə:́
jəǵʉlagá nə aməd́ɨ ́ fambə́ nə́ a kəńdʉg
buud, bwə́ zəǵ saag. 3Kəgá, mə mə́ kənd
bɨ ́ nda bwán ɔ́ íncwəmbɛ mpəd́ʉ́gá oŋk-
weny. 4 uMuud kú kə nə *mwaanɛ̂ ŋkí
kwáám. Muud kú ŋwa bɔɔ́ĺ osílʉ́faas;
muud kú kə́ ji məb́əd́ád zhɨɨ́ ́ nə zhɨɨ.́

*9:55 Míl mícilyá mí ayág mí cúgɛ́ nə iciyá ínɨ.
†10:1 Míl mícilyá mí ayág mí ŋgə cɨ nə́ bwə́ á bə njɨ məwûm zaŋgbá.
m9:48 10.16; 22.26; Mat 10.40; 20.26-27; Mak 10.43-44; Yuá 13.20
n9:50 11.23; Mat 12.30 o9:51 24.50-51; Mat 19.1; Mak 10.1; Mis 1.9

5 v«Njɔẃ wɛŝh bɨ ́ mə́ nyíi yí, fwogá
cɨ nə:́ “Zɛmbî sáág nə́ bɨ bəǵ nə́ shɛɛ.”
6Ŋkí ŋgwɔĺ muud á nə́ shɛɛ jɨ cínɔŋgʉ́,
məbəd́á mʉ́n mə́ kə nyəd́ɨ;́ ŋkí ntɔ́ dɨ,́ mə́
nyiŋgə zə bɨd́ɨ.́ 7 wBɨ ɔ́ ji njɔẃ wɔɔŋgʉ́d,
bɨ ́ dʉ də nə ŋgul ísâ bwə́ é dʉ yə bɨ ́
yí, nəcé sɔɔ́l məsáal mə́ jəlá nə bə nə
myəńa. Bɨ ́ kú bá dʉ kyey mínjɔẃ min-
jɔẃ. 8Ŋgwəĺa wɛŝh bɨ ́ é nyíi buud ləǵ bɨ ́
yí, bɨ ɔ́ də́ ísâ bwə́ yə́ bɨ ́ cínɔŋg yí, 9 xbɨ
ɔ́ lwag mímbəl̂ myâ cínɔŋg, bɨ ́ jaaw bwo
nə́ Faan mə́ Zɛmbî í mú bɨ ́ kúnə-́kúnə.
10Wɔɔŋg ŋgwəĺa bɨ ́ mə́ nyíi buud kú ləǵ
bɨ ́yí, bɨ ́kə tâm dəńd kə lás nə:́ 11 y“Sə́ mə́
kudə yə bɨ ́ fumbyá a ŋgwəĺa wʉ́n í ámə
nada sə́ məḱuú dɨ ́ yí. Njɨ mpugá nə́ Faan
mə́ Zɛmbî í mə́ shísh kúnə-́kúnə.” 12 zMə
mpú jaaw bɨ ́ nə́ jwɔŵ Zɛmbî mə bá zə
sámb búúd miləśʉ́ yí, a bá jagʉlə búúd ɔ
Sódom ntɔ̧ ŋgwəĺa wɔɔŋg. 13 aMəntágʉla
nə bɨ ́ buud ɔ́ Korazín. Məntágʉla nə bɨ ́
buud ɔ́ Bɛtʉsayída nəḿə.́ Nəcé bímbí lʉ́
*məśhimbá mə́ mə́ wɔɔ́ś bɨd́ɨ ́ má, mə́ á
mbəm̂ wɔɔ́ś Tir nə Sidon, buud ɔ́ nûŋ
bwə́ á mbəm̂ nəḿə́ bwey bwáád míŋkud
ji ífiî dɨ ̂ nə́ bwə́ cɛńd mítəd́ʉ́gá. 14Nə́
ndɛɛ,́ cígʉ́lɛ ́ míləśʉ́ dɨ, intʉ́gʉ́lí i Tir nə
Sodom í ábʉ́lɛ ́ bul nyaan nda bɨ ́ bɨń.
15 bBɨ bâŋ buud ɔ́ Kapɛrnawûm, bɨ ́ ŋgə
təd́ʉga nə́ bɨ mə bá kə gwɔŵ? Mbɔ,̂
bɨ mə bá yidá shulə kə baŋ mínjîm.
16 cMuud mə gwágʉ́lə́ bɨ ́ yɛ,́ mə́ gwágʉlə
mə. Muud mə bə́ kú gwágʉlə bɨ ́ yɛ,́ mə́
bə kú gwágʉlə mə. Muud mə bə́ ntâg
kú gwágʉlə mə yɛ,́ a mə́ bə kú gwágʉlə
múúd nyə á ntɨ mə yɛ.́»

Ompwíín bwə́ mə́ kə
nyiŋgə nə məshusʉg

(Mat 11.25-27; 13.16-17)
17 d*Ompwíín məwûm zaŋgbá nə óbá‡

bwə́ mú kə nyiŋgə nə məshusʉg bwə́
ŋgə́ cɨ nə:́ «Cwámba, tɛɛm bə məj́amb
mə́ ámə ŋgə bə nə məgwág nə sə́ ja
sə́ ámə ŋgə lás nə mwo jínə́ dwô dɨ ́
yí.» 18 eA mú cɨ nə bwo nə:́ «Mə á
ŋgə dʉ́g *Sátan ŋgə́ kud wú gwɔŵ nda
njəs. 19 fMə mə́ yə bɨ ́ ŋkul ijwûga nə́ bɨ
nyáálʉg onywâ nə wəacəĺaafə̂ nə məkuú,
bɨ ́ nyaal nəḿə́ mpífə́ mə́ múúd ŋgə́ lúm-
bʉli nə bɨ ́ yɛ¶́ nyɛŝh, sâ kú sá bɨ.̂ 20 gNjɨ
bɨ kú bul gwág məśhusʉg nə məjamb
ŋgəĺə magʉlə ijwûga bín, yidagá gwág
məśhusʉg nə mínə́ mʉ́n bəĺə cilyá gwɔŵ
joŋ dɨ.̂» 21 hNəḿə́ wəla dɔɔŋgʉ́ dɨ, Yé-
sus mú kɔɔs nə məshusʉg mə́ Ŋkɛ̧ŋ́kɛ̧̂
Shíshim, a mú cɨ nə:́ «Pʉpa, Cwámba á
gwɔŵ nə shí, mə yə́ wo gúmə́ nəcé wo
á shweel ompuye bəńɔŋ̂ buud ɔ́ fʉg isâ
íga, wo yida lwágʉlə ozhizhe ɔ búúd.
Haaw Pʉpa, ntɔ́ wə́ wó á cɛɛl nə́ í bəǵ
yɛ.́ 22 iDâ nyə a cwámbʉlə mə isâ byɛŝh.
Kú nə muud mə mpú Zɛmbî Mwân,
njɨ Sɔɔ́ŋ́gʉ́; kú nəḿə́ nə muud mə mpú
Zɛmbî Sɔɔ́ŋ́gʉ́, njɨ mwân nə muud yɛŝh
mwân mə́ cɛɛ́ĺ sá nə́ a mpúg yɛ.́» 23A mú
yág dʉ́g ómpwíín bɛ,́ cɨ nə njɨ bwo nə:́
«Bɨ bâŋ mísh mʉ́n mə́ mə́ jəla nəcé mə́
ŋgə dʉ́g isâ bɨ ́ ŋgə́ dʉ́g ínɨ. 24 jBʉ́bəĺɛ ́ mə́
jaaw bɨ ́ nə,́ zhwog *buud ɔ mícúndə́ nə
minjwú-buud mí á cɛɛl dʉ́g sâ bɨ ́ŋgə́ dʉ́g
yí, njɨ mí áshígɛ ́ dʉ́g. Bwə́ á cɛɛl gwág sâ
bɨ ́ ŋgə́ gwág yí, njɨ bwə́ áshígɛ ́ gwág.»

‡10:17 Míl mícilyá mí ayág mí ŋgə cɨ nə́ bwə́ á bə njɨ məwûm zaŋgbá.
¶10:19 múúd ŋgə́ lúmbʉli nə bɨ ́ yɛ:́ Wa jisə Sátan.
v10:5 2.14 w10:7 1Tm 5.18; 1Kr 9.6-14 x10:9 11.2
y10:11 Mis 13.51; 18.6 z10:12 Mat 10.15 a10:13 Iza 23.1-16
b10:15 Iza 14.13, 15 c10:16 9.48; Mat 18.5; Mak 9.37; Yuá 13.20
d10:17 9.10; Mak 6.30 e10:18 Yuá 12.31; Mbʉ́ 12.9 f10:19 Sôm 91.13
g10:20 MmN 32.32; Flp 4.3; Mbʉ́ 3.5 h10:21 4.18; Mat 11.25
i10:22 Mat 11.27 j10:24 1Pr 1.10-12

Kanda Jɔj̧ɔ̧ múúd á Samaríya
(Mat 22.34-40; Mak 12.28-31)

25 kKa dʉ́g nə,́ ŋgwɔĺ *Ŋkumɛ məcɛɛ̧ ̧
mə́ zə bwɔẃʉlə nyə jî nyə nə:́ «Yɨɨ́ǵʉli,
mə sáág jɨ ́ nə́ mə ləǵʉ́g cʉg á kandʉgə
kandʉgə?» 26Nyə ntâg nə nɛ́ nə:́ «Jɨ ́ jɨ ́
cilyá *mbwoomb məćɛɛ̧ ̧ dɨ ́ yí? Wó dʉ
lɔ̧́ cínɔŋg nə́ jɨ?» 27 lA mú bɛşa nə:́ «Wó
jəlá nə cɛɛl Zɛmbî woó Yawé nə lâm
wô wɛŝh, nə *shíshim wô wɛŝh, nə ŋkul
nywô nyɛŝh, nə lúú wô wɛŝh. Wo cɛɛl
nəḿə́ múúd yɛŝh jísə́ wo kúnə-́kúnə yɛ́
nda womɛf́wó.» 28 mYésus nə nɛ́ nə:́ «Wo
mə́ bɛşa mbií í jəĺa yí. Sáág ntɔ́ wo bâg
dʉ cʉg.» 29Nyɛ, cɛɛlʉ́lə lwágʉlə nə́ a jɨ
tʉ́təlí, a mú jî Yésus nə:́ «Muud jɨ ́ mə
kúnə-́kúnə wə́ zə?́»

30Yésus mú nyiŋgə lás, a mú cɨ nə:́
«Ŋgwɔĺ múúd nyə á ŋgə wú Yurʉ́səlɛm
ŋgə shulə kə Zheríko. Izhilʉŋgaanə́ í mú
bií nyə zhɨɨ́d́, dɛɛ́ǵ nyə isâ byé byɛŝh,
yíd nyə nə́ ndɛɛ ́ lʉ́gə nyə cíg-cîg nə́ á
fudə. 31 Í mú jé nə́ ŋgwɔĺ fada kyéyʉg
zhɨɨ́ ́ nyɔɔŋgʉ́d. A mú dʉ́g múúd wɔɔŋgʉ̂,
a mú cɔ̧́ lúú təĺ gwɔŵ. 32Ŋgwɔĺ *Levît
mú nəḿə́ zə wɔɔ́ś kʉ́l jɔɔŋgʉ́d, a dʉ́g
múúd ɛńɛ, a cɔ̧́ lúú təĺ gwɔŵ. 33 nNjɨ ŋg-
wɔĺ múúd á Samaríya ŋgə́ nəḿə́ kyey
yé njɔɔnd ɨɨ,́ a mú wɔɔ́ś kʉ́l múúd ɛńɛ
nyə á bə a mbwúg yí. Ja á mə́ dʉ́g nyə
yí, lâm mú bul cɛy nyə cwû. 34A mú
shísh kúnə-́kúnə, a lwag nyə məfəŋ́ nə
məwúdə nə wáan nə́ ndɛɛ ́ a shîn wɔɔ́lə.
A mú ŋkɛn̂y nyə bəd nyəd́ɨ ́ jakáás dɨ,́ kə
nə nyə njɔẃ ójôŋ kə kweemb nyə. 35Mán
mələm̂, muud á Samaríya mú ŋwa óda-
narî obá, yə múúd njɔẃ ójôŋ. Nyə nə nɛ́
nə:́ “Kweembʉgʉ́ mə muud ɛǵa. Bímbí
dɛŝh wo é kwo kɛɛnzh shú dɛ́ yí, mə é zə

nyiŋg wo ja mə é nyiŋgə yí”». 36Yésus
mú jî nə:́ «Búúd olɔɔ́l ɔńɨ bɛŝh dɨ,́ nyáyɛ ́
nyə á bə muud ízhilʉŋgaanə́ í á yíd yɛ ́
kúnə-́kúnə yɛ?́» 37Yɨɨ́ǵʉli məcɛɛ̧ ̧ nə:́ «Jísə
nyɔɔŋg nyə á gwág nyə cɛy lámʉ́d yɛ.́»
Yésus mú cɨ nə nyə nə:́ «Kaág, wo kəǵ sá
ntɔ.́»

Lâŋ mə́ Mááta bá Maríya
38 oJa Yésus bəńɔŋ̂ *ompwíín bɛ ́ bwə́ á

ŋgə kyey yí, bwə́ á kə nyíi dúl dəńdʉ́d.
Ŋgwɔĺ múdá nyə á bə dəńd dɔɔŋg dɨ ́
nə́ Mááta, a mú ləǵ bwo nyəd́ɨ ́ njɔẃ.
39Mudá wɔɔŋg nyə á bə nə mínyɔŋʉ̂ nə́
Maríya. Nyə á zə ji Cwámba shí məkuú,
dʉ gwágʉlə ləśʉ́ yé. 40Mááta nyɛ nyə á
ŋgə yɨɨ́ŋ́ga nə zhwog iság-ság shú ójôŋ.
A mú ka zə, zə cɨ nə Cwámba nə:́ «Ja
Maríya mə́ yida bɨd́ nə́ mə ŋgəǵ nə sɛŷ
məmɛf́wó ga, sâ jɔɔŋg í acɨýɛ ́ wo sâ? Cɨɨǵ
nə nyə nə́ a zəǵ kwiid mə.» 41Cwámba
mú bɛşa nə nyə nə:́ «Mááta, Mááta, wo
ŋgə kənd lâm gwɔŵ ŋgə ntágʉlə nyúúl
nə zhwog isâ. 42 Sâ jɨ ́ nə mfíí yí jɨ ́ njɨ ŋg-
wúd. Maríya mə́ fɛɛ́śh sâ í búl nywa yí,
muud nyə abʉ́lɛ kwo ŋwa nyə gwo.»
Yésus mə jɨɨ́ǵʉ́lí ómpwíín məjəgʉla

(Mat 6.9-13)

11 pDúl jwɔŵ dɨ, Yésus nyə á bə gúl
kʉ́kʉ́lʉ́d a ŋgə́ jəgʉla. Ja nyə á

yɔw jəgʉlálə yí, ŋgwɔĺ *mpwíín yé mú cɨ
nə nyə nə:́ «Cwámba, jɨɨ́ǵʉ́líg sə́ jəgʉlálə
nda Yuánɛs nyə a jɨɨ́ǵʉli bɛ ́ ómpwíín nə.́»
2 qYésus mú cɨ nə bwo nə:́ «Ja bɨ ́ mə́ bá
dʉ jəgʉla yí, bɨ ɔ bá dʉ cɨ nə:́
Pʉpa,
Jínə́ dwô í bəǵ nə gúmə́ ntɔ̧ sâ jɛŝh.
Ijwûga byô í zəǵ.
3 rYəǵ sə́ idʉ̂w í jəĺá nə sə́ yí jwɔẃ dɛŝh.

k10:25 18.18; Mat 19.16; Mak 10.17 l10:27 Mat 22.37, 39
m10:28 Ləv 18.5; Rom 10.5; Gal 3.12; Yuá 13.17 n10:33 múúd á Samaríya: Mat
10.5; Luk 9.52; 17.11, 16; Yuá 4.9, 39-40; Mis 1.8; 8.1, 5, 14-17, 25; 9.31 o10:38
Yuá 11.2; 12.2-3 p11:1 5.16 q11:2 Ijwûga byô: 4.43; 9.2, 62; 10.9, 11; 17.21;
19.11; Mis 1.6-8; 19.8; 28.23, 31 r11:3 12.22-32

4 Juug sə́ *misəḿ mísʉ́
nəcé sə́ ŋgə nəḿə́ juu buud bwə́ ŋgə́

byaagʉlə nə sə́ wá.
Wo kú bɨd́ nə́ məb́wəb́ʉ́lán mə́ ntɔ̧́ sə́

ŋkul.»
5A mú nyiŋgə cɨ nə bwo nə:́ «Shé

fwógá ná cɨ nə́ ŋgwɔĺ múúd na bɨd́ɨ ́ jɨ nə
yé shwə.́ Muud wɔɔŋgʉ̂ ka kə wə́ shwə́
yé mpwó-bulú kə cɨ nə nyə nə:́ “Wɛy e,
kwalʉg ná mə ibʉlɛd́ ilɔɔ́l 6nəcé ŋgwɔĺ
shwə́ waamə́ ŋgə zhu njɔɔnd dɨ,́ a mə́
wɔɔ́ś mə kâ njɔẃ mə kú nə sâ mə́ yə́ nyə.”
7 sShé fwógá ná cɨ nə́ shwə́ yé mə́ bɛşa nə
nyə nûŋ njɔẃ dɨ ́ cwû nə:́ “Kú zə ntágʉlə
mə, səńɔŋ̂ bwân bâm sə́ mə́ bwey já shí,
mə cugɛ ́ nə ŋkul wɔɔl zə yə wo ibʉlɛd́.”
8Mə́ jaaw bɨ ́ nə,́ tɛɛm bə nə́ a cugɛ ́ nə
ŋkul wɔɔl zə yə nyə ibʉlɛd́ nə́ a jɨ shwə́
yé, nyə é wɔɔl nəcé ŋgwɔĺ sálə káŋgá ŋg-
wóómbʉ́lú, nyə é zə yə nyə sâ jɛŝh á ŋgə́
gwáámb yí.

9 t«Mɛɛ mə́ ka cɨ nə bɨ ́ nə:́ Gwáámbʉ́gá
Zɛmbî, nyə é yə bɨ;̂ sɔ̧ǵá, nyə e lwó bɨ;̂
kudəgá mbɛ,̂ nyə é juw. 10Nəcé muud
mə gwáámb yɛ́ nyə é bii, muud mə sɔ̧́ yɛ ́
nyə é kwey, múúd mə ká kudə mpum-
bɛ,́ bwə́ juw nyə wə. 11Nyáyɛ́ sɔɔ́ŋ́gʉ́
mwân na bɨd́ɨ ́ gwooŋg dɨ ́ jɨ ́ nə ŋkul sá
nə́ mwân yé gwáámb nyə shû, a yidá
yə nyə kuwó nywâ yɛ?́ 12Ŋkí ntâg nə́
Mwân yé gwáámb nyə́ kɨɨ́,́ a yidá yə nyə
acəĺaafə?̂ 13Ŋkəḿʉ́sá bɨ,̂ tɛɛm bə nda bɨ ́
bʉ́sə nə mbíya mílâm nɨ, bɨ mə́ dʉ yə
bwân bʉ́n isâ í ányunywaâ. Ŋkəmʉsa
nə Dâ á gwɔŵ; ŋkí bɨ mə gwáámb nyə
Ŋkɛ̧ŋ́kɛ̧̂ Shíshim, a yə bɨ.̂»

Yésus mə́ lwag ákúməĺwə̂ a fífî
(Mat 9.32-34; 12.22-30; Mak 3.22-27)
14 uYésus nyə á ŋgə yîl muud jamb í

á wá nyə məŋ́kədad nə́ a bəǵ fífî yí. Í

á ka bə nə,́ ja jamb í á wú yí, muud
wɔɔŋgʉ̂ nyə a tɛɛ́d́ lásʉ́lə, buud bɛŝh bwə́
mú ŋgə káam. 15Bɔɔ́ĺ búúd wâ cínɔŋgʉ́
bâŋ bwə́ mú yidá cɨ nə́ Bɛlʉzebul§ wə́
ŋgə́ yə Yésus ŋkul nə́ a ŋgəǵ nə yîl
buud məjamb. 16 vBɔɔ́ĺʉ́gá bwə́ mú zə
nə njígá məb́wəb́ʉ́lán wə́ Yésus, zə cɨ
nə́ a wééshʉ́g bwo gúl *sâ í ntɔ̧́ búúd
ŋkwóŋ yí, í ŋgə́ zhu gwɔŵ. 17Nyɛ mú
mpu mítəd́ʉ́gá myáŋ, a mú ka cɨ nə bwo
nə:́ «Búúd ɔ dúl faan bwə́ ká bɔɔ́ǵ ŋgə
lúmbʉli bwəḿɛ ́ nə bwəḿɛ,́ faan dɔɔŋg
í é jɛɛ̧ ̧ nə́ mpaá. Búúd ɔ wúl njɔẃ bwə́
ká bɔɔ́ǵ ŋgə lúmbʉli bwəḿɛ ́ nə bwəḿɛ,́
njɔẃ búúd wɔɔŋg jímb. 18Bɨ ́ ŋgə cɨ nə́
Bɛlʉzebul wə́ ŋgə́ yə mə ŋkul nə́ mə ŋgəǵ
nə yîl buud məjamb. Ntɔ́ jɨ nə́ *Sátan
mə́ yida nyiŋgə cuwo, ŋgə yîl nyəmɛf́wó.
Ká dɛ́ faan í é ka tɔŵ na ntʉdɛl? 19Ŋkí
Bɛlʉzebul wə́ ŋgə́ yə mə ŋkul nə́ mə ŋgəǵ
yîl buud məjamb nda bɨ ́ŋgə́ cɨ nə,́ zə́ nyɛ
ŋgə́ yə buud bʉ́n ŋkul nyɔɔŋgʉ̂? Ŋgaá
bwəḿɛf́wó bwə́ ŋgə mpu lwágʉlə bɨ ́ nə́
sáŋ nə́ bɨ bʉ́sə nə məbɛɛ̧ ̧?́ 20 wNjɨ, ŋkí ny-
inə́ mbwə̂ mə́ Zɛmbî wə́ í ŋgə́ yə mə ŋkul
nə́ mə yílʉ́g buud məjamb ɨɨ,́ mpugá nə́
Faan mə́ Zɛmbî í mú wa. 21 xJa ŋkuŋkúl
múúd wɨ ́ nə fwámɛ́ ísâ í dɔɔ́ḿb í ŋgə́
baagʉlə njɔẃ yé yí, muud cugɛ́ nə ŋkul
kúnya nə məbii mɛ.́ 22Njɨ múúd mə ntɔ̧́
nyə ŋkul yɛ ́ mə́ ká nəḿə́ zə, zə figə nyə
shí dɛɛ́ǵ nyə məkwɔɔ̧̧ mə dɔɔ́ḿb á dʉ
*búgʉla má, muud wɔɔŋg mú ka tɛɛm
ŋwa məb́ii mɛ́ ŋgə kaaw buud. 23 yMuud
mə bə́ kú kɛɛmmə yɛ́ ŋgə lúmbʉli nə mə.
Muud mə bə́ kú zə wá məb́wə̂ nə́ səńá sə́
sɛɛ́ŋ́gʉg yɛ,́ a ŋgə yida caam.»

§11:15 Bɛlʉzebul wə́ Njwû ibɔẃ-bɔŵ í míshíshim.
s11:7 18.5 t11:9 Mat 7.7 u11:14 Mat 9.32-34
v11:16 Mak 8.11; Mat 16.1 w11:20 17.21 x11:21 Iza 49.24
y11:23 9.50; Mak 9.40

Yésus mə yə́ búúd
minjɨɨ́ǵʉ́lá mimbií mimbií

(Mat 12.43-45)
24 «Ja bɔẃ-bɔŵ shíshim í dʉ wú múúd

nyúúlʉ́d yí, í dʉ kə ŋgə jɛ̧ɛ́ļa məśhí mâ
mishwééshá ŋgəĺə sɔ̧́ wogá. Njɨ ŋkí í bə́
kú kwey wogá, í mú təd́ʉga nə:́ “Mə zə́
nyiŋgə kə məd́ɨ ́ njɔẃ kʉ́l mə́ á fwo dʉ ji
yí.” 25 Í ká zə kwey njɔẃ ŋgwámbʉ́lá, sâ
jɛŝh jɔ̧ kwambʉlá, 26 zí é kə ŋwa mílʉ́gá
míshíshim zaŋgbá mí njúl nə ŋkʉ́d ntɔ̧
wəḿɛf́wó, bəńɔŋ́ bɛŝh bwə́ mú kə nyíi
njɔẃ, kwambʉlə jiya cínɔŋg. Nə́ ndɛɛ,́
cʉg mə múúd wɔɔŋgʉ̂ í mú nyiŋgə jág
bɔŵ, ntɔ̧ mbií í á fwó dʉ bə yí.»

27 Í á ka zə bə, Yésus ŋgə́ lás ntʉ́nɨ, ŋg-
wɔĺ múdá mú wééshʉli kəĺ məŋ́kúmbə
mə búúd dɨ ́ cɨ nə nyə nə:́ «Mudá nyə á
byá wo nyɛɛ́ŋ́g wo yɛ́ nywáá mə́ jəla.»
28 aYésus nyɛ mú cɨ nə:́ «Buud bwə́ ŋgə́
gwág Miləśʉ́ mí Zɛmbî wá, bwə́ ŋgə́ sá
nda mí ŋgə́ cɨ nə,́ bwó wə́ bwə́ mə́ jəla.»

29 bBuud bwə́ á ka ŋgə sɛɛŋgya ŋkí
bulya. Yésus mú cɨ nə bwo nə:́ «Mbɛɛ
kala búúd í njúl ŋkí bɔŵ, í bəĺɛ ́ jí nə́
mə wééshʉ́g bwo gúl *sâ í ntɔ̧́ búúd ŋk-
wóŋ yí! Bwə́ abʉ́lɛ ́ dʉ́g gúl sâ í ntɔ̧́ búúd
ŋkwóŋ yí, njɨ jɔɔŋg í á bə nə Zhwónas
yí. 30 cNda Zhwónas nyə á bə sâ í á ntɔ̧
buud ɔ Ninivə ŋkul nə,́ ntɔ́ nəḿə́ wə́
*Mwân mə́ Múúd nyə́ é bə sâ í ntɔ̧́ búúd
ɔ kala ga ŋkul yɛ.́ 31 dJwɔŵ Zɛmbî mə
bá zə sámb búúd miləśʉ́ yí, Cî ámudâ
í á wú *məḱɔɔ́ĺ mə́ jwɔŵ** yí í bá tɔŵ
tʉ́təlí yə kala búúd ga məbɛɛ̧ ̧.́ Nəcé nyə
á gwaa zhu íjumə i shíd zə gwágʉlə fʉg
mə́ Səĺʉmun. Dʉgá, sâ í ntɔ̧́ Səĺʉmun yí

jísə wa. 32 eBuud ɔ́ Ninivə bwə́ bá nəḿə́
tɔŵ tʉ́təlí, yə kala búúd ga məbɛɛ̧ ̧.́ Nəcé
báá bwə́ á cɛńd mítəd́ʉ́gá ja bwə́ á gwág
cúndə́ Zhwónas nyə a cúndə yí. Dʉgá, sâ
í ntɔ̧́ Zhwónas yí jísə wa. 33 fMuud cugɛ́
nə ŋkul sá nə,́ a jida lámba nə́ ndɛɛ ́ a kə
shweel dwo shí tʉ́wʉli. Í dʉ bə a yida
təl̂ dwo cé lámba dɨ ́ nə́ buud bwə́ nyíi
njɔẃ wá bwə́ dʉ́gʉ́g məŋkɛnya. 34 Jús
dwô dʉ́sə lámba á nyúúl nywô. Jús dwô
í ká bə kú nə bwas ɨɨ,́ nyúúl nywô nyɛŝh
bə məŋ́kɛnyad. Njɨ, jús dwô í ká bə ŋkí
bɔŵ, nyúúl nywô bə yídʉ́gʉ́d. 35Ntɔ,́ wo
ɔ́ bɛy nə́ məŋkɛnya məśə́ wódɨ ́ má mə́
bəǵ yídʉ́gʉ́. 36Ŋkí nyúúl nywô nyɛŝh í
bə́ məŋ́kɛnya dɨ ́kú nə kʉ́kʉ́l jísə́ yídʉ́gʉ́d
yí, nyúúl nywô nyɛŝh í faan nda ja lámba
í kwan wo nə məŋkɛnya mɛ́ yí.»

Yésus mə lás nə Ofarizyɛŋ̂
bəńɔŋ̂ Oŋkumɛ ɔ́ məćɛɛ̧ ̧
(Mat 23; Mak 12.38-39)

37 gJa Yésus nyə a shîn lás yí ŋgwɔĺ
*Farizyɛŋ̂ nyə a jɔŵ nyə nə́ a kəǵ də
nyəd́ɨ ́ njɔẃ. Yésus nyə á ka nəḿə́ kə,
kə ji shí kəĺə də. 38 hFarizyɛŋ̂ ɛńɛ mú
káam nə́ Yésus nyə a shígɛ ́ sá ŋgusa bwə́
dʉ sá shúshwóógʉ́ nə́ bwə́ zəǵ də yí.
39Cwámba mú cɨ nə nyə nə:́ «Bɨ bâŋ
Ofarizyɛŋ̂ bɨ mə́ dʉ sá nə́ bɨ ́ gusa kwoŋ
bálá nə kwoŋ shúyá, cwû nyɛ njúl bɨ ́
lwándʉ́lá nə isâ í mándá, nə bɔẃ-bɔŵ
ísâ. 40Yé ílad íga! Ŋgaá nə́ muud nyə
á sá tɔɔ́ń yɛ,́ nyə nəḿə́ wə́ nyə a sá
cwû? 41 iYidagá kɛɛnzh ísâ bísə́ cwû yí,
yə mímbúmbúwá, isâ byɛŝh í mú bə bɨ ́
ŋkí ŋkɛ̧.̂ 42 jMəntágʉla nə bɨ ́ Ofarizyɛŋ̂
nəcé isâ nda mânt nə ru†† nə bíl íkáá í

**11:31 məkɔɔ́ĺ mə́ jwɔŵ: Ciyá nɨ í kə́ nə́ Sud; wo é kwey fɛɛ́ĺ-fɛɛ́ĺí yé ŋkɔw á ofɛɛ́ĺ-
fɛɛ́ĺí ɔ́ íciyá dɨ.̂
††11:42 mânt nə ru: Jísə ikáá bwə́ dʉ lugʉshi jáámb nə ndɨ ̂ yí, isâ nda məsəb.
z11:26 2Pr 2.20 a11:28 8.21 b11:29 Mat 16.2-4; Mak 8.12; Yuá 6.30
c11:30 Zhn 2.1 d11:31 1Oj 10.1-10 e11:32 Zhn 3.5
f11:33 8.16; Mak 4.21 g11:37 7.36 h11:38 Mak 7.2-4; Mat 15.2
i11:41 12.33 j11:42 Mat 23.23; Luk 18.12

də̂ byɛŝh, bɨ ́ ŋgə yə Zɛmbî *ŋkɔw wûm
á isâ byɔɔŋgʉ̂, bɨ ́ yida mpyêny cʉgəĺə nə
buud tʉ́təlí nə cɛɛlʉ́lə Zɛmbî. Í njúl nə́ sâ
bɨ ́ mə́ jəĺá nə sá wə́ nɨ, kú yida mpyêny
byɔɔŋg bɨ ́ ŋgə́ bwey sá yí. 43 kMəntágʉla
nə bɨ ́ Ofarizyɛŋ̂ nəcé bɨ mə́ cɛɛl kə dʉ
ji njɨ íjiya yâ shwóg ja bɨ ́ bʉ́sə́ *məḿ-
páánzə́ mə́ mínjɨɨ́ǵʉ́lá mə́ *Oyúdɛn dɨ ́
yí; bɨ mə́ cɛɛl nəḿə́ nə́ buud bwə́ dʉ́g
bəd́a bɨ ́ məbəd́á mə́ gúmə́ məŋ́kúmbə
mə búúd dɨ.̂ 44Məntágʉla nə bɨ ́ nəcé bɨ
bʉ́sə ndaməshwoŋməśə́ kú nəməyɨɨgyé;
buud bwə́ dʉ kyey mwo gwɔŵ kú mpu.»

45Ŋgwɔĺ *Ŋkumɛ məcɛɛ̧ ̧ mú bɛşa nə
Yésus nə:́ «Yɨɨ́ǵʉli, ja wó ŋgə́ lás ntʉ́nɨ
nɨ, wo ŋgəĺə nəḿə́ lwîy sə́ ɔńɨ.» 46Yé-
sus mú cɨ nə:́ «Məntágʉla nə bɨ ́ *Oŋkumɛ
ɔ́ məćɛɛ̧ ̧ nəḿə,́ nəcé bɨ mə́ dʉ zhimb
búúd jilə-jilə mímbag záməbag, í njúl
nə́ bɨmɛf́wó bɨ ádɛ ́ bwɛlɛ sʉ́sal nyinə́
nə́ bɨ mə́ kwiid bwo nə ŋkɛńyʉ́lə myo.
47 lMəntágʉla nə bɨ ́ nəcé bɨ ́ ŋgə lwɔ̧́
məshwoŋ mə *búúd ɔ mícúndə́ ímpáám-
bə́ bɨń í á dʉ gwú yí. 48Ntɔ́ jɨ nə́ bɨ ́ ŋgə
bwaagʉlə misɔɔ́ĺʉ́gʉ́ mí ímpáámbə́ bín,
bɨ ́ ŋgə gwág myo nywa. Bâŋ bwə́ á gwú,
bɨ mú zə lwɔ̧́ məśhwoŋ. 49 mGwə́ wə́ jɨ ́
nə,́ Zɛmbî nyə á cɨ fʉ́g nyɛ ́ dɨ ́ nə:́ “Mə bá
dʉ kənd bwo buud ɔ mícúndə́ nə *buud ɔ
lwámá. Bwə́ bá dʉ gwú bɔɔ́ĺ wâ cínɔŋgʉ́,
bwə́ lwágʉlə bɔɔ́ĺʉ́gá cúwʉ́lí. 50Bwə́ bá
dʉ sá ntɔ́ shú nə́ kala búúd ga í bâg tɔŵ
kɔɔd dɨ ́ nəcé məcií mə búúd ɔ mícúndə́
bɛŝh bwə́ á gwúyɔw tɛɛ́d́ mət́ɛɛ́d́ʉ́lé mə́
shí wá. 51 nÍ bá bə, tɛɛ́d́ məćií mə́ Abɛl
zə wɔɔ́ś mɨ ́ mə́ Zakarî nyə á gwúyɔw
mpəd́ʉ́gá *alatâr nə Njɔẃ Zɛmbî yɛ.́”
Haaw. Mə mpú jaaw bɨ ́ nə́ kala búúd
ga í bá tɔŵ kɔɔd dɨ ́ nəcé məcií mɔɔŋg.
52 oMəntágʉla nə bɨ ́ Oŋkumɛ ɔ́ məćɛɛ̧ ̧
nəcé bɨ a mə́ mánda juwʉga jɨ ́ nə ŋkul

juw búúd mbɛ̂ nə́ bwə́ bəǵ nə mpúyá yí.
Bɨmɛf́wó bɨ anyííyɛ ́ mpúyá wɔɔŋgʉ́d, bɨ ́
kú nəḿə́ nyiŋgə bɨd́ nə́ bɔɔŋg bwə́ ŋgə́
cɛɛl nyíi wá, bwə́ nyííg.»

53 pJa Yésus nyə a wú njɔẃ wɔɔŋg dɨ ́
cúwo tɔɔ́ń yí, *Oyɨɨ́ǵʉli ɔ́ məćɛɛ̧ ̧ bəńɔŋ̂
Ofarizyɛŋ̂ bwə́ á ŋgə nándʉlə nyə nə zh-
wog mishílí ŋgə jî nyə isâ mimbií mim-
bií, 54 bwə́ ŋgə́ bwéél nə́ a lásʉ́g gúl sâ
abʉ́bɔŵ.
Buud bwə́ jəlá nə fúndə njɨ Zɛmbî
(Mat 10.26-33; 12.32; 10.19-21)

12 qJa jɔɔŋgʉ̂, buud bwə́ á sɛɛŋgya
ŋkí jág bulya mbií bwə́ cúgɛ ́ nə

ŋkul lɔ̧́ yí, bɔɔ́ĺ bwə́ ŋgə́ nyaal bɔɔ́ĺ. Yésus
mú ka zə fwo tɛɛ́d́ lás nə *ompwíín bɛ ́
nə:́ «Jigá ncə̂ nə *Ofarizyɛŋ̂ *ləvur wáŋ,
ntɔ́ jɨ nə́ kwába bʉ́sə́ nə ndɨ ̂ yí. 2 rKú nə
sâ á mbúdʉ́lá í bá bwên kú bʉ́gʉli, ŋkí
sâ á shwoó í bwên kú mpûy. 3Gwə́ wə́
jɨ ́ nə,́ sâ jɛŝh bɨ ́ mə́ lás yídʉ́gʉ́d yí, í bá
gwɨɨ́ǵ məŋ́kɛnyad; jɔɔŋg bɨ ́mə́ nyímbʉ́lá
nə muud lwəd́ kʉ́l fúm yí, bwə́ bá ŋgə
cúndə gwo íkwalʉ́minúd.

4 «Mə́ cɨ nə bɨ ́ oshwə́ bâm nə,́ kúgá dʉ
fúndə búúd bɨ ́ nə ŋkul gwú njɨ nyúul kú
ná kwo sá gúl sâ mpʉ́sə wɔɔŋg wá. 5 sMə
zə́ lwágʉlə bɨ ́ muud bɨ ́ mə́ jəĺá nə fúndə
yɛ.́ Fúndəǵá muud jɨ ́ nə ŋkul ijwûga nə́
a gwú múúd, a kənd nəḿə́ nyə kuda á
kandʉgə dɨ ́ yɛ.́ Haaw, mə ŋgə cɨ nə́ nyə
wə́ bɨ ́mə́ jəĺá nə fúndə yɛ.́ 6Ŋgaá nə́ bwə́
dʉ kusha mímbá-kwáádə́ mitɔɔ́n ifáda
íbá? Tɛɛm bə ntɔ,́ Zɛmbî nyə awúsáyɛ ́
tɔɔ mbá-kwáádə́ ŋgwúd. 7 tBɨ bâŋ ntâg ɨɨ,́
Zɛmbî mə mpú bímbí lʉ́ íntand í shilú
bísə́ bɨ ́ mílúúd yí. Nə́ ndɛɛ,́ kúgá dʉ
fúndə. Mpugá nə́ bɨ ́mə́ cɛy Zɛmbî lámʉ́d
cɔ̧́ mimbá-kwáádə́ ŋkí bulya.

k11:43 20.46; Mak 12.38-39 l11:47 Mis 7.52 m11:49 6.13
n11:51 Mət 4.8-10; 2Ib 24.20-22 o11:52 Mat 16.19 p11:53 20.20
q12:1 Mat 16.6; Mak 8.15 r12:2 8.17; Mak 4.22 s12:5 Heb 10.31
t12:7 21.18

8 «Mə́ jaaw bɨ ́ nə́ muud yɛŝh mə
mágʉ́lə́ mə mísh mə́ búúd dɨ ́ yɛ,́ *Mwân
mə Múúd mə bá nəḿə́ magʉlə nyə mísh
mə́ *wəé́ŋgəles ɔ́ Zɛmbî dɨ.́ 9 uNjɨ, nyɔɔŋg
mə kɨɨ́ĺyá mə mísh mə́ búúd dɨ ́ yɛ,́ Mwán
mə Múúd nyə é kɨɨ́ĺya nəḿə́ nyə mísh
mə́ wəé́ŋgəles ɔ́ Zɛmbî dɨ.́ 10Muud yɛŝh
mə bá jág lás nə Mwân mə Múúd yɛ́ mə́
bá bə nə ijuugá. Njɨ nyɔɔŋg mə bá kə
nə *bwaasʉ́lə mpu wə́ Ŋkɛ̧ŋ́kɛ̧̂ Shíshim
yɛ́ nyə abʉ́lɛ bə nə ijuugá. 11 vJa bwə́ bá
dʉ kə nə bɨ ́ *məḿpáánzə́ mə́ mínjɨɨ́ǵʉ́lá
mə́ *Oyúdɛn dɨ,̂ nə ósémbye ɔ míləśʉ́
dɨ,́ ŋkí ójwú ɔ́ lɔɔm dɨ ́ yí, bɨ kú bá dʉ
yágʉwo mbií bɨ ́mə́ bá shwɔ̧ məńyúúl yí,
kú yágʉwo íciyá í kɔɔd. 12Nəcé Ŋkɛ̧ŋ́kɛ̧̂
Shíshim mə bá dʉ jɨɨ́ǵʉli bɨ ́ ləśʉ́ bɨ ́mə́ bá
dʉ lás yí cé jɔɔŋgʉ́d.»

Fwámɛ́ məb́ii
(Mat 6.25-34)

13Ŋgwɔĺ múúd nyə á ka lás məŋ́kúmbə
mə búúd dɨ ́ nə:́ «Yɨɨ́ǵʉli, cɨɨǵ nə mínyɔŋʉ̂
waamə́ nə́ a kááwʉg sá məbii sɔɔ́ŋ́gʉ́
wúsʉ́ nyə a lʉ́gə sə́ nə ndɨ ̂ má.» 14Yésus
mú cɨ nə nyə nə:́ «Muud ɛǵa, zə́ nyə a təl̂
mə nə́ mə dʉ́g sámb bɨ ́ miləśʉ́ dʉ kaaw
bɨ ́məŋkɔw?» 15 wA mú cɨ nə bɛŝh nə:́ «Bɨ
ɔ́ bɛy, bɨ ɔ káálʉ́gə́ nə ŋkɔɔ́ǵ. Nəcé, muud
tɛɛm bə nə məbii məŋkund məŋkund ɨɨ,́
cʉg jé í cúgɛ ́ məb́ii dɨ.̂»

16A mú zə kənd bwo kanda, nyə nə:́
«Wúl kúkúm í á bə nə məshí; məshí
mɔɔŋg mə́ á ka zə wééshʉli nyə zh-
wog məbii. 17A mú ka zə ŋgə jî lámʉ́d
nə:́ “Mə cugɛ ́ nə kʉ́l mə́ é ŋkúnd məb́ii
mâm yí. Mə é ka sá ntʉdɛl?” 18A mú cɨ
nə:́ “Mə zə́ sá ntʉ́ga: mə zə́ cɛɛ́ǵ ífwɔɔ̧̧́
byâm, mə lwɔ̧́ byɔɔŋg í búl bwaag yí,
mə mú ŋkúnd *blé waamə́ nə məbii
mâm cínɔŋg. 19 xMə músə cɨ nə lâm wâm
nə:́ Yé lâm, wo mú nə zhwog məbii

mə́ ŋkúndú nə́ wo é dʉ balan nə mwo
mimbû mimbû. Wogagʉ́ ja gaád, wo dəǵ
wo ŋgul wo zhwiimbya.” 20Zɛmbî mú cɨ
nə muud wɔɔŋgʉ̂ nə:́ “Yé lad, ŋkí mə yîl
wo cʉg gwô búlú gaád isâ wó mə́ shîn
ŋkúnd ínɨ í bə ísâ í zə?́”» 21Yésus mú
cɨ nə:́ «Muud mə́ dʉ ŋkúnd məb́ii shú
nyəḿɛf́wó, kú nə məbii mə jəĺá mísh mə́
Zɛmbî dɨ ́ yɛ,́ nda í dʉ bə nə nyə wə́ nɨ.»

22 yYésus mú cɨ nə *ompwíín bɛ ́ nə:́
«Mə́ ka cɨ nə bɨ nə,́ bɨ kú dʉ yágʉwo cʉg
jɨń nə́ bɨ ́ é də jɨ.́ Bɨ kú yágʉwo məńyúúl
mʉ́n nə́ bɨ ́ é bwáád jɨ.́ 23Cʉg í ntɔ̧
ídʉ̂w, nyúul ntɔ̧ míkáándə?́ 24 zMpugá
dʉ́g íŋkwɔlɔŋ́kwɔ. Í ádɛ ́ bɛ̧ məḿpəg, kú
mwáágʉlə mpúmə,́ í cúgɛ ́ nə ifwɔɔ̧̧,́ kú
nə owaag ɔ ídʉ̂w. Njɨ, Zɛmbî ŋgə wɨɨ́ĺ
byo. Ŋkəmʉsa nə bɨ,̂ bɨ bʉ́sə nə mfíí cɔ̧́
íŋkwɔlɔŋ́kwɔ. 25Zə́ á na bɨd́ɨ ́ jɨ ́ nə ŋkul
bə nə,́ nəcé a ŋgəĺə yágʉ́wó, a kwádʉlə
jwɔŵ ŋgwúd nyəd́ɨ ́ cʉg dɨ ́ yɛ?́ 26Ŋkí bɨ ́
cugɛ ́ nə ŋkul sá sʉ́sʉ́sá acíg-cíg, bɨ mə́ ka
dʉ yágʉwo bíl nəcé jɨ?́

27 a«Mpugá dʉ́g nda ófʉláwa bwə́ dʉ
wɨŷ nə.́ Bwə́ ádɛ ́ yɨɨ́ŋ́ga nə isɛý, kú
tiŋ míkáándə.́ Njɨ mə mpú jaaw bɨ ́ nə́
cî Səĺʉmun nyə á tɛɛm jág bul bə nə
gúmə,́ nyə a shígɛ ́ bwɛlɛ bwáád nda
ofʉláwa. 28 bŊkəḿʉ́sá Zɛmbî mə fwó
bwééd zhizhe sâ nda akánda jɨ ́ nə́ bwə́
é wusə kuda dɨ ́ mán yɛ,́ ŋkəmʉsa nə bɨ;̂
bɨ wə́ nyə é bul mpu bwééd wá. Yé búúd
wâ tag búgə́ óga! 29Njɨ bɨ báá, kúgá dʉ
sɔ̧́ sâ bɨ ́ é də yí nə sâ bɨ ́ é ŋgul yí; kúgá
dʉ yágʉwo. 30 Ikûl ishús yâ shí mishwun
wə́ í dʉ́ ŋgə wádʉga sɔ̧́ isâ ínɨ byɛŝh. Bɨ
báá kúgá dʉ sɔ̧́ byo, nəcé Sɔɔ́ŋ́gʉ́ wʉ́n
mə mpú nə́ í jɨɨ bɨ ́ isâ byɔɔŋgʉ̂. 31Yidagá
dʉ təl̂ ísâ í dʉ́gyá nə́ Faan mə́ Zɛmbî yí
shwóg, Zɛmbî ka dʉ kwádʉlə bɨ ́ ísâ ínɨ.

32 c«Yé sʉsɔ̧ɔ́ ̧źʉ́ íncwəmbɛ, kúgá fúndə
tɔɔ sâ nəcé Sɔɔ́ŋ́gʉ́ wʉ́n nyə á gwág nywa

u12:9 9.26; Mak 8.38 v12:11 21.14-15; Mat 10.19-20; Mak 13.11
w12:15 1Tm 6.9-10 x12:19 Sôm 49.20 y12:22 11.3 z12:24 Sôm 147.9
a12:27 1Oj 10 b12:28 Mat 14.31 c12:32 Iza 41.14; Luk 22.29

nə́ a yə́ bɨ ́ Faan dɛ.́ 33 dKushagá məbii
mʉ́n bɨ kááwʉg mimbúmbúwá *mwaanɛ̂
wɔɔŋg. Kwəmʉsagá mimaŋga mí ábʉ́lɛ
bwɛlɛ cɔɔ́ǵ myá, ŋkúndʉ́gá məkwɔɔ̧z̧ʉ́
mə bá bə kú bɔɔ́ǵ má gwɔŵ kʉ́l íjúwâl í
cúgɛ ́ nə ŋkul kumə, oshê kú nəḿə́ də yí.
34Nəcé kʉ́l byɔɔg dʉ́n mbwúg yí, cínɔŋg
wə́ lâm wʉ́n í é bə nəḿə́ yɛ.́»

Məcum mə́ jɔj̧ɔ̧ sɔɔ́l məsáal
(Mat 24.43-51)

35 e«Yáásʉ́ləǵá wəáfigʉsa, bɨ ́ ji ŋkasə.̂
36 fBəǵá nda buud bwə́ ŋgə́ bwánd mása
wáŋ nə́ a ŋgə wú zaŋ bá dɨ ́ wá. Bwə́
ŋgə́ bwánd nə́ ja nyə é wɔɔ́ś yí, á ká
nəḿə́ kudə mbɛ,̂ bwə́ ɔ́ juw. 37Məlwaá
mə́ bá bə nə,́ mása wáŋ ká wɔɔ́ś, a zə
kwey bwo bwə́ njúl oŋkasə́ má, məlwaá
mɔɔŋg má mə́ mə́ jəla. Bʉ́bəĺɛ,́ mə́ jaaw
bɨ ́nə,́ ja mása mə kwéy bwo ntɔ́ yí, nyə é
yáásʉlə yé áfigʉsa a jilʉ́ bwo shí nə́ bwə́
dəǵ, nyɛ mú ka sɛŷ nə bwo. 38Ŋkí mása
mə wɔɔ́ś tâm bulú ŋkí ŋgwúm kúwó
ashúshwóógʉ́ dɨ,́ a kwey məĺwaá mə́ ŋgə́
bwánd ntɔ,́ məlwaá mɔɔŋg mə́ mə́ jəla.
39 gMpugá nə́ aməd́ɨ ́ njɔẃ mbəm̂ dʉ mpu
wəla júwâl í é zə yí, a kú bɨd́ nə́ júwâl
búgəǵ nyə njɔẃ júwo ísâ. 40 hNtɔ,́ bɨ mə́
jəĺá nə dʉ ji ŋkwəmʉsá, nəcé *Mwân mə
Múúd mə bá zə wəla bɨ ́ ábʉ́lɛ ́ ŋgə təd́ʉga
nə́ nyə é zə yí.»

41Pyɛr̂ músə ka cɨ nə:́ «Ləśʉ́ wó ŋgə́
lás nɨ, ye í ŋgə dʉ́gya njɨ nə sə,̂ ye í dʉ́-
gyá nə buud bɛŝh?» 42 iCwámba mú bɛşa
nə:́ «Dáyɛ́ kʉlág dʉ́sə́ abúgʉ́lág í njúl ŋkí
kɛ̧̂ mása mə́ təl̂ nə́ í bəǵ lúlúú á osɔɔ́l
ɔ məśáal í dʉ yə bwo idʉ̂w wəla i jəĺa
yí? 43 Sɔɔ́l məsáal wɔɔŋg nywáá mə́ jəla
nəcé mása nyə é zə kwey í ŋgə́ sá isɛý
byé. 44Bʉ́bəĺɛ,́ mə́ jaaw bɨ ́ nə,́ mása nyə
é jil nyə nə́ a jwúg nə bíl ísâ í njɔẃ

byɛŝh. 45Njɨ ŋkí sɔɔ́l məsáal mə́ yida nə:́
“Cwámba waamə́ nyə álɛɛlɛɛ ́ nyiŋgə”, a
mú ka ji yídʉ́lə ósɔɔ́l ɔ məśáal wâ budâ
nə wa budûm, nə dəĺə dəg, nə ŋgulʉ́lə
nə́ ndɛɛ ́ shwág ɨɨ, 46mása yé mə́ bá zə
wɔɔ́ś nyə dúl jwɔẃʉ́d məseegyâ, wəla á
shígɛ ́ ŋgə təd́ʉga yí. Mása nyə é yə nyə
intʉ́gʉ́lí í ányinyaanə,̂ a kənd nyə kʉ́l
búúd ɔ́ məkəŋ́ bwə́ ŋgə́ bwəma nə ŋkʉ̂d
yí. 47 jLwaá dɨ ́ nə,́ í ŋgə́ mpu sá mása yé
ŋgə́ jɨɨ yí njɨ í kú kwəmʉsa, í kú sâ nda
mása mə jɨ ́ nə,́ lwaá dɔɔŋg í dʉ bwəma
nə bígə́ áyíyáág. 48Dɔɔŋg dɨ ́nə,́ í kú mpu
sâ mása ŋgə́ jɨɨ yí, í mú ŋgə sá isâ í jəĺá nə
bígə́ yí nyə é bwəma nə bígə́ kú bul yáág.
Muud yɛŝh bwə́ dʉ yə ísâ ŋkí bulya yɛ,́
nyə nəḿə́ wə́ bwə́ dʉ gwáámb ŋkí bulya
yɛ.́ Nyɔɔŋg bwə́ dʉ yə isâ kú nə ŋkágʉ́lə́
yɛ ́ nyə nəḿə́ wə́ bwə́ dʉ jî ŋkí bulya yɛ.́

Yésus mə yə́ búúd minjɨɨ́ǵʉ́lá
(Mat 10.34-36; 16.1-4; Mak

8.11-13; Mat 5.25-26)
49 «Mə á zə nə́ mə zə́ jida kuda shí

gaád. Mə mú nəḿə́ ka jɨɨ nə́ kuda jɔɔŋg í
jídʉg. 50 kMə́ jəlá nə duwan wúl nduwán,
lâm í cúgɛ ́ mə nə́ shɛɛ té nduwán wɔɔŋg
í afwóyɛ́ bə yí. 51 lBɨ ́ ŋgə təd́ʉga nə́ mə á
zə sá nə́ buud bwə́ cʉ́gəg nə́ shɛɛ shí ga
dɨ?́ Mbɔ!̂ Mə́ jaaw bɨ ́ nə́ mə mə́ yidá zə
nə mbɛɛ́ǵí dɔ̧.̂ 52 mNəcé í zə́ bá dʉ bə nə́
buud otɔɔ́n bwə́ ŋgə́ cʉgə njɔẃ ŋgwúdʉ̂,
bwə́ béégya; olɔɔ́l lúmbʉli nə óbá, óbá
lúmbʉli nə ólɔɔ́l. 53 nMbɛɛ́ǵí məŋ́kɔɔmʉ́
í bá bə; sɔɔ́ŋ́gʉ́ lúmbʉli nə mwân, mwân
lúmbʉli nə sɔɔ́ŋ́gʉ́; nyɔɔŋgʉ́ lúmbʉli
nə sás dɛ,́ sás lúmbʉli nə nyɔɔŋgʉ́ yé;
mpɔɔ́ḿbʉ́lú ámudâ lúmbʉli nə cɔɔ́l, cɔɔ́l
lúmbʉli nə mpɔɔ́ḿbʉ́lú ámudâ.»

54Yésus nyə á cɨ nəḿə́ nə buud bwə́ á
bə áncuncuma wá nə:́ «Bɨ mə́ dʉ bə ja bɨ ́

d12:33 Mat 6.19; 6.20; Luk 11.41; 18.22; Mis 2.45; 4.34-37; Kol 3.1-2
e12:35 Mat 25.1 f12:36 Mbʉ́ 3.20 g12:39 Mat 24.43
h12:40 Mat 24.42 i12:42 19.17-19 j12:47 Zhk 4.17 k12:50 Mak 10.38
l12:51 2.14 m12:52 14.26; 21.16; Mat 24.10; Mak 13.12 n12:53 Msh 7.6

mə́ dʉ́g ŋkúdú í mə́ bád kɔɔ́ḿb jwɔŵ í dʉ
jímə yí, ŋgaá bɨ ́ cɨ nə́ mpú mə́ zə́ nywɔ̧;̂
mpú nywɔ̧̂ nəḿə?́ 55 Ja ŋkwɔ̧̂ mə dʉ́ kuŋg
wúlə ŋgɛɛ *məḱɔɔ́ĺ mə́ jwɔŵ‡‡ yí, ŋgaá
bɨ mə́ dʉ cɨ nə́ yásə́ í é yáág, yásə́ yáág
nəḿə?́ 56Bɨ bɨ ́ nə məkəŋ́. Bɨ mə́ dʉ mpu
yag íyuug i shí nə ya gwɔŵ; ká nəcé jɨ ́ bɨ ́
ampúyɛ́ yag sâ í ŋgə́ sɨŷ mwɔŵ məǵa dɨ ́
yí?

57 «Bɨmɛf́wó bɨ ́cugɛ ́ nə ŋkul mpu sámb
nə:́ “Tʉ́təlí wə́ ɛǵa.” Nəcé jɨ? 58Ŋkí wo
mə́ byaagʉlə nə ŋgwɔĺ múúd nə́ ndɛɛ ́ a
ŋgə kə nə wo wə́ sémbye miləśʉ́, sɔ̧ɔ́ ̧ǵ nə́
wo kwámbʉləgɨ ̂nə nyə zhɨɨ́d́. Nəcé nyə a
bá kə nə wo wə́ sémbye miləśʉ́ nə́ ndɛɛ ́
sémbye miləśʉ́ mú kənd wo wə́ fulísh,
fulísh kə wá wo mímbwugʉd. 59Mə mpú
jaaw wo nə́ wo cugɛ ́ nə ŋkul wú mímb-
wug myɔɔŋgʉ́d wo kú fwo tɔ̧́ wôŋ jɔɔŋgʉ̂
kə wɔɔ́ś fáda á məshínéd.»
Buud bwə́ jəlá nə cɛńd mítəd́ʉ́gá

13 Bɔɔ́ĺ búúd bwə́ mú zə wɔɔ́ś ja
jɔɔŋgʉ́d zə jaaw nyə sâ Pilât nyə

a sá bɔɔ́ĺ búúd ɔ́ Galilê yí. Nə́ nyə a
gwú bwo, a fʉla məćií máŋ nə məcií mə́
íləḿ í *mət́únʉga byáŋ. 2Yésus mú bɛşa
nə bwo nə:́ «Ye bɨ mə təd́ʉ́gá nə́ buud
ɔ́ Galilê bɔɔŋg bwə́ á jɛɛ̧ ̧ ntɔ́ nəcé bwə́
bulʉ́lə bul sá *mísəḿ ntɔ̧ bɔɔ́ĺʉ́gá búúd ɔ́
Galilê bɛŝh ɨɨ?́ 3 oMbɔ!̂ Mə́ yida cɨ nə bɨ ́nə́
ŋkí bɨ mə bə́ kú cɛńd mítəd́ʉ́gá, bɨ bɛŝh
mə bá nəḿə́ jɛɛ̧ ̧́ mbií ŋgwúdʉ́ wɔɔŋg.
4Ŋkí ntâg nə́ ye buud wûm nə mwɔɔmb
cwámbə́ á Siloy í á káda í shîn gwú wá,
bâŋ ɔ bwə́ á bul bə nə məbyaagʉlə ntɔ̧
bɔɔ́ĺ búúd ɔ́ Yurʉ́səlɛm bɛŝh? 5Mbɔ!̂ Mə́
yidá cɨ nə bɨ ́ nə́ ŋkí bɨ mə bə́ kú cɛńd
mítəd́ʉ́gá, bɨ bɛŝh mə bá nəḿə́ jɛɛ̧ ̧́ mbií
ŋgwúdʉ́ wɔɔŋg.»

6 pA mú nəḿə́ kənd bwo kanda ga
nə:́ «Ŋgwɔĺ múúd nyə á bə nə *figyê
təĺ nyəd́ɨ ́ fambə́ *vînyə. Nyə á ka kə sɔ̧́
mpumə́ lɨɨ́ ́ jɔɔŋgʉ́d a kú kwey. 7A mú
cɨ nə muud nyə á dʉ baagʉlə nyə fam-
bə́ yɛ ́ nə:́ wo mə́ dʉ́g ɨɨ?́ Mimbû mílɔɔ́l ɔ
míga, mə ŋgə sɔ̧́ mpumə́ wa figyê ɛǵaád
mə kú kwey. Cígálʉ́g gwo. Í é ŋgə fánda
laa shí na ntɔ́ ŋgwas nə́ jɨ?́ 8 qMbaagʉlə
fambə́ mú bɛşa nə nyə nə:́ “Mása, fwog
ná kwo bɨd́ gwo mbû gaád. Mə e fáág na
məḱoogʉ́ məkoogʉ́, mə shwu məńdəlú
mə́ kund, 9 ja jɔɔŋgʉ̂ wə́ í bá jee wúmə
yí. Ŋkí í ka nəḿə́ bá nyiŋgə bə kú wúmə,
wo ka bá cal.”»

Yésus mə́ lwag ŋgwɔĺ
múdá jwɔŵ lʉ́ sábaad

10 rDúl jwɔŵ lʉ́ Sábaad ɨɨ,́ Yésus nyə á
bə nyúl *mpáánzə́ minjɨɨ́ǵʉ́lá dɨ.́ Nyə á
ŋgə yə buud minjɨɨ́ǵʉ́lá. 11Ŋgwɔĺ múdá
nyə á ka bə cínɔŋgʉ́ nə wúl shíshim í
á sá nə́ a jámʉ́g mbʉ́mbɛɛlí té mímbû
wûm nəmwɔɔmb, kú bwɛlɛ sʉ́g bə tʉ́təlî.
12 Ja Yésus nyə á dʉ́g mudá wɔɔŋg yí,
nyə a jɔŵ nyə cɨ nə nyə nə:́ «Muda,
wo mə́ wú məńyámá mə jám gwô dɨ.̂»
13A mú bəd nyə məbwə,̂ mudá mú sʉ́g
nəḿə́ cé nə cé, a mú yə Zɛmbî gúmə.́
14 sNjwû á mpáánzə́ minjɨɨ́ǵʉ́lá mú gwág
bɔŵ nə́ Yésus mə́ jág sá nə lwagʉ́lə
múúd jwɔŵ lʉ́ sábaad. A mú lámʉsa
nə buud nə:́ «Mwɔŵ búúd bʉ́sə́ nə ŋkul
sɛŷ má məśə mwɔŵ məśaman. Zəgá dʉ
lwəgʉwa mwɔŵ mɔɔŋgʉ́d; kú bə jwɔŵ
lʉ Sábaad.» 15 tCwámba mú bɛşa nə nyə
nə:́ «Bɨ bɨ ́ buud ɔ məḱəŋ́. Ŋgaá bɨ mə́ dʉ
bə jwɔŵ lʉ́ Sábaad muud yɛŝh ciny ntɛny
jé ŋkí kabʉlí jé kʉ́l í dʉ də yí kə nə gwo
kə ŋgulal gwo məjúwó? 16 uKá, ŋkəmʉsa

‡‡12:55 məkɔɔ́ĺ mə́ jwɔŵ: Í kə́ nə́ Sud; wo é kwey fɛɛ́ĺ-fɛɛ́ĺí yé ŋkɔw á ofɛɛ́ĺ-fɛɛ́ĺí ɔ́
íciyá dɨ.̂
o13:3 Sôm 7.13 p13:6 Mat 21.19; Mak 11.13 q13:8 2Pr 3.9, 15
r13:10 Mak 2.27-28 s13:14 MmN 20.9-10 t13:15 14.5; Mat 12.11-12
u13:16 bag ɔ Abʉraham: 1.54-55, 73; 3.8; 19.9

nə shilə bag ɔ *Abʉraham *Sátan nyə a
mə́ wɔɔ́lə té mímbû wûm nə mwɔɔmb
ɛǵa. Ye í shígɛ ́ jəla nə́ nyɛ ́ ŋkáda nyɔɔŋg
í wíínzhʉg jwɔŵ lʉ́ Sábaad?» 17 Ja Yésus
nyə á cɨ ntɔ́ yí, buud bɛŝh bwə́ á dʉ lúm-
bʉli nə nyə wá bwə́ á bə nə shwôn nə́
ŋkwed. Bɔɔ́ĺʉ́gá zhwog buud bɛŝh bwə́ á
bə nə məshusʉg nə *isâ í mímbʉ́gú Yésus
nyə á ŋgə sá yí.

Yésus mə lwágʉlə búúd Faan
mə́ Zɛmbî míkaanəd́

(Mat 13.31-33; Mak 4.30-32)
18A mú ka cɨ nə:́ «Faan mə́ Zɛmbî dʉ́sə

nda jɨ ́ e, mə kág ná yɨɨga dwo nə jɨ?́
19 vDʉ́sə nda búbumə́ *mutárʉd múúd
mə ŋwá kə myɛɛg nyəd́ɨ ́ fambə́ yí. Ja í dʉ́
kɔ̧́ yí, í dʉ gwaa, bə fwámɛ́ lɨĺɨɨ́,́ inunú zə
lwɔ̧́ maagɛ nyəd́ɨ ́ mílɔẃʉd.» 20A mú ny-
iŋgə cɨ nə:́ «Mə yɨɨ́ǵag ná Faan mə́ Zɛmbî
nə jɨ?́ 21 wDʉ́sə nda fuú *ləvur. Ja múdá
mə́ ŋwa wə, a fugə nə məmpɨɨ ́ mə́ ŋgug
bʉlɛd́ məĺɔɔ́l yí, í é sá nə ŋgug wɔɔŋg
wɛŝh í búndɔwʉg.»

Mpumbɛ ́ ámʉ́mánda
(Mat 7.13-14, 22-23; 25.10-12)

22Yésus nyə á ka ŋgə lɨɨ́ńa miŋgwəĺa
nə məńd a ŋgə́ yə buud minjɨɨ́ǵʉ́lá, a ŋgə́
kə ŋgɛɛ ́ Yurʉ́səlɛm. 23Ŋgwɔĺ múúd mú
ka cɨ nə nyə nə:́ «Cwámba, ye njɨ bʉ́baalɛ ́
buud wə́ bwə́ bá *dʉ́g cʉg?» Cwámbamú
cɨ nə́ 24 «Yáágʉ́gá nə́ bɨ nyííg mpumbɛ́
ámʉ́mánda dɨ.̂ Nəcé mə́ jaaw bɨ ́ nə́ zh-
wog buud bwə́ bá sɔ̧́ nə́ bwə́ nyííg, njɨ
bwə́ ábʉ́lɛ nyíi. 25 xJa áməd́ɨ ́ njɔẃ mə bá
wɔɔl zə fad mbɛ̂ bɨ ́ lʉ́g tɔɔ́ń yí, bɨ mə

bá tɛɛ́d́ kudəĺə mbɛ̂ bɨ ŋgə́ cɨ nə:́ “Mása,
juwʉ́g sə́ mbɛ”̂. A bá cɨ nə bɨ ́nə:́ “Mə am-
púyɛ́ bɨ ́ dʉ́n shug.” 26Bɨ mú bá cɨ nə nyə
nə:́ “Ŋgaá nə́ shé á dʉ də dʉ ŋgul kʉl ŋg-
wúd? Wo á dʉ nəḿə́ yə buud minjɨɨ́ǵʉ́lá
səd́ɨ ́ íkʉ́lʉ́d.” 27 yNyɛ nə bɨ ́ nə:́ “Mə ŋgə
cɨ nə bɨ ́ fwámɛ́ cɨ nə,́ mɛɛ mə ampúyɛ́
bɨ ́ dʉ́n shug. Wúgá mə na, bɨ á ŋgə bɛ̧
məzhɨɨ ́ mâ olɨĺɨŋgɨ.̂”»

(Mat 8.11-12)
28 «Ja jɔɔŋgʉ̂, bɨ mə bá dʉ́g *Abʉra-

ham nə *Izaag nə *Yákwab bəńɔŋ̂ *buud
ɔ mícúndə́ bɛŝh bwə́ njúl Faan mə́ Zɛmbî
dɨ,̂ bɨ bâŋ bɨ njúl tɔɔ́ń. Bɨ mə bá ka
bə cínɔŋgʉ́ njɨ bɨ ́ ŋgə́ bwam nə məyə.̂
29Buud bwə́ bá zhu kɔɔ́ḿb jwɔŵ í dʉ
cúwo yí, zhu kɔɔ́ḿb í dʉ jímə yí, zhu
*məńcwúm mə́ jwɔŵ¶¶ nə *məḱɔɔ́ĺ mə́
jwɔŵ§§, bwə́ zə ji shí zə də dína Faan mə́
Zɛmbî dɨ.̂ 30 zNtɔ,́ bɔɔ́ĺ ncúlyá buud bwə́
təĺ shwóg wá, bwə́ bá tɔŵ mpʉ́sə, bɔɔŋg
bwə́ təĺ mpʉ́sə wá, bwə́ bá tɔŵ shwóg.»

Yésus nə Herod
31Nəḿə́ wəla dɔɔŋgʉ́, bɔɔ́ĺʉ́gá

*Ofarizyɛŋ̂ bwə́ mú shísh zə cɨ nə Yésus
nə:́ «Kyeyʉ́g, wúg wa nəcé Herod ŋgə
cɛɛl gwú wo.» 32A mú cɨ nə bwo nə:́
«Kəgá cɨ nə muud kwába wɔɔŋg nə:́
“Dʉgɨ ́ mə ŋgə yîl buud məjamb mə ŋgə́
lwag mimbəl̂ múús nə mán. Mə bá
casʉlə ísɛý byâm wâŋ mánʉ́d”. 33Njɨ í
jɨɨ nə́ mə kəǵ shwóg múús nə mán nə
wâŋ mán. Nəcé í cúgɛ ́ nə ŋkul bə nə́
*muud micúndə́ bwəḿagí nə shwɨy kʉ̂l
shúsʉ́d, njɨ Yurʉ́səlɛm.»

¶¶13:29 məncwúm mə́ jwɔŵ: Í kə́ nə́ Nord; wo é kwey fɛɛ́ĺ-fɛɛ́ĺí yé ŋkɔw á ofɛɛ́ĺ-fɛɛ́ĺí
ɔ́ íciyá dɨ.̂
§§13:29 məkɔɔ́ĺ mə́ jwɔŵ: Í kə́ nə́ Sud; wo é kwey fɛɛ́ĺ-fɛɛ́ĺí yé ŋkɔw á ofɛɛ́ĺ-fɛɛ́ĺí ɔ́
íciyá dɨ.̂
v13:19 Eze 17.23; Mat 13.31 w13:21 Mat 13.33 x13:25 Mat 25.11-12
y13:27 2Tm 2.19 z13:30 Mat 19.30

Yésus mə gwág cɛy Yurʉ́səlɛm lámʉ́d
(Mat 23.37-39)

34 «Eéé Yurʉ́səlɛm ŋgə́ gwú buud ɔ
mícúndə́ ɛǵa! Eéé Yurʉ́səlɛm! Wo ŋgə sá
nə,́ buud Zɛmbî ŋgə ntɨ lwámád wódɨ ́
wá, wo ŋgə gwú bwo nə məkwóógʉ́! A
bweyʉ́lə mə́ á tɛɛ́d́ nə́ mə́ sɛɛŋg bwân
bwô nda ábiyá kúwó mə́ dʉ sɛɛŋg bwân
bɛ́ məf́aafʉgə́ dɨ ́ nə!́ Njɨ, bɨ kú magʉlə
ntɔ.́ 35 aKá, dʉgá njɔẃ wʉ́n í zə́ lʉ́g
cwúdʉgʉ̂. Nəcé mə mpú jaaw bɨ ́ nə́ tɛɛ́d́
nəḿə́ kɨḱɨdɨǵa, bɨ ákwolɛ ́ ná dʉ́g mə. Mə
bá nyiŋgə nyîn njɨ ja bɨ ́mə́ bá shwas mə
nə:́ “Gúmə́ í bəǵ nə nyɔɔŋg ŋgə́ zə jínə́
mə́ Cwámba dɨ ́ yɛ”́.»
Yésus mə́ lwag mbəl̂ jwɔŵ lʉ́ Sábaad

14 bÍ á ka zə bə dúl jwɔŵ lʉ́ Sábaad
nə,́ Yésus nyə á kə wúl lúlúú

*Ofarizyɛŋ̂ dɨ ́ njɔẃ kəĺə də. Ja nyə á kə
nɨ, Ofarizyɛŋ̂ bwə́ á ŋgə fáf nyə. 2Ka dʉ́g
nə,́ ŋgwɔĺ múúd nyə á bə a njúl Yésus
dɨ ́ shwóg, muud wɔɔŋgʉ̂ ŋgə́ bwas səǵ
məj́úwó. 3Yésus mú lás cɨ nə *Oŋkumɛ
ɔ́ məćɛɛ̧ ̧ bəńɔŋ̂ Ofarizyɛŋ̂ nə:́ «Ye məcɛɛ̧ ̧
míshé mə́ ŋgə magʉlə nə́ sə́ lwágʉg buud
jwɔŵ lʉ́ Sábaad, ye mə́ aŋgɛ ̂ nə magʉlə
ntɔ?́»

4Bwə́ mú ji ókʉ́l-ókʉ̂l nda bɛşa. Yésus
mú ŋwa mbəl̂, lwag nyə nə́ ndɛɛ ́ a mú
bɨd́ nyə nə́ a kəǵ. 5 cA mú cɨ nə Oŋkumɛ ɔ́
məćɛɛ̧ ̧ bəńɔŋ̂ Ofarizyɛŋ̂ nə:́ «Zə́ jɨ ́ nə ŋkul
bə na bɨd́ɨ ́nə,́ mwân yé, ŋkí ntâg ntɛny jé
í kud taamb dɨ,́ a kú lɛɛl cáás kə yîl gwo
nəcé í bəĺə jwɔŵ lʉ́ Sábaad yɛ?́» 6Bwə́
mú bə kú nə ŋkul nə́ bwə́ bɛşa nə nyə.
Zɛmbî wə́ mə́ dʉ bʉ̂n búúd gwɔŵ
7 dYésus nyə a dʉ́g nə́ buud bwə́ á bə

fééshá nə́ bwə́ zəǵ də wá, bwə́ á ŋgə
fɛɛ́śh jílə njɨ íjiya i gúməd́; a mú kənd

bwo kaanə́ nə:́ 8 e«Ja múúd mə jɔẃ wo
zâŋ báád yí, kú kə ŋwa jiya gúmə.́ Wo
ampúyɛ́ ŋkí nyə́ ámə jɔŵ nəḿə́ ŋgwɔĺ
múúd mə jəĺá nə gúmə́ ntɔ̧ wo yɛ.́ 9 Ja
múúd wɔɔŋgʉ̂ nyə e wɔɔ́ś yí, bwə́ é cɨ
nə wo nə:́ “Yəǵ nyə jiya”, í njúl nə́ bwə́
ámə jɔŵ bɨńá bɛŝh. Wo é ka ŋgə kə
nə shwôn kə ŋwa jiya wəámpyal-kogû.
10Yidagʉ́ sá nə,́ ja bwə́ jɔẃ wo yí, kaág
ŋwa jiya wəámpyal-kogû shú nə́ ja múúd
nyə́ ámə jɔŵ wo yɛ́ mə́ wɔɔ́ś yí, a cɨǵ nə
wo nə:́ “Wɛy e, shíshíg zə ŋwa fwámɛ́
jiya”. Ja jɔɔŋgʉ̂, wo é bul ŋwa gúmə́
mísh mə́ búúd bɨńɔŋ́ bɨ ́ ámə bə fééshá
wád. 11 fNəcé, muud mə bʉ̂n nyəḿɛf́wó
gwɔẃ yɛ,́ bwə́ bá səl nyə shí; nyɔɔŋg mə
səĺ nyəḿɛf́wó shí yɛ,́ bwə́ bá bʉ̂n nyə
gwɔŵ.»

12Yésus mú nəḿə́ cɨ nə *Farizyɛŋ̂ nyə
a jɔŵ nyə yɛ ́ nə:́ «Ja wó cɛɛ́ĺ yə búúd
idʉ̂w ŋkí dína yí, kú ŋgə jɔŵ oshwə́ bwô
ŋkí omínyɔŋʉ̂ bwô nə mimbyɛl̂ myô.
Nda ŋgə jɔŵ buud ɔ kúm bɨńɔŋ́ bʉ́sə́
məb́wugʉ́lu wá. Nda ŋgə jɔŵ mbií búúd
wɔɔŋgʉ̂, nəcé bwə́ á bá nəḿə́ jɔŵ wo jáŋ
ja, í mú bə nə́ bwə́ mə́ nyiŋg wo sâ wó á
sá bwo yí. 13 gNjɨ, ja wó sá dína yí, jɔẃʉ́g
mímbúmbúwá nə ɔ á ijâm, nə buud bwə́
dʉ nyɛŝh wá nə wəancím-ncîm. 14Wó ká
sá ntɔ,́ wɛɛ mə́ jəla, nəcé bwə́ cúgɛ ́ nə sâ
bwə́ nyíŋg wo mənywa mwô nə ndɨ ̂ yí.
Zɛmbî nyə é bá nyiŋg wo mwo jwɔŵ á
bá gwûmʉshi ótʉ́təlí ɔ búúd yí.»

Kanda məma zâŋ
(Mat 20.1-14)

15 hŊgwɔĺ múúd á buud bwə́ á ŋgə də
wá, ja á mə́ gwág ntʉ́nɨ yí, a mú cɨ nə
Yésus nə:́ «Muud mə bá də idʉ̂w Faan
mə́ Zɛmbî dɨ ́ yɛ ́ nywáá mə́ jəla.» 16Yé-
sus mú cɨ nə nyə nə:́ «Ŋgwɔĺ múúd nyə á
kwəmʉsa nə́ a sá məma dína; a mú jɔŵ

a13:35 Sôm 118.26; Eze 10.18-19 b14:1 Mak 2.27-28
c14:5 13.15-16; Mat 12.11 d14:7 20.46 e14:8 Mik 25.7
f14:11 Mat 23.12 g14:13 Mbá 14.29 h14:15 13.29



Lúkas 14:17 119 Lúkas 15:2

búúd ŋkí bulya. 17Nyə á ka kənd sɔɔ́ĺ
məsáal yé ja wəla lʉ dína í á wɔɔ́ś yí,
nə́ a kəǵ cɨ nə buud nyə́ á jɔŵ wá nə:́
“Zəgá, isâ byɛŝh í mú mitéégyá”. 18Njɨ,
bɛŝh bwə́ mú ŋgə yida lwágʉlə nə́ bwə́
cúgɛ ́ nə fwála nə́ bwə́ kəǵ dínad. Ashúsh-
wóógʉ́ nə:́ “Mə mə́ kúnɔw kusə fambə,́
í jɨɨ nə́ mə kəǵ dʉ́g gwo, mə́ jəgʉla nə
wo, bɨd́ʉ́g nə́ mə bəǵ kú zə.” 19Ŋgwɔĺ nə:́
“Mə mə́ kúnɔw kusə mímbáág mí íntɛny
íbá íbá tâŋ mimbáág mitɔɔ́n; mə kə́ sheé
myo, mə́ jəgʉla nə wo, bɨd́ʉ́g nə́ mə bəǵ
kú zə.” 20Ŋgwɔĺʉ́gá nə:́ “Mə mə́ kúnɔw
bá múdá, gwə́ wə́ mə́ cúgɛ ́ nə ŋkul zə nə
ndɨ ̂ yí.”

21 «Sɔɔ́ĺ məsáal mú nyiŋgə zə wə́ mása
yé zə jaaw nyə nda búúd ɔńɨ bwə́ ámə
ŋgə bɛşa nə.́ Mása mú gwág mpimbə. A
mú cɨ nə sɔɔ́ĺ məsáal yé nə:́ “Nə́ câ. Kaág
wa ŋgwəĺa íkʉ́l búúd bwə́ dʉ sɛɛŋgya yí,
nə mínjwóŋ minjwóŋ kə ŋgə ŋwa mim-
búmbúwá nə ɔ á ijâm, nə wəancím-ncîm
nə bɔɔŋg bwə́ ŋgə́ nyɛŝh wá wo zəǵ nə
bwo wa.” 22Nə́ ndɛɛ ́ sɔɔ́ĺ məsáal mú zə
jaaw nyə nə:́ “Mása, í mə́ bə nda wó ámə
jɨɨ nə.́ Njɨ fwála dʉ́sə ná njɔẃ.” 23Mása
músə cɨ nə nyə nə:́ “Kaág məźhɨɨ ́ məzhɨɨ ́
nə ífambə́ kə ŋgə yɨɨ́ḿbʉli buud nə́ bwə́
zəǵ nyíi, njɔẃ í lwándʉ́g mə. 24 iMə́ jaaw
bɨ ́ nə́ buud mə́ ámə jɔŵ wá, ŋgwúd nə
ŋgwúd nyə ákagɛɛ ́ tɔɔ sâ məd́ɨ ́ dínad.”»

Bəĺə mpwíín mə Yésus
í cúgɛ ́ tagʉ́-tagʉ́ sâ

(Mat 10.37-38)
25Zhwog məŋkúmbə mə búúd mə́ á

ŋgə kə sámbá nə Yésus. A mú yid cɨ nə
bwo nə:́ 26 j«Ŋkí muud mə zə́ məd́ɨ ́ a nda
cɛɛl mə ntɔ̧ sɔɔ́ŋ́gʉ́ bá nyɔɔŋgʉ́, ntɔ̧ múdá
yé, ntɔ̧ bwân bɛ,́ ntɔ̧ ómínyɔŋʉ̂ bɛ ́ nə
okɔɔ́ĺ bɛ,́ a kú cɛɛl mə ntɔ̧ nəḿə́ cʉg jé
gwəḿɛf́wó, muud wɔɔŋgʉ̂ cugɛ ́ nə ŋkul
bə *mpwíín waamə.̂ 27 kMuud mə bə́ kú

ŋkɛn̂y kwolós jé nyəmɛf́wó ŋgə bɛ̧mə yɛ,́
a cugɛ ́ nə ŋkul bə mpwíín waamə.̂

28 «Zə́ jɨ ́ nə ŋkul sá na bɨd́ɨ ́ nə́ ja á cɛɛ́ĺ
lwɔ̧́ cwámbə́ yí, a tɛɛ́d́ njɨ lwɔ̧ĺə kú fwo
ji shí fwo bála tâŋ á jəĺá nə kɛɛnzh yɛ?́
A jəlá nə fwo bála, a dʉ́g ŋkí a jɨ nə
bímbí lʉ məb́ii á jɨ ́ nə ŋkul lwɔ̧́ njɔẃ nə
ndɨ ̂ shínal má. 29Nəcé í á bá bə nə́ a
shîn lîm njɔẃ nə́ ndɛɛ ́ a kú nyiŋgə bə nə
ŋkul mə shínál məĺwɔ̧ǵa. Buud bwə́ bá
dʉ dʉ́g wá bwə́ ka bá dʉ cágʉlə, 30dʉ
cɨ nə:́ “Muud ɛǵa nyə a tɛɛ́d́ nə́ a lwɔ̧́
njɔẃ a kú nə ŋkul mə shínál ísɛý.” 31 Í
kwo nəḿə́ bə nə,́ wáyɛ́ njwú-buud wúsə́
nə ŋkul tɨ ́ kə lúmbʉli dɔɔ́ḿb nə wúl cî,
a kú fwo ji shí faas yɛ?́ Kí á jəlá nə fwo
faas ŋkí nyə nə buud otɔɔ́śhin wûm a jɨ
nə ŋkul lúmbʉli nə nyɔɔŋg zág dɔɔ́ḿb
dɨ ́ nyəd́ɨ ́ nə buud otɔɔ́śhin məwûm məb́á
yɛ.́ 32Ŋkí a dʉ́g nə́ a cugɛ ́ nə ŋkul lúm-
bʉli dɔɔ́ḿb dɔɔŋgʉ́, nyə é bwey fwo kənd
búúd, muud nyaand yé njúl ná shwóg-
shwóg. Bwə́ kə jî nyə nə́ í jɨɨ nə́ bəńɔŋ́
bwə́ bəǵ nə́ shɛɛ. 33Ntɔ́ jɨ nə,́ muud yɛŝh
jɨ ́ na bɨd́ɨ ́ nə́ nyə ayílɛ ́ lâm məb́ii mɛd́ yɛ,́
muud wɔɔŋgʉ̂ cugɛ ́ nə ŋkul bə mpwíín
waamə.̂»

(Mat 5.13)
34 «Ca dʉ́sə jɔ̧ sâ. Njɨ ŋkí ca í cwâl, jɨ ́

bwə́ é nyiŋgə wá dwo məgwâm nə ndɨ ̂
yí? 35 lKú nə sâ. Í mú bə kú nə mfíí tɔɔ
shú məńdəlú, tɔɔ shú kund; bwə́ shwu
dwo tɔɔ́ń. Muud jɨ ́ nə məlwə̂ mə́ gwág
yɛ,́ a gwág.»

Məshusʉg ja múúd misəḿ
mə́ cɛńd mítəd́ʉ́gá yí

15 mZhwog zhwog oŋwɛnyɛ ɔ tóya
nə bɔɔ́ĺ búúd ɔ *mísəḿ bɛŝh bwə́

á ŋgə zə wə́ Yésus nə́ bwə́ zə́ gwágʉlə
nyə. 2 *Ofarizyɛŋ̂ bəńɔŋ̂ *Oyɨɨ́ǵʉli ɔ́
məćɛɛ̧ ̧ bwə́ mú ŋgə nyímbʉla nə nyə ŋgə

i14:24 22.30 j14:26 12.51-53; 18.29; Mat 10.37
k14:27 9.23; Mat 16.24; Mak 8.34 l14:35 Mat 11.15 m15:1 Mat 9.10

cɨ nə:́ «Muud ɛǵa ŋgə mpu ləǵ buud ɔ
mísəḿ bəńɔŋ́ ŋgə də kʉl ŋgwúdʉ́!»

Kanda ncwəmbɛ í á jímb yí
(Mat 18.12-14)

3 nYésus mú ka zə ŋwa bwo mpwok-
woond nə:́ 4 o«Nyáyɛ́ múúd na bɨd́ɨ ́ jɨ ́ nə
ŋkul sá nə,́ nyə nə íncwəmbɛ təd, ŋgwûd
á cínɔŋg jímb, a kú sɔ̧́ gwo yɛ?́ Ŋgaá nə́
nyə e lʉ́gə byɔɔŋg yâ məwûm ibuú nə
ibuu bugád, a fwo kə sɔ̧́ jɔɔŋg í ámə jímb
yí nə́ ndɛɛ ́ kə wɔɔ́ś ja nyə́ é kwey gwo
yí? 5A ká kwey gwo, ŋgaá nə́ nyə é bə
nə məshusʉg, a bəd gwo záməbag 6 a mú
nyiŋgə kə njɔẃ, kə sɛɛŋg óshwə́ bɛ ́ nə
buud bəńɔŋ́ bʉ́sə́ məb́wugʉ́lu wá, nyə nə
bwo nə:́ “Shé sáágá məshusʉg nəcé mə
mə́ kwey ncwəmbɛ jâm í ámə jímb yí?”
7Mə́ jaaw bɨ ́ nə́ məshusʉg mə́ bá nəḿə́
bə ntɔ́ joŋ dɨ ́nə muud *misəḿ ŋgwúdmə
cɛńd təd́ʉ́gá yɛ,́ ntɔ̧ mbií məśə́ nə ŋkul bə
nə otʉ́təlí ɔ búúd məwûm ibuú nə ibuu
bwə́ aŋgɛ ̂ nə jɨɨ cɛńdʉ́lə təd́ʉ́gá wá.

Kanda saŋ mwaanɛ ̂ í á jímb yí
8 «Shé fwógá ná nyiŋgə cɨ nə́ ŋgwɔĺ

múdá ŋgə bə nə misaŋ mí *mwaanɛ̂
wûm, ŋgwúd mú jímb. Ŋgaá nə́ nyə é
jida lámba, a wáámbʉlə njɔẃ ŋgə mpu
sɔ̧́ saŋ nə́ ndɛɛ ́ kə wɔɔ́ś ja nyə́ é kwey
wə yí? 9 Ja á kwéy yí, ŋgaá nə́ nyə é
sɛɛŋg bɛ́ óshwə́ nə budá bəńɔŋ́ bʉ́sə́ məb́-
wugʉ́lu wá, nyə nə bwo nə:́ “Shé sáágá
məshusʉg nəcéməmə́ kwey saŋmwaanɛ̂
wâm í ámə jímb yí?” 10Gwə́ wə́ mə́ jááw
bɨ ́ nə́ məshusʉg mə́ dʉ bə *wəéŋgəles
ɔ́ Zɛmbî dɨ ́ ja múúd *misəḿ ŋgwúd mə
cɛńd mítəd́ʉ́gá yí.»

Kanda mwân á caamʉ́-caamʉ̂
11 pYésus mú nyiŋgə cɨ nə:́ «Ŋgwɔĺ

múúd nyə á bə nə bwán óbá budûm nə
budûm. 12Á ntombú mú cɨ nə sɔɔ́ŋ́gʉ́

nə:́ “Pʉpa, yəǵ mə nyâm ŋkɔw lʉ́ məb́ii
mə́ jəĺá nə bə nə ndɨ ́ yí”. Sɔɔ́ŋ́gʉ́ wáŋ
mú kaaw bwo məbii mɛ.́ 13 qBaalɛ ́mwɔŵ
mə́ mú cɔ̧,́ mwân á ntombú mú kusha
nyɛ́ ŋkɔw lʉ́ məb́ii nə́ ndɛɛ ́ a mú kyey
kə wúl lɔɔm á shwóg-shwógʉ́d. A mú
kə gwiímb cʉg nûŋ nə́ ndɛɛ ́ shîn caam
byɔɔg dɛ.́ 14 Ja nyə á shîn kɛɛnzh kúm dɛ́
yí, məma zha mú zə wɔɔ́ś lɔɔm wɔɔŋgʉ́d.
Mwân ɛńɛ mú zə bə məf́úfəd. 15A mú
zə kə nyíi ísɛýʉ́d wə́ wúl mbyágá á
shí nyɔɔŋg. Muud wɔɔŋgʉ̂ mú kənd nyə
nyəd́ɨ ́məśhíd kə dʉ wɨɨ́ĺ nyə oŋkuú. 16 Ja
nyə á ŋgə wɨɨ́l oŋkuú bɔɔŋg yí, nyə á dʉ
bə nə yéésh nə́ a də́ mímwag mi mpúmə́
óŋkuú bɔɔŋg bwə́ á dʉ də myá, njɨ kú nə
muud mə yə́ nyə.

17 «A mú zə nyiŋg lâm, zə təd́ʉga nə:́
“A zhwog idʉ̂w ósɔɔ́l ɔ məśáal ɔ sɔɔ́ŋ́gʉ́
waam bɛŝh bʉ́sə́ nə ndɨ ̂ yí e! Mɛɛ mə ŋgə́
fudə nə zha wa? 18Mə zə́ nyiŋgə kə wə́
sɔɔ́ŋ́gʉ́ waamə.̂ Mə é kə cɨ nə nyə nə:́
Pʉpa, mə á mə́ səm̂ nə Zɛmbî, mə səm̂
nə wo. 19Mə ampíyáyɛ ́ ná nə́ wo ŋwág
mə nə́ mwân woó. Ŋwag mə nda ŋgwɔĺ
sɔɔ́l məsáal woó.” 20Mwân ɛńɛ mú zə tɨ ́
kə wə́ sɔɔ́ŋ́gʉ́.
«A mú ŋgə kə nə́ ndɛɛ ́ sɔɔ́ŋ́gʉ́ mú dʉ́g

nyə a ŋgə́ ná gwaa zə. A mú bul gwág
nyə cɛy lámʉ́d. A mú kə nə kʉ́lə́ kə
shwɨy nyə nyúúlʉ́d kúlal nyə. 21Mwân
mú cɨ nə sɔɔ́ŋ́gʉ́ nə:́ “Pʉpa, mə á mə́
səm̂ nə Zɛmbî, mə səm̂ nə wo. Mə am-
píyáyɛ ́ ná nə́ wo ŋwág mə nə́ mwân
woó”. 22 Sɔɔ́ŋ́gʉ́ mú cɨ nə osɔɔ́l ɔ məśáal
bɛ ́ nə:́ “Nə́ câ! Zəgá nə káándə́ í búl bə
káándə́ gúmə́ yí, zə bwééd nyə. Wágá
nyə lwondó mbwəd́, bɨ ́ wá nyə osílʉ́faas
məkuúd. 23Bɨ ́ ka nəḿə́ zə nə mwâ ntɛny
a wóŋʉ̂ zə cígə tâŋ lʉ́m, sə́ dəǵ, sə́ zhwi-
imbya. 24 rNəcé mwân waam ɛǵa nyə á
yə, a mə́ gwûm; nyə á jímb, a mə́ nyîn.”
Bwə́ mú tɛɛ́d́ zâŋ.

n15:3 Yuá 10.11-15 o15:4 Eze 34.11, 16 p15:11 Mat 21.28
q15:13 Mik 29.3 r15:24 Ifz 2.5

25 «Í á bə na mwân a cúmbá njúl ífam-
bə.́ Ja nyə á ka ŋgə nyiŋgə yí, a mú
ŋgə zə, zə wɔɔ́ś kúnə-́kúnə nə njɔẃ, a
mú gwág íbwamʉgə-́bwámʉg nə isʉsa.
26A mú jɔŵ ŋgwɔĺ mwâ mpáánzə́ zə jî
nyə sâ í ŋgə́ cɔ̧́ yí. 27Mwâ mpáánzə́ mú
jaaw nyə nə:́ “Mínyɔŋʉ̂ woó mə́ wɔɔ́ś.
Shwóóŋgʉ̂ nyə ámə cígə mwâ ntɛny á
wóŋʉ̂ nəcé mínyɔŋʉ̂ woó mə́ nyiŋgə zə
mpwogɛ.́” 28Mwân a cúmbá mú gwág
bɔŵ, a ban nə́ nyə anyííyɛ ́ njɔẃ. Sɔɔ́ŋ́gʉ́
mú cúwo tɔɔ́ń kə tɛɛ́ǵ nyə məbwə.̂ 29A
mú cɨ nə sɔɔ́ŋ́gʉ́ nə:́ “Mə mə́ sɛŷ nə wo
mimbû mimbû kú bwɛlɛ mpyêny ciyá
gwô tɔɔ ŋgwúd. Njɨ, wo abwɛĺɛ ́ yə mə
tɔɔ njɨ mwâ tɔw nə́ səńɔŋ́ oshwə́ bâm
sə́ zhwíímbyag. 30Njɨ, mwân woó nyə á
shîn kə kɛɛnzh wo byɔɔg dwô kəĺə ŋgə
cʉgə nə budá ɔ́ jaŋga ɛǵa, ja á mə́ wɔɔ́ś
yí, wo mə́ cígə nyə mwâ ntɛny a wóŋʉ̂.”
31 Sɔɔ́ŋ́gʉ́ mú cɨ nə nyə nə:́ “Mwân waam
wo njul nə mə wa mwɔŵ mɛŝh isâ byâm
bísə isâ byô. 32Njɨ í ámə jɨɨ nə́ sə́ zhwíím-
byag nəcé mínyɔŋʉ̂ woó ɛńɛ, mə ŋgə dʉ́g
nyə na nda nyə á yə nə́ ndɛɛ ́ a mə́ gwûm;
nyə a jímb, a mə́ nyîn.”»

Kanda kʉlág á iŋkwííl

16 Yésus nyə á nyiŋgə cɨ nə *omp-
wíín bɛ ́ nə:́ «Ŋgwɔĺ múúd byɔɔg

nyə á bə nə kʉlág. Í mú zə bʉ́gʉli wə́
muud ɛńɛ nə́ kʉlág dɔɔŋgʉ́ í ŋgə caam
nyə məbii. 2Muud byɔɔg mú jɔŵ kʉlág
zə cɨ nə nyə nə:́ “Wɔɔŋg lâŋ mə́ ŋgə́ gwág
ga wɨ ́ nə́ jɨ? Zaá shitɔǵʉd, mə wámbʉ́ləǵ
nda wó ŋgə́ kyey nə isɛý byô nə.́” 3Kʉlág
mú zə lás lámʉ́d nə:́ “Ja Mása mə zə́
yîl mə íkʉlág dɨ ́ ga, mə e sá ntʉdɛl? Mə
cugɛ́ nə ŋkul nə́ mə kəǵ fʉlə məńdəlú, bɛ̧
məḿpəg. Sálə nəḿə́ shwôn nə́ mə bəǵ
muud miŋgwóómbʉ́lú. 4Mə mə́ mpu sâ
mə́ zə́ sá yí. Í jɨɨ nə́ ja bwə́ é yîl mə íkʉlág

dɨ ́ yí, mə bəǵ nə buud bwə́ é dʉ ŋwa mə
bwəd́ɨ ́wá.” 5Buud bwə́ á ŋgə bə nə Mása
yé məmpwəĺá wá, a mú ŋgə jɔŵ bwo ŋg-
wúd ŋgwúd. Nyə nə ashúshwóógʉ́ nə:́
“Wo mbid Mása waamə́ mpwəĺá taŋ
nɛ?” 6Muud mpwəĺá nə:́ “Mə mbid nyə
məwúdə məfwánda wûm*.” Kʉlág mú
cɨ nə nyə nə:́ “Ləǵʉ́g, fəb́ lʉ́ mpwəĺá
dwó wə́ ga; jigʉ́ shí wo lɛɛ́ĺʉg cilə nə́
məfwánda məwûm mət́ɔɔ́n.” 7Nyɛ nə
ŋgwɔĺ nə:́ “Wɛɛ jɨ nə mpwəĺá taŋ nɛ?”
Nyɨńɨ nə:́ “Iyuug í *blé təd.” Nyə nə
nɛ́ nə:́ “Ləǵʉ́g, fəb́ lʉ́ mpwəĺá dwó wə́
ga. Ciləg nə́ məwûm mwɔɔmb.” 8 sMása
músə yə kʉlág á iŋkwííl nə məshwúmb
nəcé a sálə sɔɔ́ĺʉ́gʉ́ məḱyɛ̧.̂ Nəcé í ŋgə
nyîn nə́ buud bwə́ ŋgə́ bɛ̧ cʉg á shí ga
wá bwə́ ŋgə bul kyɛ̧́ mpəd́ʉ́gá nyáŋ ntɔ̧
bɔɔŋg bʉ́sə́ búúd ɔ məŋ́kɛnya wá.»

9Yésus mú nyiŋgə cɨ nə:́ «Mɛɛ mə́ cɨ
nə bɨ ́ nə,́ balanʉgá nə *mwaanɛ̂ iŋkwííl
ŋgə cɛɛ̧ ̧ məshwə́ nə ndɨ:̂ ja bɨ ́ mə́ bá bə
məf́úfə dɨ ́ yí, oshwə́ bʉ́n bɔɔŋg bwə́ bâg
ŋwa bɨ ́ məb́anda mâ kandʉgə kandʉgə
dɨ†̂. 10 tMuud mə báágʉ́lə́ ísʉ́sʉ́sá í acíg-
cíg kú teeg búúd məbwóŋ yɛ,́ nyə é
baagʉlə nəḿə́ ísâ í anʉ́nɨ ̂ kú teeg búúd
məbwóŋ. Muud mə təǵ búúd məbwóŋ
ísʉ́sʉ́sá í acíg-cíg dɨ ́ yɛ,́ nyə é teeg nəḿə́
búúd məbwóŋ ísâ í anʉ́nɨ ̂ dɨ.̂ 11Ŋkí bɨ
mə tɛɛ́d́ teeg búúd məbwóŋ ja bɨ ́ mə́
bálán nə mwaanɛ̂ iŋkwííl yí, zə́ nyə é yə
bɨ ́ mwaanɛ̂ á fwámɛ́ a kú bə nə məsʉs
lámʉ́d yɛ?́ 12Bɨ ́ mə́ ká tɛɛ́d́ teeg búúd
məbwóŋ nə sá ŋkán, zə́ nyə é yə bɨ ́ jɔɔŋg í
jəĺá nə bə sâ jɨń yɛ?́ 13 Lwaábʉlə cúgɛ ́ nə
ŋkul sɛŷ nə omása obá ja ŋgwúd, nəcé
nyə é mpii ŋgwɔĺ, a cɛɛl ŋgwɔĺ; gúl ja
nyə e gwág nə ŋgwɔĺ, a mpyêny ŋgwɔĺ.
Bɨ ́ cúgɛ ́ nə ŋkul sɛŷ nə Zɛmbî bɨ ŋgə́
sɛŷ nə mwaanɛ̂ ja ŋgwúd» 14 *Ofarizyɛŋ̂,
nda bwə́ á dʉ bul cɛɛl mwaanɛ̂ nə,́ bwə́

*16:6 məfwánda wûm: Iciyá i gʉrɛk̂ í ŋgə cɨ gúl sâ nda olitres 2100.
†16:9 Mɔɔ́ĺ məḱəĺ mə́ ŋgə cɨ na nə:́ Zɛmbî bâg ŋwa bɨ ́ nyəd́ɨ ́ njɔẃ kandʉgə kandʉgə.
s16:8 Ifz 5.8 t16:10 19.17-19; Mat 25.21-23

á ŋgə gwágʉlə ləśʉ́ nɨ wɛŝh bwə́ ŋgə́
cágʉlə Yésus. 15 uA mú cɨ nə bwo nə:́ «Bɨ ́
ŋgə cɛɛl lwóya mísh mə́ búúd dɨ ́ nə́ bɨ
bʉ́sə otʉ́təlí ɔ búúd, njɨ Zɛmbî mə mpú
mílâm mín; nəcé sâ búúd bwə́ dʉ́g nə́
fwámɛ́ sâ yí, Zɛmbî nyɛ mə dʉ́g gwo sâ
nyɛɛ.́ 16 *Mbwoombməćɛɛ̧ ̧ nə micilyá mí
*búúd ɔ mícúndə́ mí á ŋgə cwîny buud
zə shúg wəla mə Yuánɛs. Kǎlə wú fwála
mə́ Yuánɛs ɨɨ,́ Jɔj̧ɔ̧ Kɛɛ́l á Faan mə́ Zɛmbî
wə́ í ŋgə́ bwiiŋgya, muud yɛŝh ka ŋgə
nádʉwo nə ŋkul nyɛ ́ nyɛŝh nə́ á ŋwa kɔw
cínɔŋg. 17 Jisə ŋkí fwanʉwo nə́ gwɔŵ
nə shí í cɔ̧ǵ, ntɔ̧ nə́ gúl lʉ́lándə́ kaŋgá
á mbwoomb məćɛɛ̧ ̧ í jímbʉ́g. 18 vMuud
yɛŝh mə yíl múdá yé bá a nyiŋgə bâ
múdá shús yɛ,́ mə́ sá mínɔɔmb. Muud
mə bâ múdá bwə́ ámə yîl bá yɛ,́ mə́ sá
mínɔɔmb.»

Kanda múúd byɔɔg bá Lazâr
19 «Ŋgwɔĺ múúd nyə bə nə byɔɔg, a

dʉ́gə́ bwáád míkáándə́ mí álal-kus ófwó
búúd bwə́ dʉ bwáád myá. Nyə á dʉ
cʉgə cʉg áyíyáág, dʉ sá ídína jwɔŵ dɛŝh.
20Gúl ntágʉ́lá-ntágʉla múúd nə́ Lazâr,
nə nyúúl məfəŋ́ məfəŋ́, í á dʉ já múúd
byɔɔg wɔɔŋg dɨ ́ mpumbɛd́. 21 Lazâr nyə
á dʉ bə nə yéésh nə́ a də́ məmpulú mə́ á
dʉ kud wú múúd byɔɔg dɨ ́ tʉ́wʉli dɨ ́ yí.
Njɨ, ompyə̂ bwə́ á dʉ zə jáal nyə məfəŋ́.
22Ntágʉ́lá-ntágʉla í á ka yə; *wəéŋgəles
bwə́ mú kə nə nyə kə jɛɛ́ǵ *Abʉraham
dɨ ́ bʉdʉd. Muud byɔɔg mú nəḿə́ yə, a
mú dɔw. 23Kə wɔɔ́ś nûŋ baŋ mínjîm,
muud byɔɔg mú kə bwəma nə cwúnd. A
njúl ŋkááŋgɛ ́ dɨ ́ ntʉ́nɨ, a mú bʉ̂n mísh,
a mú dʉ́g Lazâr njóóg Abʉraham bʉdʉd.
24A mú kámb Abʉraham, nyə nə:́ “Eéé
Pʉpá Abʉraham, bwɨɨ́ǵʉ́g mə nə́ ŋk-
woŋʉ́. Kəndʉ́g Lazâr kəǵ juwo nyinə́ mb-
wə̂ məj́úwód zə cweel mə jûm; miŋgwi-
ilɛ míga mí ŋgə sá mə ŋkááŋgɛ ́ mbíya.”

25Abʉraham mú cɨ nə nyə nə:́ “Mwân
waam, wo á shí bə nə tɔɔm ja wó á
ŋgə cʉgə yí, Lazâr nyɛ ŋgə́ bwəma nə
micúŋ. Ja ga dɨ, Lazâr micúŋ myɛ́ mí
mə́ cwaalʉwo, wɛɛ mú cwa bwəma nə
ŋkááŋgɛ.̂ 26 Sá í búl bə yí jɨ ́ntâg nə́ məma
bɨ ́ ncímə jísə shé wa tʉ́tám nə́ buud bwə́
cɛɛ́ĺ wú wa zə nûŋ wá bwə́ cúgɛ ́ nə ŋkul
lɨɨ́ńa; bɔɔŋg bwə́ cɛɛ́ĺ wú nûŋ zə kəǵa wá
bwə́ kú lɨɨ́ńa.” 27Muud byɔɔg mú cɨ nə:́
“Pʉpa, nda jɨ ́ ntɔ́ nə,́ mə́ jəgʉla nə wo:
kəndʉ́g Lazâr njɔẃ mə́ sɔɔ́ŋ́gʉ́ waamə.̂
28Omínyɔŋʉ̂ bâm bʉ́sə nûŋ ótɔɔ́n. A kəǵ
lás nə bwo nə́ bwə́ ɔ́ bɛy, bwə́ kú bá zə wa
kʉ́l mə́ jɨ ́ cwúnd dɨ ́ ga.” 29 wAbʉraham
mú cɨ nə nyə nə:́ “Omínyɔŋʉ̂ bwô bʉ́sə nə
Məcɛɛ̧ ̧ mə́ Moyîz nə micilyá mí *búúd ɔ
mícúndə,́ bwə́ bɛ̧ǵ myo.” 30Muud byɔɔg
nə:́ “Nda bə ntɔ,́ Pʉpá Abʉraham. Njɨ,
ŋkí muud mə wú mínjîm kə lésha nə
bwo, bwə́ é cɛńd mítəd́ʉ́gá.” 31Abʉra-
ham mú cɨ nə nyə nə:́ “Ŋkí bwə́ bə́
kú bɛ̧ mícilyá mí Moyîz bəńɔŋ̂ buud ɔ
mícúndə,́ mpug nə́ muud tɛɛm gwûm
mínjîm kə lésha nə bwo, bwə́ ábʉ́lɛ ́
magʉlə lâŋ yé.”»

Yésus mə yə́ búúd minjɨɨ́ǵʉ́lá

17 Yésus mú kwo cɨ nə *ompwíín
bɛ ́ nə:́ «Cʉg í cúgɛ ́ nə ŋkul bə kú

nə kwal-bɔɔgʉ́. Njɨ, ŋkwɛɛ́ muud mə bə́
bɔɔ́ĺ kwal-bɔɔgʉ́ yɛ.́ 2 Í yidá nywa nyə nə́
bwə́ kəĺʉg nyə məma kwóógʉ́ cʉ́ŋʉ́d kʉl
nyə nə dwo mâŋ, ntɔ̧ nə́ a kwálʉg ŋg-
wúd á ikʉ́kágə́ íga bɔɔgʉ́. 3Bɨ ɔ́ bɛy. Ŋkí
mínyɔŋʉ̂ woó mə́ səm̂ nə wo, jumʉ́g nyə.
A ká cɛńd mítəd́ʉ́gá, wo juu nyə. 4Ŋkí
ŋkúmba jwɔŵ a səm̂ nə wo ija zaŋgbá, a
dʉ nəḿə́ zə wódɨ ́ ija zaŋgbá zə dʉ cɨ nə:́
“Mə mə́ cɛńd təd́ʉga,” juugʉ́ nyə.»

5 x*Buud ɔ lwámá bwə́ mú cɨ nə
Cwámba nə:́ «Kwádʉ́ləǵ sə́ búgə.́»
6 yCwámba mú cɨ nə:́ «Bɨ mbəm̂ bə nə

u16:15 Mat 23.28 v16:18 Mat 19.9; Mak 10.11-12; 1Kr 7.10-11
w16:29 2Tm 3.16 x17:5 6.13 y17:6 Mat 13.31; 21.21; Mak 11.23

búgə́ tɔɔ njɨ cíg-cîg bímbí búbumə́
*mutárʉd, bɨ ́ je cɨ nə lɨɨ́ ́ sikomɔr̂ ga nə:́
“Munʉ́g kə tɔŵ mâŋ”, lɨɨ́ ́ sá bɨ ́ məgwág.
7Zə́ á na bɨd́ɨ ́ jɨ ́ nə ŋkul sá nə́ ŋkí a
mbid lwaá dɛ́ í dʉ waad nyə ifambə́ ŋkí
ntâg nə́ í dʉ wɨɨ́l nyə iwoó, lwaá dɔɔŋg
ŋgə́ wɔɔ́ś wúlə ísɛýʉ́d, nyə nə lwaá
nə:́ “Lɛɛlʉgʉ́ zə ji shí zə də”? 8Ye nyə
áyidayɛ ́ cɨ nə nyə nə:́ “Kwəmʉsag mə
idʉ̂w, wo yáásʉlə áfigʉsa zə sɛŷ nə mə.
Mə́ ká shîn də mə ŋgul, wo ka tɛɛm də
nə ŋgul gwô ja?” 9Ye nyə e lɔ̧́ lwaá dɛ́
nə nyə nə sá ísâ byɛŝh nyə ámə lwám
nyə nə́ a sáág yí? 10 zNtɔ́ nəḿə́ wə́ jísə́
shú dʉ́nʉ́d yɛ.́ Ja bɨ ́ mə́ shîn sá sâ jɛŝh
bwə́ ámə lwám bɨ ́ nə́ bɨ sáág yí, ŋwagá
bɨmɛf́wó nə:́ “Sə́ bʉ́sə ozhizhe osɔɔ́l ɔ
məśáal wâ kú nə mfíí, sə́ mə́ sá njɨ sâ í
ámə bə nə́ sə́ sáág yí.”»
Wúl zʉ́zaamə́ í zə́ yə Yésus akíba
11Yésus nyə á ŋgə kyey Samaríya nə

Galilê, ŋgə kə Yurʉ́səlɛm. 12 aJa nyə á
ŋgə nyíi dúl dəńd dɨ ́ yí, mizʉ́zaamə́ wûm
mí á zə nə́ mí zə́ bwəma nə nyə, njɨ
mí mú tɔŵ shwóg-shwóg kú fwo kumə
nyəd́ɨ.́ 13Mí mú bʉ̂n məḱəĺ gwɔŵ cɨ nə
nyə nə:́ «Yé Yésus, éé yé mása, bwɨɨ́ǵʉ́g
sə́ nə́ ŋkwoŋʉ́.» 14 bYésus mú dʉ́g bwo,
a mú cɨ nə:́ «Kəgá lwóya məńyúúl ófada
dɨ.́» Bwə́ mə́ ka nəḿə́ ŋgə kə nə́ bwə́ kə́
ófada dɨ,́ bwə́ mú yâl zhɨɨ́d́, mənyúúl bə
bwo nə́ səndôŋ. 15Ŋgwɔĺʉ́gá nywáá, ja
á mə́ dʉ́g nə́ a mə́ yâl yí, a mú cuwʉli
nyiŋgə, a mú ŋgə zə a ŋgə́ lás gwɔẃ-
gwɔŵ ŋgə yə Zɛmbî gúmə.́ 16 cA mú zə
kʉl nyúúl Yésus dɨ ́ shí məkuú, kúd mp-
woombʉ́ shí yə Yésus akíba. Nyâŋ nyə
á bə muud á Samaríya. 17Yésus mú cɨ
nə:́ «Ŋgaá nə́ bɛŝh wûm bwə́ ámə yâl? Ká
bɔɔ́ĺ ibuu bʉ́sə ŋgow? 18Ntɔ́ nə́ bwə́ bɛŝh

dɨ,́ kú nə muud mə zə́ yə Zɛmbî gúmə́ njɨ
njôŋ muud ɛǵa á?» 19 dA mú cɨ nə nyə
nə:́ «Tɔẃʉ́g wo kyéyʉg wo mə́ *dʉ́g cʉg
nəcé búgə́ gwô.»
Mbií Mwân mə Múúd mə bá zə yí

(Mat 24.26-27; Mak 13.21-22)
20 *Ofarizyɛŋ̂ bwə́ á jî Yésus nə:́ «Faan

mə́ Zɛmbî í bá ka zə jáyɛ ́ ja?» A mú bɛşa
nə bwo nə:́ «Faan mə́ Zɛmbî í abʉ́lɛ ́ zə
nda gúl yaŋgá-yáŋga sâ búúd bwə́ bá
beny yí. 21 eÍ abʉ́lɛ ́ bə sâ nə́ bwə́ cɨ nə:́
“Gwə́ wə́ jɨ ́ wa ga”, ŋkí nə:́ “Gwə́ wə́ jɨ ́
wáádə́ mí!” Nəcé Faan mə́ Zɛmbî dʉ́sə
na bɨd́ɨ.́»

22 fA mú cɨ nə *ompwíín nə:́ «Mɔɔ́ĺ
mwɔŵ mə́ bá bə, bɨ mə bá gwág yéésh nə́
bɨ mə dʉ́g *Mwân mə Múúd nə ijwûga
byé tɔɔ njɨ jwɔŵ ŋgwúd, njɨ bɨ kú dʉ́g.
23 gBwə́ bá dʉ cɨ nə bɨ ́ nə:́ “Dʉgá nyə
wáádə,́” gúl ja nə:́ “Dʉgá nyə wa.” Bɨ ́ kú
bá dʉ kə, bɨ kú bɛ,̧ 24nəcé, jwɔẃ Mwân
mə Múúd mə bá zə yí, a bá zə nəḿə́ nda
njəs í dʉ yas wú bíga íjumə kə wɔɔ́ś bíga
dɨ ́ nə.́ 25 hNjɨ í bá fwo jɨ nə́ a bâg bul jug,
kala búúd ga í ban nyə.

(Mat 24.37-39)
26 «Mwɔŵ Mwân mə Múúd mə bá zə

má, isâ í bá sɨŷ nəḿə́ nda í á sɨŷ ja
mə *Nówe dɨ ́ nə.́ 27Buud bwə́ á dʉ də,
dʉ ŋgul, bwə́ béya, bɛĺʉshi nəḿə́ bwân
báŋ nə́ ndɛɛ ́ kə wɔɔ́ś jwɔŵ Nówe nyə
a nyíi məma byɔɔ́ĺ dɨ ́ yí. Mpʉŋ í mú
zə byalʉga nə buud nə́ ndɛɛ ́ jaŋgʉlə ísâ
byɛŝh. 28 iNtɔ́ nəḿə́ wə́ í á bə mwɔŵ mə́
Lót dɨ ́ yɛ.́ Buud bwə́ á dʉ də, dʉ ŋgul,
bwə́ dʉ sá míkus, dʉ bɛ̧ məḿpəg, shumə
mínjɔẃ. 29Njɨ jwɔŵ Lót nyə a wú Só-
dom yí, Zɛmbî nyə a sá nə́ kuda nə fum-
byá ágúgwɔ̧̂ í nywɔ̧ǵ nda mpú, zə jaŋgʉlə

z17:10 1Kr 9.16-17 a17:12 Ləv 13.46
b17:14 Ləv 14.2-32; Mat 8.4; Mak 1.44; Luk 5.14 c17:16 10.33
d17:19 Mat 9.22 e17:21 11.2, 20; Mat 12.28 f17:22 21.7-24
g17:23 Mat 24.23-25; Mak 13.21-23 h17:25 9.21-22 i17:28 Mət 19.24-25

búúd bɛŝh. 30Mbií ŋgwúd wɔɔŋg nəḿə́
wə́ í bá bə ja Mwân mə Múúd mə bá
lwóya nyúúl yí.

(Mat 24.17-18; Mak 13.15-16)
31 j«Jwɔŵ dɔɔŋg í bá bə nə,́ muud mə

bá bə kwáminʉ́‡, kú bá shulə nə́ a kə́ ŋwa
sâ. Nyɔɔŋg mə bá bə fambə́ yɛ,́ kú ná
nəḿə́ kwo kə kwáádə.́ 32 kBɨ ɔ təd́ʉ́gá sâ
í á bə nə mudá mə Lót yí. 33 lMuud mə bá
sɔ̧́ nə́ á kaambʉlə nə cʉg jé yɛ,́ a bá jím-
bal gwo. Nyɔɔŋg mə jímbál cʉg jé nəcé
mə yɛ,́ a mə́ yidá kaambʉlə nə gwo.

(Mat 24.40-41)
34 «Mə́ jaaw bɨ ́nə,́ í bá bə búlú jɔɔŋg dɨ ́

nə́ buud óbá bwə́ mbwúg gwoŋʉ́ ŋgwûd,
ŋgwúd mə bá ŋwiny, ŋgwɔĺ lʉ́g. 35Budá
óbá bwə́ ŋgə́ jí isâ kʉ́l ŋgwúd dɨ,́ ŋg-
wúd mə bá ŋwiny, ŋgwɔĺ lʉ́g. 36 [Budûm
óbá bwə́ bá bə fambə,́ ŋgwúd mə bá
ŋwiny, ŋgwɔĺ lʉ́g.]¶» 37 mOmpwíín bwə́
mú jî nyə nə:́ «Cwámba, sâ jɔɔŋg í bá
sɨŷ ŋgow?» A mú bɛşa nə bwo nə:́ «Kʉ́l
mbimbə í bá bə yí, cínɔŋg wə́ ómpal ɔ́ bá
sɛɛŋgya yɛ.́»
Kanda kúsə́ múdá bá sémbye miləśʉ́

18 nYésus nyə á jɨ zə lwágʉlə bwo
nə́ bwə́ dʉ́g jəgʉla ja jɛŝh kú teeg

məńyúul. Gwə́ wə́ nyə á kənd bwo kanda
ga yí. 2Nyə á cɨ nə:́ «Ŋgwɔĺ sémbye
miləśʉ́ nyə á bə wúl ŋgwəĺa dɨ ́ kú fúndə
Zɛmbî, kú bísh tɔɔ muud. 3Wúl kúsə́
múdá í á bə nəḿə́ ŋgwəĺa wɔɔŋg dɨ,̂ í mú
dʉ zə cɨ nə sémbye miləśʉ́ ɛńɛ nə:́ “Ŋg-
wɔĺ múúd ŋgə lúmbʉli nə mə, kyɛmʉg

mə.” 4 Sémbye miləśʉ́ nyə á ka dʉ ban
məlú məlú nə́ nyə alásɛ ́ ləśʉ́ yé wɔɔŋg.
«Njɨ a mú zə cɨ nə:́ “Tɛɛm bə nə́ mə

afúndəýɛ ́ Zɛmbî mə kú nəḿə́ bísh tɔɔ
muud ɨɨ,́ 5 omə zə́ kyɛm kúsə́ múdá ga
nəcé mə mə́ gwág nyə káŋgá. Nyə a bá
bul zə ntágʉlə mə lúu.”» 6Cwámbamú cɨ
nə *ompwíín nə:́ «Bɨ mə́ gwág sâ sémbye
miləśʉ́ á olɨĺɨŋgɨ ̂ ɛńɛ mə́ cɨ yí? 7Ŋkəmʉsa
nə Zɛmbî, ŋkí buud bɛ́ nyə á mə́ fɛɛ́śh wá
bwə́ jɨɨlya nyəd́ɨ ́ nə mwásə́ nə bulú, yé
nyə é sá nə́ bwə́ cáág bwánd? 8Mə́ jaaw
bɨ ́ nə́ nyə é lɛɛl kyɛm bwo nə́ máás. Njɨ,
ja *Mwân mə Múúd mə bá zə yí, ye a bá
ná zə kwey búgə́ shí ga dɨ ́ e?»

Kanda Farizyɛŋ̂ bá ŋwɛnyɛ tóya
9Bɔɔ́ĺ búúd bwə́ dʉ təd́ʉga nə́ bʉ́sə

otʉ́təlí, bwə́ ŋwa bɔɔ́ĺʉ́gá mpyóŋ nə
mpyóŋ. Yésus nyə á ka kənd kanda shú
dáŋʉ́d, nyə nə:́ 10 «Buud obá bwə́ á zə
kə *Luŋ mə́ Zɛmbî nə́ bwə́ kə́ jəgʉla nə
Zɛmbî. Ŋgwɔĺ nyə á bə *Farizyɛŋ̂, ŋg-
wɔĺʉ́gá nyɛ ŋwɛnyɛ tóya. 11 Farizyɛŋ̂ nyə
a tɔŵ tʉ́təlí a mú dʉ jəgʉla nyəḿɛf́wó dɨ ́
nə:́ “Yé Zɛmbî, mə yə́ wo cúncɛśh nəcé
mə cugɛ́ nda bɔɔ́ĺʉ́gá búúd. Bɨ ́ ijúwâl,
bwə́ cɛɛl ólɨĺɨŋgɨ,̂ nə minɔɔmb, tɛɛm
bə nda ŋwɛnyɛ tóya ɛǵa, mə cugɛ́ nda
nyə. 12 pMə́ dʉ ci ídʉ̂w ija íbá ŋkúmba
shwɛńdɛ; mə́ dʉ jəńa *ŋkɔw wûm á sâ
jɛŝh mə́ bíí yí.” 13 qŊwɛnyɛ tóya nywáá
nyə a tɔŵ shwóg-shwóg. A kú nəḿə́ she
bʉ̂n tɔɔ mpwoombʉ́ nə́ a yág ŋgɛɛ joŋ
dɨ;̂ nyə á yida dʉ *bí mbwə̂ bʉd dɨ ́ a
ŋgə́ cɨ nə:́ “Yé Zɛmbî, bwɨɨ́ǵʉ́g mə nə́ ŋk-
woŋʉ́, mə jɨ sɔɔ́l *misəḿ.” 14 rMə́ jaaw

‡17:31 Ja bwə́ á dʉ lwɔ̧́ minjɔẃ yí, bwə́ dʉ mɛ̧ kwáminʉ́ nəḿə́ nda mənyuŋg.
Kwáminʉ́ í á dʉ bə ŋkí lal, buud kə dʉ ŋgə kyey wu gwɔẃ, muud jee nəḿə́ kə
woga wu.
¶17:36 Sá jísə́ cilyá wa mpánzə́ ga dɨ ́ yí, míl mícilyá mí ayág mí cúgɛ́ nə gwo.
j17:31 Mat 24.17-18; Mak 13.15-16 k17:32 Mət 19.26

bɨ ́ nə́ á məzhúgʉ́lâ ɛǵa nyə á kə nyəd́ɨ ́
njɔẃ Zɛmbî mə́ sá nə́ a bəǵ tʉ́təlí nyəd́ɨ ́
míshʉ́d, kú bə ashúshwóógʉ́ nyɛ. Nəcé,
muud mə bʉ̂n nyəḿɛf́wó gwɔẃ yɛ,́ bwə́
bá səl nyə shí; nyɔɔŋg mə səĺ nyəḿɛf́wó
shí yɛ,́ bwə́ bá bʉ̂n nyə gwɔŵ.»

Yésus mə bwádan nə ikʉ́kágə́
(Mat 19.13-15; Mak 10.13-16)

15Bɔɔ́ĺ búúd bwə́ á zə nəḿə́ nə ikʉ́kény
wə́ Yésus nə́ a kúnyág nə byo. *Omp-
wíín, nda bwə́ á dʉ́g ntɔ́ nə,́ bwə́ mú
lás nə bwo. 16Yésus nywáá mú jɔŵ bwo,
nyə nə:́ «Bɨd́ʉ́gá ikʉ́kágə́ í zəǵ məd́ɨ,́ kúgá
kaambʉlə nə bwo, nəcé Faan mə́ Zɛmbî
dʉ́sə sâ á mbií búúd wáŋ. 17 sBʉ́bəĺɛ,́ mə́
jaaw bɨ ́ nə,́ muud yɛŝh nyə amágʉ́ləýɛ ́
Faanmə́ Zɛmbî məməgʉlá mə kʉ́kágə́ yɛ,́
muud wɔɔŋgʉ̂ cúgɛ ́ nə ŋkul nyíi cínɔŋg.»

Cí á bulya məbii
(Mat 19.16-26; Mak 10.17-27)

18 tWúl cî *Oyúdɛn í á jí Yésus nə:́
«Jɔj̧ɔ̧ Yɨɨ́ǵʉli, jáyɛ ́ jɔ̧ sâ mə́ sáág nə́ mə
bííg cʉg á kandʉgə kandʉgə yí?» 19Yé-
sus mú yida cɨ nə nyə nə:́ «Nəcé jɨ ́ wó
jɔẃ mə nə́ jɔj̧ɔ̧ múúd yí? Kú nə muud jɨ ́ jɔ̧
múúd, njɨ Zɛmbî nyəmɛf́wó. 20 uWo mpú
dɨ ́məcɛɛ̧ ̧ məǵa? “Wo kú sá mínɔɔmb, kú
gwú múúd, kú júwo, wo kú yə múúd
mpwɛnɛ á sá nyə́ ampúyɛ́ yí, wo gúmal
sɔɔ́ŋ́gʉ́ woó nə nyɔɔŋgʉ́ woó.”» 21Cî nə
Yésus nə:́ «Mə ŋgə bɛ̧ məcɛɛ̧ ̧ məńɨ mɛŝh,
tɛɛ́d́ wú íkágəd́ zə kumə múús.» 22 vJa
Yésus mə́ gwág ntʉ́nɨ yí a mú cɨ nə nyə
nə:́ «Sâ ŋgwúd í ŋgə ná fúfə wo: kaá
kusha ísâ byɛŝh wó jɨ ́ nə ndɨ ̂ yí, wo kaaw
mímbúmbúwá *mwaanɛ̂ wɔɔŋgʉ̂, wo ka
bá kə bə nə məbii gwɔŵ; ság ntɔ́ wo ka
zə bɛ̧ mə.»

23Cî wɔɔŋg mú shúsʉla nə mpɛşá mə́
Yésus, nəcé nyə á bə nə zhwog məbii.
24Yésus mú dʉ́g §[nə́ a mə́ shúsʉla],
a mú cɨ nə:́ «A kwowʉlálə nə́ buud bɨ ́
nə məbii wá bwə́ nyííg Faan mə́ Zɛmbî
dɨ ́ eé. 25 Í yida nywá bə kúnə-́kúnə nə́
*shamô nyííg luun lʉ́ ndundu dɨ,́ ntɔ̧
nə́ muud á bulya məbii nyííg Faan mə́
Zɛmbî dɨ.̂»

26Buud bwə́ á ŋgə gwágʉlə Yésus wá
bwə́ á ŋgə cɨ nə:́ «Ká zə́ jɨ ́ nə ŋkul *dʉ́g
cʉg yɛ?́» 27 wA mú bɛşa nə bwo nə:́ «Isâ
í ntɔ̧́ múúd ŋkul yí, Zɛmbî nywáá jɨ nə
ŋkul sá byo.» 28Pyɛr̂ mú cɨ nə:́ «Sə́ báá sə́
á mə́ lʉ́gə ísâ byɛŝh, sə́ zə bɛ̧ wo.» 29 xA
mú cɨ nə bwo nə:́ «Bʉ́bəĺɛ,́ mə́ jaaw bɨ ́nə,́
ŋkí muudmə lʉ́gə́ tɔɔ njɔẃ, tɔɔ mudá, tɔɔ
omínyɔŋʉ̂, tɔɔ obyɔl̂, tɔɔ bwân shú Faan
mə́ Zɛmbî, 30nyə é nyiŋgə bii ísâ byɔɔŋg
byɛŝh ŋkí bulya tɛ ́ nyə́ é ŋgə cʉgə wa shí
yí, a bá nəḿə́ cʉgə kandʉgə kandʉgə cʉg
í zág yííd.»

Yésus mə́ jaaw nə́ a bá yə
(Mat 20.17-19; Mak 10.32-34)

31 yYésus nyə á ka ŋwa *ompwíín wûm
nə óbá bɛ,́ a mú cɨ nə bwo nə:́ «Dʉgá, sə́
ŋgəĺə bád kə Yurʉ́səlɛm ɔǵa. Isâ byɛŝh
*búúd ɔ mícúndə́ bwə́ á cilə shú mə́
*Mwân mə Múúd yí í zə́ kə bwəma. 32A
zə́ kə kaanz məb́wə̂ mə́ íkûl ishúsʉ́d, a
bwəma nə cóógʉ́, buud cúg nyə, bwo sɛy
nyə məntənd nyúúlʉ́d. 33Bwə́ é fyámʉsə
nyə milwóŋ, bwə́ gwú nyə. Njɨ, a bá
gwûm jwɔŵ álɛɛ́l.» 34 zBâŋ bwə́ áshígɛ ́
ŋgə mpu gwág nda ləśʉ́ wɔɔŋg í á ŋgə kə
nə.́ Í á bə bwo sâ shwoó, bwə́ kú wám-
bʉlə sâ Yésus nyə á ŋgə cɨ yí.

§18:24 nə́ a mə́ shúsʉla: Míl mícilyá mí ayág mí cugɛ ́ nə iciyá ínɨ.

Yésus mə́ lwag áncím-ncîm
(Mat 20.29-34; Mak 10.46-52)

35 Í á ka zə bə nə,́ ja Yésus nyə á
ŋgə shísh Zheríko yí, ŋgwɔĺ áncím-ncîm
nyə á bə zhɨɨ́ ́ dɨ ́ koogʉ́, a ŋgə́ gwáámb
buud *mwaanɛ.̂ 36Nyə á ka gwág buud
bwə́ ŋgə́ cɔ̧́ áncuncuma, a mú jî nə:́ «Jɨ ́
í ŋgə́ cɔ̧́ yí?» 37Bwə́ mú jaaw nyə nə́
Yésus á Nazarɛt̂ wə́ ŋgə́ cɔ̧́ ɛńɛ. 38 aA
mú kɨm̂ nə:́ «Yésus Mwân mə *Dávid,
bwɨɨ́ǵʉ́g mə nə́ ŋkwoŋʉ́!» 39Buud bwə́
á ŋgə kyey mpwoombʉ́ gwooŋg dɨ ́ wá
bwə́ mú ŋkáánd nə nyə nə́ a jíg kʉ́l-
kʉ̂l. Nyɛ mú yidá mpu bʉ̂n kəĺ gwɔẃ
nə:́ «Mwân mə Dávid, bwɨɨ́ǵʉ́g mə nə́ ŋk-
woŋʉ́.» 40Yésus mú tɔŵ, a mú cɨ nə́ bwə́
zəǵ nə nyə. Ja áncím-ncîm mə́ zə wɔɔ́ś
nyə kúnə-́kúnə yí, Yésus mú jî nyə nə́
41 «Wó jɨɨ nə́ mə sáág wo jɨ?́» Nyə nə Yé-
sus nə:́ «Cwámba, mísh mâm mə́ kwóg
dʉ́gya.» 42 bYésus mú cɨ nə nyə nə:́ «Mísh
mwô mə́ kwóg dʉ́gya. Wo mə́ *dʉ́g cʉg
nəcé búgə́ gwô.» 43Nəḿə́ cé nə cé, mísh
mə́ mú kwo dʉ́gya nyə. A mú ŋgə bɛ̧ Yé-
sus a ŋgə́ yə Zɛmbî gúmə.́ Buud bɛŝh bwə́
á dʉ́g sɔɔ́ĺʉ́gʉ́ wɔɔŋg wá bwə́ mú ŋgə yə
Zɛmbî məshwúmb.

Zashé mə cɛńd mítəd́ʉ́gá

19 Nə́ ndɛɛ ́ Yésus mú nyíi Zheríko,
a mú ŋgə lɨɨ́ńa ŋgwəĺa. 2Ŋgwɔĺ

múúd nyə á bə cínɔŋg nə́ Zashé, a njúl
ŋwɛnyɛ tóya, a mbíd zhwog məbii. 3Nyə
á ŋgə sɔ̧́ nə́ a dʉ́g Yésus; njɨ nyə a shígɛ ́ bə
nə ŋkul mə dʉ́g nyə nəcé buud bwə́ á bə
áncuncuma, Zashé nyɛ njúl ntâg wúlə-

wúlə. 4A mú ju nə kʉ́lə́ kə shwóg kə bád
sikomɔr̂** dɨ ̂ shú nə́ a bâg dʉ́g Yésus ja á
bá cɔ̧́ cínɔŋg shí yí.

5 Ja Yésus nyə á zə wɔɔ́ś kʉ́kʉ́l jɔɔŋg
dɨ ́ yí, nyə a bʉ̂n mísh a mú cɨ nə Za-
shé nə:́ «Zashé, lɛɛlʉg shulə nəcé í jɨɨ nə́
mə jíg wódɨ ́ njɔẃ múús.» 6Zashé mú lɛɛl
shulə, a mú kə ləǵ Yésus nə məshusʉg.
7 cNda búúd bwə́ á dʉ́g ntɔ́ nə,́ bɛŝh bwə́
á ŋgə nyímbʉla nə:́ «A mə́ kə nyíi kə ji
múúd misəḿ dɨ ́ njɔẃ!» 8 dZashé nywáá
mú tɔŵ tʉ́təlí cɨ nə Yésus nə:́ «Cwámba
e, mə zə́ kaaw məb́ii mâm tʉ́tám nə́ cáŋ,
mə yə mimbúmbúwá dúl kɔw. Ŋkí mə
a shí ntâg mánda múúd nə sá jé mə ny-
iŋg nyə gwo ija inɔ̧.̂» 9 eYésus músə cɨ nə:́
«Zɛmbî mə́ cʉg búúd ɔ́ njɔẃ ga múús,
nəcé a jɨ nəḿə́ múúd á bag mə *Abʉra-
ham. 10 fNəcé *Mwân mə Múúd nyə á
zə sɔ̧́ bɔɔŋg bwə́ á jímb wá, zə cʉgʉshi
bwo.»

Kanda mísaŋ wûm
11 gBuud bwə́ mú gwág ləśʉ́ Yésus nyə

á lás yí. Yésus mú kə nə ləśʉ́ shwóg kənd
bwo kanda nəcé bwə́ á ŋgə təd́ʉga nə,́
nda a mú kúnə-́kúnə nə Yurʉ́səlɛm nə́
Faan mə́ Zɛmbî í zə nyîn. 12 hNtɔ́ Yésus
mú cɨ nə:́ «Ŋgwɔĺ múúd nyə a byɛl̂ njɔẃ
mícî dɨ.̂ Nyə á ka zə bə nə́ a kə́ nyúl shí
a shwóg-shwógʉ́d bwə́ kə́ təĺ nyə Njwú-
buud nə́ ndɛɛ ́ a mú nyiŋgə. 13 Ja á mə́ bə
nə́ a zə́ tɨ ́ yí, a mú jɔŵ osɔɔ́l ɔ məśáal
bɛ ́ wûm, zə yə bwo *mwaanɛ,̂ muud
yɛŝh sáŋ mína†† ŋgwúd; nyə nə bwo nə:́
“Ŋgəgá nə sá omákíd nə mwaanɛ̂ ɛńɛ té
mə é bə njɔɔnd dɨ ́ yí.” 14 iNjɨ, nda búúd

**19:4 sikomɔr̂: Jísə dúl váál lɨɨ́ ́ í á dʉ bul bə mbwaanzʉlə shí á Yudéa (1Oj 10.27;
1Ib 27.28; 2Ib 1.15; 9.27), tɔɔ shíshíŋ á Zhurdɛ̧̂ dɨ ̂ (Luk 19.4); bwə́ á dʉ nəḿə́ sá
məbɔɔ́ḿbú nə ndɨ.̂ Buud ɔ Igîpten bwə́ á dʉ bɛ̧ lɨɨ́ ́ jɔɔŋg (Sôm 78.47).
††19:13 Saŋ mína ŋgwúd í á dʉ bə odanarî təd.
a18:38 Mat 20.30-31 b18:42 Mat 9.22 c19:7 Mat 9.10 d19:8 MmN 21.36;
Eze 33.14-16 e19:9 13.16; Mis 16.31 f19:10 Eze 34.16; Mat 9.13; Mak 2.17;
Luk 5.32; 1Tm 1.15 g19:11 11.2; Mis 1.6
h19:12 Mak 13.34; Mis 1.11; 2.33-36 i19:14 Mis 4.17; 5.28; 13.44-46; 28.25-28

ɔ́ lɔɔm yé bwə́ á dʉ mpii nyə nə,́ bwə́ á
kənd buud nyəd́ɨ ́ mpʉ́sə kə jaaw nə:́ “Sə́
acɛɛ́ĺɛ ́ nə muud ɛńɛ jwúg nə sə.́”

15 «Ja bwə́ á shîn təĺ nyə njwú-buud yí,
nyə á ka nyiŋgə. A mú zə wɔɔ́ś, a mú jɔŵ
ósɔɔ́l ɔ́ məśáal bɛ ́ nyə á kaaw mwaanɛ̂
wá nə́ bwə́ zəǵ lwágʉlə nyə nda mákîd
máŋ mə́ á kyey nə.́ 16Ashúshwóógʉ́ mú
zə wɔɔ́ś, nyə nə:́ “Mása, saŋ wô í á mə́
sá nə́ mə bííg misaŋ wûm.” 17 jNjwú-
buud mú cɨ nə nyə nə:́ “Ʉhʉ́ʉŋ, wo jɨ
jɔj̧ɔ̧ sɔɔ́l məsáal. Wo mə́ bə mə abúgʉ́lág
nə sʉ́sʉ́sá ácíg-cíg. Mə mə́ yə wo ijwûga
nə́ wo jwúg nə miŋgwəĺa wûm.” 18 Sɔɔ́l
məsáal ábɛɛ ̂ mú nəḿə́ zə, nyə nə:́ “Mása,
saŋ wô í á mə́ sá nə́ mə bííg misaŋ
mitɔɔ́n.” 19Njwú-buud mú nəḿə́ cɨ nə
nyə nə:́ “Mə mə́ yə nəḿə́ wo ijwûga nə́
wo jwúg nə miŋgwəĺa mitɔɔ́n.”

20 «Ŋgwɔĺ mú nəḿə́ zə, nyə nə:́ “Mása,
saŋ wô wə́ ga. Mə a fʉ́lə wo nábʉ́kən dɨ ́
nə́ ndɛɛ ́ mə baagʉlə. 21Mə á ŋgə fúndə
wo nəcé wo jɨ muud ŋkʉ́d; wó dʉ ŋwa sâ
jɨ ́ nə́ wo dɨ ́wo á bwɨɨ́ǵ yí, wo dʉ saag isâ
bísə́ nə́ wo dɨ ́ wo á bɛ̧ yí.” 22Njwú-buud
mú cɨ nə nyâŋ nə:́ “Mə zə́ sámb wo ləśʉ́
wô na wódɨ ́ íciyád. Wo jɨ bɔẃ-bɔŵ sɔɔ́l
məsáal. Wo á ŋgə mpu nə́ mə jɨ muud
ŋkʉ́d, mə́ dʉ ŋwa ísâ bísə́ nə́ mə dɨ ́ mə a
bwɨɨ́ǵ yí, mə dʉ saag ísâ bí nə́ mə dɨ ́ mə
á bɛ̧ yí. 23Ká nəcé jɨ wó áshígɛ ́ kə wá mə
mwaanɛ̂ waamə́ bâŋ dɨ,́ nə́ ja mə́ wɔɔ́ś
yí, mə zə ŋwa nyə nə məbədî gwɔŵ yí?”
24A mú cɨ nə buud bwə́ á bə cínɔŋg wá
nə:́ “Dɛɛ́ǵʉ́gá nyə saŋ nɨ bɨ yəǵ nyɔɔŋg jɨ ́
nə misaŋ wûm yɛ.́” 25Bwə́ mú cɨ nə nyə
nə:́ “Cwámba, á bwey fwo bə nə misaŋ
wûm.” 26 kMəmpú jaaw bɨ ́nə́ muud jɨ ́nə
baalɛ ́ yɛ,́ Zɛmbî mə bá kwádʉlə nyə. Njɨ
nyɔɔŋg cúgɛ́ nə ndɨ ́yɛ,́ Zɛmbî mə bá mɛɛl
yîl nyə bʉ́baalɛ ̂ á jɨ ́ nə ndɨ ́ yí. 27 “Nə́ ndɛɛ ́
mizhízhíŋ myâm mí á ban nə́ mə kú jwú
nə bwo wá, zəgá nə bwo wa, zə cígə bwo

məcʉ́ŋ mə ŋgə́ dʉ́g.”» 28 Ja Yésus nyə á
shîn lás ntʉ́nɨ yí nyə a tɔŵ shwóg ŋwa
zhɨɨ́ ́ kəĺə Yurʉ́səlɛm.

Yésus mə zə́ nyíi Yurʉ́səlɛm
(Mat 21.1-9; Mak

11.1-10; Yuá 12.12-19)
29 Í á ka zə bə, Yésus nyə á ŋgə shísh

kúnə-́kúnə nə Betʉfazhe nə Betanî, a
mú kə wɔɔ́ś ŋgɛɛ ́ mbʉ́ŋ bwə́ dʉ́ jɔŵ nə́
*Mbʉ́ŋ wəólivyê yí. A mú lwâm *ómp-
wíín óbá. 30Nyə nə bwo nə:́ «Kəgá na
dəńd á shwóg nɨɨd́. Í é bə, bɨ ́ ká nəḿə́
jé bɨ kwey cwɔ̧ jakáás cɛɛ̧ļá, í njúl nə́ tɔɔ
muud nyə a bwɛĺɛ ́ kəwa gwod. Bɨ ́ ɔ́ ciny
gwo, zə mə nə ndɨ.̂ 31Ŋkí muud mə jí
bɨ ́ nə́ nəcé jɨ ́ bɨ ́ ŋgə́ ciny gwo yí, bɨ ́ bɛşa
nə nyə nə:́ “Cwámba wə́ ŋgə́ jɨɨ gwo.”»
32Buud nyə á lwâm wá bwə́ mú kə, kə
nəḿə́ kwey ísâ nda nyə á cɨ nə.́ 33 Ja bwə́
mə́ ciny cwɔ̧ jakáás yí, wəaməd́ɨ ́ bɛ ́ bwə́
mú cɨ nə bwo nə:́ «Bɨ mə́ ciny gwo nəcé
jɨ?» 34Bwə́ nə:́ «Cwámbawə́ ŋgə́ jɨɨ gwo».
35Bwə́ mú zə Yésus nə cwɔ̧ jakáás jɔɔŋg,
bwə́ ŋgə yîl mikáándə́ myáŋ ŋgə jɛɛl
gwo kwoŋʉd, bwə́ mú jil Yésus gwɔŵ.
36 lYésus mú ŋgə kə jakáás dɨ,́ buud bwə́
ŋgə́ taalə mikáándə́ myáŋ zhɨɨ́d́.

37 Ja nyə á ŋgə shísh kúnə-́kúnə nə
Mbʉ́ŋ wəólivyê yí, ompwíín bɛŝh bwə́
á bə áncuncuma wá bwə́ mú bə nə
məshusʉg, bwə́ mú ŋgə yə Zɛmbî məsh-
wúmb gwɔẃ-gwɔŵ nəcé məma mis-
ɔɔ́ĺʉ́gʉ́ mí ŋkûl bwə́ á dʉ́g myá. 38 mBwə́
mú ŋgə cɨ nə:́
Gúmə́ í bəǵ nə Njwú-buud ŋgə́ zə jínə́ mə́

Cwámba dɨ ́ yɛ.́
Joŋ í bəǵ nə́ shɛɛ,
gúmə́ joŋ lʉ gwɔẃ dɨ ́ cwû.

39Bɔɔ́ĺʉ́gá *Ofarizyɛŋ̂ bwə́ á bə na
məŋ́kúmbə mə búúd dɨ ́ wá bwə́ mú cɨ
nə Yésus nə:́ «Yɨɨ́ǵʉli, wo alásɛ ́ nə omp-
wíín bwô nə́ bwə́ yɔẃʉg kɨḿʉ́lə?» 40 nA

j19:17 12.42-44; 16.10 k19:26 Mat 25.29 l19:36 2Oj 9.13
m19:38 Sôm 118.26; Luk 2.14 n19:40 Aba 2.11

mú bɛşa nə bwo nə:́ «Mə́ jaaw bɨ ́ nə́ ŋkí
bwə́ ji kʉ́l-kʉ̂l, məkwóógʉ́ kɨm̂.»
Yésus mə gwág cɛy Yurʉ́səlɛm lámʉ́d

41 oYésus nyə á ŋgə shísh ŋgwəĺa nə́
ndɛɛ ́ ja nyə á dʉ́g wə yí, nyə á jɨɨ yə́ nə
gwágʉ́lə wə cɛy lámʉ́d. 42 pA mú cɨ nə:́
«Eéé! Jwɔŵ gaád wo mbəm̂ mpu nda wó
jəĺá nə sɔ̧́ nə́ wo jííg nə́ shɛɛ nə!́ Ká jísə
wo shwɨɨlyá, mísh mwô kú dʉ́g. 43Nəcé
mɔɔ́ĺ mwɔŵ mə́ bá bə wo nə́ mizhízhíŋ
myô mí bá laá wo nə mimyəǵə,́ mí lyɛ̧
wo nə dɔɔmb, shúsə wo ikɔɔ́ḿb byɛŝh.
44 qBwə́ bá caam wo nə bwân bwô, lʉ́gə
wo shí nə shí kú nə tɔɔ kwóógʉ́ í mbəd́
dúlʉ́gáád. Í bá bə wo ntɔ́ nəcé wo a
shígɛ ́ mpu fwála Zɛmbî nyə á zə nə́ a zə́
cʉgʉshi wo yí.»

Yésus mə wɨɨ́ŋ́g búúd ɔ́
míkus Mpáánzə́ Zɛmbî

(Mat 21.10-16; Mak 11.11,
15-18; Yuá 2.13-17)

45Nə́ ndɛɛ,́ Yésus mú kə nyíi *Luŋ mə́
Zɛmbî, a mú kə wɨɨ́ŋ́g búúd bwə́ á ŋgə
sá mikus cínɔŋg wá, 46 rnyə nə bwo nə:́
«Jísə cilyá Kálaad Zɛmbî dɨ ́ nə:́ “Njɔẃ
wâm í bá bə njɔẃ məj́əgʉla.” Bɨ bâŋ mə́
yida sá nə́ í bəǵ daagɛ lʉ́ íjúwâl!»

47 sNyə á ka dʉ yə buud minjɨɨ́ǵʉ́lá
Luŋ mə́ Zɛmbî jwɔŵ dɛŝh. Nə́ ndɛɛ,́
nə Milúlúú myâ ofada, nə *Oyɨɨ́ǵʉli ɔ́
məćɛɛ̧,̧ nə mícî mí kúl búúd mí mú ŋgə
sɔ̧́ nə́ mí gwú nyə. 48 tNjɨ bwə́ áshígɛ ́mpu
nda bwə́ sáág nə,́ nəcé məŋkúmbə mə
búúd mɛŝh mə́ á dʉ gwágʉlə nyə nə lâm
wɛŝh.

Ŋkul ijwûga mə Yésus í ŋgə zhu ŋgow
(Mat 21.23-27; Mak 11.27-33)

20 Í á bə dúl jwɔẃʉ́d nə,́ Yésus
ŋgə́ yə buud minjɨɨ́ǵʉ́lá *Luŋ mə́

Zɛmbî, a ŋgə́ jaaw Jɔj̧ɔ̧ Kɛɛ́l, seegya
nə́ milúlúú myâ ofada, nə *Oyɨɨ́ǵʉli ɔ́
məćɛɛ̧,̧ nə ocúmbá buud bwə́ mə́ wɔɔ́ś.
2Bwə́ mú jí nyə nə:́ «Jaawʉg sə.̂ Nyáyɛ́
ŋkul wó ŋgə́ sá ísâ ínɨ nə ndɨ ́ yí? Zə́ nyə
ámə yə wo ŋkul nyɔɔŋgʉ̂?» 3A mú bɛşa
nə bwo nə:́ «Mə zə́ nəḿə́ fwo jí bɨ ́ njígá.
4Nduwán Yuánɛs nyə á ŋgə duu buud yí,
í á bə nə nyáyɛ́ ŋkûl? Ye ŋkul á gwɔẃ
wə́ Zɛmbî, ye ŋkul á buud?» 5Bwə́ mú
təd́ʉga nə:́ «Ŋkí sə́ mə́ cɨ nə:́ “gwɔẃ”, nyə
e jí sə́ nə:́ “Ká nəcé jɨ ́ bɨ ́ a shígɛ ́ *búgʉla
nyə yí?” 6 uSə́ mə́ ká mɛɛl cɨ nə́ í á bə ŋkul
á buud ɨɨ,́ kúl búúd jɛŝh gwú sə́ nə mək-
wóógʉ́, nəcé bɛŝh bwə́ ŋgə magʉlə nə́
Yuánɛs nyə á bə *muud micúndə.́» 7Bwə́
mú bɛşa nə́ bwə́ ampúyɛ́ kʉ́l í á ŋgə wú
yí. 8Yésus mú cɨ nə bwo nə:́ «Mə ajááwɛ́
nəḿə́ bɨ ́ ŋkul mə́ ŋgə́ sá misɔɔ́ĺʉ́gʉ́ míga
nə ndɨ ́ yí.»

Kanda ósɔɔ́l ɔ məśáal ɔ́ abʉ́bɔŵ
(Mat 21.33-46; Mak 12.1-12)

9 vYésus nyə á ka kənd buud kanda
ga nə,́ «Ŋgwɔĺ múúd nyə a sá fam-
bə́ *vînyə a mú yə búúd fambə́ jɔɔŋg
məćéd. A músə kə njɔɔnd dɨ ́ nə́ nyə é já
fwámɛ́ fwála. 10 wFwála lʉ́ məḿwáágʉlə
dɨ,́ nyə á kənd ŋgwɔĺ sɔɔ́l məsáal yé
nə́ a kəǵ ŋwa nyə dɛ́ kɔw lʉ mpúmə́
búúd bwə́ á lʉ́g nə fambə́ wá dɨ.́ Njɨ
buud bɔɔŋgʉ́ bwə́ mú kə daŋgʉlə cú sɔɔ́l
məsáal nə́ ndɛɛ ́ nyiŋg nyə məbwə̂ məb-
wə.̂ 11Muud fambə́ mú ŋwa cígʉ́lá nə́ á
nyiŋgə nəḿə́ kənd ŋgwɔĺ sɔɔ́l məsáal yé.
Bwə́ mú nəḿə́ kə daŋgʉlə cú nyâŋ, sɛɛ́ḿ-

o19:41 21.20-24 p19:42 Mbá 32.29; Luk 2.14
q19:44 1.68; 21.6; Mat 24.2; Mak 13.2 r19:46 Iza 56.7; Zhe 7.11
s19:47 21.37; 22.53; Mat 26.55; Mak 14.49; Yuá 18.20 t19:48 20.19; 22.2
u20:6 Mat 14.5 v20:9 Iza 5.1-2 w20:10 2Ib 36.15-16

bʉli nyə nə məlwíy nə́ ndɛɛ ́ nyiŋg nyə
məbwə̂ məbwə.̂ 12Muud fambə́ nə́ á ny-
iŋgə nəḿə́ kənd sɔɔ́l məsáal álɛɛ́l. Bwə́
mú kə wá nyâŋ məfəŋ́ nə́ ndɛɛ ́ bwə́ wɨɨ́ŋ́g
nyə.

13 x«Muud fambə́ mú ka zə cɨ nə:́ “Mə
sáág nə́ e? Mə zə́ kənd mwân waam
mə́ búl cɛɛl yɛ,́ ka bwə́ é gwɔ̧ɔ́ ̧ nyə.”
14Ká, buud bwə́ á lʉ́g nə fambə́ wá,
dʉ́gʉ́lə bwə́ á dʉ́g *Mwân məMúúd fam-
bə́ mə́ wɔɔ́ś yí, bwə́ á nyímbʉla bwəḿɛ ́
nə bwəḿɛ ́ nə:́ “Muud mə bá lʉ́g nə lʉ́gí
wə́ ɛńɛ. Shé gwúgá nyə shé bâg lʉ́g nə
lʉ́gí.” 15Bwə́ mú julə wú nə nyə fambə,́
kə gwú nyə ncâ.» Yésus mú jí bwo nə:́
«Muud fambə́ mə́ bá sá búúd ɔńɨ ntʉdɛl?
16 yŊgaá nə́ a bá zə gwú bwo nə́ ndɛɛ ́ a
ŋwa fambə́ yə búúd oshús?»
Ja búúd bwə́ á gwág á mə́ cɨ ntɔ́ yí,

bwə́ á lás nə:́ «Mbɔ!̂ Í cúgɛ ́ nə ŋkul bə
ntɔ!́» 17 zYésus mú dʉ́g bwo nə́ figə-́figə,́
a mú jí bwo nə:́ «Micilyá míga mí kə́ nə́
jɨ?
Kwóógʉ́ ólwɔ̧ýe bwə́ á myaas yí,
dwó wə́ í mə́ bə kwóógʉ́ lʉ́ lʉ́mʉga‡‡.
18 aMuud mə bá bʉ́l kwóógʉ́ dɔɔŋg dɨ ́
yɛ ́ mə bá kweshʉli búg; nyɔɔŋg kwóógʉ́
dɔɔŋg í bá káda yɛ́ mə bá cugʉli.»
19 bOyɨɨ́ǵʉli ɔ́ məćɛɛ̧ ̧ bəńɔŋ̂ milúlúú myâ
ofada bwə́ á mpu nə́ ləśʉ́ wáŋ wə́ Yésus
nyə á ŋgə lás kaanəd́ nɨ. Bwə́ mú tɛɛ́d́
ŋgəĺə sɔ̧́ məzhɨɨ ́ nə́ bwə́ bii nyə nəḿə́
wəla dɔɔŋgʉ́d. Njɨ bwə́ á ka ŋgə fúndə
məŋkúmbə mə búúd.

Otɔẃe ɔ shwóg ɔ́ Oyúdɛn
bwə́ bwéél Yésus

(Mat 22.5-22; Mak 12.3-17)
20 cNə́ ndɛɛ ́ bwə́ mú ŋgə baagʉsə Yé-

sus. Bwə́ kə kənd búúd nə́ bwə́ kəǵ nda
buud wâ tʉ́təlî. Bwə́ ká dʉ bwéél nə́ ka
bwə́ é gwág gúl ciyá í ajəĺáyɛ ́ yí, bwə́
kusha nə nyə, a bə məńyámá mə́ ŋg-
wəḿʉna dɨ,́ nyəd́ɨ ́ mpəl̂ dɨ.̂ 21Buud bwə́
mú zə jí Yésus nə:́ «Yɨɨ́ǵʉli! Sə́ ŋgə mpu
nə́ ləśʉ́ wô nə njɨɨ́ǵʉ́lá wô bísə tʉ́təlî. Wó
dʉ nəḿə́ dʉ́g búúd njɨ nda njɨɨ́ǵʉ́lá wô wɨ ́
nə.́ Wo ŋgə jɨɨ́ǵʉli sə́ cʉg á Zɛmbî bʉ́bəĺɛ.́
22Ntɔ,́ jaawʉg sə.̂ Ye məcɛɛ̧ ̧ məśhé mə́
ŋgə magʉlə nə́ sə́ jəńág tóya mə *Káázɛl,
ye mə́ aŋgɛ ̂ nə magʉlə?»

23Ká, Yésus nyə á bwey mpu məkəŋ́
máŋ, a mú cɨ nə bwo nə:́ 24 «Lwógá ná
mə saŋ *danarî¶¶. Zə́ jɨ ́ nə vʉgʉli mp-
woombʉ́ nə jínə́ bwə́ á lúlə wa ga?» Bwə́
nə:́ «Jísə Káázɛl.» 25 dNyə ntâg nə bwo
nə:́ «Ntɔ,́ yəǵá Káázɛl isâ í Káázɛl, bɨ ́ yə
Zɛmbî isâ í Zɛmbî.» 26Bwə́ mú kú nə sá
bwə́ júmʉg Yésus mísh mə́ búúd dɨ ́ yí;
bwə́ mú bul káam mpɛşá nɨ, bwə́ shwal
fad mímpu.

Osadwisyɛŋ̂ bwə́ bwéél Yésus
(Mat 22.23-33; Mak 12.18-27)

27 eGúl bʉ́baalɛ ̂ *Osadwisyɛŋ̂, buud
bwə́ dʉ cɨ nə́ mimbimbə mí ábʉ́lɛ gwûm
məśhwoŋ dɨ ́wá, í á ka zə wə́ Yésus, zə jí
nyə nə:́ 28 f«Yɨɨ́ǵʉli, Moyîz nyə á yə sə́ cɛɛ̧ ̧
nə:́ “Ŋkí muud mə yə́ kundú, mínyɔŋʉ̂
yé mə́ jəlá nə shúgʉla nə kúsə́ yé, a byág
nyɔɔŋg mə́ yə yɛ ́ mpwoŋ buud.” 29Bɔɔ́ĺ
ómínyɔŋʉ̂ bwə́ á byɛl̂ wa zaŋgbá budûm

‡‡20:17 kwóógʉ́ lʉ́ lʉ́mʉga: Í á dʉ bə kwóógʉ́ bwə́ á dʉ tɛɛ́d́ jil məńdəlúd yí, dwó
wə́ bwə́ á dʉ bɛ̧ ja bwə́ lʉ́m mənyuŋg mə njɔẃ yí.
¶¶20:24 danarî: Í á bə mwaanɛ̂ á Rom bwə́ á dʉ jəńa tóya nə ndɨ ̂ yí (wo je dʉ́g Mat
22.18-9).
x20:13 3.22 y20:16 21.20-24 z20:17 Sôm 118.22 a20:18 1Pr 2.8
b20:19 19.48 c20:20 11.53-54 d20:25 Rom 13.7
e20:27 Mis 4.1-2; 23.6-8 f20:28 Mbá 25.5-6; Mət 38.8

nə budûm. Acúmbá mú bâ múdá, a mú
yə kú nə mwân. 30Nyɔɔŋg nyə á bɛ̧ nə
nyə yɛ ́ mú ŋwa múdá, 31 álɛɛ́l ŋwa nəḿə́
nyə, nə́ ndɛɛ ́ bɛŝh zaŋgbá bwə́ á ŋwa
mudá wɔɔŋgʉ̂, bwə́ ŋgə́ yə kú byá mwân.
32Zhúgʉ́lá zhúgʉ́lâ, mudá mú nəḿə́ yə.
33 Ja búúd bwə́ bá gwûm yí, nyáyɛ ́ mə
bá ka ŋwa mudá? Ŋgaá nə́ bɛŝh bwə́ á
shí bə ógwúm bɛ?́»

34Yésus mú bɛşa nə bwo nə:́ «Buud
wâ cʉg ga bwə́ ŋgə bə, budûm bâ búdá,
budá kə məbáád. 35Njɨ, bɔɔŋg bwə́ bá
nyîn nə́ bwə́ jəlá nə gwûm bwə́ cʉgə cʉg
í zág wá, bwə́ ábʉ́lɛ dʉ sá məb́â: budúm
nda ná bâ búdá, budá nda ná kə məb́áád.
36 gBwə́ ábʉ́lɛ ná nəḿə́ bə nə ŋkul yə,
nəcé bwə́ bá bə nda *wəéŋgəles. Bwə́ bá
bə bwân ɔ́ Zɛmbî nəcé í bá bə bwə́ mə́
wú shwɨy dɨ ́ kə cʉgʉd. 37 hKɔɔ́ḿb á mim-
bimbə bálə gwûm məśhwoŋ dɨ,́ Moyîz
nyə a lwágʉlə ntɔ́ ja nyə á kwey ŋgwiilɛ
ŋkaŋ dɨ ́ yí; nyə á jɔŵ Cwámba nə́ Zɛmbî
mə́ *Abʉraham, Zɛmbî mə́ *Izaag, Zɛmbî
mə́ *Yákwab. 38Ntɔ́ jɨ nə́ Zɛmbî cugɛ ́
Zɛmbî mimbimbə, a jɨ yidá bə Zɛmbî á
buud bwə́ ŋgə́ cʉgə wá. Ntɔ́ jɨ shú dɛd́
nə́ bɛŝh bwə́ ŋgə cʉgə.»

39 iBɔɔ́ĺʉ́gá *Oyɨɨ́ǵʉli ɔ́ məćɛɛ̧ ̧ bwə́ mú
lás cɨ nə:́ «Yɨɨ́ǵʉli, wo mə́ mpu lás.»
40 jBwə́ áshígɛ ́ ná nyiŋgə bwɛlɛ jí Yésus
tɔɔ njígá ŋgwúd nə ŋgwúd.

Ye Mesî jɨ mwân mə Dávid
(Mat 22.41-46; Mak 12.35-37)

41 kA mú cɨ nə bwo nə:́ «Ntʉdɛlɛ ́ búúd
bwə́ mpú dʉ cɨ nə́ *Krîst jɨ mwân mə
Dávid yɛ?́ 42 lŊgaá Dávid nyə á cɨ nyəd́ɨ ́
kálaad Osôm dɨ ́ nə:́
Cwámba§§ nyə á cɨ nə Cwámba wâm nə:́
“Jig shí wa məd́ɨ ́ mbwə̂ məncwûm,

43 kə wɔɔ́ś ja mə é culʉshi mízhízhíŋ
myô,

wo nyaál myo nə məkuú yí!”
44Ŋkí Dávid mə́ bwey jɔŵ *Krîst nə́
Cwámba, nyə é ka bə Dávid mwân na
ntʉdɛlɛ?»

45Yésus mú cɨ nə *ompwíín bɛ ́ buud
bɛŝh bwə́ ŋgə́ gwág nə:́ 46 m«Bɨ ɔ káálʉ́gə́
nə Oyɨɨ́ǵʉli ɔ́ məćɛɛ̧ ̧ bwə́ cɛɛ́ĺ dʉ mɛɛ̧ļa nə
ŋwɔɔ̧ļa ŋwɔɔ̧ļa íjud wá, bwə́ cɛɛ́ĺ nəḿə́
nə́ buud bwə́ dʉ́g bəd́a bwo məbəd́á mə́
gúmə́ məŋ́kúmbə mə búúd dɨ ̂ wá, bwə́
nəḿə́ wə́ bwə́ cɛɛ́ĺ dʉ́lə kə ji njɨ íjiya
yâ shwóg ja bʉ́sə́ *məḿpáánzə́ mə́ mín-
jɨɨ́ǵʉ́lá mə́ *Oyúdɛn dɨ ́ yí, nə dʉ́lə dʉ ji
njɨ lúú tʉ́wʉli dɨ ́ ja bwə́ dʉ́ kə ídína dɨ ́ yí.
47Bwə́ dʉ dɛɛ́ǵ míkúsə́ mí búdá isâ byáŋ
byɛŝh ka dʉ sá igwaa-gwaa í məj́əgʉla nə́
bwə́ dʉ́gʉ́g nə́ bʉ́sə ijɔɔ̧̧́ i búúd. Intʉ́gʉ́lí
byáŋ í bá bə ŋkí jág bul nyaan.»

Yána mə kúsə́ múdá
(Mak 12.41-44)

21 nYésus nyə a bʉ̂n mísh a mú dʉ́g
ofwó búúd bwə́ ŋgə́ wá məyəńa

máŋ jaadə́ məýəńa mâ *Mpáánzə́ Zɛmbî
dɨ.̂ 2A mú nəḿə́ dʉ́g wúl mbúmbúwá
kúsə́ múdá ŋgə́ wá isʉsáŋ íbá. 3Yésus mú
cɨ nə:́ «Bʉ́bəĺɛ,́ mə́ jaaw bɨ ́ nə,́ mbúm-
búwá kúsə́ múdá nɨ mə́ wá məýəńa cɔ̧́
búúd bɛŝh. 4 oNəcé buud ɔńɨ bwə́ ámə
ŋgə wá ɔńɨ, bwə́ ámə ŋgə ŋwa məḿpugə
mâ byɔɔg dáŋʉ́d. Ká nyɛ, a njúl mbúm-
búwá, nyə ámə wá bímbí dɛŝh í ámə bə
nə́ nyə é ŋgə cʉgə nə ndɨ ́ yí.»

Luŋ mə́ Zɛmbî í bá cɨɨm
(Mat 24.1-3; Mak 13.1-3)

5Bɔɔ́ĺ búúd bwə́ á ŋgə faag *Luŋ mə́
Zɛmbî bwə́ ŋgə́ cɨ nə́ məlwɔ̧ǵa mâ cínɔŋg
məśə nə jɔj̧ɔ̧ məḱwóógʉ́, jɔj̧ɔ̧ ísâ búúd

§§20:42 Cwámba: Wa, ja ashúshwóógʉ́ jísə “Yawé”, mbii í ŋgə́ wu Sôm 110.1 dɨ ́ yí.
g20:36 1Yn 3.1-2 h20:37MmN 3.2, 6 i20:39Mak 12.32 j20:40Mat 22.46;
Mak 12.34 k20:41 Mat 20.30-31 l20:42 Sôm 110.1; Mis 2.33-35
m20:46 11.43; 14.7 n21:1 2Oj 12.10 o21:4 2Kr 8.12

bwə́ á ŋgə yə Zɛmbî yí í ŋgə́ kwádʉlə
ijɔɔ̧.̧ Nda bwə́ á ŋgə faag ntɔ́ nə,́ Yésus
mú cɨ nə:́ 6 p«Sâ bɨ ́ ŋgə́ dʉ́g ŋkí nywa nɨ
í bá cɨɨm jɛŝh, dúl kwóógʉ́ í ábʉ́lɛ ́ lʉ́g na
í mbəd́ dúl gwɔŵ.» 7 qBwə́ mú ka jí nyə
nə:́ «Yɨɨ́ǵʉli, jâŋ sâ í bá bə jáyɛ ́ ja? Jɨ ́ í bá
ka lwágʉlə sə́ nə́ í wál zə sɨŷ?»

Yésus mə́ jaaw nda
məćɛy mə́ bá tɛɛ́d́ nə́

(Mat 24.4-8; Mak 13.5-8)
8Yésus mú cɨ nə bwo nə:́ «Bɨ ɔ́ bɛy

nə́ buud bwə́ bâg zə kənd bɨ ́ jugʉ́. Nəcé
buud ŋkí bulya bwə́ bá dʉ zə nə jínə́
dâm zə cɨ nə:́ “Mə wə́ *Krîst,” bwə́ nə:́
“Wəla í mə́ wɔɔ́ś.” Bɨ ́ kú bá dʉ bɛ̧ bwo.
9 Ja bɨ ́ mə́ bá dʉ gwág miláŋ mí mɔɔ́mb
yí, bɨ kú bá dʉ gwág wagʉwo. Bɨ ́ tɛɛm
gwág nə́ buud bwə́ mú ŋgə sá miŋgáádə́
nə ijwû, bɨ ́ kú bá gwág wagʉwo. Nəcé í
bá jɨɨ nə́ isâ byɔɔŋg í ŋgəǵ nə tɛɛ́d́ fwo
sɨŷ; njɨ, í ábʉ́lɛ ́ lɛɛl bə məśhíné mə́ shí.»
10 rA mú nyiŋgə cɨ nə bwo nə:́ «Gúl lwoŋ
í bá lúmbʉli nə gúl, dúl faan lúmbʉli nə
dúl, 11 shí í bá dʉ jág ntaŋʉsa, zha á ifií
mpu nə okwaag-jumə ɔ́ məb́was í bá dʉ
bə íkʉ́l ikʉ̂l, isâ í áwuwagʉwə̂ nə məma
ísâ í ntɔ̧́ búúd fʉg yí í bá dʉ zhu gwɔŵ
joŋ dɨ.̂»

Zɛmbî mə bá kwíínd
(Mat 10.17-22; 24.9-14; Mak 13.9-13)
12 s«Njɨ, shúshwóógʉ́ nə́ isâ ínɨ byɛŝh

í bəǵ, bwə́ bá dʉ bii bɨ,̂ dʉ lwágʉlə bɨ ̂
cúwʉ́lí, bwə́ bá dʉ kusha nə bɨ ̂ məb́wə́
mə́ wəáməd́ɨ ́ wâ *məmpáánzə́ mə́ mín-
jɨɨ́ǵʉ́lá mə́ *Oyúdɛn, bwə́ wá bɨ ́ mímb-
wugʉd. Bɨ mə bá dʉ kaad mísh mə́ ójwû
ɔ́ lɔɔm nə buud ɔ́ anʉ́nɨ ̂ dɨ ́ nəcé jínə́ dâm.

13Njɨ sɔɔ́ĺʉ́gʉ́ wɔɔŋg wɛŝh í bá bə shú
nə́ bɨ kəǵ bwaagʉlə sâ bɨ ́ mə́ mpú shú
dâm yí. 14 tBweyʉgá wá mílúúd nə́ bɨ
ajəĺáyɛ ́ nə bá dʉ kwəmʉsa mbii bɨ ́ mə́
bá dʉ shwɔ̧ məńyúúl yí. 15Məmɛf́wó mə
bá dʉ yə bɨ ́ iciyá í ləśʉ́ nə fʉg mbií í bá
dʉ bə nə,́ buud bɛŝh bwə́ bá dʉ lúmbʉli
nə bɨ ́ wá, ŋgwúd nə ŋgwúd kú tɨ ́ sâ bɨ ́
mə́ cɨ ́ yí, ŋgwúd nə ŋgwúd kú wá íciyá í
oŋkwafad. 16 uObyɔl̂ bʉ́n bwəḿɛf́wó, tɔɔ
omínyɔŋʉ̂ bʉ́n, tɔɔ mimbyɛl̂ mín nə osh-
wə́ bʉ́n bwə́ bá dʉ kusha nə bɨ,̂ bwə́ sá nə́
bɨ ́ bɔɔ́ĺ ŋkí bulya bɨ bwəḿag nə shwɨy.
17Buud bɛŝh bwə́ bá mpii bɨ ́ nəcé jínə́
dâm. 18 vNjɨ, sâ í ábʉ́lɛ ́ sá bɨ ́ tɔɔ bíbíyá.
19 wBɨ ɔ́ bá jísɔw kə wɔɔ́ś məśhínéd, bɨ
mú bá cʉgə.

(Mat 24.15-22; Mak 13.14-20)
20 x«Njɨ, ja bɨ ́ mə́ bá dʉ́g ígwooŋg i

dɔɔ́ḿb í mə́ lyɛ̧ Yurʉ́səlɛm nə́ kɛsh yí, bɨ ɔ
bá mpu nə́ Yurʉ́səlɛm wál zə cɨɨm. 21Nə́
ndɛɛ,́ buud bwə́ bá bə Yudéa wá bwə́ bâg
fúndə kə mímbʉ́mbʉ́ŋʉ́d! Bɔɔŋg bwə́ bá
bə tâm ŋgwəĺa wá, bwə́ bâg wû; bɔɔŋg
bwə́ bá bə mpʉ́sə milɔɔm wá, bwə́ kú bá
zə ŋgwəĺa. 22 yNəcé mwɔŵ mɔɔŋg mə́ bá
bə mwɔŵ Zɛmbî mə bá zə yə búúd in-
tʉ́gʉ́lí má, sâ jɛŝh Mícilyá mí ŋgə́ cɨ yí
í bá bwəma. 23Ŋkwɛɛ́ budá bwə́ bá bə
nə məbum, nə bɔɔŋg bwə́ bá ŋgə nyɛɛ́ŋ́g
bwân mwɔŵ mɔɔŋg dɨ ́ wá! Bwə́ bá bul
ŋkúŋkwoŋ. Nəcé məntágʉla mə́ bá bul
bə lɔɔm dɨ,́ mpimbə mə́ Zɛmbî í bá bii
kúl búúd ga. 24Bɔɔ́ĺ bwə́ bá gwúyɔw nə
ikafwɛlɛ, bɔɔ́ĺ kə míkwámʉ́d ikúl byɛŝh í
cúgɛ ́ Oyúdɛn dɨ;̂ ikúl í cúgɛ ́ Oyúdɛn í bá
yád Yurʉ́səlɛm, tagʉlə nyaal nyə nə́ ndɛɛ ́
kə kumə məśhíné mə́ jwaŋga dáŋ.»

p21:6 19.44 q21:7 17.22-24 r21:10 Mak 13.8

x21:20 19.41-44; 20.16; Mat 22.7 y21:22 Mbá 32.35; Ozê 9.7



Lúkas 21:25 132 Lúkas 22:8

Ja Mwân mə Múúd mə
bá bə nə́ a wál zə yí

(Mat 24.29-36; Mak 13.24-32)
25 z«*Məshimbá mə́ bá wɔɔ́ś jwɔŵ nə

ŋkwoond nə wəácén-céníd. Shí í bá bə
nə,́ ilwoŋ í bá bə ífwaasʉd, muud kú
wɔɔf nəcé mâŋ mə́ bá sá məma ncíndə,́
ikwɔ̧́ bul juŋgya. 26Buud bwə́ bá ŋgə
kân nə fúndʉ́gʉ́ ŋgəĺə bwánd cúgə́ í bá
wɔɔ́ś shí mishwun yí, nəcé isâ byɛŝh bísə́
nə mpífə́ joŋ dɨ ́ yí í bá kúŋgʉla. 27 aJa
jɔɔŋgʉ̂, bwə́ bá ka dʉ́g *Mwân mə Múúd
ŋgə́ zə míŋkúdʉ́d, a zág nə mpífə́ nə mil-
wanə.́ 28 Ja ísâ byɔɔŋg í bá tɛɛ́d́ ŋgəĺə sɨŷ
yí, bɨ ɔ bá sʉ́g məńyúúl íjiyad, bɨ ́ bʉ̂n
milúu nəcé í bá bə wəla bɨ ́ mə́ bá zə wú
məńyámád yí í mú kúnə-́kúnə.»

29A mú kənd bwo kaanə́ nə:́ «Ŋwagá
yuug nə *figyê nə bíl ílɨɨ́ ́ byɛŝh. 30 Ja
məncuug mə́ agúgwáan mə́ ŋgə́ kɔ̧́ yí,
ŋgaá bɨ mə́ dʉ mpu cínɔŋg nə́ ompú bwə́
mú kúnə-́kúnə. 31Ntɔ́ nəḿə,́ ja bɨ ́ mə́ bá
dʉ́g ísâ byɔɔŋg í ŋgə́ sɨŷ yí, mpugá nə́
Faan mə́ Zɛmbî í mú kúnə-́kúnə.

32 «Bʉ́bəĺɛ,́ mə́ jaaw bɨ ́ nə,́ kala búúd
ga í ábʉ́lɛ ́ cɔ̧,́ isâ ínɨ byɛŝh kú fwo sɨŷ.
33Gwɔẃ nə shí í bá cɔ̧,́ njɨ iciyá byâm kú
cɔ̧.̂»

Ompwíín ɔ́ Yésus bwə́ jəlá
nə dʉ ji ŋkwəmʉsá

34 b«Bɨ ɔ́ bɛy nə́ milâm mí kəǵ bá
wamba bɨ ́məźaŋ nə iŋgulʉga nə zhwiim-
byálə nə cʉg dɨ ́ nə́ ndɛɛ,́ jwɔŵ dɔɔŋgʉ́ zə
bá byalʉga nə bɨ ́35nda wód í dʉ byalʉga
nə cúdú nə.́ Nəcé jwɔŵ dɔɔŋg í bá bii
búúd ɔ shí mishwun ɔǵa bɛŝh. 36 cJigá
ŋkasə,́ bɨ ́ dʉ jəgʉla nə Zɛmbî ja jɛŝh shú
nə́ bɨ bâg faam ísâ byɔɔŋg byɛŝh dɨ,́ bɨ

mú bá kə wɔɔ́ś ótʉ́təlí mísh mə́ *Mwân
mə Múúd dɨ.̂»

37 dYésus nyə á dʉ sá nə,́ mwásə́ wɛŝh
a ji *Luŋ mə́ Zɛmbî a ŋgə́ yə buud min-
jɨɨ́ǵʉ́lá; mpwó-bulú, a kə mbʉ́mbʉ́ŋ á
wəolivyê kə cɨŋ́gʉli búlú wu. 38Buud
bwə́ á ka dʉ zə nyəd́ɨ ́ cínɔŋg Luŋ ná
kúndə́ mán zə dʉ gwágʉlə nyə.

Yúdas mə́ kusha nə Yésus
(Mat 26.1-5; Mak 14.1-2)

22 eWəla lʉ *Páska í á ŋgə shísh.
Páska nyə á bə zaŋ bwə́ á dʉ də

ibʉlɛd́ yâ kú nə *ləvur yí. 2 fMilúlúú myâ
ofada bəńɔŋ̂ *Oyɨɨ́ǵʉli ɔ́ məćɛɛ̧ ̧ bwə́ á ŋgə
sɔ̧́ məzhɨɨ ́ nə́ bwə́ gwú Yésus, bwə́ á ka
ŋgə fúndə məŋkúmbə mə búúd.

(Mat 26.14-16; Mak 14.10-11)
3 gYúdas bwə́ á dʉ jɔŵ nə dúl jínə́

nə́ Iskariyôt yɛ,́ a njúl ŋgwɔĺ múúd á
gwooŋg *ómpwíín wûm nə óbá, *Sátan
mú nyíi nyə lámʉ́d. 4Yúdas músə zə kə,
kə lésha nə milúlúú myâ ofada bəńɔŋ̂
ojwû wâ buud bwə́ á dʉ baagʉlə *Luŋ
mə́ Zɛmbî wá. A mú kə lwágʉlə bwo nda
nyə é sá nə́ bwə́ bííg Yésus nə.́ 5Bwə́ mú
gwág nywa, bəńɔŋ́ bwə́ mú bə cʉ́ŋ nə́
bwə́ é yə nyə *mwaanɛ.̂ 6Yúdas mú ka
ŋgə sɔ̧́ fwámɛ́ fwála á jɨ ́ nə ŋkul sá nə́
bwə́ bííg Yésus məŋkúmbə mə búúd kú
mpu yí.

Ompwíín ɔ́ Yésus bwə́
kwəmʉsa Páska

(Mat 26.17-19; Mak 14.12-16)
7 hJwɔŵ lʉ́ zâŋ bwə́ dʉ tɛɛ́d́ dəĺə íbʉlɛd́

yâ kú nə *ləvur yí í mú ka wɔɔ́ś. Jwɔŵ
dɔɔŋgʉ́ wə́ bwə́ dʉ cígə ncwəmbɛ *Páska
yí. 8Yésus mú lwâm Pyɛr̂ bá Yuánɛs nə:́
«Kagá kwísha sə́ dína Páska, sə́ bâg kə

z21:25 Sôm 46.3-4; Mat 24.29 a21:27 Mat 24.30
b21:34 Iza 24.17; 1Te 5.1-3 c21:36 Mat 24.42; Mbʉ́ 6.17
d21:37 19.47; 22.39 e22:1 MmN 12.1-20 f22:2 19.48
g22:3 4.2, 13; 10.18; 22.31, 53 h22:7 MmN 12.6



Lúkas 22:9 133 Lúkas 22:31

də.» 9Bwə́ mú jí nyə nə:́ «Wo ŋgə cɛɛl
nə́ sə́ kəǵ kwísha gwo ŋgow?» 10Nyə nə
bwo nə:́ «Kagá, ja bɨ ́é nyíi ŋgwəĺa yí, bɨ é
bwəma nə ŋgwɔĺ múúd ŋgə́ ŋkɛn̂y káágə́
məj́úwó; bɨ ɔ́ bɛ̧ múúd wɔɔŋgʉ̂ kə wɔɔ́ś
njɔẃ nyə é nyíi yí. 11Bɨ mú cɨ nə muud
njɔẃ nə:́ “Yɨɨ́ǵʉli mə́ cɨ nə́ wo lwóg sə́ kʉ́l
bəńɔŋ̂ *ompwíín bɛ ́ bwə́ é də dína Páska
yí.” 12Nyə e lwágʉlə bɨ ́ fúm ánʉ́nɨ ̂njɔẃ á
gwɔẃʉ́d, í njúl kwambʉlá. Cínɔŋg wə́ bɨ ́
é kwísha shé zaŋ Páska yɛ.́» 13Ompwíín
bwə́ mú kə ŋgwəĺa, bwə́ mú kə kwey ísâ
nəḿə́ nda nyə á jaaw bwo nə.́ Bwə́ mú
kwísha dína Páska.

Dína mə Cwámba
(Mat 26.20-29; Mak 14.17-25)

14 iJa wəla lʉ dína í á wɔɔ́ś yí, Yésus
nyə á kə ji shí, bəńɔŋ̂ *buud ɔ lwámá bɛ.́
15A mú cɨ nə bwo nə:́ «Mə́ ámə bul jɨɨ nə́
səńɔŋ̂ bɨ ́ sə́ dəǵ *Páska ɛǵa té mə́ afwóyɛ́
bwəma nə cúŋ yí. 16Mə́ jaaw bɨ ́ nə́ mə
abʉ́lɛ ́ ná kwo də ídʉ̂w i Páska kə wɔɔ́ś ja
Zɛmbî mə bá fɛɛ́ǵ sɔɔ́ĺʉ́gʉ́ á cínɔŋg nyəd́ɨ ́
Faan dɨ ́ yí.» 17Nə́ ndɛɛ,́ a mú ŋwa bálá,
a yə Zɛmbî akíba, a mú cɨ nə:́ «Ŋwagá
bálá məĺwəg ga bɨ kááwʉlag mpəd́ʉ́gá
nyɨń. 18Mə́ jaaw bɨ ́ nə,́ tɛɛ́d́ kɨḱɨdɨǵa mə
áŋgulɛɛ ́ ná wáan nɨ; mə bá kwo ŋgul gwo
njɨ ja Faan mə́ Zɛmbî í bá zə tɔŵ yí.»

19Nə́ ndɛɛ ́ a mú ŋwa bʉlɛd́, a yə Zɛmbî
akíba nə́ ndɛɛ,́ a mú fɛŷ bʉlɛd́, a yə ómp-
wíín, nyə nə bwo nə:́ «Nyúúl nyâm í mə́
kaanz shú dʉ́n dɨ ́wə́ ga. Dʉgá sá sɔɔ́ĺʉ́gʉ́
ga, dʉ təd́ʉgá mə.» 20 jNəḿə́ mbií ŋg-
wúdʉ́, ja bwə́ mə́ shîn də yí, a mú nəḿə́
ŋwa bálá wáan, yə bwo, nyə nə bwo nə:́
«Bálá ga jísə sɔ̧ á gúgwáan í zə́ sɨŷ məćií
mâm dɨ ́yí. Nəcé məcií mâm mə́ zə́ shwɨy
shí, zə cé bɨ.̂

21 k«Njɨ, dʉgá, muud nyə é kusha nə
mə yɛ́ jɨ wa, səńɔŋ́ ŋgə də. 22Nəcé
*Mwân mə Múúd mə zə́ kə nda cɛɛ̧ļá mə́
Zɛmbî wɨ ́nə.́ Njɨ məntágʉla nə múúd mə
kɛɛ́ńzh nyə yɛ!́» 23Bwə́ mú ŋgə sɛŋ́ʉsa
məkəl̂ bwəḿɛ ́ nə bwəḿɛ,́ ŋgə́ jí nə́ zə́
nyə e sá sɔɔ́ĺʉ́gʉ́ wɔɔŋgʉ̂ na mpəd́ʉ́gá
nyáŋʉ́d?
Fwámɛ́múúd mpəd́ʉ́gá buud ɔ lwámá

(Mat 20.25-28; Mak 10.42-43)
24 l*Buud ɔ lwámá bwə́ á sɛŋ́ʉsa məkəl̂

nə́ bwə́ cɛɛl mpu nyɔɔŋg jɨ ́ bul bə fwámɛ́
múúd bwəd́ɨ ́ gwooŋg dɨ ́ yɛ.́ 25Yésus mú
cɨ nə bwo nə:́ «Micî myâ ikûl ishús mí
ŋgə ntɛɛŋg ijwûga byáŋ; buud ɔ mpəl̂
bwə́ ŋgə yida jɨɨ nə́ buud bwə́ ŋwág
bwo nə́ ijɔɔ̧̧́ i búud. 26 mÍ ajəĺáyɛ ́ nə bə
ntɔ́ bɨ ́ bâŋ dɨ.́ Nyɔɔŋg yɛŝh mə cɛɛ́ĺ bul
bə fwó múúd gwooŋg jɨń dɨ ́ yɛ,́ yídag
bə nda nyə wə́ mə́ búl bə mwántombú;
nyɔɔŋg mə tɔẃ bɨ ́ shwóg yɛ́ sɛýʉ́g nə
bɔɔ́ĺʉ́gá. 27 nMpəd́ʉ́gá muud njúl shí ŋgə́
də yɛ ́ nə nyɔɔŋg ŋgə́ sɛŷ nə nyə yɛ,́ zə́
jɨ ́ fwámɛ́ múúd? Ŋgaá nə́ nyɔɔŋg njúl shí
ŋgə́ də yɛ?́ Njɨ, mɛɛ mə́ yidá ŋwa jiya sɔɔ́l
məsáal mpəd́ʉ́gá nyɨńʉ́d.

28 «Bɨ báá, bɨ ́ mə́ kyey nə mə zə wɔɔ́ś
wəla lʉ́ məḱʉgʉlʉ dâm dɨ.́ 29Nə́ ndɛɛ ́ mə
jɨ nə ŋkul yə bɨ ́ Faan mə́ Zɛmbî nda Dâ
nyə á yə mə dwo nə.́ 30 oMə jɨ nə ŋkul
sá ntɔ́ shú nə́ bɨ bâg də nə ŋgul məd́ɨ ́
tʉ́wʉli dɨ ́ ja mə́ bá bə məd́ɨ ́ Faan dɨ ́ yí,
bɨ ́ ji nəḿə́ ícaaŋgəd́ sámb íbɛɛnd wûm
nə íbá yâ *Izʉrəyɛl̂ miləśʉ́.»

Pyɛr̂ mə bá kɨɨ́ĺya Yésus
(Mat 26.33-34; Mak 14.29-30)

31 pYésus mú cɨ nə Pyɛr̂ nə:́ «Shímun,
Shímun, *Sátan mə́ gwáámb ŋkûl nə́ a
zə́ fyá bɨ ́ nə məbwəb́ʉ́lán nda múdá mə́

i22:14 6.13 j22:20 MmN 24.8; Zhe 31.31; Zak 9.11; Rom 11.27; 2Kr 3.6; Gal
4.24; Heb 8.6; 9.12 k22:21 Yuá 13.2, 21-30
l22:24 9.46-48; Mat 18.1; Mak 9.33-34 m22:26 9.48; Mat 23.11; Mak 9.35
n22:27 Yuá 13.4-5, 12-17 o22:30 Mat 19.28 p22:31 22.3

dʉ fyá məẃúdə nə.́ 32 qNjɨ mɛɛ mə ámə
jəgʉla shú dwô dɨ ́ nə́ búgə́ gwô í bəǵ
kú tag. Nə́ ndɛɛ,́ wo ɔ bá ka lʉlʉshi
ómínyɔŋʉ̂ bwô ja wó é bá cɛńd kuú
njɔɔnd yí.» 33Pyɛr̂ mú cɨ nə nyə nə:́
«Cwámba, mə jɨ kwééshá nə́ tɔɔ mímb-
wug shwə́ kə, tɔɔ shwɨy shwə́ bɛŝh yə.»
34 rYésus mú cɨ nə nyə nə:́ «Pyɛr̂, mə́ jaaw
wo nə́ shúshwóógʉ́ nə́ ŋgwúm kúwó
kwáágʉ́g wo e kɨɨ́ĺya ija ilɔɔ́l nə́ wo am-
púyɛ́ mə.»

Wəla lʉ gwáná
(Mat 26.30-46; Mak 14.26-42)

35 sA mú cɨ nə bwo nə:́ «Ja mə́ á lwâm
bɨ ́ kú nə *mwaanɛ,̂ kú nə məkwáám, kú
nə osílʉ́faas yí, jɨ ́ í á fúfə bɨ?̂» Bwə́ nə:́
«Kú nə sâ.» 36A mú cɨ nə bwo nə:́ «Í
zə́ yidá bə ja ga dɨ ́ nə,́ ŋkí muud jɨ nə
mwaanɛ,̂ a ŋwa; ŋkí muud jɨ nə kwáám,
a ŋwa; muud cúgɛ́ nə kafwɛlɛ yɛ ́ kusha
kúúd jé, kusə kafwɛlɛ. 37 tNəcé mə́ jaaw
bɨ ́ nə́ micilyá míga mí jəlá nə bwəma
cʉg jâm dɨ.̂ Micilyá mí nə:́ “Bwə́ á sɛɛŋg
bəńɔŋ̂ izhilʉŋgaanə.́” Ntɔ́ jɨ nə,́ sâ í dʉ́-
gyá nə mə yí í jəlá nə sɨŷ nda í jɨ ́ nə.́»
38Bwə́ mú cɨ nə nyə nə:́ «Cwámba, dʉgɨ ́
ikafwɛlɛ íbá wa.» Nyə nə bwo nə:́ «Bímbí
nɨ í jəla.» 39 uA mú cúwo tɔɔ́ń, kə *Mbʉ́ŋ
wəólivyê nda nyə á dʉ bwey sá nə.́ *Om-
pwíín bɛ ́ bwə́ mú bɛ̧ nyə.
Yésus mə́ jəgʉla nə Zɛmbî Gɛtsemane

(Mat 26.30-46; Mak 14.26-42)
40 Ja bwə́ mə́ kə wɔɔ́ś kʉ́kʉ́l jɔɔŋg

dɨ ́ yí, Yésus mú cɨ nə *ompwíín nə:́
«Jəgʉlagá nə Zɛmbî, bɨ bəǵ kú biil məb́-
wəb́ʉ́lánʉ́d.» 41Nyɛ, a músə nywá shísh
shwóg-shwóg nə bwo, cé bɔɔ̧ļə́ dɨ ́nə ŋkul
shúg yí. A mú kúd məb́wóŋ shí, tɛɛ́d́
ŋgəĺə jəgʉla nə Zɛmbî, 42 vnyə nə:́ «Pʉpa,

ŋkí wó cɛɛl, yílʉ́g mə bálá məćɛy ga!
Njɨ, kú bə nda mə́ jɨ ́ nə,́ í sɨýʉ́g nda wó
cɛɛ́l nə.́» 43 [Nə́ ndɛɛ,́ ŋgwɔĺ *éŋgəles mú
wɔɔ́ś zhúlə gwɔŵ, zə ŋgə lʉlʉshi nyə.
44 Ifwaas í shwɨy í mú bul bií nyə, a mú
bul nyiŋgə jəgʉla nə Zɛmbî, gúŋ í mú dʉ
wú nyə nyúúlʉ́d nda ibʉbɔl í məćií dʉ
kud shí.]*

45A músə yɔw jəgʉlálə, a bʉ̂n zə
kɔɔ́ḿb ómpwíín bwə́ á bə yí. A mú zə
kwey nə́ məcɛy mə lâm mə́ mə́ kənd bwo
ígwəd́. 46A mú cɨ nə bwo nə:́ «Nə́ jɨ! Bɨ ́
ŋgə já? Wɔɔlʉgá, bɨ jəǵʉlag, bɨ bəǵ kú
biil məb́wəb́ʉ́lánʉ́d.»

Bwə́ zə́ bii Yésus
(Mat 26.47-56; Mak 14.43-52)

47Yésus ŋgə́ ná lás ntʉ́nɨ, seegya nə́
məma kínda búúd mə́ cúwo, Yúdas təĺ
bwo shwóg. Yúdas nyə á bə nəḿə́ muud
á gwooŋg *búúd ɔ lwámá wûm nə óbá yɛ́
mú shísh wə́ Yésus, zə fʉ́lalʉ́ nyə. 48Yé-
sus mú cɨ nə nyə nə:́ «Yúdas, ntɔ́ nə́ wo zə́
kusha nə *MwânməMúúdməf́ʉ́lʉla dɨ?́»
49 Ja búúd bəńɔŋ̂ Yésus bwə́ á bə gwooŋg
wá bwə́ á dʉ́g sá í á ŋgə sɨŷ jɔɔŋg yí, bwə́
á jí nyə nə:́ «Cwámba, ye sə́ gwánág nə
ikafwɛlɛ?» 50Ŋgwɔĺ mú wéem kafwɛlɛ
jé, taad ŋgwɔĺ sɔɔ́l məsáal mə Ajəlácɨ
á ofada, í mú sámb nyə lwə́ á mbwə́
məncwûm. 51Yésus mú cɨ nə:́ «Yɔwʉgá
ntʉ́nɨ». A mú kúnya nə muud ɛńɛ lwə,̂ í
mú yâl. 52Yésus mú lás nə milúlúú myâ
ofada bəńɔŋ̂ ojwû wâ buud bwə́ á dʉ
baagʉlə *Luŋ mə́ Zɛmbî wá nə ocúmbá
buud, nyə nə:́ «Bɨ ́ ŋgə zə nə ikafwɛlɛ nə
məbʉ́lə zəĺə bií mə, mə jisə zhilʉŋgaanə?́
53 wŊgaá nə́ shé á dʉ bə jwɔŵ dɛŝh kʉ́l
ŋgwúd Luŋ mə́ Zɛmbî dɨ,̂ bɨ kú sɛɛ́ḿb
mbwə̂ nə́ bɨ mə́ bií mə. Njɨ, wəla dʉ́n wə́

*22:44 Sâ jɛŝh jísə́ cilyá wa ímpánzə́ íga dɨ ́ yí, míl mícilyá mí ayág mí cúgɛ́ nə byo.

mə́ wɔɔ́ś ga, wəla mə *Sátan muud mə́
dʉ kuŋg məýídʉ́gʉ́d yɛ.́»

54Bwə́ mú bií nyə, kə nə nyə nə́ ndɛɛ ́
kə nyíi njɔẃ mə́ Ajəlácɨ á ofada. Í á bə,
Pyɛr̂ ŋgə́ bɛ̧ bwo nə fwámɛ́ cé.

Pyɛr̂ mə kɨɨ́ĺyá Yésus
(Mat 26.69-75; Mak 14.66-72)

55Bwə́ á ka jida kuda tâmmbaadə́ bwə́
mú sɛɛŋgya zə ji shí; Pyɛr̂ mú nəḿə́ zə
ji cínɔŋg bwəd́ɨ.́ 56Dúl sás í á dʉ sɛŷ
nə Ajəlácɨ á ofada yí í mú dʉ́g nyə na
məŋ́kɛnya mə́ kudad. Sás dɔɔŋg mú mpu
shimal dʉ́g nə́ ndɛɛ ́ a mú cɨ nə:́ «Muud
ɛǵa nyə á bə nəḿə́ gwooŋg mə Yésus dɨ.̂»
57Pyɛr̂ mú kɨɨ́ĺya nyə, nyə nə:́ «Amuda,
mə ampúyɛ́ múúd ɛńɛ.» 58 Fúfwálá mú
cɔ̧,́ ŋgwɔĺ múúd mú nyiŋgə cɨ nə Pyɛr̂ nə:́
«Wo jɨ nəḿə́ ŋgwɔĺ múúd wáŋ.» Pyɛr̂ nə
nɛ ́ nə:́ «Muud ɛǵa, kú bə mə.» 59 Fwála
mə́ cɔ̧́ je bə wəla ŋgwúd ntʉ́nɨ, ŋgwɔĺ
múúd mú nyiŋgə zə báásʉlə nə:́ «Jɨ ́ ntɔ,́
muud ɛǵa bəńɔŋ̂ Yésus wə́ bwə́ á bə.
Ŋgaá a jɨ nəḿə́ muud á Galilê?» 60Pyɛr̂
mú cɨ nə:́ «Mə ampúyɛ́ sâ wó ŋgə́ cɨ yí.»
Pyɛr̂ ŋgə́ ná lás ntʉ́nɨ, ŋgwúm kúwó mú
kwáág. 61 xCwámba mú yid dʉ́g Pyɛr̂ nə́
shi shi shi. Pyɛr̂ mú təd́ʉga ciyá Yésus
nyə ámə cɨ nə nyə yí nə:́ «Shúshwóógʉ́
nə́ ŋgwúm kúwó kwáágʉ́g múús ɨɨ,́ wo e
kɨɨ́ĺya mə ija ilɔɔ́l.» 62Pyɛr̂ mú cúwo tɔɔ́ń
kə dʉ nyɛŝh nə yə.̂ 63Buud bwə́ á bə bwə́
mbíd Yésus wá bwə́ á ŋgə cágʉlə Yésus,
bwə́ ŋgə́ yíd nyə. 64 yBwə́ á cɛɛ̧ļə nyə sâ
míshʉ́d ka ŋgə cɨ nə nyə nə:́ «Lwóg nə́
wo jɨ *muud micúndə,́ jaawʉg sə́ muud
nyə ámə yíd wo yɛ.́» 65Bwə́ mú ŋgə jág
lás nə nyə bíl íciyá í məĺwíy.

Bwə́ ŋwa cígʉ́lá nə́
Yésus mə́ jəlá nə yə

(Mat 26.62-66; Mak 14.60-65)
66Mán mələm̂, gúfʉ́gá ócúmbá wâ kúl

búúd, nə milúlúúmyâ ofada nə *Oyɨɨ́ǵʉli
ɔ́ məćɛɛ̧ ̧ bwə́ á sɛɛŋgya. Bwə́ mú zə nə
Yésus bwəd́ɨ ́ *Gwooŋg ósémbye ɔ́ míləśʉ́
wâ Zɛmbî dɨ.̂ 67 zBwə́ mú cɨ nə nyə nə:́
«Ŋkí wo jisə *Krîst, jaawʉgʉ́ sə»̂. Nyə nə
bwo nə:́ «Mə tɛɛm jaaw bɨ,́ bɨ ámagʉləyɛ.́
68Mə jí nəḿə́ bɨ ́ njígá na, bɨ ábɛşayɛ ́ mə.
69 aNjɨ, tɛɛ́d́ kɨḱɨdɨǵa, *Mwân mə Múúd
nyə é kə ji shí mbwə̂ məncwûm mə́
Zɛmbî á ŋkul nyɛŝh dɨ.̂» 70 bBɛŝh ntâg nə:́
«Ntɔ́ jɨ nə́ wo jɨ *Mwân mə́ Zɛmbî?» Nyə
nə bwo nə:́ «Bɨmɛf́wó bɨ ́ ŋgə cɨ ntɔ,́ mə
jisə nyə.» 71Bwə́ mú ntâg cɨ nə:́ «Jɨ ́ shé
mə́ kwo sɔ̧́ owúshinɛd yí? Səḿɛf́wó mə́
gwág á mə́ lás.»

Yésus mə kə́ kaad wə́ Pilât
(Mat 27.11-14; Mak 15.2-5)

23 Gúfʉ́gá búúd jɛŝh mú tɔŵ kyey kə
nə Yésus wə́ Pilât. 2 cKə wɔɔ́ś nûŋ,

bwə́ mú ŋgə búgə nyə ləśʉ́ nə:́ «Sə́ ámə
kwey múúd ɛǵa ŋgə́ sá nə lwoŋ búúd jísʉ́
mitəd́ʉ́gá mí ŋgəǵ nə búbulə mílúúd, a
ŋgə́ cɨ nə́ nyə wə́ jísə́ Mesî, Njwú-buud;
a ŋgə́ sá nə́ bwə́ kú jəńa *Káázɛl tóya.»
3Pilât mú jí nyə nə:́ «Ye wo jisə Njwû
*Oyúdɛn?» Yésus mú bɛşa nə:́ «Wo mə́ cɨ
ɔńɨ.» 4Pilât mú cɨ nə milúlúú myâ ofada
nə məŋkúmbə mə búúd nə:́ «Mə akwéyɛ́
nə́ muud ɛǵa mə́ shwey wôŋ.» 5Bwə́ mú
cɨ nə nyə nə:́ «A ŋgə shwambʉlə kúl búúd
jísʉ́. A mə́ ŋgə yə bwo minjɨɨ́ǵʉ́lá wú
Galilê, wɔɔ́ś Yudéa zə kumə wa.» 6 Ja
Pilât mə́ gwág ntʉ́nɨ yí, a mú jí ŋkí Yé-
sus jɨ muud á Galilê. 7 dNda nyə á mpu nə́
Yésus jɨ muud á faan lʉ́ íjwûga mə́ Herod
nə,́ nyə á cɨ nə bwo nə́ bwə́ kəǵ nə nyə

x22:61 22.34; Mat 26.34; Mak 14.30 y22:64 7.16
z22:67 9.20; Yuá 10.24-25 a22:69 Dan 7.13; Sôm 110.1; Mis 7.56
b22:70 Mat 26.63; Luk 1.32-35 c23:2 20.20-26 d23:7 3.1

wə́ Herod. Í á bə Herod njúl Yurʉ́səlɛm
mwɔŵ mɔɔŋgʉ́d.

Yésus mə kə́ kaad wə́ Herod
8 eHerod nyə á bul bə nə məshusʉg ja

nyə á dʉ́g Yésus yí. Nəcé bwey nyə á
dʉ bwey sɔ̧́ nə́ a dʉ́g nyə nə isâ nyə á
dʉ gwág shú dɛ́ dɨ ́ yí. Nyə á ŋgə bwánd
nə búgə́ nə́ Yésus nyə e sá dúl *shimbá
a mú dʉ́g. 9A mú jí Yésus zhwog min-
jígá, njɨ Yésus kú bɛşa. 10Milúlúú myâ
ofada bəńɔŋ̂ *Oyɨɨ́ǵʉli ɔ́ məćɛɛ̧ ̧ bwə́ á bə
cínɔŋgʉ́ bwə́ ŋgə́ búgə Yésus miləśʉ́ nə
ŋkʉ́d. 11 fHerod bəńɔŋ̂ ifulísh byé bwə́
ŋgə́ ŋwa nyə mpyóŋ nə mpyóŋ, ŋgə
cágʉlə nyə. Bwə́ mú bwééd nyə jɔj̧ɔ̧ jud
nə́ ndɛɛ ́ nyiŋg nyə nə́ bwə́ kəǵ nə nyə wə́
Pilât. 12Herod bá Pilât buud bwə́ á dʉ bə
nə ifʉmʉga wá, bwə́ mú cɛɛ̧ ̧ shwə́ jwɔŵ
dɔɔŋgʉ́d.
Yésus mə́ nyiŋgə kə kaad wə́ Pilât
13Pilât mú sɛɛŋg mílúlúú myâ ofada,

nə micî nə buud bɛŝh, 14 a mú cɨ nə bwo
nə:́ «Bɨ ́ ámə zə nə muud ɛǵa məd́ɨ ́ nə́ a
ŋgə shwúgʉli kúl búúd jɨń. Ká dʉgá, mə
mə́ jí nyə minjígá bɨ ŋgə́ gwág. Mɛɛ mə́
kwey nə́ a cugɛ ́ nə tɔɔ wôŋ ísâ byɛŝh bɨ ́
ŋgə́ cɛɛl bwaagʉlə nyə yííd. 15Herod mə́
kwey nəḿə́ nə́ a cugɛ ́ nə məbyaagʉlə,
gwə́ wə́ á mə́ nyiŋgə ntɨ sə́ nyə yí. Ntɔ́
jɨ nə́ muud ɛǵa nyə asáyɛ ́ gúl sâ shwɨy.
16Mə zə́ yə nyə intʉ́gʉ́lí nə́ ndɛɛ ́ mə bɨd́
nyə.»

Bwə́ ban Yésus, cɛɛl Barábas
(Mat 27.15-26; Mak 15.6-15)

17 †[Pilât nyə á dʉ bə nə fúlú nə́ zaŋ
*Páska í ká bə, a bɨd́ búúd wúl mb-
wug.] 18 gBɛŝh bwə́ mú kɨm̂ ja ŋgwúd

nə:́ «Gwúg nyə. Yidag bɨd́ sə́ Barábas.»
19Barábas wɔɔŋgʉ̂ nyə á kə mímbwug
dɨ ́ nəcé bwə́ á sá nə́ buud bwə́ sáág
miŋgáádə́ nə ijwû, bwə́ gwú nəḿə́ múúd.
20Pilât mú kwo lésha nə buud bwə́ á
ŋgə shwəḿan Yésus wá gúl ja nə,́ ny-
wáá mə́ cɛɛl bɨd́ nyə. 21Bwə́ mú kɨm̂ nə:́
«Bwambʉləg nyə kwolós dɨ,̂ bwambʉləg
nyə kwolós dɨ.̂» 22Pilât mú nyiŋgə cɨ
nə bwo ja álɛɛ́l nə:́ «Dáyɛ ́ bɔŵ á mə́
sá yí? Mə akwéyɛ́ nə́ a mə́ shwey wôŋ
í jəĺá nə shwɨy yí. Mə zə́ sá nə bwə́
fyámʉ́səǵ nyə milwóŋ nə́ ndɛɛ ́ mə bɨd́
nyə.» 23Bwə́ mú nyiŋgə kɨm̂ nə́ a bwám-
bʉləg Yésus kwolós dɨ,̂ oŋkwiimbyê ŋgə
yáág yáágʉ́g. 24Pilât mú ŋwa cígʉ́lá nə́ a
zə́ sá sâ bwə́ ŋgə́ jɨɨ yí. 25A mú bɨd́ múúd
bwə́ á ŋgə gwáámb yɛ,́ muud nyə á kə
mímbwug dɨ ́ nəcé ciŋʉ́-cində̂ nə məgwú
mə múúd yɛ;́ a mú yə bwo Yésus nə́ bwə́
kəǵ sá nyə nda bwə́ dʉ́g nə.́

Bwə́ kə́ nə Yésus kwolós dɨ ̂
(Mat 27.31-38; Mak

15.20-28; Yuá 19.16-24)
26 Ja bwə́ á ka ŋgə kə nə Yésus yí, bwə́

á bii Shímun á Sirɛn̂ ŋgə́ wú ífambə,́ bwə́
mú zhimb nyə kwolós nə́ a ŋkɛńyʉ́g, ŋgə
bɛ̧ Yésus. 27Zhwog buudwâ kúl búúd, nə
budá bwə́ á ŋgə bɛ,̧ bwə́ ŋgə́ *bí məbwə̂
íbʉd dɨ‡́, bwə́ ŋgə́ tədʉwa. 28Yésus mú
yid dʉ́g búdá bɔɔŋgʉ́, a mú cɨ nə bwo
nə:́ «Kúgá jɨɨ ́ mə, jɨɨgá bɨmɛf́wó nə bwân
bʉ́n, 29 hnəcé í bá wɔɔ́ś nə́ buud bwə́ bá
cɨ nə:́ “Mikundú mí búdá myá mí mə́
jəla, bá buud bwə́ abwɛĺɛ ́ ŋwa məb́um,
kú bwɛlɛ nyɛɛ́ŋ́g bwân wá.” Mwɔŵ búúd
bwə́ bá lás ntɔ́ má mə́ ŋgə zə. 30 iNə́ ndɛɛ ́
bwə́ bá cɨ nə mimbʉ́ŋ nə:́ “Kádágá sə,̂”
bwə́ nə iŋkwúndʉ́gʉ́ nə:́ “Shweelʉgá sə.̂”

†23:17 Micilyá mínɨ mí cúgɛ́ bɔɔ́ĺ ókálaad wâ yágʉ́d.
‡23:27 bí məbwə̂ íbʉd dɨ:́ Bílə mbwə̂ bʉd dɨ ́ í á dʉ lwágʉlə nə́ muud mə́ bul gwág
sâ í ŋgə́ sɨŷ yí cɛy lámʉ́d.
e23:8 9.9 f23:11 Mat 27.28; Mak 15.17; Yuá 19.2 g23:18 Mis 3.13-14
h23:29 21.23 i23:30 Ozê 10.8; Mbʉ́ 6.16

31 jŊkəḿʉ́sá ná bwə́ fwó sá lɨɨ́ ́ á bʉ́s nda
bwə́ ŋgə́ sá ga, jâŋ í bá bə nə fumbə
ntʉdɛlɛ?̂» 32 Ja bwə́ á ŋgə kə nə Yésus yí,
bwə́ á ŋgə nəḿə́ kə nə míl mímbʉ́wʉ́lú
mí búúd mímbá nə́ bwə́ kə́ gwú bəńɔŋ́.

Bwə́ bwambʉlə Yésus kwolós dɨ ̂
(Mat 27.33-36; Mak 15.22-24)

33 kJa bwə́ mə́ kə wɔɔ́ś kʉ́l bwə́ dʉ jɔŵ
nə́ «Bwundú lúú» yí, bwə́ mú bwambʉlə
Yésus kwolós dɨ,̂ bəńɔŋ̂ mimbʉ́wʉ́lú mí
búúd mímbá myɔɔŋg, nyíga jé kwolós dɨ ́
Yésus mbwə̂ məncwûm, nyíga jéd nyəd́ɨ ́
mbwə̂ məkɔɔ́ĺ. 34 l¶[Nə́ ndɛɛ ́ Yésus mú
lás nə:́ «Pʉpa, juug bwo, nəcé bwə́ am-
púyɛ́ sâ bwə́ ŋgə́ sá yí.»] Bwə́ mú wusə
mpaambə́ shú kaawʉ́lə míkáándə́ mí Yé-
sus. 35 mZhwog buud bwə́ á bə bwə́ təĺ
dʉ dʉ́g.
Mbʉ́wʉ́lú múúd í cɛńd mítəd́ʉ́gá
Micî mí mú ŋgə cágʉlə Yésus, ŋgə́ cɨ

nə:́ «Nyə á dʉ dɨ ́ cʉgʉshi buud ɨɨ,́ a
cʉ́gʉg nyəmɛf́wó, ŋkí a jɨ *Krîst, muud
Zɛmbî nyə a fɛɛ́śh yɛ»́. 36 nOzɨmbɨ bwə́
á ŋgə nəḿə́ cágʉlə nyə; bwə́ mú shísh
nyəd́ɨ ́ kə yə nyə məlwəg mə́ ábibyɛnzhʉ̂.
37 oBwə́ nə:́ «Ŋkí wo jɨ Njwû *Oyúdɛn,
cʉgʉg wómɛf́wó.» 38Bwə́ á cilə cilyá,
bwambʉlə nyə wə ŋgɛɛ lúúd gwɔẃ nə́
«Njwû Oyúdɛn wə́ ɛǵa.» 39Wúl mbʉ́wʉ́lú
í á bə nəḿə́ jé kwolós dɨ ́ yí mú jág lás nə
nyə nə:́ «Ŋgaá wo wə́ jɨ ́ Krîst? Cʉgʉgʉ́
wómɛf́wó wo ka nəḿə́ cʉg sə.̂» 40Wúl
mbʉ́wʉ́lú mú fɛɛl, jum nyə nə:́ «O! Wo
jɨ nəḿə́ íntʉ́gʉ́líd nda nyə, wo ka bə kú
fúndə Zɛmbî? 41 Shwə́ bâŋ mə jəla nə in-
tʉ́gʉ́lí íga, nəcé shwə́ a sá nəḿə́ ísâ í jəĺá
nə́ shwə́ bəǵ nə intʉ́gʉ́lí yí. Ká nyɛ, nyə
abwɛĺɛ ́ sá sâ abʉ́bɔŵ.» 42A mú cɨ nə Yé-

sus nə:́ «Yésus, wo ɔ bá təd́ʉgá mə ja wó
bá zə nə ijwûga byô yí.» 43 pYésus mú cɨ
nə nyə nə:́ «Bʉ́bəĺɛ,́ mə́ jaaw wo nə,́ shwə́
é bə múús *Paradis.»

Shwɨy mə Yésus
(Mat 27.45-51; Mak 15.33-37)

44 qJwɔŵ í á bə í mú ŋgɛɛ tɔĺɔǵ dɨ,́
yídʉ́gʉ́ í á shila shí nyɛŝh nə́ ŋkwed
kə wɔɔ́ś məẃəla məlɔɔ́l mâ mpwó-kugʉ́,
45 jwɔŵ í mə́ shwaaw, *sanda í á dʉ
kalʉwo *Mpáánzə́ Zɛmbî yí í mú sɛɛl
tʉ́tám nə́ cáŋ. 46 rYésus mú kɨm̂ gwɔẃ-
gwɔŵ nə:́ «Pʉpa, mə mə́ kɛɛl *jîm jâm
wódɨ ́ məb́wəd́.» Nə́ ndɛɛ ́ a mú jímal.

(Mat 27.51-56; Mak 15.38-41)
47 sJa lúlúú ízɨmbɨ mə́ dʉ́g ísâ í á

ŋgə sɨŷ yí, a mú yə Zɛmbî gúmə,́ nyə
nə:́ «Bʉ́bəĺɛ,́ muud ɛǵa nyə á bə tʉ́təlí
muud.» 48Buud bɛŝh bwə́ á ŋgə zə nə
mikʉ́lə́ áncuncuma nə́ bwə́ zə́ dʉ́g lugə-
lugə sâ wá, ja bwə́ mə́ dʉ́g ísâ í á ŋgə sɨŷ
yí, bwə́ mú ŋgə nyiŋgə bwə́ ŋgə́ *bí məb-
wə̂ íbʉd dɨ ́ nə məcɛy mə lâm. 49 tBuud
bɛŝh bəńɔŋ̂ Yésus bwə́ á bə nə wɔŋ́gɔ́ wá
nə budá bəńɔŋ́ bwə́ á ŋgə kyey té wúlə
Galilê wá bwə́ á bə bwə́ təĺ shwóg-shwóg
ka dʉ dʉ́g.

50Nə́ ndɛɛ,́ ŋgwɔĺ múúd nə jínə́ nə́
Yósɛb mú zə wɔɔ́ś, a njúl tʉ́təlí muud
nə jɔj̧ɔ̧ lâm, a njúl nəḿə́ muud á gwooŋg
mílúlúú myâ lɔɔm. 51Nyə á bə muud Ari-
matê, nyə a shígɛ ́ bə cʉ́ŋ nə cígʉ́lá bwə́
á ŋwa yí nə sâ jɛŝh bwə́ á ŋgə sá yí.
Nywáá nyə á ŋgə ji a ŋgə́ bwánd Faan
mə́ Zɛmbî. 52Nyə á ka kə wə́ Pilât, kə
gwáámb nyə mbimbə mə́ Yésus. 53A mú
shul yîl mbimbə kwolós dɨ,́ a fʉ́lə wə
ndómbó dɨ ́ nə́ ndɛɛ ́ kə wá nyúl shwoŋ

¶23:34 Isâ bísə́ cilyá íyuug íga dɨ ́ cwû yí í cúgɛ ́ bɔɔ́ĺ ókálaad wâ yágʉ́d.
j23:31 1Pr 4.17 k23:33 Iza 53.12 l23:34 Sôm 22.19; Mat 5.44; Luk 6.28; Mis
7.60 m23:35 Sôm 22.8 n23:36 Sôm 69.22 o23:37 Mat 27.11
p23:43 2Kr 12.3 q23:44 Amo 8.9 r23:46 Sôm 31.6; Mis 7.59
s23:47 tʉ́təlí muud: Mat 27.19; Mis 3.14; 7.52; 22.14 t23:49 8.2-3; Sôm 38.12

bwə́ á bwagʉlə kwóógʉ́d yí, í njúl bwə́
nda fwo bwɛlɛ bwɨɨ́ǵ wúl mbimbə cínɔŋg
cwû. 54 Jwɔŵ dɔɔŋg í á bə ntâg jwɔẃ
bwə́ dʉ́ kwəmʉsa Sábaad yí, kwəmʉsálə
wɔɔŋg í á shí nəḿə́ tɛɛ́d́.

55 uBudá bəńɔŋ̂ Yésus bwə́ á dʉ ŋgə
kyey té wúlə Galilê wá bwə́ á ŋgə bɛ̧
Yósɛb kə wɔɔ́ś shwoŋ dɨ,̂ kə dʉ́g nda
nyə á wá mbimbə mə́ Yésus cínɔŋg nə.́
56 vBwə́ mú nyiŋgə, bwə́ kə kwəmʉsa
ísâ í ámpə-məcud nə olabínda. Bwə́ mú
woga jwɔŵ lʉ́ Sábaad nda cɛɛ̧ ̧ í á ŋgə cɨ
nə.́

Yésus mə gwûm
(Mat 28.1-8; Mak 16.1-8)

24 Jwɔŵ shwɛńdɛ mə́ dʉ́ tɛɛ́d́ yí, ná
nəḿə́ mpʉ́mán mpʉ́mán, bwə́ á

ká zə kə nə olabínda bwə́ á kwəmʉsa wá
shwoŋ dɨ.̂ 2Bwə́ mú kə kwey nə́ məma
kwóógʉ́ í ámə dʉ juwal shwoŋ yí í músə í
mbwúg koogʉ́.§ 3Bwə́ mú nyíi shwoŋ dɨ,́
njɨ, bwə́ kú kwey mbimbə mə Cwámba
Yésus. 4 Í mú zə bə, bwə́ ŋgə́ nâ ntɨýa, se-
egya njɨ buud obá bwə́ mú bwə́ təĺ bwo
na kúnə-́kúnə, bwə́ njúl nə mikáándə́
mí ŋgə́ ŋkənʉwa. 5 Iŋkuŋkúúnd í mú
shwɨy búdá nyúúlʉ́d, bwə́ mú kúd məḿ-
pwoombʉ́ shí. Buud obá bɔɔŋg bwə́ mú
cɨ nə bwo nə:́ «Nəcé jɨ ́ bɨ ́ mə́ zə́ sɔ̧́ múúd
ŋgə́ cʉgə yɛ ́ mímbimbə dɨ ́ yí? 6 wA cugɛ́
wa, a mə́ gwûm. Təd́ʉ́gágá nda nyə á
lás nə bɨ ́ bɨnɔŋ́ njúl Galilê nə.́ 7Ŋgaá
nyə á cɨ nə́ í jɨɨ nə́ *Mwân mə Múúd
káánzʉg məbwə̂ mə́ búúd ɔ *mísəḿʉ́d,
bwə́ bwambʉlə nyə kwolós dɨ ́ nə́ ndɛɛ ́ a
mú gwûm jwɔŵ álɛɛ́l.» 8Budá bwə́ mú
nyiŋgə təd́ʉga ləśʉ́ wɔɔŋg.

9 xNə́ ndɛɛ ́ bwə́ mú wú shwoŋ dɨ ́ kə
bwiiŋg *búúd ɔ lwámá wûm nə ŋgwúd

isâ ínɨ byɛŝh, bwə́ bwiiŋg nəḿə́ bɔɔ́ĺ
*ómpwíín bɛŝh. 10 Í á bə, nə Maríya á
Magʉdála, nə Yuána, nə Maríya nyɔɔŋgʉ́
mə Zhâk, nə bɔɔ́ĺʉ́gá bəńɔŋ̂ bwə́ á bə
wá. Bwə́ á ŋgə bwiiŋg buud ɔ lwámá isâ
byɔɔŋg, 11njɨ buud ɔ lwámá bwə́ á ŋgə
ŋwa bwo nda buud bwə́ ŋgə́ cɨ isâ bísə́
kú nə wúmbʉ́lé yí, bwə́ áshígɛ ́ magʉlə
lâŋ wáŋ. 12Njɨ, Pyɛr̂ mú tɔŵ, a mú kə nə
kʉ́lə́ shwoŋ dɨ.̂ A mú bɔɔ̧ļə, a mú dʉ́g njɨ
obándáshi bwə́ á dʉl Yésus nə ndɨ ́ wá. A
mú nyiŋgə kə njɔẃ a ŋgə́ káam sâ í ámə
sɨŷ yí.

Ompwíín óbá bwə́ bwəma
nə Yésus zhɨɨ́ ́ Imawus

13 Í á bə nə,́ jwɔŵ ŋgwúd dɔɔŋgʉ́,
*ompwíín ɔ́ Yésus obá bwə́ á ŋgə kə
dəńd bwə́ á dʉ jɔŵ nə́ Imawus yí. Wúlə
Yurʉ́səlɛm kə wu í á jee bə okílomáda
wûm nə óbá**. 14Bwə́ á ŋgə kə bwə́
ŋgə́ lésha mpəd́ʉ́gá nyáŋ, ŋgə bwiiŋg isâ
byɛŝh í á sɨŷ yí. 15 Í mú kə wɔɔ́ś nə,́ bwə́
ŋgə́ kə ntʉ́nɨ bwə́ ŋgə́ lésha ŋgə faas
ɨɨ,́ Yésus nyəmɛf́wó mú zə kwey bwo,
bəńɔŋ́ bwə́ mú ŋgə kə. 16Njɨ mísh máŋ
mə́ á bə nda gúl sâ í á ŋgə ntágʉlə, bwə́
áshígɛ ́ yag nyə. 17A mú cɨ nə bwo nə:́
«Myáyɛ́ míláŋ bɨ ́ ŋgə́ zə bwiiŋgya zhɨɨ́ ́
nə zhɨɨ ́míga?» Bwə́ mú shigʉla, bwə́ ŋgə́
nyîn nda bwə́ mə́ shúsʉla nə zhwuŋʉ́.
18Nyɔɔŋg nyə á bə nə jínə́ nə́ Kleyopas
yɛ ́ mú bɛşa nə:́ «Njɨ wo wə́ jɨ ́ nə́ wo njúl
Yurʉ́səlɛm wo kú mpu ísâ í mə́ sɨŷ mwɔŵ
məǵa dɨ ́ yɛ?́»

19 yA mú jí bwo nə:́ «Byáyɛ ́ ísâ?»
Bwə́ nə́ nyə nə:́ «Isâ í dʉ́gyá nə Yésus
á Nazarɛt̂ yí! Muud nyə á bə *muud
micúndə́ yɛ,́ misɔɔ́ĺʉ́gʉ́ myɛ́ nə iciyá byé
í dʉ́gə́ bə ŋkí lal ŋkûl mísh mə́ Zɛmbî

§24:2Mat 28.2 ŋgə cɨ nə́ éŋgəles wə́ nyə a bíŋgal kwóógʉ́ dɔɔŋgʉ́ kənd koogʉ́. Dʉ́gʉ́g
ivʉgʉli í shwoŋ Mak 16.4 nə Yuá 11.38 dɨ.̂
**24:13 Osʉtâd məwúm məśaman.
u23:55 8.2-3 v23:56 MmN 20.10 w24:6 9.21-22
x24:9 Mak 16.10-11; Luk 8.2-3 y24:19 7.16

nə mísh mə́ búúd bɛŝh dɨ.̂ 20Wo afwóyɛ́
gwág nda milúlúú myâ ofada nə otɔẃe
ɔ shwóg bʉ́sʉ́ bwə́ á kusha nə nyə nə́ a
yəǵ, bwə́ bwambʉlə nyə kwolós dɨ ́ nə?́
21 zSə́ á ŋgə bwánd nə búgə́ nə́ nyə wə́
nyə é zə yîl *Izʉrəyɛl̂ məńyámád. Njɨ í
áshígɛ ́ ná bə ntɔ.́ Múús jɨ jwɔŵ álɛɛ́l bwə́
shínʉ́lə sá isâ byɔɔŋgʉ̂. 22 Í mə́ mɛɛl ny-
iŋgə bə, bɔɔ́ĺ búdá wâ səd́ɨ ́ gwooŋg bwə́
mə́ zə ntágʉlə sə́ milúu, nə́ bwə́ ámə
kə shwoŋ dɨ ́ mpʉ́mán mpʉ́mán, 23 bwə́
shígɛ ́ kwey mbimbə yé cínɔŋg; bwə́ mú
zə jaaw nə́ bwə́ ámə dʉ́g *wəéŋgəles,
wəéŋgəles bɔɔŋg bwə́ mú jaaw bwo nə́
Yésus ŋgə cʉgə. 24 aBɔɔ́ĺ búúd ɔ́ gwooŋg
jísʉ́ bwə́ shí nəḿə́ kə shwoŋ dɨ,́ bwə́ kə
kwey ísâ nda búdá bwə́ ámə jaaw nə;́ njɨ
nyɛ, bwə́ shígɛ ́ dʉ́g nyə.»

25 bNyɛ mú ka zə lás nə bwo nə:́ «A
bɨ mə́ bə nə shúg e! A bɨ ́ caálə *magʉlə
nə́ isâ búúd ɔ mícúndə́ bwə́ á cɨ yí bísə́
bʉ́bəĺɛ ́ e! 26Ŋgaá nə́ í á jɨɨ nə́ *Krîst júgʉg
ntʉ́nɨ nə́ ndɛɛ ́ a mú nyiŋgə ŋwa gúmə́
jé?» 27 cA mú ka zə sá nə́ bwə́ mpúg isâ í
dʉ́gyá nə nyə yí, nda Kálaad Zɛmbî ŋgə́
cɨ nə,́ tɛɛ́d́ nə Micilyá mí Moyîz kala nə
mí mí búúd ɔ mícúndə.́ 28Bwə́ mú ŋgə
shísh kúnə-́kúnə nə dəńd bwə́ á ŋgə kə
yí. Yésus nyɛ mú sá nda a cɔ̧́ kə nə njɔɔnd
shwóg. 29Bwə́ mú yáág nə nyə nə́ a kú
cɔ̧,́ bwə́ nə nyə nə:́ «Jig wa səd́ɨ,́ kugʉ́
mə́ bii shí, jwɔŵ í mú bul kə.» A mú nyíi
njɔẃ nə́ a ji cínɔŋg bwəd́ɨ.́ 30 Í mú zə bə
nə,́ ja bəńɔŋ́ bwə́ mə́ zə ji shí nə́ bwə́ də
yí, Yésus mú ŋwa bʉlɛd́, a mú bwádan
nə gwo, a mú fɛŷ gwo a yə bwo. 31Mísh
mə́ mú ka tɛɛm bâŋ bwo nə́ ndɛɛ ́ bwə́
mú yag nyə. Njɨ, a mú jímb bwo míshʉ́d.
32 dBwə́ mú ŋgə cɨ bwəḿɛ ́ nə bwəḿɛ ́ nə:́

«Ja nyə ámə ŋgə lésha nə sə́ zhɨɨ́ ́ nə zhɨɨ ́
ŋgə fɛɛ́ǵ sə́ mícilyá mí Kálaad Zɛmbî yí,
ŋgaá nə́ milâm mí ámə ŋgə bə sə́ nə́
gwɔ̧ɔ́ ̧-́gwɔ̧ɔ́ ̧́ nə fwámɛ́ yéésh ɨɨ?́» 33Bwə́
mú tɨ ́ njɔɔnd nəḿə́ wəla dɔɔŋgʉ́d nyiŋgə
kə Yurʉ́səlɛm. Bwə́ mú kə kwey *búúd ɔ
lwámá wûm nə ŋgwúd bəńɔŋ̂ buud bwə́
á zə sɛɛŋgya nə bwo wá. 34 eBwə́ mú kə
jaaw bwo nə́ jísə bʉ́bəĺɛ ́ nə́ Cwámba mə́
gwûm, Shímun shí dʉ́g nyə. 35Bwə́ mú
bwiiŋg bwo sâ í ámə bə nə bwo zhɨɨ́ ́ nə
zhɨɨ ́ yí nə nda bwə́ ámə kə yag Yésus ja
nyə́ ámə fɛŷ bʉlɛd́ nə.́
Yésus mə lwágʉlə ompwíín bɛ ́ nyúul
36 fBwə́ ŋgə́ bwiiŋg bwo gwo ntʉ́nɨ,

Yésus mə́ cúwo, zə tɔŵ bwo tʉ́tám, a
mú cɨ nə bwo nə:́ «Səlʉgá milâm shí.»
37 gMəma yáág-yáág íŋkuŋkúúnd í mú
shwɨy bwo nyúúlʉ́d, bwə́ ŋgə́ dʉ́g nə́
*jîm wə́ bwə́ mə́ dʉ́g nɨ. 38A mú cɨ nə
bwo nə:́ «Jɨ ́ bɨ ́ ŋgə́ búbulə yí? Jɨ ́ bɨ ́ ŋgə́
bə nə məshwán mílámʉ́d yí? 39Dʉ́gʉ́gá
məbwə̂ nə məkuú mâm. Jísə mpú bə mə
wə́ ɛǵa. Kúnyágá nə mə, dʉ́gʉ́gá. Jîm í
ádɛ́ bə nə ifúndə́ nə iyasə́ nda bɨ ́ ŋgə́ dʉ́g
mə nə ndɨ ̂ ɛǵa.» 40Nyə á ŋgə cɨ ntʉ́nɨ a
ŋgə́ lwágʉlə bwo məbwə́ nə məkuú mɛ.́
41 hBwə́ á bə bwə́ mú nə məshusʉg, bwə́
ŋgə́ káam, njɨ bwə́ kú fwo mpu *búgʉla.
A mú cɨ nə bwo nə:́ «Bɨ ́ cugɛ ́ nə sâ mə́ də́
wa?» 42Bwə́ mú yə nyə kʉ́l shú mbufá.
43A mú ŋwa gwo, a mú də bwə́ ŋgə́ dʉ́g.
44 iA mú cɨ nə bwo nə:́ «Sâ mə́ á bwey dʉ
jaaw bɨ ́ ja shé á dʉ bə yí ɔńɨ; mə á dʉ
jaaw bɨ ́ nə́ isâ bísə́ cilyá shú dâm Cɛɛ̧̧ mə́
Moyîz dɨ ́nə micilyá mí *búúd ɔ mícúndə́
nə osôm dɨ ́ yí byɛŝh í jəlá nə bá sɨŷ.»
45 jA mú bɛn̂y bwo fʉg nə́ bwə́ gwágʉ́g

z24:21 1.68; 2.38 a24:24 24.12; Yuá 20.3-10 b24:25 24.45
c24:27 24.44 d24:32 24.45 e24:34 Mak 16.7; 1Kr 15.4-5 f24:36 1Kr 15.5
Səlʉgá milâm shí: Luk 2.14 g24:37 Mat 14.26; Mak 6.49 h24:41 Yuá 21.5, 10;
Mis 10.41 i24:44 24.27; Yuá 5.39 Moyîz: Mis 7.9-10, 25-27, 35, 37-39; Yuá 5.46
búúd ɔ mícúndə:́ Iza 52.13–53.12; Ozê 6.2 osôm: Sôm 22.69
j24:45 24.25-27, 32; Yuá 20.9

mícilyá mí Kálaad Zɛmbî. 46 kA mú cɨ
nə bwo nə:́ «Jísə cilyá Kálaad Zɛmbî dɨ ́
ntʉ́ga “Krîst mə bá jug nə́ ndɛɛ ́ a gwûm
jwɔŵ álɛɛ́lʉd, 47 lbwə́ ka bá dʉ cúndə
jínə́ dɛd́ nə́ buud bwə́ cɛńdʉ́g mitəd́ʉ́gá,
Zɛmbî mú juu bwo. Cúndə́ wɔɔŋg í bá
tɛɛ́d́ Yurʉ́səlɛm í mú kala ílwoŋ byɛŝh.”
48 mBɨ wə́ bʉ́sə́ ówúshinɛd wâ isâ byɔɔŋg.
49 nNə́ ndɛɛ,́ mə bá ntɨ ́bɨ ́sâ Dâ nyə á kaag
bɨ ́ yí. Bɨ bâŋ jigá wa ŋgwəĺa kə kumə ja
mpífə́ í bá zhu gwɔŵ, bɨ ́ zə lwánd nə ndɨ ̂
yí.»

Yésus mə́ kə́ gwɔŵ
50 oA mú wú nə bwo ŋgwəĺa kə nə bwo

kúnə-́kúnə nə Betanî. Kə wɔɔ́ś nûŋ, a mú
bʉ̂n məbwə̂ bwádan nə bwo. 51A ŋgə́
bwádan nə bwo ntʉ́nɨ, a mú ŋgə béégya
nə bwo, ŋgə ŋkâŋ kə gwɔŵ. 52 pBâŋ bwə́
mú kúdɔw shí yə nyə gúmə́ nə́ ndɛɛ ́ bwə́
mú nyiŋgə kə Yurʉ́səlɛm nə məshusʉg
milâm nə́ cwɔɔ́.́ 53 qBwə́ mú kə ji *Luŋ
mə́ Zɛmbî kú ná kwo wú, dʉ ságʉsə
Zɛmbî.

k24:46 9.21-22; Mat 26.56; Mak 14.49; 1Kr 15.3-4; Mis 17.2-3; 28.23
l24:47 3.3; Mis 1.8; 5.31; 11.18; 17.30-31; 20.21; Rom 15.19
m24:48 Mis 5.32; Yuá 15.26-27; Mis 1.8, 22; 2.32; 3.15; 4.33; 10.39-41; 13.31
n24:49 4.18 o24:50 9.51; Mak 16.19; Mis 1.9; 3.21
p24:52 Mis 1.12; Yuá 14.28; 16.22 q24:53 Mis 2.46; 5.12

Jɔj̧ɔ̧ Kɛɛ́l Yuánɛs nyə á cilə yí
Isâ í dʉ́gyá nə Jɔj̧ɔ̧ Kɛɛ́l
Yuánɛs nyə á cilə yí

Yuánɛs nyə á bə sámbá búúd ɔ lwámá
wûm nə óbá ɔ́ Yésus dɨ.̂ Nyə á bə mpwíín
Yésus nyə á bul cɛɛl yɛ ́ (13.23; 21.20),
mínyɔŋʉ̂ mə Zhâk, bwə́ á bə bwán ɔ́
Zhébedé (Mat 4.21).
Kálaad ɛǵa ŋgə salan nə bɔɔŋg Matiyô

nə Márkus nə Lúkas bwə́ á cilə wá.
Yuánɛs ŋgə jɨɨ nə́ buud bwə́ mpúg nə́
Yésus-Krîst jisə Mwân mə́ Zɛmbî. Sə́ bɨ ́
nə ŋkul cɨ nə́ lúú ciyá á kálaad wúsə
20.31: «Məshimbá məśə́ cilyá wa má
məśə shú nə́ bɨ mágʉləg nə́ Yésus jisə
Krîst, Mwân mə́ Zɛmbî, bɨ ́mə́ ká magʉlə
ntɔ́ bɨ ́ bə nə cʉg jínə́ dɛd́».
Tɛɛ́d́ lúu 2 kə wɔɔ́ś 12 dɨ,́ Yuánɛs mə

lwágʉlə məśhimbá zaŋgbá Yésus nyə a
sá, búúd bwə́ ŋgə́ káam má. Məshimbá
mɔɔŋg mə́ sá nə́ sə́ mpúg nə́ Yésus jɨ
bʉ́bəĺɛ ́ Mwân mə́ Zɛmbî.
Tɛɛ́d́ lúu 13 kə wɔɔ́ś 21 dɨ,́ Yuánɛs ŋgə

bwiiŋg nda Yésus nyə á ŋgə kwəmʉsa
nə́ a zə́ bá wú shí ga dɨ ́ nə.́ A lwágʉlə
məćwûŋ Yésus nyə á cwîny ompwíín bɛ ́
shú cʉg á mpʉ́sə shwɨy má (13-16). A
lwágʉlə nəḿə́ nda Yésus nyə á jəgʉla nə
Zɛmbî bəd nyə ompwíín bɛ ́ məb́wəd́ nə́
(17). Yuánɛs mə́ nyiŋgə nəḿə́ lwágʉlə
nda búúd bwə́ á bii Yésus, bwə́ gwú nyə
nə́ (18-19). A nyiŋgə nəḿə́ lwágʉlə nda
Yésus nyə a gwûm, a lwóya nyúúl nə́ om-
pwíín bwə́ dʉ́gʉ́g nyə bwə́ mú bə nə ŋkul
məńyúúlʉ́d (20-21).

Ciyá í á nyɛɛ muud

1 rMət́ɛɛ́d́ʉ́lé mə́ ísâ byɛŝh dɨ,́ Ciyá†† í
á bwey bə, Ciyá bá Zɛmbî wə́ bwə́

á bə. Ciyá jɔɔŋg í á bə ntâg Zɛmbî. 2Bá
Zɛmbî wə́ bwə́ á bə mət́ɛɛ́d́ʉ́lé mə́ ísâ
byɛŝh dɨ.̂ 3 sGwə́ wə́ í á tɛ ́ isâ byɛŝh;
kú nə tɔɔ sâ wo é kwey nə́ Ciyá dɨ ́ í
á tɛ ́ yí. 4Cʉg í á bə Ciyá jɔɔŋg dɨ,̂ cʉg
jɔɔŋg í njúl məŋkɛnya ŋgəľə kwan buud.
5 tMəŋkɛnya mə́ á ŋgə faan yídʉ́gʉ́d; njɨ,
yídʉ́gʉ́ í áshígɛ ́ magʉlə ləǵ məŋ́kɛnya.

6 uŊgwɔĺ múúd nyə á bə nə́ Yuánɛs,
Zɛmbî wə́ nyə á ntɨ nyə. 7Yuánɛs nyə á zə
nə́ a zəǵ bwiiŋg sâ í dʉ́gyá nə məŋkɛnya
mɔɔŋg yí, shú nə buud bɛŝh bwə́ búgʉ́lág
nəcé bwiiŋgyá jɔɔŋg. 8 vNyə dɨ ́ nyə á
bə məŋkɛnya; nyə á yida zə bwiiŋg sâ
í dʉ́gyá nə məŋkɛnya yí. 9 wMəŋkɛnya
mɔɔŋg mə́ á bə fwámɛ́məŋ́kɛnya, mâ nə,́
ja mə́ zə́ shí ga dɨ ́ yí, mə́ zə́ kwan búúd
bɛŝh. 10Ciyá í á bə shí gaád, gwə́ nəḿə́
wə́ í á tɛ ́ shí ga; njɨ, buud ɔ shí ga bwə́
á shígɛ ́ yag gwo. 11 Í á zə búúd bɛ́ dɨ,́
njɨ buud bɛ́ nda magʉlə ləǵ gwo. 12 xNjɨ,
búúd báá bwə́ á ləǵ gwo, bwə́ *búgʉla
jínə́ dɛ ́ wá, nyə á yə bwo ŋkul nə́ bwə́
bəǵ bwán ɔ́ Zɛmbî. 13 yBâŋ bwə́ mə́ byɛl̂,
kú bə byélé í ŋgə́ wúməćií dɨ ́yí, kú nəḿə́
bə váál búúd bwə́ dʉ́ ŋgə byá nə yéésh
jáŋ yí, nda nyiŋgə bə nə́ muud nyə ámə
jɨɨ nə́ a byá mwân; bwə́ mə́ byɛl̂ byélé á
nə́ Zɛmbî wə́ mə́ byá bwo.

14 zCiyá í á ka nyɛɛ muud, í á cʉgə
wa səd́ɨ.́ Cʉg jé í á bə cʉg mílwanə,́
mpaam nə mpaam, obʉ́bəĺɛ ́ nə obʉ́bəĺɛ.́
Sə́ á beny milwanə́ myɛ,́ mí njúl mil-
wanə́ mí Mwán mə́ byɛl̂ cʉ́gə́ mwɔ̧ mə

††1:1 «Ciyá» nɨ wə́ Krîst (Wo jɨ nə ŋkul dʉ́g Yuánɛs 1.14).
r1:1 Mət 1.1–2.4; Yuá 17.5; Flp 2.6; 1Yn 1.1-2; Mbʉ́ 19.13-16 s1:3 1.9-10; 5.26;
1Kr 8.6; Kol 1.16-17; Heb 1.2; Mbʉ́ 3.14 t1:5 Mət 1.3-4 u1:6 Mat 3.1 v1:8
1.20 w1:9 8.12; 17.25; 1Yn 2.8 x1:12 1Yn 3.1; Gal 3.26; 4.5 y1:13 3.3, 5-6;
1Pr 1.23; 1Yn 3.9 z1:14 Gal 4.4; Flp 2.7; 1Tm 3.16; Heb 2.14; 1Yn 4.2 milwanə́
mí Mwán mə́ byɛl̂ cʉ́gə́ mwɔ̧ mə Sɔɔ́ŋ́gʉ́ dɨ ́ yɛ:́ Mat 17.2; Yuá 2.11; 1Yn 1.1-3

Sɔɔ́ŋ́gʉ́ dɨ ́ yɛ.́ 15 aYuánɛs nyə á bwiiŋg
láŋ yé, a lás gwɔẃ-gwɔŵ nə:́ «Muud mə
á jaaw bɨ ́ wə́ ɛńɛ. Nyə wə́ mə á cɨ yɛ,́
nə:́ muud ŋgə zə məd́ɨ ́ mpʉ́sə; njɨ, a mə́
tɔŵ mə shwóg, nəcé nyə wə́ nyə a tɛɛ́d́
fwo bə nə mə. Muud wɔɔŋg wə́ ɛńɛ» 16 Sə́
bɛŝh sə́ á mə́ bə nə kɔw nyəd́ɨ ́ zhwog
tɔɔm dɨ,̂ a ŋgə cʉgə nə sə́ njɨ mpaam nə
mpaam. 17 bNəcé Moyîz nyə á zə nə *mb-
woomb məćɛɛ̧,̧ Yésus-Krîst zə nə mpaam
nə obʉ́bəĺɛ.́ 18 cMuud nyə abwɛĺɛ ́ dʉ́g
Zɛmbî. Njɨ, Cʉ́gə́ lʉ́ Mwán dɛ́ nyəḿɛf́wó
mə́ jɛɛ́ǵ bʉd dɨ,́ dʉ́sə́ nəḿə́ Zɛmbî yí, dwə́
wə́ í á sá nə́ Zɛmbî mpúyʉ́g.

Yésus mə tɛɛ́d́ ísɛý
(Mat 3.1-12; Mak 1.2-8; Luk 3.15-17)
19 dOyúdɛn bwə́ á kənd ofada nə

*Olevît kə shilə Yuánɛs nə:́ «Wo wə́ zə?́»
A mú ka bwiiŋg bwo sâ Yésus jísə́ yí.
20 eNyə á mpu məm nə:́ «Mɛɛ dɨ ́ jísə́
*Krîst.» Nyə á mpu məm ntɔ́ kú shwána.
21 fBwə́ á ka nəḿə́ jî nyə nə:́ «Ká wo wə́
zə?́ Ye Eli?» Nyə nə:́ «Mbɔ,̂ mə dɨ ́ Eli.»
«Ye wo wə́ *Muud micúndə‡́‡?» Nyə nə:́
«Mbɔ»̂. 22Bwə́ mú ka cɨ nə nyə nə:́ «Ká
wo wə́ zə?́ Sə́ kəǵ bɛşa nə buud bwə́
ámə ntɨ sə́ wá nə́ jɨ? Womɛf́wó ŋgə cɨ
nə́ wo wə́ zə?́» 23 gA mú bɛşa nə bwo nə:́
«Mə wə́ kəĺ í ŋgə́ cúndə shí a shwééshád
yí, ŋgə cɨ nə:́ “Sʉ́gʉ́gá zhɨɨ ́ mə Cwámba
í bəǵ tʉ́təlî” nəḿə́ nda múúd micúndə́
Izayí nyə á cɨ nə.́» 24Ofada nə Olevît
bwə́ á kəndɔw wá bwə́ á bə *Ofarizyɛŋ̂.
25 hBwə́ mú ka jî nyə nə:́ «Ŋkí wo dɨ ́Krîst,
wo kú bə Eli, wo kú nyiŋgə bə múúd

micúndə,́ nəcé jɨ ́ wó ŋgə́ duu buud yí?»
Yuánɛs mú bɛşa nə bwo nə́ 26 «Mɛɛ mə
ŋgə duu buud məj́úwód. Njɨ ŋgwɔĺ múúd
jɨ na mpəd́ʉ́gá nyɨńʉ́d, bɨ ampúyɛ́ nyə.
27 iA ŋgə zə məd́ɨ ́ mpʉ́sə, mə ampíyáyɛ ́
nə́ mə cínyʉg nyə mikwoolú mí məŋ́g-
wub məkuúd.» 28 jSá nɨ í á ŋgə sɨŷ Be-
tanî, Zhurdɛ̧̂ faŋwíny, kʉ́l Yuánɛs nyə á
ŋgə duu buud yí.

29 kNə́ ndɛɛ,́ mán mələm̂, Yuánɛs nyə
a dʉ́g Yésus ŋgə́ zə nyəd́ɨ,́ a mú cɨ nə:́
«Dʉgá, *Mwân Ncwəmbɛ mə́ Zɛmbî wə́
ɛǵa, nyə wə́ mə́ zə́ yîl búúd ɔ shí ga *səḿ
wáŋ. 30 lŊgaá mə a cɨ nə:́ “Muud ŋgə zə
məd́ɨ ́ mpʉ́sə; njɨ, nyə wə́ nyə a tɛɛ́d́ zə
nə mə, nəcé nyə wə́ nyə a tɛɛ́d́ fwo bə
nə mə.” Nyə wə́ mə́ á ŋgə cɨ yɛ.́ 31Mə
a shígɛ ́ fwo dʉ mpu nyə. Njɨ, nda í á
jɨɨ nə́ bag ɔ́ *Izʉrəyɛl̂ bwə́ mpúg nyə nə,́
gwə́ wə́ mə́ á zə ŋgə duu buud məj́úwód
yí.» 32 mYuánɛs nyə á bwaagʉlə nə:́ «Mə
a dʉ́g Shíshim ŋgə́ shulə wú gwɔŵ nda
faf nə́ ndɛɛ ́ zə ji nyə nyúúlʉ́d. 33Mɛɛ mə
a shígɛ ́ fwo dʉmpu nyə ɔ; njɨ muud nyə á
ntɨ mə nə́ mə zəǵ ŋgə duu buudməj́úwód
yɛ́ nyə á bwey jaaw mə nə:́ “Muud wó
bá dʉ́g Shíshim mə́ shulə zə ji nyúúlʉ́d
yɛ,́ nyə wə́ mə́ bá dʉ duu búúd Ŋkɛ̧ŋ́kɛ̧̂
Shíshimʉd.” 34 nMɛɛ mə a shí ntâg dʉ́g,
mə ŋgə bwaagʉlə nə́ nyə wə́ jɨ ́Mwân mə
Zɛmbî.»

Ompwíín wə́ ashúshwóógʉ̂
(Mat 4.18-22)

35 Í á ka zə bə mán mələm̂, Yuánɛs
bəńɔŋ̂ bɔɔ́ĺ *ómpwíín bɛ ́ óbá bwə́ njúl

‡‡1:21 Oyúdɛn bwə́ á ŋgə bwánd nə́ Zɛmbî mə bá ntɨ bwo ŋgwɔĺ Múúd micúndə́
njúl nda Moyîz; Moyîz nyəmɛf́wó nyə á jaaw bwo ntɔ.́ (Mbá 18.15-18).
a1:15 1.24-27, 30; 5.31-34, 36 b1:17 7.19; MmN 31.18
c1:18 6.46; 14.8-9; MmN 33.20; Mat 11.27; 1Tm 6.16; 1Yn 4.12 d1:19 5.33
e1:20 3.28 f1:21 Mat 2.14; Yuá 6.14 g1:23 Iza 40.3
h1:25 1.33; Mat 21.25 i1:27 1.15; Mis 13.25 j1:28 10.40; Mat 3.13
k1:29 1.36; Iza 53.6-7; 1Pr 1.19; 1Yn 2.2; Mbʉ́ 5.6 l1:30 1.15
m1:32Mat 3.16 n1:34 Mwân mə Zɛmbî: 1.49; 5.18-23; 10.36; 11.27; 20.31; Mat
3.17; 27.54; Mis 9.20

nəḿə́ na, 36 oa mú dʉ́g Yésus ŋgə́ cɔ̧,́ a
mú cɨ nə:́ «Dʉgá, *Mwân Ncwəmbɛ mə́
Zɛmbî wə́ ɛǵa.» 37Ompwíín óbá bɔɔŋg
bwə́ mú gwág sâ Yuánɛs nyə á ŋgə cɨ yí
nə́ ndɛɛ ́ bwə́ mú kə ŋgə bɛ̧ Yésus. 38Yé-
sus mú yid, a mú dʉ́g bwə́ ŋgə́ bɛ̧ nyə,
a mú jî bwo nə:́ «Bɨ ́ ŋgə sɔ̧́ jɨ?» Bwə́ nə
nɛ ́ nə:́ «*Rabi, wó dʉ ji ŋgow?» (Rabi mə
kə́ nə́ «Yɨɨ́ǵʉli».) 39Nyə ntâg nə bwo nə:́
«Zəgá kə dʉ́g». Bwə́ mú ka kə dʉ́g kʉ́l á
dʉ jɨ yí, nə́ ndɛɛ,́ bwə́ mú ji cínɔŋg nyəd́ɨ ́
jwɔŵ dɔɔŋgʉ́d. Í á bə jwɔẃ í mú ŋgɛɛ
məẃəla mənɔ̧̂ mâ mpwó-kugʉ́.

40 pOmpwíín óbá bwə́ á gwág sâ
Yuánɛs nyə á ŋgə cɨ yí nə́ ndɛɛ ́ bwə́ mú
bɛ̧ Yésus wá, ŋgwɔĺʉ́gá nyə á bə Andrê
mínyɔŋʉ̂ mə́ Shímun Pyɛr̂. 41 qNyə á ka
tɛɛ́d́ kə wə́ mínyɔŋʉ̂ yé Shímun, kə cɨ
nə nyə nə:́ «Sə́ mə́ bwəma nə Mesî (jínə́
dɔɔŋg í kə́ nə́ Krîst).» 42 rA mú kə nə nyə
wə́ Yésus. Yésus mú dʉ dʉ́g Shímun nə́
ndɛɛ ́ a mú cɨ nə nyə nə:́ «Ŋgaá nə́ wo wə́
Shímun, shwóóŋgʉ̂ nə́ Yuánɛs; wo bá zə
dʉ jɔẃɔw nə́ Séfas» (jínə́ dɔɔŋg í kə́ nə́
Pyɛr̂).

43Mán mələm̂, Yésus nyə a ŋwa cígʉ́lá
nə́ a kə́ Galilê. A mú bwəma nə Fílíp, a
mú cɨ nə Fílíp nə:́ «Bɛģ mə.» 44 Fílíp nyə
á bə muud á Bɛtʉsayída, dəńd mə́ Andrê
bá Pyɛr̂.

45 sFílíp mú ka kə wə́ Natanaɛl̂ kə cɨ
nə nyə nə:́ «Sə́ mə́ bwəma nə Yésus á
Nazarɛt̂, mwân mə Yósɛb bwə́ ŋgə́ cɨ
ókálaad ɔ məćɛɛ̧ ̧ mə́ Moyîz nə bɔɔŋg ɔ
*búúd ɔ mícúndəd́ yɛ.́» 46Natanaɛl̂ mú
cɨ nə Fílíp nə:́ «Ye sâ ányunywaâ jɨ ́ nə
ŋkul zhu Nazarɛt̂?» 47 Fílíp mú ka cɨ nə
nyə nə:́ «Zaá kə dʉ́g». Yésus mú dʉ́g
Natanaɛl̂ ŋgə zə, a mú cɨ nə:́ «Dʉgá,
muud ɛǵa jɨ fwámɛ́ mwâ *Izʉrəyɛl̂, kú

yîl, kú bəd.» 48Natanaɛl̂ mú jî nyə nə:́
«Wɛɛ mə mpú mə na ntʉdɛl?» Yésus mú
bɛşa nə:́ «Mə ámə ŋgə bwey dʉ́g wo,
wo njúl ná shug lʉ́ *figyê dɨ, bɨná Fílíp
kú fwo lésha.» 49 tNatanaɛl̂ mú cɨ nə:́
«Rabi, wɛɛ jɨ Mwân mə́ Zɛmbî, wɛɛ jɨ Cí
á Izʉrəyɛl̂.» 50Yésus mú bɛşa nə nyə nə:́
«Wo mə́ *búgʉla nəcé mə jaawʉ́lə wo nə́
mə á ŋgə bwey dʉ́g wo, wo njúl ná shug
lʉ́ figyê dɨ; mpug nə́ wo bá dʉ́g ísâ í bá
nyiŋgə bul bə í anʉ́nɨ ́ yí.» 51A mú ny-
iŋgə cɨ nə:́ «Bʉ́bəĺɛ,́ mə́ jaaw bɨ ́ nə,́ bɨ mə
bá dʉ́g joŋ nə́ bagə,́ *wəéŋgəles ɔ́ Zɛmbî
bwə́ dʉ́gə́ bád dʉ shulə *MwânməMúúd
nyúúlʉ́d.»

Shimbá á Kana

2 uMpʉ́sə mwɔŵ məb́á, ŋgwɔĺ múúd
nyə á ŋwa bá ŋgwəĺa á Galilê bwə́

jɔẃ nə́ Kana yí, bwə́ á ka sá zaŋ. Maríya á
nyɔɔŋgʉ́ mə Yésus nyə á bə cínɔŋg. 2Bwə́
á jɔŵ nəḿə́ Yésus nə́ a kəǵ zâŋ nyɔɔŋgʉ́d,
tɔɔ *ompwíín bɛ.́ 3 Í á ka zə bə, məlwəg
ka zə fúfə, Yésus nyɔɔŋgʉ́ mú ka zə cɨ nə
nyə nə:́ «Dʉgɨ,́ bwə́ cúgɛ ́ ná nə məlwəg».
4 vYésus mú cɨ nə nyə nə:́ «Amuda, shwə̂
bâŋ nə inɛý? Wəla dâm í afwóyɛ́ wɔɔ́ś.»
5Nyɔɔŋgʉ́ mú cɨ nə osɔɔ́l ɔ məśáal nə:́ «Bɨ
ɔ sá sâ jɛŝh nyə é cɨ nə́ bɨ sáág yí.» 6 wNa jɨ
nə,́ idɔɔ̧ļa ísaman í á bə í təĺ na, *Oyúdɛn
bwə́ á dʉ balan nə byo dʉ́lə gusa míŋ-
gusa mí íci. Idɔɔ̧ļa byɔɔŋg í á bə cɨɨgá
nə məkwóógʉ́, í njúl nə́ dɔɔ̧ļa ŋgwúd je
kə ílwuŋgá í məj́úwó ŋkí mwɔɔmb ŋkí
wûm nə íbá.¶¶ 7Yésus mú cɨ nə osɔɔ́l
ɔ məśáal nə:́ «Lwándʉ́ləǵá məjúwó na
ídɔɔ̧ļa ínɨɨd́.» Bwə́ mú lwándʉlə byo nə́
cwɔɔ́.́ 8A mú nyiŋgə cɨ nə bwo nə:́ «Kagá
dɔɔ̧ļə ja nɨɨd́ bɨ kəǵ yə múúd ŋgə́ sá dína
yɛ.́» Bwə́ mú dɔɔ̧ļə, kə yə nyə. 9Muud

¶¶2:6 Na jɨ je bə ólitre məwûm mwɔɔmb ŋkí təd.
o1:36 1.29 p1:40 Mat 4.18-20 q1:41 4.25 r1:42 Mat 10.2; 16.18
s1:45 Mbá 18.15; Iza 9.5; 42.1-4; Eze 34.23; Msh 5.1-3
t1:49 1.34; 12.13; Mat 27.42 u2:1 4.46
v2:4 7.6, 30; 8.20; 12.23; 13.1; 17.1; Luk 22.53 w2:6 Mak 7.3-4

nyə á ŋgə sá dína yɛ ́ mú kagʉlə məj́úwó
mə́ mə́ shîn nyɛɛ məĺwəg məńɨ; nyə a
shígɛ ́ mpu kʉ́l məĺwəg mɔɔŋg mə́ á ŋgə
wú yí, osɔɔ́l ɔ məśáal báá, buud bwə́ á
dɔɔ̧ļə məjúwó wá, bwə́ ŋgə́ mpu. 10Amú
jɔŵ múúd nyə á ŋwa bá yɛ́ zə cɨ nə nyə
nə:́ «Ja bwə́ dʉ sá ídína yí, bwə́ dʉ tɛɛ́d́
fwo yə búúd məlwəg mə́ búl nywa má,
ka zə shúgʉla nə mɔɔŋg mə́ abʉ́lɛ ́ nywa
má ja búúd bwə́ mú ŋgə shwág yí. Ká
wɛɛ wo ámə nyiŋgə baagʉlə məĺwəg mə
anyunywaâ zə wɔɔ́ś wəla ga dɨ?»

11 x*Shimbá Yésus nyə a tɛɛ́d́ sá wəńɨ,
nyə a sá dwo ŋgwəĺa á Galilê bwə́ jɔẃ nə́
Kana yí lwóyamilwanə́ myɛ,́ ompwíín bɛ ́
bwə́ mú *búgʉla nyə.

12 yJa ísâ ínɨ í mə́ shîn yí, a mú shulə
kə Kapɛrnawûm, bəńɔŋ̂ nyɔɔŋgʉ́ yé nə
omínyɔŋʉ̂ bɛ ́ nə ompwíín bɛ.́ Njɨ, bwə́ á
jǐ wu njɨ bʉ́baalɛ ́ mwɔŵ.

Yésus mə wɨɨ́ŋ́g búúd ɔ
míkus Luŋ mə́ Zɛmbî
(Mat 21.12-17; Mak

11.15-19; Luk 19.45-48)
13 zNda zâŋ Páska í á bə í mú kúnə-́

kúnə nə,́ Yésus nyə á ka bád kə
Yurʉ́səlɛm. 14A mú kə kwey nə,́ nə buud
bwə́ á ŋgə kusha intɛny wá, nə bɔɔŋg
bwə́ á ŋgə kusha itɔw nə məfaf wá, nə
bɔɔŋg bwə́ á ŋgə sá icɛńd í *mwaanɛ̂ wá
bwə́ mə́ kə ji nə mikus *Luŋ mə́ Zɛmbî.
15A mú ŋwa míkwoolú sá lwóŋ nə́ ndɛɛ ́
wɨɨ́ŋ́g yîl bɛŝh Luŋ mə́ Zɛmbî, wɨɨ́ŋ́g
nəḿə́ ítɔw nə intɛny. A mú ŋgə lwágʉsə
omwaanɛ̂ búúd bwə́ á ŋgə sá icɛńd wá,
shîn lwág itʉ́wʉlɨ byáŋ. 16 aNyə nə buud
bwə́ á ŋgə kusha məfaf wá nə:́ «Yílʉ́gá
isâ íga wa. Kúgá ŋwa njɔẃ mə́ pʉpa

nda watála.» 17 b*Ompwíín bɛ ́ bwə́ mú
təd́ʉga nda jɨ ́ cilyá Kálaad Zɛmbî dɨ ́ nə,́
nə:́ «Cɛɛlí mə́ ŋgə́ cɛɛl njɔẃ wô yí, í ŋgə
gwɔ̧́ mə lámʉ́d nda kuda».

18 cOyúdɛn bwə́ mú zə lás nə nyə nə:́
«Wo ŋgə zə sá isâ ínɨ nə́ wo mə́ fwo
ka lwágʉlə sə́ dáyɛ ́ *shimbá?» 19 dYésus
nə bwo nə:́ «Caamʉgá *Mpáánzə́ Zɛmbî
ga, mə nyiŋgəg lwɔ̧́ bɨ nywo njɨ mwɔŵ
məĺɔɔ́l.» 20 *Oyúdɛn nə:́ «Jɨ!́ Mpáánzə́ nɨ,
məlwɔ̧ǵa mɛ́ mə́ á ŋwa buud mimbú
məwûm məńɔ̧̂ nə mísaman, wɛɛ mə́ cɨ
nə́ wo é lwɔ̧́ nywo njɨ mwɔŵ məĺɔɔ́l?»
21 eNdug nyúúl nyɛ ́ wə́ nywáá nyə á
ŋgə jɔŵ nə́ Mpáánzə́ yí. 22 fOmpwíín
bɛ́ bwə́ á kə nyiŋgə təd́ʉga ləśʉ́ Yésus
nyə a lás wɔɔŋgʉ́ ja nyə gwûm yí, bwə́
mú *magʉlə Mícilyá myâ Kálaad Zɛmbî,
*magʉlə nəḿə́ ləśʉ́ yé.

23 gÍ á ka ŋgə bə na nə,́ ja Yésus nyə
á bə zâŋ Páska dɨ ́ Yurʉ́səlɛm yí, zhwog
buud bwə́ á *búgʉla jínə́ dɛ ́ nə dʉ́gʉ́lə
məśhimbá nyə á ŋgə sá má. 24Njɨ Yésus
nyə a shígɛ ́ ŋgə shwu nyúul nə bwo, nəcé
nyə á ŋgə mpu bɛŝh. 25 Í áshígɛ ́ nyiŋgə jɨɨ
nə́ muud zəǵ jaaw nyə nə́ mbɛɛ ́ jɨ ntʉ́ga,
kɛɛl jɨ ntʉ́ga. Nyəmɛf́wó nyə á ŋgə mpu
sâ jɨ ́ múúd lámʉ́d yí.

Yésus bá Nikodɛm̂

3 hŊgwɔĺ múúd nyə á ka bə gwooŋg
*Ofarizyɛŋ̂ dɨ ́ nə jínə́ nə́ Nikodɛm̂;

nyə á bə nəḿə́ tɔẃe shwóg *Oyúdɛn.
2 iMuud ɛńɛ nyə á ka kə dʉ́g Yésus
mpwó-bulú kə cɨ nə nyə nə:́ «*Rabi sə́
ŋgə mpu nə́ wo jɨ yɨɨ́ǵʉli ŋgə́ zhu wə́
Zɛmbî yɛ.́ Nəcé, muud cugɛ́ nə ŋkul
sá *məśhimbá wó ŋgə́ sá məǵa ŋkí
Zɛmbî nyə ayəýɛ ́ nyə ŋkul.» 3 jYésus

x2:11 Shimbá: 2.23; 3.2; 4.54; 6.26; 11.47-48; 20.30; Mis 2.22; Rom 15.19
y2:12 Mat 4.13 z2:13 6.4; 11.55; 12.12; MmN 12.1-14 a2:16 Luk 2.49
b2:17 Sôm 69.10 c2:18 2.11 d2:19 Mat 26.61; 27.40; Mis 6.14
e2:21 1Kr 6.19 f2:22 1.45; 12.16; 14.26; Luk 24.6-8, 27

mú bɛşa nə nyə nə:́ «Bʉ́bəĺɛ,́ mə́ jaaw
wo nə,́ ŋkí muud mə bə́ kú byɛl̂ byélé
ágúgwáan§§, a cugɛ ́ nə ŋkul dʉ́g Faan
mə́ Zɛmbî». 4Nikodɛm̂ mú jî nyə nə:́
«Ntʉdɛlɛ ́ cwúcwúúl múúd jɨ ́ nə ŋkul ny-
iŋgə byɛl̂ yɛ?́ Ye a jɨ nə ŋkul nyiŋgə nyíi
nyɔɔ́ŋ́gʉ́ mwô dɨ ́ ja ábɛɛ ̂ nə́ ndɛɛ ́ a mú ny-
iŋgə byɛl̂?» 5 kYésus mú bɛşa nə:́ «Bʉ́bəĺɛ,́
mə́ jaaw wo nə,́ ŋkí muud mə bə́ kú byɛl̂
zhɨɨ ́ á məjúwó nə Shíshim dɨ,́ a cugɛ ́ nə
ŋkul nyíi Faan mə́ Zɛmbî dɨ.̂ 6 lByɛyí á shí
ga í dʉ byá míshwun, byɛyí á Shíshim
byá *shíshim. 7Kú káam nə́ mə́ cɨ nə wo
nə́ bɨ mə́ jəlá nə byɛl̂ byélé ágúgwáan.
8 mŊkwɔ̧̂ mə́ dʉ kuŋg kʉ́l á kûŋg yí, wo
ŋgə́ gwág ncíndə́ nyɛ,́ njɨ wo nda mpu
kɔɔ́ḿb á ŋgə́ zhu yí nə kɔɔ́ḿb á ŋgə kə yí.
Ntɔ́ nəḿə́ wə́ jɨ ́ nə muud mə́ byɛl̂ byélé
Shíshim yɛ.́» 9Nikodɛm̂ mú cɨ nə nyə
nə:́ «Jâŋ jɨ ́ nə ŋkul bə na ntʉdɛl?» 10Yé-
sus mú bɛşa nə nyə nə:́ «Wɛɛ muud ŋgə́
jɨɨ́ǵʉli bwán ɔ́ *Izʉrəyɛl̂ yɛ ́ wo ampúyɛ́
ísâ ínɨ? 11 nBʉ́bəĺɛ,́ mə́ jaawwo nə,́ sə́ ŋgə
lás sâ sə́ mə́ mpú yí, sə́ ŋgə bwiiŋg sâ sə́ á
dʉ́g yí, njɨ bɨ ́ nda magʉlə sâ sə́ ŋgə́ bwi-
iŋg yí. 12 oJa mə́ lás nə bɨ ́ isâ yâ shí ga, bɨ ́
nda *magʉlə yí, bɨ bʉ́sə nə ŋkul magʉlə
yâ gwɔŵ na ntʉdɛl? 13 pMpugá nə́ muud
nyə afwóyɛ́ bád kə joŋ dɨ ́ gwɔŵ, nəḿə́
njɨ *Mwân mə Múúd, nyə muud nyə á
zhu gwɔẃ yɛ.́ 14 qNə́ ndɛɛ,́ nəḿə́ nda
Moyîz nyə a bʉ̂n vʉgʉli nywâ gwɔẃ shí a
shwééshád nə,́ í jɨɨ nə́ bwə́ bág nəḿə́ bʉ̂n
Mwân mə Múúd gwɔŵ, 15 rshú nə́ muud
yɛŝh mə bá *búgʉla nyə yɛ ́ bág *bə nə
cʉg á kandʉgə kandʉgə. 16 sNəcé, Zɛmbî
nyə á cɛɛl buud ɔ shí ga nə mbíya yáág-

yáág cɛɛlí, váál á nə,́ nyə a yána Cʉ́gə́
lʉ́ Mwán dɛ́ nə́ muud yɛŝh mə búgʉla
nyə yɛ ́ bág bə kú yə, a yidag bə nə cʉg
á kandʉgə kandʉgə. 17 tMpugá nə́ Zɛmbî
nyə a shígɛ ́ ntɨ Mwán yé shí ga dɨ ́ nə́ a
zəǵ yə búúd intʉ́gʉ́lí, i á yida bə nə́ a zəǵ
sá nə́ buud bwə́ fáámʉg. 18 uMuud mə
búgʉ́lá nyə yɛ ́ nyə ányiŋgəyɛ ́ ná bwəma
nə intʉ́gʉ́lí; muud mə yídá bə kú búgʉla
yɛ,́ intʉ́gʉ́lí byé í mə́ bwey bə; í mə́ bwey
bə nəcé a mə́ bə kú búgʉla Cʉ́gə́ lʉ́ Mwán
mə́ Zɛmbî. 19 vDʉgá, Zɛmbî nyə a sá nə́
sémbyé míləśʉ́ í mpúyʉ́g, nyə a sá ntʉ́ga:
nyə á ntɨ məŋkɛnya shí ga dɨ,̂ buud bwə́
mú yida cɛɛl məýídʉ́gʉ́ cɔ̧́ məŋ́kɛnya.
Bwə́ á sá ntɔ́ nəcé bɔŵ bwo misɔɔ́ĺʉ́gʉ́.
20 wJɨ ́ nə́ muud yɛŝh mə dʉ sá məb́ɔŵ
yɛ ́ mə́ dʉ mpii məŋ́kɛnya, nyə ádɛ́ kə
kʉ́l məśʉ́ yí, a fúndə́ nə́ misɔɔ́ĺʉ́gʉ́ myɛ́
mí á bá bʉ́gʉli. 21 xMuud nywáá ŋgə́ bɛ̧
obʉ́bəĺɛ ́ yɛ ́ mə́ dʉ kə kʉ́l məŋ́kɛnya məśʉ́
yí, í nyínʉ́g nə́ a ŋgə sá misɔɔ́ĺʉ́gʉ́ myɛ́
váál Zɛmbî ŋgə́ jɨɨ yí.»

Yuánɛs Nduu-buud bá Yésus
22 yJa ísâ ínɨ í mə́ shîn yí, Yésus mə́ zə

kə shí á Yudéa, bəńɔŋ̂ *ompwíín bɛ.́ A
mú kə ji nə bwo wu, a ŋgə́ duu buud. 23 Í
á bə, Yuánɛs ŋgə́ nəḿə́ duu buud Inɔn,
kúnə-́kúnə nə Salîm, nəcé məjúwó mə́ á
bə wu ŋkí bulya. Buud bwə́ á ka dʉ kə,
dʉ kə duwan. 24 zNa nyə á bə bwə́ kú fwo
wá Yuánɛs mímbwugʉd. 25Ompwíín ɔ́
Yuánɛs bəńɔŋ̂ ŋgwɔĺ *Yúdɛn bwə́ á ka
zə sɛŋ́ʉsa məkəl̂ shú sâ í dʉ́gyá nə ŋgusa
yəb́ə́ yí. 26 aBwə́ mú kə wə́ Yuánɛs kə cɨ
nə nyə nə:́ «*Rabi, dʉgɨ,́ muud bɨńá bɨ á

§§3:3 Kʉ́l jɛŝh sə́ ŋgə́ cɨ nə:́ «byɛl̂ byélé ágúgwáan» yí, bɔɔ́ĺ bwə́ ŋgə cɨ nə́ «byɛl̂ byélé
á gwɔŵ».

bə Zhurdɛ̧̂ faŋwíny wó á ŋgə bwaagʉlə
láŋ yé yɛ,́ a ŋgə duu buud, buud bɛŝh
bwə́ mú ŋgə kə nyəd́ɨ.́» 27 bYuánɛs mú
bɛşa nə:́ «Muud cugɛ́ nə ŋkul bə nə sâ,
Zɛmbî kú fwo yə nyə. 28 cBɨmɛf́wó bɨ ́
bʉ́sə mə owúshinɛd nə́ mə á cɨ nə:́ “Mɛɛ
dɨ ́ jísə́ *Krîst, mɛɛ jɨ njɨ muud Zɛmbî nyə
á ntɨ Krîst dɨ ́ shwóg yɛ.́” 29 dMuud mə
ŋwá bá yɛ,́ nyə wə́ jɨ ́ nə mudá; shwə́ yé
təĺ cínɔŋgʉ́ ŋgə́ gwágʉlə nyə yɛ,́ nyə é
bul bə nə məshusʉg ja á gwág kəĺ mə́
múúd bá yí. Váál məśhusʉg dɔɔŋg wə́ mə́
jɨ ́ nə ndɨ ́ yí, məshusʉg ntɔ̧ njɨ. 30 Í jɨɨ nə́
jínə́ mə́ Yésus ŋgəǵ nə jwɔ,̧ mɛɛ dâm ŋgə́
jímb jímbʉ́g.

31 e«Muud ŋgə́ zhu gwɔẃ yɛ ́ ŋgə cɔ̧́
buud bɛŝh; nyɔɔŋg ŋgə́ zhu shí yɛ ́ jɨ nəḿə́
njɨ muud a shí, a lás nəḿə́ njɨ sâ í dʉ́-
gyá nə shí yí. Muud ŋgə́ zhu gwɔẃ joŋ dɨ ́
yɛ ́ ŋgə cɔ̧́ buud bɛŝh. 32 fA ŋgə bwaagʉlə
sâ nyə á dʉ́g yí nə sâ nyə á gwág yí,
njɨ, buud bwə́ áŋgɛ ̂ nə magʉlə sâ á
ŋgə́ bwaagʉlə yí. 33Muud mə mágʉ́lə́
bwaagʉləĺə wɔɔŋg yɛ́ mə́ lwágʉlə nə́
Zɛmbî jɨ bʉ́bəĺɛ.́ 34Nəcé muud Zɛmbî
nyə á ntɨ yɛ ́ mə́ dʉ lás íciyá í Zɛmbî;
nəcé, Zɛmbî mə yə́ nyə Shíshim kú nə
minjɨ. 35 gDâ mə́ cɛɛl Mwán, nyə a mə́
bəd nyə isâ byɛŝh məb́wəd́. 36 hMuud mə
*búgʉ́lá Mwân mə Zɛmbî yɛ ́ jɨ nə cʉg
á kandʉgə kandʉgə; muud mə bán nə́
nyə abúgʉ́láyɛ ́ *Mwân mə́ Zɛmbî yɛ ́ nyə
abʉ́lɛ *dʉ́g cʉg, mpimbə mə́ Zɛmbî yida
nada nyə cʉgʉd.»

Yésus bá mudá á Samaríya

4 iYésus nyə á ka zə mpu nə́ *Ofarizyɛŋ̂
bwə́ mə́ gwádʉga nə́ a mú ŋgə bul

bə nə *ompwíín ntɔ̧ Yuánɛs, a ŋgə duu

buud ntɔ̧ nyə. 2Njɨ, Yésus nyəmɛf́wó nyə
a shígɛ ́ ŋgə duu buud, ompwíín wə́ bwə́
á ŋgə duu. 3Nə́ ndɛɛ,́ Yésus nyə á ka zə
wú Yudéa nə́ a kə́ Galilê. 4 jNə́ ndɛɛ,́ í á jɨɨ
nə́ a lɨɨ́ńág Samaríya. 5 kAmú kə wɔɔ́ś ŋg-
wəĺa á Samaríya bwə́ dʉ jɔŵ nə́ Sikâr yí,
ŋgwəĺa wɔɔŋg í njúl kúnə-́kúnə nə fam-
bə́ *Yákwab nyə á yə mwán yé Yósɛb yí.
6Bwûŋ mə Yákwab í njúl cínɔŋg. Yésus
nyə á ka bə a mə́ tag nə njɔɔnd, a mú
kə ji shí bwííndɛ lʉ́ taambʉd. Í á bə na,
jwɔẃ í mú ŋgɛɛ tɔĺɔǵ dɨ.̂

7A njúl na ntʉ́nɨ, ŋgwɔĺ mudá á
Samaríya mú wɔɔ́ś nə́ a zə́ dɔ̧ məj́úwó.
Yésus mú cɨ nə nyə nə:́ «Yəǵ mə məjúwó
mə́ ŋgul.» 8 Í á bə ompwíín bwə́ mə́ kə
ŋgwəĺa nə́ bwə́ kə́ kusə ídʉ̂w. 9 lMudá
á Samaríya mú cɨ nə Yésus nə:́ «Nə́ jɨ?
Wo mwâ *Yúdɛn, wo bəĺɛ ́ gwáámb mə
shilə Samaríya məjúwó? Jâŋ í ámə tɛ ́
na ntʉdɛl?» Mpugá nə́ *Oyúdɛn bəńɔŋ̂
nə buud ɔ Samaríya bwə́ ádɛ ́ bə nə
wɔŋ́gɔ.́ 10 mYésus mú bɛşa nə nyə nə:́
«Wo ampúyɛ́ sâ Zɛmbî mə́ yána yí, wo
kú mpu múúd ŋgə́ gwáámb wo məjúwó
yɛ.́ Wo mbəm̂ mpu, ŋki wo wə́ mə́
yida gwáámb nyə məjúwó, a mú yə wo
məjúwó mâ cʉg.» 11Mudá mú cɨ nə nyə
nə:́ «Cwámba, taamb jɨ ́nə gwaálə shí, wo
ntâg kú nə dɔɔ̧ļa; wo é ka ŋwa məjúwó
mâ cʉg ŋgow? 12 nYe wó bul bə fwámɛ́
múúd ntɔ̧ mpáámbə́ jísʉ́ Yákwab muud
nyə á yə sə́ taamb ga yɛ?́ Nyəmɛf́wó nyə
á ŋgul məjúwó mâ wa, bwán bɛ́ ŋgul
nəḿə,́ tɔɔ iwoo byé.» 13 oYésus mú bɛşa
nə nyə nə:́ «Muud yɛŝh mə ŋgúl məj́úwó
məǵa yɛ,́ nyə é nyiŋgə gwág shwáásʉ́lə
minʉ́; 14njɨ, muud mə bá ŋgul məj́úwó
mə́ bá yə nyə yɛ,́ nyə abʉ́lɛ nyiŋgə bwɛlɛ

gwág shwáásʉ́lə minʉ́, məjúwó mɔɔŋg
mə́ bá bə nyə bwûŋ í bá dʉ wééshʉli
məjúwó cé cʉg.» 15 pMudá nə:́ «Cwámba,
yəǵ mə məjúwómɔɔŋgʉ̂ mə bág bə kú ná
nyiŋgə gwág shwáásʉ́lə minʉ́, mə nda ná
bá nyiŋgə jɨɨ nə́ mə zə́ dɔ̧ məj́úwó wa.»
16Yésus nə nyə nə:́ «Kaá jɔŵ ŋgwûm
woó, bɨná zəǵ.» 17Mudá nə:́ «Mə cugɛ́
nə ŋgwûm.» Yésus nə nɛ ́ nə:́ «Wo mə́
mpu cɨ nə́ wo cugɛ́ nə ŋgwûm. 18Nəcé
wo a mə́ bə nə ogwûm ótɔɔ́n, nyɔɔŋg wó
jɨ ́ nə ndɨ ́ ja gaád yɛ́ cugɛ ́ ŋgwûm woô.
Wo mə́ bwiiŋg bʉ́bəĺɛ ́ na.» 19 qMudá mú
cɨ nə nyə nə:́ «Cwámba, mə dʉ́g nə́ wo
jɨ *muud micúndə.́ 20 rOdâ bwə́ á dʉ yə
Zɛmbî gúmə́ wa mbʉ́ŋ gaád; bɨ bâŋ mə́
cɨ nə́ Yurʉ́səlɛm wə́ búúd bwə́ kəǵ dʉ
nyə gúmə́ yɛ»́. 21Yésus mú cɨ nə nyə nə:́
«Amuda, *magʉləg sâ mə́ cɨ ́ yí. Dúl wəla
í bá zə bə, í bá bə, bɨ kú ná dʉ yə Dâ
gúmə́ wa mbʉ́ŋ gaád, kú nəḿə́ nyiŋgə
bə Yurʉ́səlɛm. 22 sBɨ ́ ŋgə kənd gúmə́ kʉ́l
bɨ ́ ampúyɛ́ yí; sə́ bâŋ sə́ ŋgə kənd kʉ́l sə́
mə́ mpú yí, nəcé cʉgʉshílə Zɛmbî ŋgə́
cʉgʉshi buud yí í ŋgə ciŋgya Oyúdɛn dɨ.́
23 tNjɨ, dúl wəla í bá zə bə, wəla dɔɔŋg
ntâg nəḿə́ wəǵa, wəla á nə́ fwámɛ́ búúd
bwə́ yə Dâ gúmə́ wá bwə́ é yə nyə gúmə́
nə *shíshim nə obʉ́bəĺɛ.́ Váál búúd i yə
nyə gúmə́ ntɔ́ wə́ Dâ ŋgə́ sɔ̧́ yí. 24Zɛmbî
jɨ shíshim, buud bwə́ yə nyə gúmə́ wá
bwə́ jəlá nə yə nyə gúmə́ nə shíshim, nə
obʉ́bəĺɛ.́» 25 uMudá mú cɨ nə nyə nə:́ «Mə
mpú nə́ Mesî zag, nyə wə́ bwə́ ŋgə́ jɔŵ
nə́ *Krîst yɛ.́ Ja á bá ntâg zə yí, a bá zə
jaaw sə́ isâ byɛŝh.» 26 vYésus ntâg nə nɛ́
nə:́ «Mə wɔɔŋg wə́ ŋgə́ lésha nə wo ɛǵa.»

27Ompwíín bɛ́ bwə́ mú ntâg wɔɔ́ś, bwə́
mú ŋgə káam nə́ Yésus ŋgə lésha nə
mudá; njɨ, tɔɔ muud nyə a shígɛ ́ jî nyə

nə:́ «Wo ŋgə jɨɨ jɨ?́» Ŋkí ntâg nə:́ «Nəcé
jɨ ́ wó ŋgə́ lésha nə nyə yí?» 28Mudá mú
lʉ́gə dɔɔ̧ļa jé na, kyey kə kwáádə́ kə jɔŵ
búúd nə:́ 29 w«Zəgá kə dʉ́g ŋgwɔĺ múúd
mə́ jaawmə sâ jɛŝh mə́ á sá yí, ye í cúgɛ ́ je
bə Krîst ɨɨ?́» 30Buud bwə́ mú tɨ ́ kwáádə,́
kə kɔɔ́ḿb Yésus nyə á bə yí.

31Té nɨ, ompwíín bwə́ mú ŋgə jəgʉla
nə Yésus nə:́ «*Rabi, daág.» 32Nyə ntâg
nə bwo nə:́ «Mɛɛ jɨ nə́ mə dəǵ idʉ̂w bɨ ́
ampúyɛ́ yí.» 33Ompwíín bwə́ mú ŋgə
cɨ bwəḿɛ ́ nə bwəḿɛ ́ nə:́ «Ŋgwɔĺ múúd
nyə ámə zə yə nyə bíl ídʉ̂w?» 34 xYésus
nə bwo nə:́ «Idʉ̂w byâm wə́ mə sáág
sâ múúd nyə á ntɨ mə yɛ́ mə jɨɨ́ ́ yí.
35 yŊgaá bɨ ́ ŋgə cɨ nə́ í mə́ lʉ́g óŋk-
woond onɔ̧̂ nə́ fwála bwə́ jəĺá nə saag
ífambə́ yí í wɔɔ́śʉ́g ɨɨ?́ Ʉhʉ́ʉ. Mɛɛ mə́
ka cɨ nə:́ Kəndʉgá mísh bɨ dʉ́gʉ́g, idʉ̂w
í mə́ shîn wɨŷ ífambə,́ í mú fwála lʉ́
məśaag. 36Muud məsaag mú ŋgə bwey
ŋwa myəńa, a ŋgə sɛɛŋg mpumə́ shú
cʉg á kandʉgə kandʉgə; nə́ ndɛɛ,́ mbɔɔl
məmpəg bá bɛŝh muud məsaag bwə́
gwág məshusʉg mbií ŋgwûd. 37 zWúl
kaanə́ í dʉ cɨ nə:́ muudmə bɛ̧́mpəg yɛ,́ nə
yé; nyɔɔŋg mə sáag yɛ,́ nə yé. Sâ kaanə́
wɔɔŋg ŋgə́ cɨ yí jɨ ́ bʉ́bəĺɛ.́ 38Mə á kənd bɨ ́
nə bɨ kəǵ saag ídʉ̂w kʉ́l bɨ ́ áshígɛ ́ wéénd
gúŋ yí. Bɔɔ́ĺ bwə́ á sɛŷ, bwə́ wéénd gúŋ;
bɨ bâŋ mú kə saag ígúŋ byáŋʉ́d.»

39Zhwog buud wâ ŋgwəĺa Samaríya
wɔɔŋg bwə́ á *búgʉla Yésus nəcé
bwaagʉləĺə múdá nyə́ á bwaagʉlə nə:́ «A
mə́ jaaw mə sâ jɛŝh mə́ á sá yí». 40Nə́
ndɛɛ,́ ja búúd ɔ Samaríya bwə́ á zə wɔɔ́ś
wə́ Yésus yí, bwə́ á jəgʉla nə nyə nə́ a jíg
na bwəd́ɨ;́ a mú ja cínɔŋgʉ́ mwɔŵ məb́á.
41Buud bwə́ mú nyiŋgə jág bul zə búgʉla
nəcé ŋgəľə gwág ciyá jé. 42 aBwə́ mú ŋgə

cɨ nə mudá nə:́ «Sə́ ŋgə búgʉla ja gaád
nəcé səḿɛf́wó sə́ mə́ gwág nyə nə məlwə̂
məśʉ́, kú ná nyiŋgə bə nəcé bwiiŋgʉ́lə
wô, sə́ mə́ ka mpu nə́ nyə wə́ jɨ ́ bəĺɛ bə
Cʉgye á shí ga.»

Yésus mə́ lwag gúl ncúncwəḿá
43Mpʉ́sə mwɔŵ məb́á məńɨ, Yésus

nyə á zə tɨ ́ na, kə Galilê, 44 bí njúl nə́
nyəmɛf́wó nyə á bwey bwaagʉlə nə:́
«Bwə́ ádɛ ́ gúmal *múúd micúndə́ mə́
Zɛmbî nyəd́ɨ ́ kwáádə»́. 45Njɨ, ja nyə́ á
wɔɔ́ś Galilê yí, buud ɔ Galilê bwə́ á jɛɛnd
nyə nəcé bwə́ á shí dʉ́g sâ jɛŝh nyə́ á sá
Yurʉ́səlɛm fwála lʉ zâŋ yí. 46 cNyə á ka
nyiŋgə kə Kana á Galilê, wú nyə́ á sá nə́
məjúwómə́ nyɛɛ́ǵ məlwəg wá. Wúl lúlúú
ósɔɔ́l ɔ məśáal ɔ Njwú-buud í a bə Kapɛr-
nawûm, nyə á ka bə nə mwán ŋgə́ bwas.
47Muud ɛńɛ nyə á ka gwág nə́ Yésus mə́
wú Yudéa, a mə́ wɔɔ́ś Galilê. A mú kə
nyəd́ɨ,́ kə jəgʉla nə nyə nə́ a shúləg kə,
kə lwag nyə mwán, nəcé, nyə á ŋgə bə
nə́ a zə yə. 48 dYésus mú cɨ nə nyə nə:́
«Bɨ ́mə́ ká bə kú dʉ́g *məśhimbá nə *isâ í
mímbʉ́gú, bɨ ́kú *búgʉla?» 49 Lúlúú ósɔɔ́l
ɔ məśáal mú cɨ nə nyə nə:́ «Lɛɛlʉg kə té
mwán nyə afwóyɛ́ yə mə yí». 50Yésus mú
cɨ nə nyə nə:́ «Jeg kə, mwân woó ŋgə
cʉgə.» Muud ɛńɛ mú *magʉlə ciyá Yé-
sus nyə á cɨ nyə yí, a mú kyey. 51A ŋgə́
ná ka shulə kə, osɔɔ́l ɔ məśáal bɛ ́ bwə́ mú
zə bwəma nə nyə, zə jaaw nyə nə́ mwán
yé ŋgə cʉgə. 52A mú jî bwo wəla bwas í
ámə shîn mwán yí, bwə́ mú jaaw nyə nə:́
«Nyúúl í ámə mpwambʉwo nyə nəkugʉ́
wəla ŋgwûd á tâm mwásə.́» 53 eSɔɔ́ŋ́gʉ́
mwán mú yag nə́ wəla dɔɔŋg dɨ ́ wə́ Yé-
sus nyə ámə cɨ nə nyə nə:́ «Mwân woó

ŋgə cʉgə» yí; nə nyə, nə njɔẃ yé wɛŝh
bwə́ mú búgʉla.

54 fShimbá ábɛɛ ̂ Yésus nyə a sá ja nyə
á wú Yudéa nyiŋgə zə Galilê ɔńɨ.

Mbúmbwúgʉ́ á Bétɛśda

5 Ja ísâ ínɨ í mə́ shîn yí, *Oyúdɛn bwə́
mú zə bə nə zaŋ. Yésus nyə á ka

nəḿə́ kə Yurʉ́səlɛm zâŋ nyɔɔŋgʉ́d. 2Gúl
cwoogʉ́ í á ka dʉ bə nûŋ Yurʉ́səlɛm,
bwə́ dʉ́gə́ jɔŵ gwo hebʉrə̂ dɨ ́ nə́ Bétɛśda.
Cwoogʉ́ jɔɔŋg í á dʉ bə nə mənyíŋgʉ́lé*
mət́ɔɔ́n, í njúl kúnə-́kúnə nə mpumbɛ́
bwə́ á gwiid nə́ Mpumbɛ́ Itɔw yí. 3Ncú-
lyá mimbəl̂ mí a ka dʉ já na məńyíŋgʉ́lé
məńɨɨd́, nə wəancím-ncîm, nə wə á
ibúgʉ́lə í məḱuú, nə bɔɔŋg bwə́ á bə nə
bíl íkʉ́l í nyúúl í mə́ shwáámb wá. †[Bwə́
á dʉ já cínɔŋgʉ́ dʉ bwánd nə́ məjúwó
mə́ búsʉlag. 4Nəcé, ŋgwɔĺ *éŋgəles nyə
á dʉ shulə cwoogʉ́d bíl íja, dʉ zə busal
məj́úwó. Nə́ ndɛɛ,́ mbəl̂ í bwɛĺɛ ́ kʉl nyúúl
cwoogʉ́d ja á mə́ busal yí, í yâl, tɔɔ nə́ dɛ ́
bwas í á bə dáyɛ́ váál.]

5Ŋgwɔĺ múúd nyə á ka bə cínɔŋgʉ́,
bwas mə́ ji nyə nyúúlʉ́d mimbú məwûm
məĺɔɔ́l nə mwɔɔmb. 6Yésus mú dʉ́g
muud ɛńɛ mbwúg; nda Yésus nyə á mpu
nə́ a mə́ bwey nə bwas nə,́ a mú jî nə:́ «Ye
wó cɛɛl yâl?» 7Mbəl̂ wɔɔŋg mú bɛşa nə
nyə nə:́ «É yé Cwámba, mə cugɛ́ nə muud
mə kʉ́l mə cwoogʉ́d ja məj́úwó mə́ ŋgə́
busʉla yí. Í dʉ bə, mə ŋgə́ ná nywá kə,
ŋgwɔĺ múúd nywáá mə́ lɛɛl kə.» 8 gYésus
mú cɨ nə nyə nə:́ «Wɔɔlʉ́g, wo báágʉ́g
taŋʉ́ gwô, wo kyéyʉg.» 9 hMuud wɔɔŋgʉ̂
mú yâl nəḿə́ cé nə cé, a mú báág taŋʉ́
jé nə́ ndɛɛ ́ tɛɛ́d́ njɔɔnd. Isâ ínɨ í á ŋgə sɨŷ
jwɔẃ lʉ́ Sábaad.

*5:2 mənyíŋgʉ́lé: Sâ sə́ ŋgə́ jɔŵ nə́ nyíŋgʉ́lé nɨ í cúgɛ ́ zhizhe mpumbɛ;́ jísə milwoŋ
mí məḿpiŋ mimbá, bwə́ ka wá kwáminʉ́ gwɔẃ nə́ gúgʉ́wá bəǵ.
†5:3 Míl mícilyá mí ayág mí cugɛ́ nə iciyá bísə́ na mpəd́ʉ́gá iyuug ibá ínɨ yí.
b4:44 Mat 13.57 c4:46 Mat 8.5-13; 2.1-11 d4:48 Mak 13.22; 1Kr 1.22
e4:53 2.23 f4:54 2.11 g5:8 Mat 9.6-7
h5:9 5.16, 18; 7.21-22; 9.14; Mak 2.27-28

10 iOyúdɛn bwə́ mú ka cɨ nə muud nyə
á yâl ɛńɛ nə:́ «Sábaad wə́ ɛǵa, jísə wo
ci nə́ wo kú ŋkɛn̂y taŋʉ́ gwô.» 11A mú
bɛşa nə bwo nə:́ «Muud nyə ámə lwag
mə yɛ́ nyə ámə cɨ nə mə nə:́ “Ŋwag
taŋʉ́ gwô wo kyéyʉg”». 12Bwə́ nə nɛ ́
nə:́ «Nyáyɛ́ múúd nyɛ nyə ámə cɨ nə wo
nə:́ “Ŋwagʉ́ taŋʉ́ gwô wo kyéyʉg” ɛńɛ?»
13 jNjɨ, muud nyə á yâl yɛ ́ nyə a shígɛ ́
ná mpu múúd wɔɔŋgʉ̂; í á bə Yésus mə́
nyɔɔs cínɔŋg búúd bwə́ á bə áncuncuma
wá. 14 kJa fwála í á cɔ̧́ yí, Yésus mú kə
kwey múúd ɛńɛ *Luŋ mə́ Zɛmbî, a mú
cɨ nə nyə nə:́ «Wɛy, wo mə́ yâl dɨ?́ Wo
kú ná nyiŋgə sá *səḿ, wo a bá bwəma
nə sâ í búl yáág yí.» 15 lMuud ɛńɛ mú
kə jaaw Oyúdɛn nə́ Yésus wə́ nyə ámə
lwag nyə. 16Oyúdɛn bwə́ mú tɛɛ́d́ nə́
bwə́ lwágʉlə Yésus cúwʉ́lí, nəcé a sálə
sɔɔ́ĺʉ́gʉ́ nɨ jwɔẃ lʉ́ Sábaad. 17Njɨ Yésus
nyə á bɛşa nə Oyúdɛn bɔɔŋg nə:́ «Dâ ŋgə
ná sɛŷ zə wɔɔ́ś fwála gaád; mɛɛ mə sɛý
nəḿə.́» 18 mJa nyə á mɛɛl cɨ ntʉ́nɨ yí,
Oyúdɛn bwə́ mú nyiŋgə bul sɔ̧́ nə́ bwə́
gwú nyə; kú bə njɨ nəcé á dʉ yád Sábaad
ɨɨ,́ nyə á nyiŋgə nəḿə́ cɨ nə Zɛmbî jɨ
Sɔɔ́ŋ́gʉ́ yé, ntɔ́ jɨ nə́ a ŋgə təl̂ nyəmɛf́wó
cé ŋgwûd nə Zɛmbî.

Ŋkul ijwûga mə Yésus
19 nYésus nyə á ka bɛşa nə bwo nə:́

«Bʉ́bəĺɛ,́ mə́ jaaw bɨ ́ nə,́ Mwân cugɛ́ nə
ŋkul sá sâ nə lúú yé, a sá nəḿə́ njɨ sâ á
dʉ́g Dâ mə́ sá yí. Sâ jɛŝh Dâ mə́ sá ntâg

yí, Mwân mə́ sá nəḿə́ gwo. 20 oNəcé Dâ
ŋgə cɛɛl Mwân, a ka ŋgə lwágʉlə nyə
sâ jɛŝh á ŋgə́ sá yí; a bá nəḿə́ lwágʉlə
nyə misɔɔ́ĺʉ́gʉ́ mí nyiŋgə́ ntɔ̧ míga myá,
bɨ ́ ka bá káam. 21 pMpugá nə,́ Dâ mə́ dʉ
gwúmʉshi búúd, dʉ nyiŋgə yə bwo cʉg;
mbií ŋgwûd wɔɔŋgʉ́, Mwân mə́ dʉ nəḿə́
sá nə,́ muud á cɛɛl yə cʉg yɛ,́ a yə nyə.
22 qDâ nyə asámbɛ́ tɔɔ muud ləśʉ́, nyə a
mə́ yida yə Mwân ŋkul nə́ a dʉ́g cígal
míləśʉ́ myɛŝh. 23 rA sá ntɔ́ nə́ buud bɛŝh
bwə́ gúmálʉ́g Mwân nda bwə́ gúmál Dâ
nə.́ Muud mə bə́ kú gúmal Mwân yɛ,́ nyə
agúmálɛ ́ nəḿə́ Dâ muud nyə á ntɨ Mwân
yɛ.́ 24 sBʉ́bəĺɛ,́ mə́ jaaw bɨ ́ nə,́ muud mə
gwágʉ́lə́ ciyá jâm a *búgʉla múúd nyə
á ntɨ mə yɛ,́ a mú nə cʉg á kandʉgə
kandʉgə; nyə abʉ́lɛ nyiŋgə bwəma nə in-
tʉ́gʉ́lí, a mə́ yida wú shwɨy dɨ ́ kə cʉgʉd.
25 tBʉ́bəĺɛ,́ mə́ jaaw bɨ ́ nə,́ dúl wəla í bá
zə bə, wəla dɔɔŋg ntâg nəḿə́ wəǵa, wəla
mímbimbə mí bá gwág kəl̂ mə́ *Mwân
mə́ Zɛmbî yí. Bɔɔŋg bwə́ bá ntâg gwág
dwo wá, bwə́ bá *bə nə cʉg. 26 uMpugá
nə,́ Dâ jɨ aməd́ɨ ́ á cʉg, a mə́ ka nəḿə́ sá
nə́ Mwân bəǵ aməd́ɨ ́ á cʉg. 27Nda Mwân
jɨ ́ Mwân mə Múúd‡ nə,́ Dâ mə́ yə nyə
ŋkul nə́ a dʉ́g sámbmiləśʉ́. 28Kúgá káam
sâ jɔɔŋg; nəcé dúl wəla í bá zə bə, wəla
búúd bʉ́sə́ məśhwoŋ dɨ ́wá bwə́ bá gwág
kəl̂ mə́ *Mwân mə Múúd yí. 29 vBɔɔŋg
bwə́ bá bə nə́ bwə́ á sá məńywa wá, bwə́
bá gwûm məśhwoŋ dɨ,́ zə ləǵ cʉg; bɔɔŋg
bwə́ bá bə nə́ bwə́ á sá məb́ɔŵ wá, bwə́

‡5:27 Mwân mə Múúd: Ntɔ́ mə́ kə́ nə́ «Mesî Zɛmbî nyə á ntɨ yɛ»́. (Wo jɨ nə ŋkul dʉ́g

bá gwûm məśhwoŋ dɨ,́ zə bwəma nə in-
tʉ́gʉ́lí. 30 wMɛɛ, mə cugɛ ́ nə ŋkul sá sâ
nə lúú wâm, mə́ dʉ sámb míləśʉ́ nda mə́
dʉ gwág nə Pʉpá nə;́ mə dʉ cígal míləśʉ́
tʉ́təlî, nəcé mə ádɛ́ sɔ̧́ nə́ mə sá sâ mə́ jɨɨ́ ́
yí, njɨ nə́ mə sá sâ múúd nyə á ntɨ mə yɛ́
ŋgə́ jɨɨ yí.

31 x«Í mbəm̂ bə nə́ məmɛf́wó wə́ ŋgə́
bwiiŋg láŋ wâm, bwiiŋgʉ́lə wɔɔŋg í nda
bə sá búúd bwə́ mágʉləg yí. 32Ká, muud
shús wə́ ŋgə́ bwiiŋg láŋ wâm, mə mpú
ntâg nə́ bwiiŋgʉ́lə wɔɔŋg wúsə bʉ́bəĺɛ.́
33 yBɨ á kənd buud wə́ Yuánɛs¶, nyə á
shí ntâg bwiiŋg bɨ ́ bʉ́bəĺɛ ́ waamə.̂ 34Mɛɛ
mə aŋgɛ̂ ntâg bwánd nə́ muud bwííŋgʉg
láŋ wâm; mə ŋgə yida lás ntʉ́nɨ shú nə́
bɨ dʉ́gʉ́g cʉg. 35Yuánɛs nyə á bə njidá
lámba í á ŋgə kwan yí, bɨ á shí ntâg
jɨɨ nə́ bɨ mə́ kɔɔs nə məŋ́kɛnya mɛ,́ njɨ
í a bə njɨ bʉ́baalɛ ́ fwála. 36 zMɛɛ jɨ nə
wúl bwiiŋgʉ́lə í ŋgə́ bwiiŋg láŋ wâm,
wâŋ í ntɔ̧ wɔɔŋg Yuánɛs nyə á bwiiŋg yí.
Misɔɔ́ĺʉ́gʉ́ Dâ nyə á yə mə ŋkul nə́ mə
sáág myá, mə ŋgə sá myo, mí ŋgə́ bwiiŋg
láŋ wâm nə́ Dâ wə́ nyə á ntɨ mə. 37 aDâ
muud nyə á ntɨ mə yɛ́ nyəmɛf́wó ŋgə
bwiiŋg láŋ wâm. Bɨ abwɛĺɛ ́ gwág kəl̂ dɛ,́
kú bwɛlɛ dʉ́g mpwóómbʉ́ nyɛ,́ 38 bciyá jé
í afwóyɛ́ ŋwa jiya bɨd́ɨ ́ mílámʉ́d, nəcé bɨ
aŋgɛ ̂ nə búgʉla muud nyə á ntɨ yɛ.́ 39 cBɨ ́
ŋgə sɔ̧́ nə́ bɨ mpúg micilyá myâ Kálaad
Zɛmbî, bɨ ŋgə́ təd́ʉga nə́ bɨ é kwey cʉg á
kandʉgə kandʉgə cínɔŋg; í njúl nə́ mi-
cilyá myɔɔŋg mí ŋgə bwiiŋg láŋ wâm.
40Njɨ bɨ acɛɛ́ĺɛ ́ zə məd́ɨ ́ nə́ bɨ bəǵ nə cʉg.

41 d«Mə aŋgɛ̂ nə jɨɨ nə́ buud bwə́
gúmálʉ́g mə. 42Njɨ, mə mpú bɨ,̂ mə mpú

nə́ milâm mín mí acɛɛ́ĺɛ ́ Zɛmbî. 43Dâ wə́
nyə á ntɨ mə nyəd́ɨ ́ jínəd́, njɨ bɨ aləǵɛ ́
mə; ŋkí ŋgwɔĺ múúd mə zə́ dɛ ́ jínəd́ ɨɨ,́
bɨ ́ yida ləǵ nyɛ.̂ 44 eBɨ bɨ ́ nə ŋkul búgʉla
na ntʉdɛlɛ ́ bɨ ŋgə́ sɔ̧́ gúmə́ mənyúúl mə́
búúd dɨ?̂ Bɨ cugɛ ́ nə ŋkul búgʉla, nəcé bɨ
aŋgɛ ̂ nə sɔ̧́ gúmə́ í ŋgə́ zhu wə́ Zɛmbî á
ŋgwûd nə ŋgwûd yí. 45 fKúgá ŋgə təd́ʉga
nə́ mə bá shwəḿan bɨ ́ wə́ Dâ. Moyîz
muud bɨ ́ á mə́ kə kəl mílâm nyəd́ɨ ́ yɛ,́
nyə wə́ mə́ bá shwəḿan bɨ.̂ 46 gNəcé,
bɨ mbəm̂ ŋgə búgʉla Moyîz ɨɨ,́ ŋki bɨ
mə́ búgʉla nəḿə́ mə, nəcé láŋ wâm wə́
Moyîz nyə á cilə yí. 47 hKá, nda bɨ ́aŋgɛ ̂ nə
*magʉlə micilyá myɛ́ nɨ, bɨ é ka *magʉlə
íciyá byâm na ntʉdɛl?»

Yésus mə yə́ ncúlyá buud idʉ̂w
(Mat 14.13-21; Mak
6.30-44; Luk 9.10-17)

6 Ja ísâ ínɨ í mə́ shîn yí, Yésus mú lɨɨ́ńa
máŋ mə́ Galilê bwə́ dʉ nəḿə́ jɔŵ nə́

Tiberyad yí, kə faŋwíny. 2 iBuud bwə́ mú
ŋgə bɛ̧ nyə áncuncuma, nəcé bwə́ á ŋgə
dʉ́g a ŋgə́ lwag mimbəl̂ məśhimbád. 3 jA
mú ka bád mbʉ́mbʉ́ŋʉ́d, kə ji shí wu
gwɔŵ, bəńɔŋ̂ *ompwíín bɛ.́ 4 kNa jɨ ntâg
nə,́ *Oyúdɛn zaŋ *Páska nyáŋ í mú kúnə-́
kúnə.

5Yésus nyə á ka kənd mísh, a mú dʉ́g
nə́ ncúlyá buud bwə́ ŋgə zə nyəd́ɨ,́ a
mú ka jî Fílíp nə:́ «Sə́ é ka kusə íbʉlɛd́
ŋgow nə́ buud ɔǵa bwə́ dəǵ?» 6Nyə á jî
ntɔ́ nə́ a gwágʉ́lə ná nda Fílíp nyə é cɨ
nə,́ nyə á ŋgə bwey mpu sâ á zə́ sá yí.
7 Fílíp mú bɛşa nə nyə nə:́ «Sə́ tɛɛm kusə
íbʉlɛd́ tâŋ odanarî mitəd mimbá, í nda

¶5:33 Láŋ nɨ ́ í jəlá nə bə sâ í ŋgə́ sɨŷ Yuá 1.19-27 nə 3.22-30 dɨ ́ yí.
w5:30 4.34 x5:31 5.36 y5:33 1.15, 19, 34
z5:36 10.25, 38; 14.10-11; 15.24, 27 a5:37 1.34; MmN 20.19; Mbá 4.12
b5:38 16.9 c5:39 Luk 24.27, 44; Mis 13.27; 17.11; 2Tm 3.15-16; 1Pr 1.10-11
d5:41 7.18 e5:44 5.41 f5:45 Mbá 31.24-29
g5:46 Mbá 18.15, 18; Luk 24.27; Yuá 6.14; Mis 3.22; 7.37
h5:47 Luk 16.29-31 i6:2 Mat 6.25; Yuá 2.23
j6:3 mbʉ́mbʉ́ŋʉ́d: Mat 5.1; 15.29; Mak 3.13; 6.46; Luk 22.39 k6:4 2.13

kwaga nə bwo mbii á nə́ muud yɛŝh bə
nə jé kʉ́kʉ́l.» 8 lNyɔɔŋg *mpwíín mə Yé-
sus bwə́ á dʉ jɔŵ nə́ Andrê yɛ,́ mínyɔŋʉ̂
mə́ Shímun Pyɛr̂ mú cɨ nə nyə nə:́ 9 «Gúl
ncúncwəḿá jɨ ́ nə ibʉlɛd́ itɔɔ́n wa, ibʉlɛd́
i *orzhə, nə oshú óbá; ká bímbí dɔɔŋg dɨ ́
nə ŋkul ka sá zhwog buud ɔǵa jɨ?» 10Yé-
sus mú cɨ nə:́ «Jilʉgá buud shí.» Zhwog
ákánda nyə á bə kʉ́kʉ́l jɔɔŋgʉ́d, buud
bwə́ mú shîn ji shí, je bə búúd otɔɔ́śhin
otɔɔ́n lɔ̧ĺə njɨ budûm. 11 mYésus mú ŋwa
íbʉlɛd́, a mú yə Zɛmbî akíba nə́ ndɛɛ ́ a
mú kaaw búud bwə́ á bə cínɔŋg wá. Amú
nəḿə́ sá nə oshû ntɔ,́ a yə bwo bímbí bwə́
á jɨɨ yí. 12 Ja búúd bwə́ mə də nə́ ndɛɛ ́ jílə
yí, a mú cɨ nə ompwíín bɛ ́ nə:́ «Kwɔśʉ́gá
ikʉ́l í mə́ lʉ́g yí, í kú bə sâ yúúdʉ́gʉ́.»
13Bwə́ mú kwɔś íkʉ́l í íbʉlɛd́ í á lʉ́g ja
búúd bwə́ á shîn də yí, í mú lwánd məb́-
wumú wûm nə məb́á.

14 nJa búúd ɔńɨ bwə́ mə́ dʉ́g Yésus
mə́ sá *shimbá yí, bwə́ mú ŋgə cɨ nə:́
«Bʉ́bəĺɛ,́ *muud micúndə́ nyə á bə nə́ a
bá zə shí ga dɨ ́ ɔńɨ». 15 oNda Yésus nyə á
ka mpu nə́ bwə́ é zə ŋwa nyə nə́ bwə́ kə́
təl̂ nyə njwú-buud nə,́ nyə á kyey, kə ny-
iŋgə bád mbʉ́mbʉ́ŋʉ́d nyəmɛf́wó kú nə
muud.

Yésus mə́ kyey məj́úwód gwɔŵ
16Mpwó-kugʉ́, *ompwíín bɛ ́ bwə́ mú

shulə kə mâŋ. 17Bwə́ mú kəwa byɔɔ́ĺʉ́d,
tɨ ́ kə faŋwíny, Kapɛrnawûm. Í á bə
yídʉ́gʉ́ í mə́ bii shí, Yésus kú fwo nyiŋgə
sɛɛŋgya nə bwo sámbá. 18Yáág-yáág ŋk-
wɔ̧̂ nyə á ka zə kuŋg, ikwɔ̧́ tɔŵ máŋ nə́
shwuu. 19Bwə́ mú ka ŋgə júgə nə́ ndɛɛ,́
ja bwə́ mə́ kə shwóg je bə ókílomáda
otɔɔ́n ŋkí ósaman§ yí, bwə́ mú dʉ́g Yésus
ŋgə́ kyey məj́úwó dɨ ́ gwɔŵ, a ŋgə́ shísh
kúnə-́kúnə nə byɔɔ́l dáŋ; bwə́ mú gwág

íkukwɛndɛ. 20Yésus mú cɨ nə bwo nə:́
«Mə wə́ ɛńɛ, kúgá fúndə.» 21Bwə́ mú cɛɛl
ŋwa nyə byɔɔ́ĺʉ́d, njɨ byɔɔ́ĺ mú lɛɛl kumə́
bwûŋ, kʉ́l bwə́ á ŋgə kə yí.

Idʉ̂w yâ cʉg
(Yuá 3.14-16; 1Yn

5.10-13; 1Kr 11.23-26)
22Mán mələm̂, ncúlyá buud bwə́ á lʉ́g

gúl kɔɔ́ḿb mâŋ wá, bwə́ mú dʉ́g nə́ byɔɔ́ĺ
í á bə cínɔŋgʉ́ njɨ ŋgwúdʉgʉ̂, dwó ntâg
wə́ í á kə nə *ompwíín yí, Yésus nyə a
shígɛ ́ bád byɔɔ́ĺ dɔɔŋgʉ́d; ompwíín bwə́ á
kə bwəḿɛf́wó. 23 pNjɨ, mɔɔ́ĺʉ́gá mɔɔ́ĺ mə́
á shí wú Tiberyad, nyiŋgə zə kúnə-́kúnə
nə kʉ́l Cwámba nyə á yə Zɛmbî akíba nə́
ndɛɛ ́ bwə́ mú də yí. 24Ncúlyá buud ɔńɨ
bwə́ mú dʉ́g nə tɔɔ Yésus, tɔɔ ompwíín
bɛ ́ bwə́ cúgɛ ́ cínɔŋg. Bwə́ mú ntâg bád
mɔɔ́ĺ mɔɔŋgʉ́d kə Kapɛrnawûm, kə sɔ̧́ Yé-
sus. 25Bwə́ mú kə kwey nyə nûŋ mâŋ
faŋwíny, bwə́ mú shilə nyə nə:́ «*Rabi,
wo ámə ka zə kʉ́ga jáyɛ ́ ja?» 26 qYésus
mú bɛşa nə bwo nə:́ «Bʉ́bəĺɛ,́ mə́ jaaw bɨ ́
nə,́ bɨ aŋgɛ ̂ nə sɔ̧́ mə nəcé *məshimbá bɨ ́
ámə dʉ́g má, bɨ ́ŋgə sɔ̧́ mə nəcé bɨ ́ámə də
íbʉlɛd́ nə́ ndɛɛ ́ jílə. 27 rKúgá ŋgə yáág nə́
bɨ bəǵ nə idʉ̂w í dʉ kaag yí, yidagá yáág
shú byɔɔŋg í kwíínd nə́ muud cʉ́gəg cʉg
á kandʉgə kandʉgə yí; byó wə́ *Mwân
mə Múúd mə bá yə bɨ ́ yí. A bá yə bɨ ́
byo nəcé a jɨ nyɔɔŋg Dâ nyə a wá məyɨɨ-
gyé mə́ íjwûga yɛ.́» 28Bwə́ mú ka cɨ nə
nyə nə:́ «Yáág nə misɔɔ́ĺʉ́gʉ́ mí Zɛmbî
wə́ ntʉdɛl, sə́ sáág jɨ?́» 29 sYésus nə bwo
nə:́ «Yáág nə sɔɔ́ĺʉ́gʉ́ mə́ Zɛmbî wúsə nə́
bɨ búgʉ́lág muud Zɛmbî nyə á ntɨ yɛ.́»
30Bwə́ nə nɛ ́ nə:́ «Wo mə́ fwo sá jáyɛ ́ sâ í
ntɔ̧́ buud fʉg nə́ sə́ dʉ́gʉ́g nə́ ndɛɛ ́ sə́ mú
*búgʉla wo?Wáyɛ́ sɔɔ́ĺʉ́gʉ́ womə́ fwo sá

§6:19 Osʉtâd məwúm məb́á nə ótɔɔ́n, ŋkí ntâg məwúm məĺɔɔ́l.
l6:8 Andrê: 1.40; 12.22; Mat 4.18; Mak 13.3 m6:11 21.9, 13
n6:14 Mbá 18.15, 18; Yuá 1.21; 2.11; 5.46; 7.40; Mis 3.22-23
o6:15 5.13; 18.36 p6:23 6.11 q6:26 2.11 r6:27 6.35 s6:29 2.23

yí? 31 tOsɔɔ́ŋ́gʉ́ bʉ́sʉ́ bwə́ á dʉ də *mána
ja bwə́ á bə shí a shwééshá dɨ ́ yí, nəḿə́
nda jɨ ́ cilyá Kálaad Zɛmbî dɨ ́ nə,́ nə:́ “Nyə
á yə bwo idʉ̂w í á ŋgə zhu joŋ dɨ ́ yí”.»
32Yésus mú cɨ nə bwo nə:́ «Bʉ́bəĺɛ,́ mə́
jaaw bɨ ́ nə,́ Moyîz nəḿə́ dɨ ́ nyə á yə bɨ ́
idʉ̂w í á dʉ zhu joŋ dɨ ́ yí, Sɔɔ́ŋ́gʉ́ waam
wə́ mə́ yə́ bɨ ́ fwámɛ́ ídʉ̂w í ŋgə́ zhu joŋ dɨ ́
yí. 33 uFwámɛ́ ídʉ̂w í Zɛmbî bísə byɔɔŋg
í wú joŋ dɨ,́ zə yə búúd ɔ shí cʉg yí.»
34 vBwə́ nə nɛ ́ nə:́ «Cwámba, dʉg yə sə́
idʉ̂w byɔɔŋgʉ́ ja jɛŝh.»

35 wYésus mú cɨ nə bwo nə:́ «Mɛɛ jisə
idʉ̂w yâ cʉg. Muud mə zə́ məd́ɨ ́ yɛ,́ nyə
abʉ́lɛ nyiŋgə bwɛlɛ gwág zha, muud mə
búgʉ́lá mə yɛ,́ nda nyiŋgə bwɛlɛ gwág
shwáásʉ́lə minʉ́. 36 xMə shí jaaw bɨ ́ nə,́
bɨ mə́ dʉ́g mə, njɨ bɨ aŋgɛ ̂ nə *magʉlə.
37 yBúúd bɛŝh Dâ mə yə́ mə wá bwə́ é
zə məd́ɨ;́ mə abʉ́lɛ ́ ntâg wɨɨ́ŋ́g múúd mə
zə́ məd́ɨ ́ yɛ.́ 38 zNəcé, mɛɛ mə á shulə wú
gwɔŵ nə́ mə zə́ sá sâ múúd nyə á ntɨ
mə yɛ́ ŋgə́ jɨɨ yí, kú bə sâ mə́ ŋgə́ jɨɨ
yí. 39 aMuud nyə á ntɨ mə yɛ,́ sâ á ŋgə́
jɨɨ yí jísə nə,́ mə kú jímbal tɔɔ muud
ŋgwûd á sámbá búúd nyə á yə mə yí,
mə bág yida gwûmʉshi bwo jwɔẃ á
məzhúgʉ́lâ. 40 bMə ŋgə cɨ nə́ sâ Dâ ŋgə
jɨɨ yí jísə nə,́ muud yɛŝh mə dʉ́g Mwân,
a búgʉla nyə yɛ,́ a bəǵ nə cʉg á kandʉgə
kandʉgə; mə ka bá gwûmʉshi nyə jwɔẃ
á məzhúgʉ́lâ.»

41 *Oyúdɛn bwə́ á ka ŋgə cwadʉga nə
Yésus, nə a cɨĺə nə:́ «Mə wə́ jísə́ ídʉ̂w í á
wú joŋ dɨ ́ yí.» 42 cBwə́ á ŋgə cwadʉga nə:́
«Ŋgaá nyə wə́ Yésus mwân mə Yósɛb? Sə́
mə́ mpú dɨ ́ sɔɔ́ŋ́gʉ́ bá nyɔɔŋgʉ́? Ká, a zə
ŋgə cɨ nə:́ “Mɛɛ jisə idʉ̂w í á wú joŋ dɨ ́
yí.”»

43Yésus mú cɨ nə bwo nə:́ «Kúgá ŋgə
cwadʉga bɨmɛf́wó nə bɨmɛf́wó. 44Muud
cugɛ́ nə ŋkul zə məd́ɨ ́ té Dâ, muud nyə
á ntɨ mə yɛ,́ nyə afwóyɛ́ julə nyə yí.
Dâ ká nəḿə́ ka julə múúd ɨɨ,́ muud mú
zə məd́ɨ,́ mə ka bá gwûmʉshi nyə jwɔẃ
á məzhúgʉ́lâ. 45 dŊgaá jɨ ́ cilyá Kálaad
Zɛmbî dɨ ́ nə:́ “Bɛŝh bwə́ bá ŋwa mín-
jɨɨ́ǵʉ́lá wə́ Zɛmbî”. Kagá mpu nə́ muud
yɛŝh mə́ gwág Dâ, a ŋwa njɨɨ́ǵʉ́lá yé
yɛ,́ nyə é zə məd́ɨ.́ 46 eNtɔ́ jɨ nə́ muud
nyə abwɛĺɛ ́ dʉ́g Dâ; nəḿə́ njɨ muud nyə
á zhu wə́ Zɛmbî yɛ,́ nywáá wə́ nyə a
dʉ́g Dâ. 47Bʉ́bəĺɛ,́ mə́ jaaw bɨ ́ nə,́ muud
mə búgʉla yɛ ́ jisə nə cʉg á kandʉgə
kandʉgə. 48 fMə wə́ jísə́ ídʉ̂w yâ cʉg.
49 gOsɔɔ́ŋ́gʉ́ bín bwə́ á dʉ də mána ja
bwə́ á bə shí a shwééshá dɨ ́ yí, njɨ bwə́
á shí yə. 50 Idʉ̂w í ŋgə́ wú joŋ dɨ ́ yí byáá,
í ŋgə zə nə,́ muud mə də́ byo yɛ ́ kú bá yə.
51Mə wə́ jísə́ ídʉ̂w yâ cʉg í ŋgə́ wú joŋ dɨ ́
yí. Múúd mə ká də ídʉ̂w byɔɔŋgʉ́, a bá
cʉgə kandʉgə kandʉgə. Idʉ̂w mə é yána
yí bísə mishwun myâm, mə é yána myo
shú nə́ buud ɔ shí ga bwə́ bəǵ nə cʉg.»

52Oyúdɛn bwə́ mú ka bə nə zhuyâ
bwəḿɛ ́ nə bwəḿɛ ́ bwə́ ŋgə́ shilə nə:́
«Nyíga nyɛ jɨ nə ŋkul yə sə́ mishwun myɛ́
na ntʉdɛlɛ ́ nə́ sə́ dəǵ?» 53 hYésus mú cɨ
nə bwo nə:́ «Bʉ́bəĺɛ,́ mə́ jaaw bɨ ́ nə,́ bɨ ́
mə ká bə kú də míshwun mi Mwân mə
Múúd, bɨ ́ mə́ ká bə kú ŋgul məćií mɛ,́ bɨ
kú *bə nə cʉg. 54Muud mə də́ míshwun
myâm ŋgul məćií mâm yɛ́ músə nə cʉg
á kandʉgə kandʉgə; mə bá gwûmʉshi
nyə jwɔẃ á məzhúgʉ́lâ. 55Nəcé, mish-
wun myâm mísə mpu bə ídʉ̂w, məcií
mâm məŋgul. 56 iMuud mə də́ míshwun
myâm, ŋgul məćií mâm yɛ́ mə́ nada nə

t6:31 Sôm 78.24; MmN 16.4, 31; Yuá 6.49 u6:33 6.41, 51
v6:34 4.15; Mat 6.11 w6:35 4.13-14; 6.48-58; 7.37 x6:36 16.9; 20.29
y6:37 17.2, 24 z6:38 4.34; Mat 26.39 a6:39 10.28; 17.12; 18.9
b6:40 5.24; 6.44, 54; 11.24 c6:42 Mat 13.55 d6:45 Iza 54.13
e6:46 1.18 f6:48 6.35; Mbʉ́ 2.17 g6:49 6.31
h6:53 Mat 26.26-28; 1Kr 10.16; 11.23-26 i6:56 15.4-5

mə, mə mə́ ŋwa jiya nyəd́ɨ ́ lámʉ́d. 57Nda
Dâ á cʉg nyə á ntɨ mə nə,́ á ŋgə́ ntâg sá nə́
mə cʉ́gəg nə,́ muud mə də́ mə yɛ,́ mə wə́
mə é ŋgə sá nə́ a ŋgəǵ nə cʉgə. 58 Idʉ̂w
í á wú joŋ dɨ ́ yí byáá í cúgɛ ́ nda idʉ̂w
ímpáámbə́ bín í á də yí. Bâŋ bwə́ á də,
njɨ bwə́ á shí yə. Muud mə də bíga yɛ,́
nywáá mə́ bá cʉgə kandʉgə kandʉgə.»

59 Ləśʉ́ Yésus nyə lás ja nyə á ŋgə yə
buud minjɨɨ́ǵʉ́lá wəńɨ, nyə á ŋgə yə buud
minjɨɨ́ǵʉ́lá myɔɔŋg *mpáánzə́ minjɨɨ́ǵʉ́lá
á Kapɛrnawûm.

60 Ja ompwíín bɛ ́ bwə́ á gwág ləśʉ́ yé
wɔɔŋg yí, bɔɔ́ĺ ŋkí bulya bwə́ á cɨ nə:́
«Wʉ́nɨ ləśʉ́ í bul nyaan, muud cugɛ́ ná
nə ŋkul ŋgə nyiŋgə gwágʉlə wə.» 61Yé-
sus mú mpu nə́ ompwíín bɛ ́ bwə́ ŋgə
cwadʉga, a mú jî bwo nə:́ «Ləśʉ́ wâm
í mə́ kwal bɨ ́ bɔɔgʉ́? 62 jBɨ mbəm̂ ka
mɛɛl dʉ́g Mwân mə Múúd ŋgə́ bád kə
kʉ́l nyə á fwo dʉ bwey bə yí, í ka bə
nə? 63 kShíshim mə́ Zɛmbî wə́ í dʉ sá nə́
muud cʉ́gəg, ŋkul mə múúd í ádɛ ́ kwíínd
tɔɔ sâ. Ləśʉ́ mə́ ŋgə́ lás nə bɨ ́ nɨ wúsə
shú nə́ Shíshim mə́ Zɛmbî í zəǵ bɨd́ɨ ́ zə
yə bɨ ́ cʉg. 64 lNjɨ, bɔɔ́ĺ búúd wâ na bɨd́ɨ ́
bwə́ aŋgɛ ̂ nə magʉlə mə.» Yésus nyə á
cɨ ntʉ́nɨ nəcé, tɛɛ́d́ jwɔẃ nyə á tɛɛ́d́ yəĺə
búúd minjɨɨ́ǵʉ́lá yí, nyə á bwey ŋgə mpu
buud bwə́ áshígɛ ́ ŋgə magʉlə nyə wá, a
bwey nəḿə́ mpu múúd mə bá kusha nə
nyə yɛ.́ 65Nyə á nyiŋgə nəḿə́ cɨ nə bwo
nə:́ «Muud cugɛ́ nə ŋkul zə məd́ɨ,́ Dâ kú
fwo sá nə́ nyâŋ zəǵ.» 66Tɛɛ́d́ na fwála
nɨɨd́ wə́ zhwog ompwíín bɛ ́ bwə́ á wú
nyəd́ɨ ́ gwooŋg dɨ ́ kú ná nyiŋgə ŋgə kyey
nə nyə yí.

67 mYésus nyə á ka cɨ nə wa wûm nə
óbá nə:́ «Bɨ báá bɨ akyéyɛ?́» 68 Shímun
Pyɛr̂ mú bɛşa nə nyə nə:́ «Cwámba, sə́
é ká nyiŋgə kə wə́ zə?́ Wɛɛ jɨ nə iciyá í
dʉ yə búúd cʉg yí. 69 Sə́ mə́ magʉlə, sə́
mə́ mpu ntâg nə́ wo jisə Ŋkɛ̧ŋ́kɛ̧̂ múúd
mə́ Zɛmbî.» 70Yésus mú bɛşa bwo nə:́
«Ŋgaá mə wə́ mə a fɛɛ́śh bɨ ́ buud wûm
nə óbá? Ká dʉgá, ŋgwɔĺ á na bɨd́ɨ ́ jisə
nə jamb.» 71 nNyə á ŋgə cɨ Yúdas, mwân
mə Shímun Iskariyôt; nəcé, Yúdas nyə á
tɛɛm bə muud á sámbá ómpwíín wûm nə
óbá, nyə á bə nə́ nyə wə́ mə́ bá kusha nə
Yésus.

Omínyɔŋʉ̂ ɔ Yésus kú nə búgə́
(Yuá 5.44; 15.18-19; Mat 10.16)

7 oJa ísâ ínɨ í mə́ shîn yí, Yésus mú kə
ŋgə kyey Galilê. Nyə a shígɛ ́ cɛɛl kə

Yudéa, *Oyúdɛn bwə́ á ŋgə sɔ̧́ nə́ bwə́
gwú nyə. 2 pÍ á bə ntâg ɨɨ,́ Oyúdɛn zaŋ
nyáŋ bwə́ á dʉ jɔŵ nə́ Zaŋ məbanda**
yí í mú kúnə-́kúnə. 3Yésus omínyɔŋʉ̂ bɛ ́
bwə́ mú cɨ nə nyə nə:́ «Wúg wa wo kəǵ
Yudéa, *ompwíín bwô bwə́ kəǵ nəḿə́
dʉ́g mísɔɔ́ĺʉ́gʉ́ wó ŋgə́ sá myá. 4 Ja múúd
mə cɛɛ́ĺ nə́ bwə́ mpúg nyə yí, nyə ádɛ́
nyiŋgə ŋgə sá isâ ishwoó ishwoo. Məma
mísɔɔ́ĺʉ́gʉ́ wó ŋgə́ sá mínɨ, í jɨɨ nə́ wo
lwóyág myo bəl-bəl̂ dɨ.̂» 5 qÍ á bə na,
omínyɔŋʉ̂ bɛ ́ bwəḿɛf́wó nda *búgʉla
nyə. 6 rYésus mú bɛşa nə bwo nə:́ «Fwála
dâm í afwóyɛ́ bə; bɨ bâŋ bɨ bʉ́sə nə fwála
ija byɛŝh.» 7 sBuud ɔ shí ga bwə́ cúgɛ ́ nə
ŋkul mpii bɨ;̂ bwə́ ŋgə mpii mɛ,̂ nəcé
mə ŋgə bwaagʉlə bwo nə́ bɔŵ bwo mis-
ɔɔ́ĺʉ́gʉ́. 8Bɨ báá kagá, mɛɛ mə akɛɛ́ ́ zâŋ
nɨɨd́, nəcé fwála dâm í afwóyɛ́ bwəma.

**7:2 Zaŋ məbanda í á dʉ bə, Oyúdɛn dʉ ji məb́anda dɨ,́ dʉ təd́ʉga váál Zɛmbî nyə
á ŋgə baagʉlə bwo ja bwə́ á ŋgə cʉgə məb́anda dɨ ́ shí a shwééshá yí. Dʉ́gʉ́g vʉgʉli
fəb́ 486.
j6:62 Mis 1.9-11 k6:63 3.5-8; 2Kr 3.6 l6:64 13.11; 16.9
m6:67 Mat 16.15-20; Mak 1.24 n6:71 12.4 o7:1 5.18
p7:2 Ləv 23.33-34; Mbá 16.13-15 q7:5 16.9 r7:6 2.4
s7:7 15.18; 16.33; 17.14; Mat 10.22; 24.9; 1Yn 3.13



Yuánɛs 7:9 154 Yuánɛs 7:31

9 Ja nyə á shîn cɨ nə bwo ntʉ́nɨ yí, nyə á
lʉ́g Galilê.

Yésus zâŋ dɨ ́ Yurʉ́səlɛm
10Yésus nyə á ka nəḿə́ zə bád kə zâŋ

dɨ ́ omínyɔŋʉ̂ bɛ ́ bwə́ mə́ bwey kə. Nyə á
kə nda muud ŋgə́ shwaaw yɛ,́ kú bə bəl-
bəl̂ dɨ.̂ 11 tOyúdɛn bwə́ á ŋgə sɔ̧́ nyə zâŋ
dɨ,́ bwə́ ŋgə́ jî nə:́ «A jɨ ŋgow?» 12Buud
bwə́ á ŋgə bul lás ləśʉ́ yé íkínda dɨ;̂ bɔɔ́ĺ
bwə́ ŋgə́ cɨ nə:́ «A jɨ jɔ̧ múúd», bɔɔ́ĺʉ́gá
nə:́ «Mbɔ.̂ A ŋgə yida kʉl buud jugʉ́».
13 uNjɨ, isâ ínɨ byɛŝh í á ŋgə bə, muud
kú cwééd nyə nə́ kpwɔɔ,́ bwə́ ŋgə́ fúndə
*Oyúdɛn.

14Zaŋ í á ka zə wɔɔ́ś tʉ́tám††. Yésus
mú bád kə Luŋ mə́ Zɛmbî kə ŋgə yə
buudminjɨɨ́ǵʉ́lá. 15 vOyúdɛn bwə́ mú ŋgə
káam nyə nə:́ «Muud ɛǵa nyə á mpu
dʉ́ga bímbí lʉ́ kwas ntʉdɛlɛ ́ nyɛ nda
sá shikûl?» 16 wYésus mú bɛşa bwo nə:́
«Njɨɨ́ǵʉ́lá mə́ ŋgə́ jɨɨ́ǵʉli yí í áŋgɛ ̂ nə zhu
məḿɛf́wó dɨ;́ í ŋgə zhu wə́ muud nyə
á ntɨ mə yɛ.́ 17Múúd mə ká cɛɛl sá sâ
Zɛmbî mə jɨɨ́ ́ yí, a ka mpu ŋkí njɨɨ́ǵʉ́lá
wâm í ŋgə zhu wə́ Zɛmbî, ŋkí mə ŋgə
tɛ ́ wo nə lúu. 18 xMuud mə́ dʉ tɛ ́ íbwi-
iŋgyá nə lúu yɛ,́ a dʉ sɔ̧́ nə́ gúmə́ í kəǵ
nyəd́ɨ;́ njɨ, muud mə sɔ̧́ nə́ gúmə́ í kəǵ wə́
muud nyə á ntɨ nyə yɛ,́ nywáá jisə tʉ́təlí,
a cugɛ ́ nə məshɨɨgâ. 19 yŊgaá Moyîz nyə
a shí yə bɨ ́ *mbwoomb məćɛɛ̧?̧ Njɨ, kú nə
tɔɔ muud ŋgə́ baagʉlə mwo. Nəcé jɨ ́ bɨ ́
ŋgə́ sɔ̧́ nə́ bɨ mə gwú mə yí?» 20 zBuud
bwə́ mú bɛşa nə nyə nə:́ «Jamb í ŋgə
ntágʉlə wo. Zə́ ŋgə́ sɔ̧́ nə́ a gwú wo?»
21 aYésus mú bɛşa nə bwo nə:́ «Mɛɛ mə a

sá njɨ sɔɔ́ĺʉ́gʉ́‡‡ ŋgwûd, í mə́ tɨ ́ bɨ ́məkuú
shí. 22 bŊgaá Moyîz nyə á cɨ nə́ bɨ dʉ́g sá
ábɨwáág, í njúl nə́ nyə dɨ ́ nyə a tɛɛ́d́ dʉ́lə
sá ábɨwáág, odâ wə́ bwə́ á tɛɛ́d́. Njɨ, nda
Moyîz nyə á cɨ nə́ bɨ dʉ́g sá nə,́ bɨ mú dʉ
sá ábɨwáág wɔɔŋgʉ́ tɔɔ jwɔẃ lʉ́ Sábaad.
23 cBɨ mə́ magʉlə nə́ bɨ é dʉ sá ábɨwáág
jwɔŵ lʉ́ Sábaad, nəcé bɨ acɛɛ́ĺɛ ́ caam cɛɛ̧ ̧
mə́ Moyîz; ká nəcé jɨ ́ bɨ ́ mə́ gwág bɔŵ
ja mə́ lwág múúd ncindî jwɔŵ lʉ́ Sábaad
yí? 24 dKúgá ná dʉ ŋwa ísâ njɨ váál bɨ ́ŋgə́
dʉ́g yí, dʉgá ŋwa ísâ váál í jəĺa yí.»

25 eBɔɔ́ĺ búúd ɔ́ Yurʉ́səlɛm bwə́ á ka
ŋgə cɨ nə:́ «Ŋgaá muud bwə́ ŋgə́ sɔ̧́ nə́
bwə́ gwú wə́ ɛǵa? 26 fKá dʉgá, nywáá ŋgə
lás bəl-bəl̂ dɨ,̂ bwə́ nda cɨ nyə tɔɔ sâ. Ye
micî mísʉ́ mí mə́ mpu fwámɛ́mpu nə́ nyə
wə́ jísə́ *Krîst e? 27 gSə́ bâŋ sə́ mə́ mpú
kʉ́l múúd ɛǵa ŋgə́ zhu yí, í njúl nə,́ ja
Krîst mə bá zə yí, muud nyə abʉ́lɛ mpu
kʉ́l á bá zhu yí.» 28 hNə́ ndɛɛ,́ Yésus ŋgə́
yə buud minjɨɨ́ǵʉ́lá *Luŋ mə́ Zɛmbî, a mə́
shwal cɨ gwɔẃ-gwɔŵ nə:́ «Bɨ mə mpú mə
ɛɛ̧ ̧?́ Bɨ ́ mpu nəḿə́ kʉ́l mə́ ŋgə́ zhu yí! Ká
mə a shígɛ ́ zə nə lúu wâm, muud nyə á
ntɨ mə yɛ́ jisə abúgʉ́lág; njɨ bɨ ampúyɛ́
nyə. 29Mɛɛ mə mpú nyə, mə ŋgə zhu
nyəd́ɨ,́ nyə wə́ nyə a ntɨ mə.» 30 iNjɨ nyə
á lás ntʉ́nɨ yí, bwə́ mú ŋgə sɔ̧́ məzhɨɨ ́ nə́
bwə́ bii nyə; njɨ, muud nyə a shígɛ ́ kúnya
nə nyə, í á bə wəla dɛ ́ kú fwo wɔɔ́ś. 31 jÍ á
ka bə naməŋ́kúmbəmə búúdməńɨ dɨ nə,́
bɔɔ́ĺ ŋkí bulya bwə́ á *búgʉla nyə; bwə́
mú ŋgə cɨ nə:́ «Ja Krîst mə bá zə yí, ye
a bá nyiŋgə bul sá *məśhimbá cɔ̧́ múúd
ɛǵa?»

††7:14 Zaŋ í á dʉ já mwɔŵ zaŋgbá; tʉ́tám zaŋ jisə mwɔŵ məĺɔɔ́l shwóg, mwɔŵ
məĺɔɔ́l mpʉ́s.
‡‡7:21 Yésus ŋgə cɨ lwagʉ́lə nyə á lwag muud jwɔẃ lʉ́ Sábaad yí (Yuá 5.5).
t7:11 11.56 u7:13 9.22 v7:15 Mat 13.54; Luk 2.47 w7:16 12.49; 14.10
x7:18 5.41; 8.50; 12.43 y7:19 1.17; Mis 7.53; Rom 2.17-24 z7:20 8.48
a7:21 5.9 b7:22 Mət 17.9-14; Ləv 12.3 c7:23 5.9 d7:24 8.15
e7:25 5.18 f7:26 4.25; 18.20 g7:27 9.29 h7:28 8.55; 17.8, 21, 25
i7:30 2.4; 7.44 j7:31 2.23

Bwə́ cɛɛl bii Yésus
32 *Ofarizyɛŋ̂ bwə́ á ka gwág buud bwə́

ŋgə́ nyímbʉla ntɔ́ lúu mə́ Yésus dɨ.̂ Bəńɔŋ̂
mílúlúú myâ ofada bwə́ mú kənd ífulísh
nə́ bwə́ kəǵ bii nyə. 33 kYésus mú cɨ nə:́
«Səńɔŋ̂ bɨ ́ é ŋgə na bə fúfwálá nə́ ndɛɛ,́
məmú kə wə́ muud nyə á ntɨ mə yɛ.́ 34 lBɨ
mə bá sɔ̧́ mə, kú kwey, nəcé bɨ ́ cugɛ ́ nə
ŋkul bá kə kʉ́l mə́ bá bə yí.» 35 *Oyúdɛn
bwə́ mú ŋgə cɨ bwəḿɛ ́ nə bwəḿɛ ́ nə:́
«Ŋgow á bá ka kə nə́ sə́ nda bá kwey nyə
ɛńɛ? Ye a bá kə búúd bʉ́sʉ́ bwə́ á mə́ kə
ŋgə ji mílɔɔm mí Ogʉrɛk̂ dɨ ́ wá, kə ŋgə
yə Ogʉrɛk̂ minjɨɨ́ǵʉ́lá? 36A cɨ ́ nə “Bɨ mə
bá sɔ̧́ mə, kú kwey, nəcé bɨ ́ cugɛ ́ nə ŋkul
bá kə kʉ́l mə́ bá bə yí.” Ntɔ́ mə́ kə́ nə́ jɨ?»

37 mJwɔẃ á məshíné, jwɔẃ zâŋ í ká
dʉ busʉla¶¶ yí, Yésus nyə a tɔŵ tʉ́təlí a
mú cɨ gwɔẃ gwɔŵ nə:́ «Ŋkí muud ŋgə
gwág shwáásʉ́lə minʉ́, a zəǵ məd́ɨ ́ zə
ŋgul. 38Muud mə búgʉ́lá mə yɛ,́ məjúwó
mâ cʉg mə́ é dʉ júg wú nyə lámʉ́d nda
miŋgwɔɔ̧̧,́ nəḿə́ nda Kálaad Zɛmbî ŋgə́ cɨ
nə.́» 39 nJa nyə́ a ŋgə lás ntɔ́ yí, nyə á ŋgə
cɨ Ŋkɛ̧ŋ́kɛ̧̂ Shíshim í á bə nə,́ buud bɛŝh
bwə́ bá *búgʉla nyə wá bwə́ bá ləǵ yí;
í á bə, Ŋkɛ̧ŋ́kɛ̧̂ Shíshim kú fwo zə nəcé
Yésus nyə a shígɛ ́ fwo ŋwa gúmə.́

Buud icé íbá
40 oÍ á ka bə, ja búúd bwə́ á gwág ləśʉ́

yé nɨ yí, bɔɔ́ĺ bwə́ á ŋgə cɨ nə:́ «Bʉ́bəĺɛ,́
muud ɛǵa wə́ jísə́ *Múúd micúndə§́§»;
41 bɔɔ́ĺ bâŋ nə:́ «Krîst wə́ ɛńɛ», bɔɔ́ĺʉ́gá
ka ŋgə cɨ nə:́ «Krîst cugɛ ́ nə ŋkul zhu

Galilê. 42 pŊgaá Kálaad Zɛmbî ŋgə cɨ gúl
kʉ́kʉ́lʉ́d nə́ *Krîst mə bá zhu mpwoŋ
buud mə *Dávid dɨ?̂ Ntɔ́ jɨ nə́ a bá zhu
Dávid dɨ ́ dəńd, Betʉlehɛm.» 43Buud bwə́
mú bə ícé íbá lúu mə́ Yésus dɨ.̂ 44Bɔɔ́ĺʉ́gá
bwə́ mú ŋgə jɨɨ nə́ bwə́ bii nyə; njɨ, muud
nyə a shígɛ ́ kúnya nə nyə.

45 Ifulísh í mə́ ka kə nyiŋgə. Mílúlúú
myâ ofada bəńɔŋ̂ *Ofarizyɛŋ̂ bwə́ mú jî
bwo nə:́ «Bɨ mə́ bə kú zə nə nyə? Nəcé
jɨ?» 46 Ifulísh nə:́ «Muud nyə afwóyɛ́
bwɛlɛ lás nda muud ɛńɛ.» 47Ofarizyɛŋ̂
ntâg nə:́ «Bɨ mə́ nəḿə́ bɨd́ nə́ a kʉ́lʉg
bɨ ́ jugʉ́ ɛɛ̧ ̧?́ 48Ye bɨ mə́ fwo bwɛlɛ
dʉ́g wúl cî ŋkí ŋgwɔĺ Farizyɛŋ̂ mə
*búgʉ́lá nyə? 49Zhwog buud bɨ ́ ŋgə́
dʉ́g bwə́ ŋgə́ *búgʉla nyə ɔńɨ bwə́
ámpúyɛ́ məćɛɛ̧,̧ bʉ́sə nə məlweemyâ.»
50 qNikodɛm̂ muud nyə á fwo kə wə́ Yé-
sus yɛ ́ nyə á bə sámbá mícî mínɨɨd́; a
mú ka cɨ nə bwo nə:́ 51 r«Ye məcɛɛ̧ ̧ məśʉ́
mə́ magʉlə nə́ shé yəǵ muud məbɛɛ̧ ̧́ a
kú fwo kaad, sə́ mpu sâ nyə ámə sá
yí?» 52Bwə́ nə nɛ ́ nə:́ «Wo á zhu nəḿə́
Galilê? Fwog ná mpu faas, wo ákweyɛ
nə́ ŋgwɔĺ múúd micúndə́ nyə a mə́ bwɛlɛ
zhu Galilê.» 53 *[Bwə́ mú bwɨĺya, ŋgə kə
bwəd́ɨ ́ mínjɔẃ.

Mudá nyə á biil mínɔɔmb dɨ ́ yɛ ́

8 Yésus nyɛ mú kə mbʉ́mbʉ́ŋ á
wəolivyê.

2 sNá nəḿə́ mpʉ́mán mpʉ́mán, a mú
nyiŋgə kə *Luŋ mə́ Zɛmbî, buud bɛŝh
bwə́ mú kə nyəd́ɨ.́ A mú ji shí, tɛɛ́d́ ŋgəĺə
yə bwo minjɨɨ́ǵʉ́lá. 3Nə́ ndɛɛ,́ *Oyɨɨ́ǵʉli

¶¶7:37 Zaŋ í á fwo dʉ ŋgə sɨŷ tâŋ mwɔŵ zaŋgbá kú fwo kyɛɛg, í ka kə busʉla jwɔẃ
lʉ́ mwɔɔmb (Wo jɨ nə ŋkul dʉ́g sá nɨ Ləv 23.36).
§§7:40 Oyúdɛn bwə́ á ŋgə bwánd nə́ Zɛmbî mə bá ntɨ bwo ŋgwɔĺ Múúd micúndə́
njúl nda Moyîz; Moyîz nyəmɛf́wó nyə á jaaw bwo ntɔ.́ (Mbá 18.15-18).
*7:53 Míl mícilyá mí ayág mí cugɛ́ nə impánzə́ tɛɛ́d́ 7.53 kə kumə 8.11.
k7:33 8.14; 13.33; 16.5 l7:34 8.21; 13.36
m7:37 Ləv 23.36; Yuá 4.10, 14; Mbʉ́ 22.17 n7:39 14.16; 17.1 o7:40 6.14
p7:42 Iza 11.1; Msh 5.1-2; Mat 20.30-31 q7:50 3.1-2
r7:51 Mbá 1.16-17; 17.6 s8:2 Mat 26.55

ɔ́ məćɛɛ̧ ̧ bəńɔŋ̂ *Ofarizyɛŋ̂ bwə́ mú ŋgə
zə nə ŋgwɔĺ múdá nə́ a mə́ biil mínɔɔm-
bʉd. Bwə́ mú zə nə nyə zə təĺ cwánʉ́d,
4bwə́ nə Yésus nə:́ «Yɨɨ́ǵʉli, mudá ɛǵa
nyə ámə biil a ŋgə́ sá minɔɔmb. 5 tMoyîz
nyə á yə sə́ ŋkul *mbwoomb məćɛɛ̧ ̧d́ nə́
sə́ dʉ́g lúmə váál búdá ɔǵa məkwóógʉ́ nə́
ndɛɛ ́ bwə́ fudə. Ká wɛɛ mə́ cɨ nə́ jɨ?»

6 uBwə́ á jî nyə ntʉ́nɨ bwə́ ŋgə́ bwéél
nə,́ ka nyə é cɨ gúl ciyá á lɨĺɨŋgɨ ̂ nə́ ndɛɛ ́
bwə́ ɔ́ kə́ shwəḿan nyə. Njɨ, Yésus mú
nyɔŵ shí, a mú ŋgə cilə nə nyinə́ jé
məńdəlúd. 7 vBâŋ bwə́ mú ŋgə yáág ŋgə
jî nyə. Nə́ ndɛɛ,́ a mú bʉ̂n, a mú cɨ nə bwo
nə:́ «Muud nyə abwɛĺɛ ́ sá *səḿ na bɨd́ɨ ́
sámbád yɛ́ tɛɛ́d́ʉ́g ŋkɛn̂y kwóógʉ́ lúmə
nyə.» 8A mú nyiŋgə nyɔŵ shí, ŋgə cilə
məńdəlúd. 9 wJa búúd ɔńɨ bwə́ mə́ gwág
nda Yésus mə́ cɨ nə bwo nə,́ bwə́ mú
ŋgə nyɔɔs ŋgwúd ŋgwúd nə́ ndɛɛ ́ bɛŝh,
tɛɛ́d́ ócúmbá wɔɔ́ś óntombú. Yésus mú
lʉ́g na nyəmɛf́wó nə mudá təĺ cwánʉ́d.
10Nə́ ndɛɛ,́ Yésus mú nyiŋgə bʉ̂n, a mú
cɨ nə mudá nə:́ «Amuda, bwə́ mú ŋgow?
Kú nə muud mə sámb nə́ wó jəlá nə yə?»
11 xMudá nə:́ «Cwámba, kú nə muud.»
Yésus ntâg nə nyə nə:́ «Mə asámbɛ́ nəḿə.́
Kyeyʉ́g, njɨ, wo kú ná nyiŋgə sá səḿ.»]

Yésus, məŋkɛnya mâ shí ga
12 yYésus mú nyiŋgə lás nə buud nə:́

«Mə wə́ jísə́ məŋ́kɛnya mə́ ŋgə́ kwan
buud wâ shí ga má. Muud mə bɛ̧́ mə
yɛ ́ nyə abʉ́lɛ bwɛlɛ kyey yídʉ́gʉ́d, a bá
yida bə nə məŋkɛnya mâ cʉg.» 13 zJa
*Ofarizyɛŋ̂ bwə́ mə́ gwág ntɔ́ yí, bwə́
mú cɨ nə nyə nə:́ «Womɛf́wó ŋgə bwiiŋg
láŋ wô ntʉ́nɨ kú nə muud mə bwáágʉlə?

Jínɨ bwiiŋgyá cúgɛ ́ sâ búúd bwə́ mágʉləg
yí.» 14 aA mú bɛşa bwo nə:́ «Tɛɛm bə nə́
məmɛf́wó mə́ bwiiŋg láŋ wâm, bwiiŋ-
gyá jâm jísə sá búúd bwə́ mágʉləg yí;
mə mpú kʉ́l mə́ ŋgə́ wú yí, nə kʉ́l mə́
ŋgə́ kə yí. Bɨ bâŋ bɨ ampúyɛ́ kʉ́l mə́ ŋgə́
wú yí, nə kʉ́l mə́ ŋgə́ kə yí. 15 bBɨ ́ ŋgə
sámb miləśʉ́ njɨ váál dʉ́n á buud; mɛɛ
mə asámbɛ́ tɔɔ muud ləśʉ́. 16 Í ká ntâg
bə nə́ mə sámb ləśʉ́, sémbyé wâm bə
tʉ́təlí, nəcé mə cugɛ́ məḿɛf́wó, sá Dâ
muud nyə á ntɨ mə wə́ bʉ́sə.́ 17 cŊgaá
jísə cilyá məćɛɛ̧ ̧ mʉ́nʉ́d nə́ buud bwə́ jəlá
nə magʉlə bwiiŋgyá á buud obá? 18 dMə
ŋgə bwiiŋg lâŋ wâm, Dâ muud nyə á ntɨ
mə yɛ́ ŋgə́ nəḿə́ bwiiŋg.» 19 eBwə́ mú ka
cɨ nə nyə nə:́ «Shwóóŋgʉ̂ ji ŋgow?» Yé-
sus nə bwo nə:́ «Bɨ ampúyɛ́ tɔɔ mə, tɔɔ
Sɔɔ́ŋ́gʉ́ waamə.̂ Bɨ mbəm̂ mpu mə, ŋki
bɨ mə́ mpu nəḿə́ Sɔɔ́ŋ́gʉ́ waamə.̂»

20 fYésus nyə á ŋgə lás ntʉ́nɨ a ŋgə́ yə
buud minjɨɨ́ǵʉ́lá *Luŋ mə́ Zɛmbî, a njúl
kʉ́l kúm í á bə yí, muud kú sɛɛ́ḿb mbwə́
nə́ á bii nyə. Bwə́ á shígɛ ́ bii nyə nəcé í á
bə wəla dɛ ́ kú fwo wɔɔ́ś.

Yésus mə zə́ kyey
21 gYésus mú nyiŋgə cɨ nə bwo nə:́ «Mə

zə́ kyey, bɨ mə bá sɔ̧́ mə, njɨ bɨ mə bá yə
bɨ njúl nə *səḿ wʉ́n. Bɨ cugɛ ́ nə ŋkul kə
kʉ́l mə́ zə́ kə yí.» 22 *Oyúdɛn bwə́ mú ŋgə
cɨ nə:́ «Ja á ŋgə́ cɨ nə:́ “bɨ ́ cugɛ ́ nə ŋkul
kə kʉ́l mə́ zə́ kə yí” nɨ, ye a zə́ gwɨɨ́ĺya
nyúúl?» 23 hA mú cɨ nə bwo nə:́ «Bɨ bâŋ
bɨ bʉ́sə buud ɔ shí ga, mɛɛ jisə muud
a gwɔŵ. Bɨ bâŋ shug dʉ́n dʉ́sə wa shí
gaád, mɛɛ shug dâm cúgɛ́ wa shí gaád.
24 iGwə́ wə́ mə ámə cɨ ́ nə bɨ ́ nə́ bɨ mə bá

t8:5 Mbá 22.22-24
u8:6 Mat 22.15 v8:7 Mbá 17.7; 13.10 w8:9 Mat 22.22 x8:11 5.14 y8:12
1.5, 9-10; 3.19; 9.4-5; 11.9-10; 12.35-36, 46; Iza 49.6; Mat 5.14; Luk 2.32; 2Kr 4.4,
6; Ifz 5.8-14; 1Yn 1.5-7; 2.8; 3.14 z8:13 5.31-32
a8:14 3.2; 7.28-29, 33-36; 8.21-22, 42; 13.1, 33; 16.5, 10, 28; 17.8; 20.17
b8:15 7.24 c8:17 Mbá 19.15 d8:18 5.36; 1Yn 5.9 e8:19 5.18; 16.3
f8:20 2.4 g8:21 8.14 h8:23 3.31 i8:24 13.19

yə nə misəḿ mín yí. Nəcé, bɨ ́ mə́ ká bə
kú *magʉlə nə́ mə jisə†, bɨ mə bá yə nə
misəḿ mín.» 25Bwə́ mú jî nyə nə:́ «Wo
wə́ zə?́» Yésus mú bɛşa bwo nə:́ «Mə jisə
nda mə́ ŋgə́ bwey jaaw bɨ ́ té sə́ ámə tɛɛ́d́
yí nə.́ 26Mə jɨ nə zhwog isâ mə́ lás nə
bɨ,̂ nə byɔɔŋg bísə́ nə́ mə sámbʉ́g yí. Njɨ,
muud nyə á ntɨ mə yɛ́ jisə bʉ́bəĺɛ,́ mə ŋgə
ntâg jaaw buud sâ mə á gwág nə nyə yí.»
27Bwə́ á shígɛ ́ gwág na nə́ nyə á ŋgə cɨ
Zɛmbî Sɔɔ́ŋ́gʉ́. 28 jYésus mú ka cɨ nə bwo
nə:́ «Ja bɨ ́ mə́ bá bʉ̂n *Mwân mə Múúd
yí, bɨ mə́ bá ka mpu nə́ mə jisə‡, mə aŋgɛ̂
nə sá tɔɔ sâ nə lúu wâm, mə ŋgə lás nəḿə́
nda Dâ nyə a jɨɨ́ǵʉli mə nə.́ 29 Sá muud
nyə á ntɨ mə wə́ bʉ́sə.́ Nyə a shígɛ ́ lʉ́gə
mə məmɛ,́ nəcé mɛɛ mə́ dʉ sá njɨ sâ á jɨ ́
nə ŋkul magʉlə yí.»

30 kJa Yésus nyə á ŋgə lás ntʉ́nɨ yí, zh-
wog buud bwə́ á *búgʉla nyə.

Nə bwán ɔ́ Abʉraham, nə
bwán ɔ́ Njwû məjamb

31 lYésus nyə á ka cɨ nə *Oyúdɛn bwə́
á *búgʉla nyə wá nə:́ «Bɨ ́ mə́ ká nada
məd́ɨ ́ íciyá dɨ, mpu nə́ bɨ bʉ́sə wámbʉlə
bə *ómpwíín bâm, 32 bɨ ́ ka mpu óbʉ́bəĺɛ,́
obʉ́bəĺɛ ́ bɔɔŋgʉ́ ka bá sá nə́ bɨ bəǵ ofʉlî.»
33 mBwə́ mú bɛşa nə nyə nə:́ «Sə́ bʉ́sə mp-
woŋ mə *Abʉraham, sə́ abwɛĺɛ ́ bə məĺ-
waa mə múúd. Nəcé jɨ ́ wó mpú cɨ nə
sə́ nə:́ “Bɨ ́ ka bá bə ófʉlí” yí?» 34 nYésus
mú bɛşa bwo nə:́ «Bʉ́bəĺɛ,́ mə́ jaaw bɨ ́
nə,́ muud yɛŝh mə sá *səḿ yɛ,́ jisə lwaá
lʉ́ mísəḿ. 35 oLwaá í ádɛ ́ ntâg ji njɔẃ
kandʉgə, mwân a njɔẃ nywáá mə́ dʉ
ji kandʉgə kandʉgə. 36 pNə́ ndɛɛ,́ Mwân

mə Zɛmbî mə ká yîl bɨ ́ məńyámád ɨɨ,́ bɨ ́
bə fwámɛ́ ófʉlî. 37 qMə mpú nə́ bɨ bʉ́sə
mpwoŋ mə Abʉraham; ká bɨ ́ ŋgə sɔ̧́ nə́ bɨ
mə gwú mə, nəcé kɛɛ́l dâm í áŋgɛ̂ nə jəla
nə bɨ.̂ 38Mɛɛ ŋgə jaaw sâ mə́ á dʉ́g wə́
Dâ yí; bɨ bâŋ ŋgə ntâg sá isâ bɨ ́ á gwág
nə sɔɔ́ŋ́gʉ́ wʉ́n yí.» 39 rBwə́ mú bɛşa nə
nyə nə:́ «Sɔɔ́ŋ́gʉ́ wúsʉ́ wə́ Abʉraham.»
Yésus ntâg nə bwo nə:́ «Í mbəḿ bə nə́
sɔɔ́ŋ́gʉ́ wʉ́n wə́ Abʉraham ɨɨ,́ ki bɨ ́ ŋgə
sá misɔɔ́ĺʉ́gʉ́ Abʉraham nyə a sá myá.
40Ká dʉgá, bɨ mú ŋgə cɛɛl gwú mə, í njúl
nə́ mɛɛ mə́ jaaw bɨ ́ bʉ́bəĺɛ ́ mə́ á gwág
nə Zɛmbî yɛ.́ Abʉraham nyə a shígɛ ́ sá
ntɔ.́ 41 sBɨ ́ ŋgə sá misɔɔ́ĺʉ́gʉ́ mí sɔɔ́ŋ́gʉ́
wʉ́n.» Bwə́ mú cɨ nə nyə nə:́ «Sə́ cugɛ ́
bwân wâ tɔɔ́ń, sə́ bʉ́sə nə sɔɔ́ŋ́gʉ́ ŋgwûd
jɨ Zɛmbî.» 42 tYésus nə bwo nə:́ «Í mbəm̂
bə nə sɔɔ́ŋ́gʉ́ wʉ́n wə́ Zɛmbî, ki bɨ ́ ŋgə
cɛɛl mə, nəcé ja mə́ jɨ ́ wa ga, mə á zhu
nyəd́ɨ.́ Mə a shígɛ ́ ntâg zə nə lúu wâm,
nyə wə́ nyə á ntɨ mə. 43Ká nəcé jɨ ́bɨ ́ aŋgɛ ̂
nə gwág ləśʉ́ wâm yí? Jísə nəcé bɨ ́ cugɛ ́
nə ŋkul gwágʉlə kɛɛ́l dâm. 44 uSɔɔ́ŋ́gʉ́
wʉ́n wə́ Njwû məjamb, bɨ ́ ka nəḿə́ ŋgə
cɛɛl sá isâ sɔɔ́ŋ́gʉ́ wʉ́n mə́ dʉ́ gwág yéésh
yí. A jɨ ŋgwûl buud tɛɛ́d́ mət́ɛɛ́d́ʉ́léd; a
cugɛ ́ nə ŋkul bwɛlɛ bwiiŋg óbʉ́bəĺɛ,́ nəcé
obʉ́bəĺɛ ́ bwə́ cugɛ ́ nyəd́ɨ ́ cʉgʉd. Yé bwi-
iŋgʉ́lə íjɔ̧ɔ́ ̧́ í bwey nəḿə́ dʉ nyîn nə́ a jɨ
aməd́ɨ ́ ijɔ̧ɔ́ ̧,́ nəcé a jɨ mbíya njínjɔ̧ɔ́ ̧,́ nyə
wə́ ijɔ̧ɔ́ ̧́ sɔɔ́ŋ́gʉ́. 45Ká bɨ aŋgɛ ̂ nə búgʉla
mə nəcé mɛɛ ŋgə jaaw bɨ ́ obʉ́bəĺɛ.́ 46 vZə́
á na bɨd́ɨ ́ jɨ ́ nə ŋkul máalə mə nə́ mə mə́
səm̂ yɛ?́ Ká, mɛɛ ŋgə́ jaaw bɨ ́ obʉ́bəĺɛ,́ bɨ
mə́ ban ka *magʉlə mə nə jɨ?́ 47 wMúúd
mə ká bə yé mə́ Zɛmbî, a gwágʉlə məḱɛɛ́l

†8:24 Ciyá nɨ í jəlá nə bə sâ Zɛmbî nyə á cɨ kʉ́l nyə́ á lésha nə Moyîz yí. (Wo jɨ nə
ŋkul dʉ́g MmN 3.14, nə Iza 48.12.) Yésus ŋgə lwágʉlə nə́ nyə wə́ Zɛmbî.
‡8:28 Váál ŋgwúd nə 8.24 nə 8.58: á cɛɛl cɨ nə́ «Bɨ mə bá mpu múúd mə́ jɨ ́ yɛ.́»
j8:28 3.14; 4.34; 5.18 k8:30 2.23 l8:31 14.15; 15.8
m8:33 Mat 3.9; Rom 4.12 n8:34 Rom 6.16, 20; 2Pr 2.19 o8:35 MmN 21.2
p8:36 Gal 5.1 q8:37 5.18 r8:39 8.33 s8:41 Mbá 32.6; Iza 63.16
t8:42 1Yn 5.1 u8:44 Mət 3.1-5; 1Yn 2.4; 3.8
v8:46 2Kr 5.21; 1Pr 2.22; 1Yn 3.5 w8:47 10.27; 18.37

mə́ Zɛmbî. Ká bɨ bâŋ bɨ agwágʉ́ləýɛ,́ nəcé
bɨ ́ cugɛ ́ bɔɔŋg wə́ Zɛmbî.»

48 xOyúdɛn bwə́ mú bɛşa nə nyə nə:́
«Sə́ shí mpu cɨ nə́ wo jɨ mwâ Samaríya,
nə́ wo jɨ nə jamb.» 49Yésus mú bɛşa nə
bwo nə:́ «Mɛɛ cugɛ́ nə jamb, mɛɛ ŋgə gú-
mal Sɔɔ́ŋ́gʉ́ waamə,̂ bɨ bâŋ kú gúmal mə.
50 yMɛɛ mə aŋgɛ̂ nə sɔ̧́ nə́ mə́ ŋwa gúmə.́
Muud ŋgə́ sɔ̧́ nə́ mə bəǵ nə gúmə́ yɛ ́ jisə,
nyə wə́ mə́ dʉ cígal míləśʉ́. 51 zBʉ́bəĺɛ,́
mə́ jaaw bɨ ́ nə,́ múúd mə ká bɛ̧ íciyá
byâm, a kú bá bwɛlɛ yə.» 52Bwə́ nə nɛ ́
nə:́ «Sə́ mə́ ka mpu ja gaád nə́ wo jɨ
nə jamb. Abʉraham nyə á yə, *buud ɔ
mícúndə́ yə; wɛɛ mə́ cɨ nə:́ múúd mə ká
bɛ̧ íciyá byâm, a kú bá bwɛlɛ yə. 53 aWɛɛ
mə́ bul bə fwámɛ́ múúd ntɔ̧ sɔɔ́ŋ́gʉ́ wúsʉ́
Abʉraham muud nyə á yə yɛ?́ Wó ntɔ̧
nəḿə́ búúd ɔ mícúndə́ buud bwə́ á ŋgə
yə wá? Wo ŋgə cɛɛl cɨ nə́ wo jɨ jɨ?́» 54Yé-
sus mú bɛşa nə:́ «Mə́ ká ŋgə ŋwa gúmə́
məmɛf́wó, í bə ntɔ́ cwag. Dâ wə́ ŋgə́ sá nə́
mə ŋwág gúmə,́ nyə muud bɨ ́ ŋgə́ kudə
ibʉd nə:́ “A jisə Zɛmbî wúsʉ́” yɛ.́ 55 bBɨ
ampúyɛ́ ntâg nəḿə́ nyə. Mɛɛ mə mpú
nyə. Mə́ ká cɨ nə́ mə ampúyɛ́ nyə, mə bə
njínjɔ̧ɔ́ ̧́ nda bɨ.̂ Ká mɛɛ mə mpú nyə, mə
ŋgə ntâg nəḿə́ bɛ̧ iciyá byé. 56 Sɔɔ́ŋ́gʉ́
wʉ́n Abʉraham nyə á bwey kɔɔs nə
məshusʉg nə təd́ʉ́gálə nə́ a bá dʉ́g jwɔẃ
mə bá wɔɔ́ś yí; nyə a shí nəḿə́ dʉ́g jwɔŵ
dɔɔŋgʉ́, a kɔɔs ntâg nə məśhusʉg». 57 Ja
Oyúdɛn bwə́ mə́ gwág ntʉ́nɨ yí, bwə́ mú
cɨ nə nyə nə:́ «Wo afwóyɛ́ kumə mímbú
məwúm mət́ɔɔ́n, wó cɨ nə́ wo a dʉ́g
Abʉraham ɨɨ?́» 58 cYésus mú bɛşa nə bwo
nə:́ «Bʉ́bəĺɛ,́ mə́ jaaw bɨ ́ nə,́ Abʉraham
nda nəḿə́ fwo bə, mə jisə¶.» 59 dOyúdɛn
bwə́ mú ntâg ŋkɛn̂y məḱwóógʉ́ nə́ bwə́

lúmə́ nyə; Yésus mú shwaaw nə́ ndɛɛ,́
nyɔɔs cúwo tɔɔ́ń.

Yésus mə́ lwag áncím-ncîm

9 Yésus ŋgə́ cɔ̧́ ntʉ́nɨ, a mú dʉ́g ŋgwɔĺ
múúd nə́ nyɛ nyə a byɛl̂ a njúl ancím-

ncîm. 2 e*Ompwíín bwə́ mú jî Yésus nə:́
«*Rabi, ja múúd ɛńɛ nyə́ á byɛl̂ ancím-
ncîm nɨ, í á bə nəcé *səḿ mə́ zə,́ ye
nyəmɛf́wó səḿ yé, ye obyɔl̂ bɛ?́» 3 fYésus
mú bɛşa nə:́ «Í á shígɛ ́ bə nəcé səḿ, mbɔ;̂
kú bə tɔɔ səḿ yé, kú nəḿə́ nyiŋgə bə
səḿ obyɔl̂ bɛ.́ Í á yida bə nə́ buud bwə́
dʉ́gʉ́g sâ Zɛmbî jɨ ́ nə ŋkul sá yí na nyəd́ɨ.́
4 gÍ jɨɨ nə́ shé sáág isɛý í múúd nyə á ntɨ
mə yɛ,́ té mwásə́ wúsə́ ná yí. Bulú í zag,
muud cugɛ́ ntâg nə ŋkul sɛŷ mpwó-bulú.
5 hTé mə́ jɨ ́ ná wa shí ga dɨ ́ yí, mə wə́ jɨ ́
məŋ́kɛnya mə́ ŋgə́ kwan buud wâ shí ga
má.»

6 iJa nyə á shîn cɨ ntʉ́nɨ yí, a mú sɛy
məńtənd shí, a fugə mwo nə məndəlú
nə́ ndɛɛ,́ a bwiid áncím-ncîm ishwáfá
byɔɔŋg míshʉ́d. 7A mú cɨ nə nyə
nə:́ «Kyeyʉ́g kə gusa cwoogʉ́ bwə́ jɔŵ
nə́ Siloy yí» (Siloy mə kə́ nə:́ «muud
lwámá»). Ancím-ncîm mú kə, kə gusa
nə́ ndɛɛ ́ a mú nyiŋgə a ŋgə́ dʉ́gya. 8 jNə́
ndɛɛ,́ nə buud bəńɔŋ́ bwə́ á dʉ bə məb-
wugʉ́lu wá, nə bɔɔŋg bwə́ á dʉ dʉ́g a
dʉ́gə́ gwáámb buud isâ wá, bwə́ mú ŋgə
kə məshwán nə:́ «Muud ɛǵa dɨ ́ nyə á
dʉ ji wá a dʉ́gə́ gwáámb búúd isâ yɛ?́»
9 Í á ka bə, bɔɔ́ĺ bwə́ ŋgə́ cɨ nə:́ «Jísə
nyə», bɔɔ́ĺʉ́gá nə:́ «Mbɔ!̂ A yida bɛɛ̧ļa
nyə.» Nyəmɛf́wómú ŋgə cɨ nə:́ «Jísə mə.»
10Bwə́ mú jî nyə nə:́ «Ntʉdɛlɛ ́ mísh mə
ámə bâŋ wo yɛ?́» 11Nyə nə bwo nə:́
«Muud bwə́ ŋgə́ jɔŵ nə́ Yésus yɛ ́ nyə ámə
fugə íshwáfá bwiid mə míshʉ́d, a mú cɨ

nə mə nə́ mə kəǵ gusa Siloy. Mə ámə
ka nəḿə́ kə, kə gusa nə́ ndɛɛ,́ mísh mə́
mú dʉ́gya mə.» 12Bwə́ mú shilə nyə nə:́
«Muud wɔɔŋgʉ́ jɨ ŋgow?» Nyə nə:́ «Mə
ampúyɛ.́»

13Bwə́ mú kə nə muud nyə á dʉ bə
ancím-ncîm ɛńɛ *Ofarizyɛŋ̂ dɨ.́ 14 kJwɔŵ
Yésus nyə á fugə ishwáfá bwiid múúd
ɛńɛ míshʉ́d nɨ í á bə ntâg jwɔŵ lʉ́
Sábaad. 15Ofarizyɛŋ̂ bwə́ mú nəḿə́ jî
múúd ɛńɛ váál mísh mə́ ámə dʉ́gya
nyə yí. A mú bɛşa nə bwo nə:́ «Nyə
ámə bwiid mə ishwáfá míshʉ́d nə́ ndɛɛ,́
mə mú kə gusa, mə músə ntâg dʉ́-
gya.» 16 lJa bwə́ mə́ gwág ntɔ́ yí, bɔɔ́ĺ
Ofarizyɛŋ̂ bwə́ mú cɨ nə:́ «Muud nyə ámə
sá sâ nɨ yɛ ́ nyə aŋgɛ̂ nə wú wə́ Zɛmbî.
Dʉgá, nyə agúmálɛ ́ jwɔŵ lʉ́ Sábaad.»
Bɔɔ́ĺʉ́gá nə:́ «Ye sɔɔ́l misəḿ jɨ nə ŋkul
sá mbií *shimbá nɨ?» Bwə́ mú bə nə
mbɛɛ́ǵí mpəd́ʉ́gá nyáŋ. 17 mBwə́ mú ny-
iŋgə jî áncím-ncîm nə:́ «Wɛɛ ŋgə dʉ́g
nə́ muud nyə ámə bɛn̂y wo mísh ɛńɛ jɨ
ntʉdɛl?» Nyə nə:́ «A jɨ *muud micúndə́
mə́ Zɛmbî.»

18Njɨ, *Oyúdɛn bwə́ mú sá məshwán
nə́ muud ɛńɛ nyə a shígɛ ́ bə áncím-ncîm
nə́ ndɛɛ ́ mísh mə́ mú dʉ́gya nyə. Bwə́ mú
ntâg kənd búúd kə jɔŵ obyɔl̂ bɛ,́ 19 zə
jî bwo nə:́ «Ye mwân wʉ́n bɨ ́ mə́ dʉ cɨ
nə́ nyə a byɛl̂ ancím-ncîm wə́ ɛǵa? Ka
ntʉdɛlɛ ́ a mú ŋgə dʉ́gya yɛ?́» 20Obyɔl̂
bwə́ mú bɛşa nə:́ «Sə́ mə́ mpú nə́ mwân
wúsʉ́ wə́ ɛńɛ, nə́ nyə a byɛl̂ ancím-ncîm.
21Njɨ, váál í mə́ zə wɔɔ́ś ja gaád nə́ a ŋgəǵ
nə dʉ́gya yí, sə́ bâŋ sə́ ámpúyɛ;́ sə́ kú
nəḿə́ mpu múúd nyə ámə bɛn̂y nyə mísh
yɛ.́ Shíləǵá nyəmɛf́wó, a bɛ̧śag, a cugɛ ́
ná mwántombú.» 22 nObyɔl̂ bwə́ á bɛşa
ntʉ́nɨ nəcé bwə́ á fúndə́ Oyúdɛn. Oyúdɛn
bwə́ á bwey tɔŵ cʉ́ŋ nə́ ŋkí muud mə́
məm nə́ Yésus jɨ *Krîst ɨɨ,́ bwə́ yîl múúd

wɔɔŋg *mpáánzə́ minjɨɨ́ǵʉ́lád. 23Gwə́ wə́
bwə́ á shwal cɨ nə:́ «Shíləǵá nyəmɛf́wó,
a cugɛ ́ ná mwántombú, nyəmɛf́wó bɛ̧śag
sâ í dʉ́gyá nə nyə yí.»

24Ofarizyɛŋ̂ bwə́ mú nyiŋgə jɔŵ múúd
nyə á dʉ bə ancím-ncîm ɛńɛ ja ábɛɛ ̂ zə
cɨ nə nyə nə:́ «Yəǵ Zɛmbî gúmə.́ Sə́ mə́
mpú nə́ muud nyə ámə lwag wo ɛńɛ jɨ
sɔɔ́l misəḿ.» 25Nyə nə bwo nə:́ «Ŋkí a jɨ
sɔɔ́l misəḿ óo, mɛɛ mə ampúyɛ.́ Mɛɛ mə
mpú njɨ sâ ŋgwûd nə:́ mə á dʉ bə ancím-
ncîm, mə mú ŋgə dʉ́gya ja gaád.» 26Bwə́
mú nyiŋgə jî nyə nə:́ «Nyə ámə sá wo
jɨ? Ntʉdɛlɛ ́ nyə ámə bɛn̂y wo mísh yɛ?́»
27Nyə nə bwo nə:́ «Ŋgaá mə shí bwey
jaaw bɨ,́ bɨ ́ nda gwág. Bɨ mə́ cɛɛl nə́ mə
nyiŋgəg jaaw bɨ ́ ja ábɛɛ?̂ Bɨ wál nəḿə́
cɛɛl zə bə ómpwíín bɛ?́» 28Bwə́ mú lwîy
nyə nə́ ndɛɛ ́ bwə́ nə:́ «Wo wə́ jɨ *mpwíín
yé. Sə́ báá, sə́ bʉ́sə ompwíín ɔ́ Moyîz.
29 oSə́ mə́ mpú nə́ Zɛmbî nyə a lésha nə
Moyîz, sə́ ámpúyɛ́ nyɨńɨ nyɛɛ ŋgə́ zhu
wá.» 30Muud nyə á dʉ bə ancím-ncîm yɛ́
mú cɨ nə:́ «Mə káám nə́ bɨ ampúyɛ́ á ŋgə́
zhu wá; ká nywáá mə́ bɛn̂y dɨ ́mə mísh ɨɨ.́
31 pSə́ mə́ mpú nə́ Zɛmbî nyə ádɛ́ magʉlə
məj́əgʉla mə́ ósɔɔ́l ɔ mísəḿ. Njɨ, muud
ŋgə́ yə Zɛmbî gúmə́ yɛ,́ á ŋgə́ sá sâ Zɛmbî
mə jɨɨ́ ́ yɛ,́ Zɛmbî magʉlə məj́əgʉla mɛ.́
32 Sə́ abwɛĺɛ ́ nəḿə́ fwo gwág nə́ muud
mə́ bɛn̂y áncím-ncîm a byélé mísh. 33 qÍ
mbəm̂ bə nə́ muud ɛńɛ nyə aŋgɛ̂ nə wú
wə́ Zɛmbî, a kú bə nə ŋkul mə sá tɔɔ sâ.»
34 rBwə́ mú bɛşa nə nyə nə:́ «Wɛɛ mbɛɛ́ sâ
í á byɛl̂ mísəḿʉ́d ncindî nə ncindî yí, wó
cɛɛl zə yə sə́ minjɨɨ́ǵʉ́lá?» Bwə́ mú ntâg
wɨɨ́ŋ́g nyə.

35Yésus mú gwág nə́ bwə́ ámə wɨɨ́ŋ́g
múúd ɛńɛ. A mú kə bwəma nə nyə, a
mú jî nyə nə:́ «Ye wo búgʉ́lá *Mwân mə
Múúd?» 36Nyə nə Yésus nə:́ «Cwámba,
Mwân mə Múúd wə́ zə́ nə́ mə búgʉ́lág

nyə?» 37 sYésus nə nɛ́ nə:́ «Nyə wə́ wó ŋgə́
dʉ́g á ŋgə́ lésha nə wo ɛǵa.» 38Muud ɛńɛ
mú cɨ nə:́ «Cwámba, mə mə́ *búgʉla.» A
mú kúd mpwóómbʉ́ shí na wə́ Yésus.

39 tNə́ ndɛɛ,́ Yésus mú cɨ nə:́ «Mə á
zə shí ga dɨ ́ nə́ mə zə́ sámb ŋkúmba
ləśʉ́. Sémbyé ləśʉ́ wɔɔŋg wúsə nə́ mə zə
sá nə wəancím-ncîm bwə́ dʉ́gyág, buud
bwə́ ŋgə́ dʉ́gya wá bə wəáncím-ncîm.»
40 uBʉ́baalɛ ́ Ofarizyɛŋ̂ bwə́ á bə cínɔŋg
wá bwə́ mú gwág á mə́ cɨ ntɔ,́ bwə́
mú shilə nyə nə:́ «Ntɔ́ jɨ nə́ sə́ bɨ ́ nəḿə́
wəáncím-ncîm?» 41 vYésus nə bwo nə:́
«Bɨ mbəm̂ bə wəáncím-ncîm, bɨ kú bə nə
misəḿ. Ká bɨ ́ ŋgə cɨ nə:́ “Sə́ ŋgə dʉ́gya”,
səḿ wʉ́n í mə́ nada.»

Jɔj̧ɔ̧ mbaagʉlə itɔw

10 «Bʉ́bəĺɛ,́ mə́ jaaw bɨ ́ nə,́ múúd
mə kə́ ŋkáál itɔw dɨ ́ yɛ ́ mə́ ká

bə kú nyíi mpumbɛd́, a yida kə kyey
zhɨɨ́ ́ shúsʉ́d, kə ntɔ̧ kɔɔ́ǵʉ́ləd́ gwɔŵ, nyɨńɨ
múúd jisə juwâl, a jisə zhilʉŋgaanə.́
2Muud nywáá mə́ nyíi mpumbɛ́ dɨ ́ yɛ,́
mbaagʉlə itɔw wə́ ɛńɛ. 3 Í dʉ bə, muud
mə́ dʉ baagʉsə mpumbɛ́ yɛ ́ juw nyə
mpumbɛ,́ itɔw í mú gwág mbaagʉlə wáŋ
kəl̂. A mú ŋgə jɔŵ itɔw byé, jɔŵ tɔw jɛŝh
nə jínə́ dɛ,́ a mú kə nə byo tɔɔ́ń. 4 wJa á
mə́ shîn cúwâl byɛŝh tɔɔ́ń yí, a kə tɔŵ
byo shwóg, í ka ŋgə bɛ̧ nyə nəcé í ŋgə
yag kəĺ dɛ.́ 5 Itɔw í cúgɛ ́ nə ŋkul bwɛlɛ
bɛ̧ njínə muud, í yida ŋgə túb nyə, nəcé í
ádɛ ́ yag məḱəl̂ mə́ ójínə ɔ búúd.» 6 xYésus
nyə á ŋwa bwompwokwoond nɨ, njɨ bwə́
á shígɛ ́ wámbʉlə sâ nyə á ŋgə cɛɛl cɨ yí.

7Nə́ ndɛɛ,́ a mú ka nyiŋgə cɨ nə:́
«Bʉ́bəĺɛ,́ mə́ jaaw bɨ ́ nə,́ mɛɛ wə́ jísə́
mpumbɛ́ ŋkáál itɔw. 8 yBuud bɛŝh bwə́ á
tɛɛ́d́ zə nə mə wá bʉ́sə ijúwâl, izhilʉŋ-
gaanə,́ itɔw í áshígɛ ́ gwágʉlə bwo. 9 zMə
wə́ jísə́ mpumbɛ.́ Muud mə kyéy məd́ɨ ́ yɛ ́
nyə e dʉ́g cʉg; nyə é dʉ nyíi, dʉ cúwo,
a kwey ídʉ̂w. 10 Juwâl í dʉ zə njɨ nə́ í
zə́ júwo, zə gwú, zə caam. Mɛɛ mə á zə
shú nə́ buud bwə́ bəǵ nə cʉg, bwə́ bəǵ nə
gwo kú nə minjɨ.

11 a«Mə wə́ jísə́ jɔj̧ɔ̧ mbaagʉlə itɔw.
Jɔj̧ɔ̧ mbaagʉlə mə́ dʉ kɛɛnzh cʉg jé
shú ítɔw byé. 12 bNyɔɔŋg mbaagʉlə mə
sɛý njɨ shú *mwaanɛ̂ yɛ,́ a cugɛ ́ fwámɛ́
mbaagʉlə itɔw, a mpú nə́ itɔw í cúgɛ ́ nyə
byé yí; á dʉ bə, á ká dʉ́g ŋkweny ŋgə́
zə, a myaas ítɔw, a túb; ŋkweny mú zə
ŋgə bii itɔw, itɔw í ŋgə́ cɨɨma. 13A sá ntɔ́
nəcé a ŋgə sɛŷ ibamba, itɔw í acɛýɛ ́ nyə
lámʉ́d.

14 c«Mɛɛ wə́ jísə́ jɔj̧ɔ̧ mbaagʉlə itɔw,
mə mpú ítɔw byâm, itɔw byâm mpu mə,
15 dnəḿə́ nda Dâ mə mpú mə, mə mpu
nəḿə́ nyə nə.́ Mə́ kɛɛnzh cʉg jâm shú
ítɔw. 16 eMə jɨ nəḿə́ nə bíl ítɔw, byâŋ í
cúgɛ ́ wa ŋkáál gaád. Í jɨɨ nə́ mə kyéyʉg
nəḿə́ nə byo, í é gwágʉlə kəĺ dâm nə́
ndɛɛ ́ sɔɔnz mú bə ŋgwúdʉ̂, mbaagʉlə
nəḿə́ ŋgwúdʉ̂. 17 fDâ mə́ cɛɛl mə nəcé
mə kɛɛnzh cʉg jâm nə́ mə bá nyiŋgə ŋwa
gwo. 18 gMuud nyə adɛɛ́ǵɛ ́ mə cʉg jâm;
məmɛf́wó wə́ mə́ kɛɛnzh gwo. Mə jɨ nə
ŋkul mə kɛɛnzh cʉg jâm, mə nə ŋkul mə
nyíŋgə́ ŋwa gwo: wáda Dâ nyə á yə mə
wə́ cɨ.́»

19 hLəśʉ́ Yésus nyə á ŋgə lás nɨ í á
sámbɛɛ́ǵí mpəd́ʉ́gá *Oyúdɛn. 20 iBɔɔ́ĺʉ́gá
ŋkí bulya bwə́ á ŋgə cɨ nə:́ «Jamb í mə́ bii
nyə, í mú ŋgə sá nə́ a lásʉ́g ilɨś-lɨś; kúgá
ná ŋgə gwágʉlə nyə.» 21Bɔɔ́ĺʉ́gá nə:́ «Ilɨś-
lɨś í jamb dɨ ́ ínɨ; jamb í cúgɛ ́ nə ŋkul
bwɛlɛ bɛn̂y áncím-ncîm mísh.»

Bwə́ kudʉwa Yésus
22Zaŋ ifúb mpáánzə§́ í á ŋgə sɨŷ

Yurʉ́səlɛm, í á bə fwála lʉ ŋkwân.
23 jYésus nyə á ka bə *Luŋ mə́ Zɛmbî, a
ŋgə́ kyey kʉ́l bwə́ á gwiid nə́ Nyíŋgʉ́lé**
mə́ Səĺʉmun dɨ,́ a kə, a zə, a kə, a zə.
24 kOyúdɛn bwə́ á ka kə lyɛ̧ nyə, kə jî nyə
nə:́ «Wo é ka bá səl sə́ milâm shí jáyɛ ́ ja?
Ŋkí wo wə́ jísə́ *Krîst, jaawʉg sə́ nə́ kp-
wɔɔ.́» 25 lYésus mú bɛşa bwo nə:́ «Mə a
shí bwey jaaw bɨ ́ njɨ bɨ ŋgə́ shwána. Mis-
ɔɔ́ĺʉ́gʉ́ mə́ ŋgə́ sá jínə́ mə́ Dâ dɨ ̂ myá mí
ŋgə nəḿə́ lwágʉlə ntɔ.́ 26 mMí ŋgə tɛɛm
lwágʉlə ntɔ,́ bɨ ́ ŋgə shwána shwánág,
nəcé bɨ ́ cugɛ ́ məd́ɨ ́ sɔɔnz ítɔw dɨ.̂ 27 nItɔw
byâm í dʉ gwágʉlə kəĺ dâm; mə mpú
byo, í dʉ bɛ̧ mə. 28 oMɛɛ ŋgə ntâg yə byo
cʉg á kandʉgə kandʉgə, í ábʉ́lɛ ́ bwɛlɛ yə,
muud nyə abʉ́lɛ nəḿə́ bwɛlɛ dɛɛ́ǵ mə byo
mbwəd́. 29Dâ muud nyə á yə mə byo yɛ́
mə́ ntɔ̧ múúd yɛŝh ŋkúlʉd; muud cugɛ́
nə ŋkul dɛɛ́ǵ nyə sâ mbwəd́. 30 pSá Dâ sə́
bʉ́sə nda muud ŋgwûd.»

31 qOyúdɛn bwə́ mú nyiŋgə ŋkɛn̂y
məḱwóógʉ́ nə́ bwə́ gwú nyə nə ndɨ.̂
32Njɨ, Yésus mú jî bwo nə:́ «Mə mə́
lwágʉlə bɨ ́ jɔj̧ɔ̧ mísɔɔ́ĺʉ́gʉ́ mí ŋgə́ zhu wə́
Dâ myá, bɨ mə́ cɛɛl gwú mə nə wáyɛ?́»

33 rOyúdɛn bwə́ mú bɛşa nə nyə nə:́ «Sə́
acɛɛ́ĺɛ ́ gwú wo nə jɔj̧ɔ̧ sɔɔ́ĺʉ́gʉ́; sə́ mə́
yida cɛɛl gwú wo nəcé wo ŋgə lás nə
Zɛmbî *bwaasʉ́lə mpu; wɛɛ njúl muud,
wo ŋgə bəĺɛ cɨ nə́ wo jɨ Zɛmbî.» 34 sYésus
mú fɛɛl nə:́ «Ŋgaá cilyá wúsə bɨd́ɨ ́ kálaad
məcɛɛ̧ ̧d́ nə:́ “Bɨ bʉ́sə ozɛmbî” 35Na mə
lwágʉlə nə́ buud Zɛmbî nyə á ŋgə lás nə
ndɨ ́ wá, Kálaad Zɛmbî mə jɔŵ bwo nə́
ozɛmbî. Ká jɨ? Muud nyə ajəĺáyɛ ́ nə yîl
sâ Kálaad Zɛmbî ŋgə́ cɨ yí. 36 tBɨ bâŋ bɨ
mə sá nə,́ mə muud Zɛmbî nyə a fɛɛ́śh,
a mú ntɨ shí ga dɨ ́ yɛ,́ bɨ mə́ cɨ nə́ mə
ŋgə *lás nə Zɛmbî bwaasʉ́lə mpu nəcé
mə ŋgəĺə bwaagʉlə nə́ mə jɨ Mwân mə
Zɛmbî. 37Ŋkí mə aŋgɛ̂ nə sá misɔɔ́ĺʉ́gʉ́
mí Dâ, shwánágá mə. 38 uNjɨ, ŋkí mə
ŋgə sá myo, bɨ ́ tɛɛm ŋgə shwána mə,
*magʉləgá misɔɔ́ĺʉ́gʉ́; bɨ ́ mə́ ká magʉlə
myo, bɨ ́ yag, bɨ ́ mpu nəḿə́ nə́ Dâ njul
məd́ɨ,́ mə njúl wə́ Dâ.» 39 vNjɨ bwə́ á gwág
ntʉ́nɨ yí, bwə́ mú nyiŋgə sɔ̧ nə́ bwə́ bii
nyə, a mú faam.

40 wA mú nyiŋgə lɨɨ́ńa kə Zhurdɛ̧̂
faŋwíny, kʉ́l Yuánɛs nyə á fwo ŋgə duu
buud yí, a mú kə ji wu. 41 xZhwog buud
bwə́ mú dʉ zə nyəd́ɨ.́ Bwə́ mú dʉ cɨ
nə:́ «Yuánɛs nyə a shígɛ ́ bwɛlɛ sá tɔɔ
*shimbá; njɨ, sâ jɛŝh nyə á cɨ shú mə́
múúd ɛǵa yí jísə bʉ́bəĺɛ.́» 42 yZhwog
buud bwə́ mú *búgʉla Yésus kʉ́kʉ́l
jɔɔŋgʉ́d.

Shwɨy mə́ Lazâr

11 zŊgwɔĺ múúd nyə á bə nə́ Lazâr,
muud á Betanî, lɔɔm mə́ Maríya

bá mínyɔŋʉ̂ shilə Mááta. Lazâr ɛńɛ nyə
á ka bwas. 2 Lazâr nyə á bwas ɛńɛ nyə
á bə ncwûm mə́ Maríya, Maríya nyə á
gwáágʉlə Yésus labínda məkuúd, a fîm
mwo nə shilú yɛ.́ 3 aMaríya báMááta bwə́
á ka kənd Yésus məkəĺ nə:́ «Cwámba,
muud woó ŋgə bwas.» 4 bJa Yésus nyə á
gwág məkəĺ məńɨ yí, nyə á cɨ nə:́ «Bwas
nɨ í cúgɛ ́ bwas shwɨy, í yida bə bwas i é sá
nə́ Zɛmbî ŋwág gúmə́ yí, í ka nəḿə́ sá nə́
*Mwân mə́ Zɛmbî ŋwág gúmə.́» 5Yésus
nyə á dʉ bul cɛɛl Mááta bá mínyɔŋʉ̂ shilə
Maríya, nə Lazâr. 6Nə́ ndɛɛ,́ nyə á tɛɛm
gwág nə́ Lazâr ŋgə bwas ɨɨ,́ nyə á fwo ny-
iŋgə cɨŋ́gʉli mwɔŵ məb́á kʉ́l nyə á bə yí.
7Mpʉ́sə mwɔŵ məb́á mɔɔŋgʉ̂, a mú ka
cɨ nə *ompwíín bɛ ́ nə:́ «Shé nyiŋgəgá kə
Yudéa.» 8 cOmpwíín nə nyə nə:́ «*Rabi,
Oyúdɛn bwə́ mə́ nywá fwo kúnɔw gwú
wo nə məkwóógʉ́ nûŋ Yudéa, wó cɛɛl
nəḿə́ nyiŋgə kə wu?» 9 dYésus mú bɛşa
nə bwo nə:́ «Ŋgaá mwásə́ wɨ ́ nə məwəla
wûm nə məb́á? Múúd mə ká ŋgə kyey
məẃəla mɔɔŋg dɨ, nyə abʉ́lɛ ŋgə mága,
nəcé nyə é ŋgə dʉ́g iŋgʉ́ŋgəŋ́ yâ shí ga.
10Njɨ, múúd mə ká kyey mpwó-bulú,
nyə é ŋgə mága, nəcé kú nə iŋgʉ́ŋgəŋ́
lámʉ́d.» 11 eJa nyə á shîn cɨ ntʉ́nɨ yí, nyə
nə:́ «Shwə́ wúsʉ́ Lazâr mə́ kə gwəd́, njɨ,
mə é kə juumʉshi nyə.» 12Ompwíín ntâg
nə:́ «Cwámba, ŋkí Lazâr mə́ kə gwə̂ dɨ,
nyə é yâl.» 13 Í á bə, Yésus ŋgə́ cɛɛl cɨ nə́
Lazâr mə́ yə, bâŋ bwə́ ŋgə́ dʉ́g nə́ a ŋgə
cɨ gwó múúd mə́ dʉ ja nə́ á woga nyúúl
yí. 14Yésus mú ka jaaw bwo nə́ kpwɔɔ́
nə:́ «Lazâr mə́ yə. 15Mə gwág nywa nəcé
mə shígɛ ́ bə ja nyə ámə yə yí, sá jɔɔŋg í
é sá nə́ bɨ búgʉ́lág. Nə́ ndɛɛ,́ íŋkyená kʉ́l
á jɨ ́ yí.» 16 fTómas bwə́ á dʉ nəḿə́ nyiŋgə
jɔŵ nə́ Wáás yɛ ́ mú ka cɨ nə bɔɔ́ĺ ómp-

wíín nə:́ «Íŋkyená, shénɔŋ̂ Cwámba bɛŝh
kəǵ nəḿə́ yə.»

Yésus jɨ cʉg
17 Ja Yésus mə́ kə wɔɔ́ś yí, a mə́ kə

kwey nə́ Lazâr mə́ bwey dɔw mwɔŵ
məńɔ̧.̂ 18Nda wúlə Betanî kə Yurʉ́səlɛm
wúsə́ jee bə ókílomáda ólɔɔ́l†† nə,́ 19 zh-
wog *Oyúdɛn bwə́ á kə dʉ́g Mááta bá
Maríya, kə cweel bwo milâm nə shwɨy
mə ncwûm wáŋ. 20 Ja Mááta nyə á gwág
nə́ Yésus mə zə́ wɔɔ́ś yí, nyə á lɛɛl kə,
kə bwəma nə nyə, Maríya nyɛ njúl ná
shí, njɔẃ. 21 gMááta mú ka cɨ nə Yé-
sus nə:́ «Yé Cwámba, wo mbəm̂ bə wa,
ŋki ncwûm waamə́ shígɛ ́ yə. 22Njɨ, tɔɔ
kɨḱɨdɨǵa, mə mpú nə́ Zɛmbî nyə é yə wo
sâ jɛŝh wó é gwáámb nyə yí.» 23Yésus
mú cɨ nə nyə nə:́ «Ncwûm woó mə bá
gwûm.» 24 hNyə nə Yésus nə:́ «Məmpú nə́
a bá gwûm ja búúd bwə́ bá gwûm jwɔẃ á
məzhúgʉ́lâ yí.» 25 iYésus mú cɨ nə nyə nə:́
«Mə wə́ mə́ dʉ gwûmʉshi búúd, dʉ ny-
iŋgə yə bwo cʉg. Muud mə *búgʉ́lá mə
yɛ,́ a tɛɛm yə, a bá nyiŋgə cʉgə. 26Muud
ŋgə́ ntâg cʉgə yɛ ́ ká *búgʉla mə, a kú bá
bwɛlɛ yə. Ye wo *magʉlə ntɔ?́» 27 jMááta
nə:́ «Haaw Cwámba. Mə mə́ magʉlə nə́
wo jisə *Krîst, *Mwân mə́ Zɛmbî nyə á
zə shí ga dɨ ́ yɛ.́» 28 Ja Mááta mə́ shîn
cɨ ntʉ́nɨ yí, a mə́ kyey kə jɔŵ mínyɔŋʉ̂
shilə Maríya, kə nyímbʉla nə nyə nə:́
«Cwámba mə́ wɔɔ́ś, a ŋgə jɔŵ wo.» 29Njɨ
Maríya nyə á gwág ntʉ́nɨ yí, nyə a tɔŵ
nə́ máás kə wə́ Yésus. 30 Í á bə, Yésus kú
fwo nyíi baŋ lɔɔmʉd, a njúl ná kʉ́l Mááta
nyə á kə bwəma nə nyə yí. 31Oyúdɛn
bəńɔŋ̂ Maríya bwə́ á bə njɔẃ bwə́ ŋgə́
cɛɛl cweel nyə lâm wá bwə́ mú dʉ́g á tɔẃ
nə́ máás cúwo tɔɔ́ń. Bwə́ mú bɛ̧ nyə, bwə́

ŋgə́ dʉ́g nə́ a kə́ jɨɨ shwóŋʉd. 32 kMaríya
mə́ kə kumə kʉ́l Yésus nyə á bə yí; njɨ nyə
á dʉ́g Yésus yí, nyə á wusə nyúúl shí Yé-
sus dɨ ́ shí məkuú, nyə nə:́ «Yé Cwámba,
wo mbəm̂ bə wa, ŋki ncwûm waamə́
shígɛ ́ yə.» 33Yésus mú dʉ́g Maríya bəńɔŋ̂
Oyúdɛn bwə́ á ŋgə lʉ́gal nyə wá bwə́
ŋgə́ jɨɨ, mbɔɔm mú shwɨy nyə nyúúlʉ́d,
mitəd́ʉ́gá búbulə nyə lámʉ́d. 34A mú jî
nə:́ «Bɨ á dʉl nyə ŋgow?» Bwə́ nə nɛ ́ nə:́
«Zaá kə dʉ́g, yé Cwámba.» 35 lYésus mú
ntâg jɨɨ. 36Oyúdɛn bwə́ mú ŋgə cɨ nə:́
«Bɨ mə́ dʉ́g ɨɨ,́ nyə á bul cɛɛl nyə ɛɛ̧ ̧.́»
37 mBɔɔ́ĺʉ́gá wâ bwəd́ɨ ́ sámbád bâŋ bwə́
mú ŋgə cɨ nə:́ «Ŋgaá muud ɛǵa wə́ nyə a
bɛn̂y ancím-ncîm mísh? Ká a shígɛ ́ dɨ ́ bə
nə ŋkul sá nə́ Lazâr kú yə.»

Yésus mə gwúmʉ́shí Lazâr
38 nYésus mbɔɔm mú nyiŋgə shwɨy

nyúúlʉ́d, a mú kə kʉ́l bwə́ á dʉl Lazâr
yí. Shwoŋ í á bə ku, mbwagʉlá kwóógʉ́d,
bwə́ ka fad nə dúl kwóógʉ́. 39Yésus mú
cɨ nə:́ «Yílʉ́gá kwóógʉ́.» Mááta á kɔɔ́ĺ mə
múúd nyə á yə yɛ ́mú cɨ nə:́ «Ey Cwámba,
a mə́ dɔw mwɔŵ məńɔ̧̂ múús, a mú ŋgə
mpə.» 40Yésus mú ka cɨ nə nyə nə:́ «Ŋgaá
mə shí cɨ nə wo nə́ wó ká *búgʉla, wo
e dʉ́g nda Zɛmbî nyə é ŋwa gúmə́ nə.́»
41Bwə́ mú ka yîl kwóógʉ́. Yésus mú bʉ̂n
mpwóómbʉ́, a mú lás nə:́ «Ye Dâ, mə yə́
wo akíba nəcé wo ámə magʉlə məj́əgʉla
mâm. 42 oHaaw. Mə ámə bwey ŋgə mpu
nə́ wó dʉ magʉlə məj́əgʉla mâm ja jɛŝh.
Mə ámə yida lás shú nə́ zhwog buud
bwə́ mə́ lyɛ̧ mə ɔǵa bwə́ mpúg nə́ wo
wə́ wo ámə ntɨ mə.» 43 Ja á mə́ shîn lás
ntʉ́nɨ yí, a mú kɨm̂ nə ŋkulú nə:́ «Lazâr,
cúwóg tɔɔ́ń.» 44 pMuud nyə á bə mbimbə
yɛ́ mú cúwo tɔɔ́ń, a njúl nə obándáshi
ŋgwɔɔ́ĺá məḱuú nə məbwəd́, mpwóóm-

bʉ́ ŋgwɔɔ́ĺá nə kʉ́l káándə.́ Yésus mú cɨ
nə buud nə:́ «Wiinzhʉgá nyə isâ ínɨ bɨ
bɨd́ʉ́g nyə, a kəǵ.»

Ciŋʉ́-cində̂ nə́ Yésus yəǵ
(Mat 26.1-5; Mak 14.1-2; Luk 22.1-2)
45 qZhwog *Oyúdɛn bwə́ á zə wə́

Maríya wá, bwə́ á dʉ́g sâ Yésus nyə a sá
yí, bwə́ mú *búgʉla nyə. 46Njɨ, bɔɔ́ĺʉ́gá
bwə́ á kə *Ofarizyɛŋ̂ dɨ,́ kə jaaw bwo sâ
Yésus nyə a sá yí. 47 rMilúlúú myâ ofada
bəńɔŋ̂ Ofarizyɛŋ̂ bwə́ mú sɛɛŋg *Gwooŋg
ósémbye ɔ́ míləśʉ́ wâ Zɛmbî, kə cɨ nə:́
«Muud ɛǵa ŋgə bul sá *məshimbá. Shé
mə́ sá ntʉdɛl? 48 Shé mə́ ká bɨd́ nə́ a ŋgəǵ
nə kə shwóg ɨɨ,́ buud bɛŝh bwə́ é búgʉla
nyə nə́ ndɛɛ,́ buud ɔ Róma bwə́ zə ntâg ɨɨ,́
zə búgə Mpáánzə́ íshé, bwú nəḿə́ lɔɔm
íshé.» 49 sŊgwɔĺ múúd wáŋ nə jínə́ nə́
Kayíf ɨɨ,́ nyə muud nyə á bə Ajəlácɨ á
ofada mbû wɔɔŋg dɨ ́ yɛ ́ mú cɨ nə:́ «Bɨ ag-
wágɛ́ tɔɔ sâ na ləśʉ́ nɨɨd́. 50Bɨ adʉ́gɛ ́ nə́
í yida bə bɨ ́ nə mfíí nə́ muud ŋgwûd yəǵ
shú kúl búúd jɛŝh ncindî, lɔɔm í nda jɛ̧
wɛŝh ɨɨ?́» 51 Ləśʉ́ nyə á lás wɔɔŋgʉ́, nyə
a shígɛ ́ lás nə lúu yé. Í á yida bə nə,́ nda
nyə á bə Ajəlácɨ á ofada mbû wɔɔŋg dɨ ́
nə,́ nyə a lás tâŋ *muud micúndə́ nə́ í
á jɨɨ nə́ Yésus yəǵ shú lɔɔm wɛŝh; 52 tkú
nəḿə́ bə njɨ shú lɔɔm wəḿɛf́wó, a yə́ shú
nə́ bwân ɔ́ Zɛmbî bʉ́sə́ ícɨɨmí icɨɨmí wá
bwə́ sɛɛ́ŋ́gyag bə sâ ŋgwûd. 53 uJwɔŵ nɨ
wə́ bwə́ á ŋwa cigʉlá nə́ bwə́ gwú Yé-
sus yí. 54 vYésus nyɛ mú yɔw ŋgəĺə kyey
bəl-bəl̂ dɨ ̂ kʉ́l Oyúdɛn bʉ́sə́ yí; a mú kə
kɔɔ́ḿb lɔɔm jísə ŋgɛɛ shí a shwééshá dɨ ́
yí, bəńɔŋ̂ *ompwíín bɛ ́ kə ji dəńd bwə́ á
dʉ jɔŵ nə́ Ifrɛm̂ yí.

55 wÍ á ka zə bə, nda *Páska Oyúdɛn
nyə á bə kúnə-́kúnə nə,́ zhwog buud bwə́
á ŋgə wú məḱwáádə́ máŋʉ́d ŋgə bád kə

Yurʉ́səlɛm nə́ bwə́ kə́ ŋgə gusa miŋgusa
mi yəb́ə‡́‡. 56 xBwə́ á ka ŋgə sɔ̧́ Yésus nə́
ndɛɛ,́ kʉ́l bwə́ á bə *Luŋ mə́ Zɛmbî yí,
bwə́ á ŋgə shilə bwəḿɛ ́ nə bwəḿɛ ́ nə:́ «Bɨ
mə dʉ́g nə́ jɨ? Nyə ajeyɛ ́ zə zâŋ dɨ.̂» 57 Í á
bə, milúlúú myâ ofada bəńɔŋ̂ Ofarizyɛŋ̂
bwə́ mə́ cɨ nə́ í bəǵ nə:́ «Muud nyə é mpu
kʉ́l Yésus nyə é bə yí, bágʉ́ləǵ, bwə́ kəǵ
bii nyə.»

Labínda mə́ Maríya
(Mat 26.6-13; Mak 14.3-9)

12 yÍ á ka zə bə, í mə́ lʉ́g mwɔŵ
məśaman nə́ *Páska *Oyúdɛn zəǵ

bə, Yésus mə́ kə Betanî, dəńd mə́ Lazâr
Yésus nyə a gwûmʉshi yɛ.́ 2 zBɔɔ́ĺ búúd ɔ
dəńd dɔɔŋgʉ́ bwə́ á ka sá dína lúu mə́ Yé-
sus dɨ.̂ Mááta nyə á bə a ŋgə́ sá milwámá
dína jɔɔŋgʉ́d, Lazâr njúl sámbá búúd
bəńɔŋ̂ Yésus bwə́ á ŋgə də wád. 3 aMaríya
mú ka ŋwa labínda álal-kus bwə́ á sá nə
fwámɛ́ nâr¶¶ yɛ.́ Nyə á ŋwa labínda nɨ kʉ́l
njwɔmbɔ, zə gwáágʉlə Yésus məkuúd nə́
ndɛɛ ́ a mú fîm nyə mwo nə shilú jé;
məcud mə́ labínda mə́ mú lwánd njɔẃ
wɛŝh. 4 bŊgwɔĺ *mpwíín mə Yésus nyə
á bə cínɔŋg nə́ Yúdas Iskariyôt, mpwíín
nyə́ á bə nə́ nyə wə́ mə́ bá kusha nə Yésus
yɛ.́ Ja Yúdas ɛńɛ mə́ dʉ́g nda Maríya nyə
á gwáágʉlə Yésus labínda nâr nə,́ a mə́
cɨ nə́ 5 c«Jɨ ́ bwə́ ámə bə kú kusha labínda
ɛǵa odanarî§§ mitəd milɔɔ́l nə́ ndɛɛ ́ bwə́
kwíínd mímbúmbúwá nə ndɨ ́ yí?» 6Nyə
a shígɛ ́ cɨ ntʉ́nɨ nə́ a baam nə mimbúm-
búwá. Nyə á cɨ ntɔ́ nəcé nyə á bə juwâl;

nda nyə á dʉ bii maŋga *mwaanɛ̂ nə,́ nyə
á dʉ júwo mwaanɛ̂ cínɔŋg. 7 dYésus mú
cɨ nə:́ «Bɨd́ʉ́g múdá ɛńɛ nə́ shɛɛ. A mə́ sá
sɔɔ́ĺʉ́gʉ́ nɨ, ŋgəĺə bwey təd́ʉga nda bwə́
bá dʉl mə nɨ.́ 8 eNəcé bɨ é dʉ ji nə mim-
búmbúwá mwɔŵ mɛŝh, njɨ səńɔŋ̂ bɨ ́ sə́
ábʉ́lɛ ́ ji mwɔŵ mɛŝh.» 9 fNa nyə á bə,
kúdə zhwog Oyúdɛn bwə́ mə́ gwág nə́
Yésus jɨ Bétanî; bwə́ á ka ŋgə kə wu, kú
bul bə njɨ shú dɛ,́ bwə́ á ŋgə nəḿə́ kə nə́
bwə́ kə́ dʉ́g Lazâr nyə á gwûmʉshi yɛ.́
10Nə́ ndɛɛ,́ milúlúú myâ ofada mí mú
ŋwa cígʉ́lá nə́ bwə́ jəlá nə gwú nəḿə́
Lazâr, 11 gnəcé sâ í á bə nə nyə yí í á sá
nə́ kúdə zhwog Oyúdɛn bwə́ béégyág nə
bwo, yidá kə, kə *búgʉla Yésus.

Yésus mə nyíi Yurʉ́səlɛm
(Mat 21.1-11; Mak

11.1-11; Luk 19.28-40)
12Mán mələm̂, ncúlyá buud bwə́ á zə

zâŋ dɨ ́wá bwə́ mú gwág nə́ Yésus ŋgə zə
Yurʉ́səlɛm. 13 hBwə́ mú ŋgə ŋwa máŋ mə́
ləńdú nə́ ndɛɛ,́ kə ləǵ nyə bwə́ ŋgə́ kɨm̂
nə:́
Hosána! Gúmə́ í bəǵ nə nyɔɔŋg ŋgə́ zə

jínə́ mə́ Cwámba dɨ ́ yɛ,́
Njwú-buud á Izʉrəyɛl̂.

14Yésus mú kwey mwâ jakáás, a mú
kəwa gwo gwɔŵ nda Kálaad Zɛmbî ŋgə́
cɨ nə,́ nə:́
15 iYé shilə Siyôn*, kú fúndə.
Dʉgɨ ́ njwû woó ŋgə́ zə.
A mbəd́ cwɔ̧ jakáás dɨ.̂

‡‡11:55 Oyúdɛn bwə́ á dʉ sá miŋgusa nə́ bwə́ gusa milâm myáŋ shú zəĺə də Páska.
¶¶12:3 nâr: Jisə wúl kɔɔ̧ļə́ í dʉ́gə́ mpə nəḿə́ nda ntaŋga.
§§12:5 danarî: Danarî ŋgwúd í á dʉ kwaga nə myəńa myâ ŋkúmba jwɔŵ.
*12:15 Siyôn: Nyə á bə məma mbʉ́ŋ bwə́ á lwɔ̧́ ŋgwəĺa á Yurʉ́səlɛm cínɔŋg gwɔẃ
yí.
x11:56 7.11 y12:1 11.1-2 z12:2 Luk 10.40 a12:3 Luk 7.37-38
b12:4 Yúdas Iskariyôt: 6.71; 13.2, 27; 18.2; Mat 10.4 c12:5 Iza 58.7; Mat 19.21;
Zhk 2.15-16 d12:7 19.40 e12:8 Mbá 15.11 f12:9 11.43-44
g12:11 11.45 h12:13 Sôm 118.26; Mat 27.42; Yuá 1.49 i12:15 Zak 9.9

16 j*Ompwíín ɔ́ Yésus bwə́ áshígɛ ́ fwo
wámbʉlə sâ í á ŋgə sɨŷ yí fwála dɔɔŋgʉ́d.
Bwə́ á ka kə təd́ʉga gwo ja Yésus nyə
á ŋwa gúmə́ yí; bwə́ mú mpu nə́ í á bə
cilyá shú mə́ Yésus, sɔɔ́ĺʉ́gʉ́ wɔɔŋg nəḿə́
wə́ bwə́ á sá nyə yí. 17 kÍ á bə na, ncú-
lyá buud bwə́ á bə ja nyə́ á jɔŵ Lazâr
gwûmʉshi nyə yí, bwə́ ŋgə́ bwiiŋg láŋ
yé. 18Haaw. Bwə́ á ŋgə zə bwəma nə nyə
nəcé bwə́ á gwág nə́ nyə a sá *shimbá
dɔɔŋgʉ̂. 19 lNtɔ,́ *Ofarizyɛŋ̂ bwə́ mú ka
ŋgə cɨ bwəḿɛ ́ nə bwəḿɛ ́ nə:́ «Bɨ mə́ dʉ́g
ɨɨ?́ Bɨ cugɛ ́ nə ŋkul sá sâ. Dʉgá lɔɔm wɛŝh
ŋgə́ kə nyəd́ɨ!́»

Gúmə́ mə́ Yésus
20Bʉ́baalɛ ́ Ogʉrɛk̂ bwə́ á bád nəḿə́ zə

Yurʉ́səlɛm nə́ bwə́ zə́ yə Zɛmbî gúmə́ zâŋ
nɨɨd́. 21 mBwə́ á ka kə dʉ́gya nə Fílíp á
mwâ Bɛtʉsayída, kə jî nyə nə:́ «Mása,
sə́ ŋgə cɛɛl dʉ́g Yésus.» 22 Fílíp mú kə
jaaw Andrê, bá bɛŝh bwə́ mú kə jaaw Yé-
sus. 23 nYésus mú bɛşa nə bwo nə:́ «Wəla
mə́ wɔɔ́ś, wəla *Mwân mə Múúd mə jəlá
nə ŋwa gúmə́ yí. 24 oBʉ́bəĺɛ,́ mə́ jaaw bɨ ́
nə,́ bumə́ mpəg í ámə kə məńdəlúd yí, í
ká kə ji kú yə, í bwên gwəḿɛf́wó. Í ká
yə, í wúmə íbumə́ məŋkund məŋkund.
25Muud mə nywɨɨ́ĺyá nə cʉg jé yɛ ́ nyə
e jímbal gwo; muud mə yídá bə kú ny-
wɨɨ́ĺya nə cʉg jé wa shí ga dɨ ́ yɛ,́ nyə é
baagʉlə gwo kandʉgə kandʉgə. 26 pŊkí
muud mə́ cɛɛl sɨýa nə mə, a bɛ̧ mə, í mú
bə nə,́ kʉ́l mə́ jísə́ yí, muud ŋgə́ sɨýa nə
mə yɛ́ bə nəḿə́ cínɔŋg. Múúd mə ká sɨýa
nə mə, Dâ yə nyə gúmə.́

27 q«Nda bɨ ́ mə́ dʉ́g ɛǵa, mitəd́ʉ́gá mí
mə́ búbulə mə lámʉ́d. Ká mə cɨǵ nə́ jɨ?
Nə́ Dâ, ság nə́ mə fáámʉg nə cúŋ ŋgə́ zə
ga? Mbɔ.̂ Mə á yida zə nə́ mə zəǵ bwəma
nə cúŋ wɔɔŋg. 28 rDâ, ság nə́ jínə́ dwô í
ŋwág gúmə.́» A ká nəḿə́ shîn lás ntʉ́nɨ,
kəĺ mú wú joŋ dɨ ́nə:́ «Mə mə́ sá, mə é ny-
iŋgə nəḿə́ sâ.» 29Buud bwə́ á bə cínɔŋgʉ́
áncuncuma wá bwə́ á gwág kəĺ dɔɔŋgʉ́,
bwə́ mú cɨ nə́ jísə njum-mpú; bɔɔ́ĺʉ́gá nə́
ŋgwɔĺ *éŋgəles mə́ lésha nə Yésus. 30Yé-
sus mú ka cɨ nə:́ «Kəĺ nɨ ́ shígɛ ́ lás na shú
dâm, í ámə yida bə shú dʉ́n. 31 sNəcé
shí ga í zə bwəma nə sémbyé míləśʉ́
kɨḱɨdɨǵa, cî á shí ga wusɔw tɔɔ́ń. 32 tMɛɛ,
ja mə́ bá wú shí gaád bʉ̂nɔw gwɔẃ yí,
mə bá julə búúd bɛŝh məd́ɨ.́»

33 uJa Yésus nyə á ŋgə cɨ ntʉ́nɨ yí, nyə
á ŋgə lwágʉlə váál shwɨy á bá yə yí.
34 vZhwog buud ɔńɨ bwə́ mú bɛşa nə:́ «Sə́
á jɨɨ́ǵ *mbwoomb məćɛɛ̧ ̧ dɨ ́ nə́ *Krîst mə
bá cʉgə kandʉgə kandʉgə. Wó nyiŋgə́ zə
jaaw sə́ nə́ í bá jɨɨ nə́ Mwân mə Múúd
bʉ́nɔẃʉ́g gwɔẃ, ntɔ́ nyɛ wə́ jɨ? Mwân mə
Múúd† wɔɔŋg wə́ zə?» 35 wYésus mú bɛşa
bwo nə:́ «Məŋkɛnya məśə ná wa bɨd́ɨ ́ nə
fúfwálá. Ŋgəgá nə kyey té bɨ ́ bʉ́sə́ ná nə
məŋkɛnya yí, yídʉ́gʉ́ í kú bá zə byalʉga
nə bɨ;̂ nəcé, muud mə kyéy yídʉ́gʉ́d yɛ ́
nyə ádɛ́mpu kʉ́l á ŋgə́ kə yí. 36 xŊgəgá nə
*búgʉla məŋkɛnya té məŋ́kɛnya məśə́ ná
bɨd́ɨ ́yí, bɨ ŋgəǵ nə bə bwân ɔ́ məŋ́kɛnya.»
Ja Yésus nyə a shîn lás nə bwo ntʉ́nɨ yí,
nyə a béégya nə bwo, a mú kə shwaaw.

†12:34Mwân mə Múúd: Ntɔ́ mə́ kə́ nə́ «Mesî Zɛmbî nyə á ntɨ yɛ.́ (Wo jɨ nə ŋkul dʉ́g
Dan 7.14.)
j12:16 2.22; 17.1 k12:17 11.42-45 l12:19 11.48
m12:21 1.44; Luk 19.3; 23.8 n12:23 2.4; 12.16 o12:24 Mat 10.39; 16.24-25;
1Kr 15.36 p12:26 14.3; 17.24 q12:27 12.23; Mat 26.38
r12:28 17.1; Mat 3.17; 17.5 s12:31 5.22; 14.30; 16.11 t12:32 3.14
u12:33 18.32 v12:34 Sôm 89.37; 110.4; Eze 37.25; Yuá 12.23; 3.14
w12:35 7.33; 8.12 x12:36 5.13

Buud bwə́ á búgʉ́láyɛ ́ Yésus
37 yYésus nyə á tɛɛm sá bímbí lʉ́

*məśhimbá məńɨ buud bwə́ ŋgə́ dʉ́g ɨɨ,́
buud bwə́ áshígɛ ́ *búgʉla nyə. 38 zSâ
jɔɔŋg í á sá nə́ ciyá mə́ Izayí *muud
micúndə́ í bwəḿag. Nyə á cɨ nə:́
Cwámba, zə́ nyə a búgʉla kɛɛ́l sə́ á ŋgə

bwiiŋg yí?
Zə́ Cwámba nyə a lwágʉlə mpífə́ nyɛ ́ yɛ?́
39Gwə́ wə́ í sá nə́ buud ɔńɨ bwə́ bəǵ kú
búgʉla sâ Izayî nyə á cɨ yí.
40 aZɛmbî nyə a shwu bwo ncím míshʉ́d,
a lʉlʉshi bwo milâm,
nəcé mísh máŋ mə́ á bá dʉ́g,
milâm myáŋ mí á bá wámbʉlə,
bwə́ á bá cɛńd kuú njɔɔnd,
nə́ ndɛɛ ́ mə mú lwag bwo.
41 bIzayí nyə á lás ntɔ́ nəcé nyə á bwey
dʉ́g milwanə́ mí Yésus, a mú lás sâ í dʉ́-
gyá nə Yésus yí. 42 cÍ á tɛɛm bə ntɔ,́ bɔɔ́ĺ
zhwog buud wâ sámbá ótɔẃe ɔ shwóg
bwə́ á shí búgʉla Yésus. Njɨ, bwə́ áshígɛ ́
bə nə ŋkul məm nyə mísh mə́ búúd dɨ,́
bwə́ á ŋgə fúndə nə́ *Ofarizyɛŋ̂ bwə́ á bá
yîl bwo *mpáánzə́ minjɨɨ́ǵʉ́lá. 43 dNəcé
bwə́ á cɛɛl ŋwa gúmə́ mísh mə́ búúd dɨ,́
kú bə mísh mə́ Zɛmbî dɨ.̂

44 eNjɨ, tɛɛm bə ntɔ,́ Yésus nyə á cúndə
gwɔẃ-gwɔŵ nə:́ «Muud mə búgʉ́lá mə
yɛ́ nyə abúgʉ́láyɛ ́ njɨ mə, a búgʉ́lá nəḿə́
múúd nyə á ntɨ mə yɛ.́ 45 fMuud mə́ dʉ́g
mə yɛ,́ a mə́ dʉ́g nəḿə́ múúd nyə á ntɨ mə
yɛ.́ 46 gMɛɛ muud jísə́ məŋ́kɛnya yɛ,́ mə á
zə shí ga dɨ ́nə,́ muud yɛŝh mə búgʉ́lá mə
yɛ́ bəǵ kú nyiŋgə ŋgə cʉgə yídʉ́gʉ́d.

47 h«Muud mə gwágʉlə ləśʉ́ mə́ ŋgə́ lás
yɛ,́ njɨ a kú sá nda mə́ ŋgə́ cɨ nə,́ mə dɨ ́mə́
yə́ nyə intʉ́gʉ́lí; mə áyəyɛ ́ nyə intʉ́gʉ́lí
nəcé mə a shígɛ ́ zə nə́ mə zə́ yə búúd ɔ

shí ga intʉ́gʉ́lí, mə á yida zə sá nə́ buud
ɔ shí bwə́ fáámʉg. 48Muud mə ká ban
mə, ban ləśʉ́ mə́ ŋgə́ lás yí, muud wɔɔŋg
mə́ bwey bə nə sâ í bá yə nyə intʉ́gʉ́lí yí;
ləśʉ́ mə́ ŋgə́ lás ga wə́ í bá yə nyə intʉ́gʉ́lí
jwɔẃ á məzhúgʉ́lâ. 49 iMə aŋgɛ̂ nə lás nə
lúu wâm; Dâ muud nyə á ntɨ mə yɛ́ nyə
a bwey lwágʉlə mə sâ mə́ bág dʉ cɨ yí
nə sâ mə́ bág dʉ bwiiŋg yí. 50 jMə mpú
ntâg nə́ sâ Dâ mə cɨ ́ nə́ í bəǵ yí, gwə́ wə́ í
dʉ yə búúd cʉg á kandʉgə kandʉgə. Nə́
ndɛɛ,́ sâ jɛŝh mə́ ŋgə́ lás yí, mə ŋgə lás
nda Dâ nyə á cɨ nə́ mə dʉ́g lás nə.́»

Ŋgusa məḱuú

13 kÍ á ka zə bə, zaŋ *Páska í ŋgə́
bə nə́ í zə́ tɛɛ́d́ ɨɨ,́ Yésus nyə á

ŋgə bwey mpu nə́ wəla í mə́ wɔɔ́ś nə́
a wúg shí gaád kə wə́ Dâ. Nda nyə á
bul cɛɛl buud bɛ́ nə,́ nyə á ka nəḿə́ cɛɛl
bwo kə wɔɔ́ś məśhíné mə́ cʉg jé. 2 lNə́
ndɛɛ,́ bəńɔŋ̂ buud bɛ́ bwə́ á ka ŋgə də;
bwə́ ŋgə́ də ntʉ́nɨ, ndug Njwû məjamb
mə́ bwey wá Yúdas mwân mə Shímun
Iskariyôt təd́ʉ́gá lámʉ́d nə́ a kúshag nə
Yésus. 3 mNə́ ndɛɛ,́ Yésus nywáá nyə á
ŋgə bwey mpu nə́ Dâ nyə a mə́ sá nə́ a
jwúg nə isâ byɛŝh, a ŋgə́ mpu nə́ nyə á
zhu wə́ Dâ, a zə́ nəḿə́ nyiŋgə kə wə́ Dâ.
4 nYésus ŋgə́ bweympu ntɔ,́ a mú tɔŵ shí,
yîl káándə́ nyə́ á bə nə ndɨ ́gwɔẃ yí, a mú
ŋwa táwʉla cɛɛ̧ļə kugʉd. 5A mú shwu
məj́úwó bíshim dɨ,̂ tɛɛ́d́ ŋgəĺə gusa *om-
pwíín bɛ ́ məkuú, ŋgə fîm nə táwʉla nyə
á cɛɛ̧ļə kug dɨ ́ yɛ.́

6 Í mú zə wɔɔ́ś nə́ a gúsag Shímun Pyɛr̂
mɛ́ məḱuú. Shímun Pyɛr̂ mú cɨ nə nɛ́ nə:́
«Wo, Cwámba? Wó gusa mə məkuú?»
7Yésus nə nɛ́ nə:́ «Sâ mə́ ŋgə́ sá ga, wo
cugɛ́ nə ŋkul fwo mpu gwo kɨḱɨdɨǵa, wo

y12:37 16.9 z12:38 Iza 53.1; Rom 10.16 a12:40 Iza 6.10
b12:41 Iza 6.1-3 c12:42 2.23; 9.22 d12:43 7.18 e12:44 5.24
f12:45 14.9; 5.18 g12:46 12.35-36 h12:47 3.17; 5.22 i12:49 7.16-17
j12:50 4.34 k13:1 2.4 l13:2 12.4; Luk 22.3 m13:3 3.35; 8.14
n13:4 Luk 12.37

bá yida shúgʉla wámbʉlə gwo.» 8Pyɛr̂
mú cɨ nə nyə nə:́ «Mbɔ!̂ Wo abʉ́lɛ ́ bwɛlɛ
gusa mə məkuú.» Yésus mú bɛşa nə nyə
nə:́ «Mə́ ka bə kú gusa wo məkuú, wo
nda ná nyiŋgə bə múúd waamə.̂» 9 Shí-
mun Pyɛr̂ mú ka cɨ nə nyə nə:́ «Ŋkí ntɔ́
Cwámba, kú gusa mə njɨ məkuú; gusag
nəḿə́ mə məbwə,̂ nə lúu!» 10 oYésus mú
cɨ nə nyə nə:́ «Muud nyə ámə bwey gusa
yɛ ́mə́ dʉ jɨɨ nə́ bwə́ gúsag nyə njɨ məkuú,
kú ná nyiŋgə bə nyúúl nyɛŝh, nəcé á
bwey bə fúbán. Bɨ báá bɨ bʉ́sə ntâg
mífúbán, njɨ kú bə bɨ ́bɛŝh.» 11 pYésus nyə
á ŋgə bwey mpu muud mə bá kusha nə
nyə yɛ;́ gwə́ wə́ nyə á cɨ nə bwo nə:́ «Bɨ
bɛŝh dɨ ́ bʉ́sə́ mífúbán» yí.

12 qJa Yésus nyə a shîn gusa ompwíín
bɛ ́ məkuú ntʉ́nɨ yí, nyə á nyiŋgə bwáád
káándə́ yé nə́ ndɛɛ ́ a mú nyiŋgə kə ji
shí, də. A mú jî bwo nə:́ «Sâ mə ámə
sá bɨ ́ nɨ, ye bɨ mə mpú nda í kə́ nə?́
13Bɨ mə́ dʉ dɨ ́ jɔŵ mə nə:́ “Yɨɨ́ǵʉli”,
gúl ja nə:́ “Cwámba.” Bɨ mə́ dʉ mpu
sâ, nəcé mə jisə Yɨɨ́ǵʉli, mə Cwámba.
14Ŋkí mə Yɨɨ́ǵʉli, mə Cwámba, mə mə́
gusa bɨ ́ məkuú, bɨ mə́ jəla nəḿə́ nə dʉ
sá ntɔ́ mpəd́ʉ́gá nyɨń. 15 rNəcé yuug wə́
mə mə́ yə bɨ ́ nɨ. Nda mə ámə sá bɨ ́ nɨ,
dʉgá sɨýa ntɔ.́ 16 sBʉ́bəĺɛ,́ mə́ jaaw bɨ ́ nə,́
lwaá í ádɛ ́ bwɛlɛ ntɔ̧mása, *muud lwámá
nda bwɛlɛ ntɔ̧ múúd nyə ámə kənd nyə
lwámád yɛ.́ 17 tBɨ mə́ mpu ntɔ́ wə́ nɨ;
bɨ ́ mə́ ká dʉ sá ntɔ,́ bɨ mə́ jəla. 18 uMə
aŋgɛ̂ nə cɨ bɨ bɛŝh. Mə mpú búúd mə́ á
fɛɛ́śh wá. Njɨ, í jɨɨ nə́ sâ jɨ ́ cilyá Kálaad
Zɛmbî dɨ ́yí í bwəḿag. Jɨ ́ cilyá nə:́ “Muud
sá ŋgə́ də səŋ ŋgwûd yɛ́ mə́ tɛɛ́d́ nə́ a
lúmbʉ́lí nə mə”. 19 vMə mə́ fwo bwey
jaaw bɨ ́ gwo kɨdɨǵa, í kú fwo sɨŷ, shú
nə́ ja í bá sɨŷ yí, bɨ bág *magʉlə nə́ mə

jisə. 20 wBʉ́bəĺɛ,́ mə́ jaaw bɨ ́nə,́ muud mə
ləǵ múúd lwámá wâm yɛ,́ a mə́ ləǵ mə;
muud mə ləǵ ntâg mə yɛ́ mə́ ləǵ múúd
nyə á ntɨ mə yɛ.́»

Yúdas mə zə́ kusha nə Yésus
(Mat 26.20-25; Mak

14.17-21; Luk 22.21-23)
21 Ja Yésus nyə a shîn cɨ ntʉ́nɨ yí,

mitəd́ʉ́gá mí á búbulə nyə lámʉ́d; a
mú lás nə:́ «Bʉ́bəĺɛ,́ mə́ jaaw bɨ ́ nə,́ ŋg-
wɔĺ múúd á na bɨd́ɨ ́ nyə é kusha nə
mə.» 22 *Ompwíín bwə́ mú ŋgə dʉ́gya
mpəd́ʉ́gá nyáŋ ŋgə sɔ̧́ nə́ bwə́ mpúg
muud Yésus ŋgə́ cɨ yɛ.́ 23 xMpwíín Yé-
sus nyə á dʉ bul cɛɛl yɛ ́ nyə á bə a njúl
Yésus dɨ ́ koogʉ́. 24 Shímun Pyɛr̂ mú ŋgə
nyúg nyə mpu nə:́ «Shíləǵ nyə muud á
ŋgə́ cɨ yɛ.́» 25Mpwíín wɔɔŋg mú yid, jɛɛ́ǵ
Yésus lúu bʉd dɨ ́ jî nyə nə:́ «Cwámba,
jísə zə́ eé?» 26Yésus mú bɛşa nə:́ «Mə
zə́ juwo kʉ́l bʉlɛd́ ídʉ̂wʉd, muud mə́ é
yə yɛ,́ muud wɔɔŋg wə́ ɛćɨ.́» Yésus mú
ŋwa kʉ́l bʉlɛd́ juwo ídʉ̂w dɨ,́ yə Yúdas
Iskariyôt, mwân mə Shímun. 27 yNjɨ Yé-
sus mə́ yə nyə kʉ́l bʉlɛd́ nɨ yí, *Sátan mə́
nyíi wə́ Yúdas. Yésus mú cɨ nə nyə nə:́
«Lɛɛlʉg sá sâ wó ŋgə́ jɨɨ nə́ wo sá yí.»
28Buud bwə́ á bə cínɔŋg wá, kú nə tɔɔ
ŋgwúd nyə á mpu sâ Yésus nyə á cɨ nə
nyə ntɔ́ yí. 29 zNda í á bə nə́ Yúdas nyə
á dʉ bii maŋga *mwaanɛ̂ nə,́ bɔɔ́ĺ bwə́
á ŋgə təd́ʉga nə́ Yésus nyə á ŋgə cɨ nə
nyə nə́ a kəǵ kusə ísâ í zâŋ, ŋkí ntâg nə́
a kəǵ yə mímbúmbúwá gúl sâ. 30Yúdas
nyɛ nyə á shwal cúwo tɔɔ́ń ja nyə́ á ŋwa
kʉ́l bʉlɛd́ yí, í njúl mpwó-bulú.

31 aNjɨ Yúdas nyə a cúwo tɔɔ́ń yí, Yé-
sus mú cɨ nə:́ «Mwân mə Múúd mə́ ŋwa
gúmə́ ja gaád, a mə́ sá nəḿə́ nə́ Zɛmbî

ŋwág gúmə.́ 32Zɛmbî nyəmɛf́wó nyə e
lwóya gúmə́ mə́ *Mwân mə Múúd, a wál
nəḿə́ zə lwóya gwo. 33 bYé bwán bâm,
səńɔŋ̂ bɨ ́ sə́ é ji njɨ fúfwálá. Bɨ mə bá
sɔ̧́ mə; nə́ ndɛɛ,́ nəḿə́ nda mə á cɨ nə
*Oyúdɛn nə,́ mə́ cɨ nəḿə́ nə bɨ ́ ja gaád
nə:́ “Bɨ ́ cugɛ ́ nə ŋkul kə kʉ́l mə́ zə́ kə
yí.” 34 cMə yə́ bɨ ́ cɛɛ̧ ̧ agúgwáan, dʉ́sə
nə:́ “Cɨɨlagá bɨmɛf́wó nə bɨmɛf́wó. Nəḿə́
nda mə á cɛɛl bɨ ́ nə,́ cɨɨlagá bɨmɛf́wó nə
bɨmɛf́wó. 35 dSâ í é sá nə́ buud bwə́ dʉ́g
mpu nə́ bɨ bʉ́sə ompwíín bâm yí jísə cɛɛlí
bɨ ́ é ŋgə cɨɨla bɨmɛf́wó nə bɨmɛf́wó yí.”»

Pyɛr̂ nyə e kɨɨ́ĺya Yésus
(Mat 26.31-35; Mak

14.27-31; Luk 22.31-34)
36 eShímun Pyɛr̂ mú cɨ nə nyə nə:́

«Cwámba e, wo kə́ ŋgow ée?» Yésus nə
nyə nə:́ «Kɨḱɨdɨǵa, wo cugɛ́ nə ŋkul bɛ̧
mə kʉ́l mə́ é kə yí, wo e bá shúgʉla bɛ̧
mə.» 37Pyɛr̂ mú bɛşa nə:́ «Cwámba, mə
cugɛ́ nə ŋkul ka bɛ̧ wo kɨḱɨdɨǵa nəcé jɨ?
Mə jɨ nə ŋkul kɛɛnzh cʉg jâm shú dwô.»
38 fYésus mú bɛşa nə:́ «Wo jɨ nə ŋkul
bəĺɛ kɛɛnzh cʉg gwô shú dâm? Bʉ́bəĺɛ,́
mə́ jaaw wo nə,́ shúshwóógʉ́ nə́ ŋgwúm
kúwó kwáágʉ́gi, wo e kɨɨ́ĺya mə ija ilɔɔ́l.»

Yésus jisə zhɨɨ ́

14 g«Mitəd́ʉ́gá mí nda bɛɛg búbulə
bɨ ́ mílúúd. Búgʉ́lágá Zɛmbî, bɨ ́

*búgʉla mə. 2Njɔẃ mə́ Dâ wúsə nə zh-
wog ikʉ́l búúd bɨ ́nə ŋkul ji yí. Í mbəm̂ bə
kú bə ntɔ,́ ŋki mə mə́ nəḿə́ jaaw bɨ.̂ Mə
zə́ kə kwambʉlə bɨ ́ jiya. 3 hJa mə́ bá shîn
kwambʉlə bɨ ́ jiya yí, mə bá nyiŋgə zə
ŋwa bɨ,́ kə nə bɨ.̂ Mə bá kə nə bɨ ́nə́ bɨ bág

nəḿə́ bə kʉ́l mə́ jísə́ yí. 4Bɨ mə mpú ntâg
zhɨɨ ́ í kə́ kʉ́l mə́ zə́ kə yí.» 5 iTómas mú
cɨ nə nyə nə:́ «Cwámba, sə́ bâŋ nda mpu
kʉ́l wó zə́ kə yí, sə́ é ka mpu zhɨɨ́ ́ á wu
ntʉdɛlɛ?» 6 jYésus mú cɨ nə:́ «Mə wə́ jísə́
zhɨɨ́,́ mə obʉ́bəĺɛ,́ mə cʉg. Muud cugɛ́ nə
ŋkul kə wə́ Dâ kú ciŋgya məd́ɨ.́ 7 kÍ ká bə
nə́ bɨ mə mpú mə, bɨ é mpu nəḿə́ Sɔɔ́ŋ́gʉ́
waamə.̂ Nə́ ndɛɛ,́ tɛɛ́d́ kɨḱɨdɨǵa, bɨ mə́
mpu nyə, bɨ mə́ nəḿə́ dʉ́g nyə.» 8 Fílíp
mú cɨ nə:́ «Cwámba, lwóg sə́ Dâ, bímbí
dɔɔŋg í é jəla nə sə.̂» 9 lYésus nə:́ «Ɔ Fílíp!
Wo afwóyɛ́ mpu mə? Bímbí shwə́ mə́ ji
ga? Muud mə́ dʉ́g mə yɛ,́ mə́ dʉ́g Dâ.
Nəcé jɨ ́ wó nyíŋgə́ cɨ nə́ mə lwóg bɨ ́ Dâ
yí? 10 mYe wo aŋgɛ̂ nə *magʉlə nə́ mə jɨ
Dâ dɨ ́ cwû, Dâ njúl məd́ɨ ́ cwû? Ləśʉ́ wɛŝh
mə́ ŋgə́ lás nə bɨ ́yí, mə aŋgɛ̂ nə cɨ tɔɔ ciyá
nə lúu wâm. Dâ muud njúl məd́ɨ ́ cwû
wə́ ŋgə́ sá misɔɔ́ĺʉ́gʉ́ myɛ.́ 11 nMagʉləgá
nə́ mə jisə Dâ dɨ ́ cwû, Dâ njúl məd́ɨ ́
cwû. Nywágá nəḿə́ ka magʉlə nə dʉ́gʉ́lə
mísɔɔ́ĺʉ́gʉ́ mə́ ŋgə́ sá myá. 12Bʉ́bəĺɛ,́ mə́
jaaw bɨ ́ nə,́ muud mə búgʉ́lá mə yɛ,́ a bá
nəḿə́ sá mísɔɔ́ĺʉ́gʉ́ mə́ ŋgə́ sá myá; a bá
nəḿə́ sá myɔɔŋg mí búl nyiŋgə ntɔ̧ myá.
A bá sá myo nəcé mə zə́ kə wə́ Dâ. 13 oSâ
jɛŝh bɨ ́ mə́ bá gwáámb nə jínə́ dâm yí,
mə bá sá gwo; ntɔ,́ Mwân mú bá sá nə́
Sɔɔ́ŋ́gʉ́ ŋwág gúmə.́ 14Bɨ ́mə́ ká gwáámb
‡[mə] gúl sâ nə jínə́ dâm, mə sá gwo.

Yésus mə́ kaag ómpwíín
Ŋkɛ̧ŋ́kɛ ̧̂ Shíshim

15 p«Bɨ ́ mə́ ká cɛɛl mə, bɨ e wá mílúú
məćɛɛ̧ ̧ mâm dɨ,́ 16 qmɛɛ ka bá jəgʉla nə
Dâ. A bá ntɨ bɨ ́ ŋgwɔĺ múúd mə bá zə
dʉ bándʉlə bɨ ́ yɛ,́ bɨnɔŋ́ nyâŋ zə bá jɨ

kandʉgə kandʉgə. 17 rNyâŋ wə́ Shíshim
óbʉ́bəĺɛ;́ Shíshim búúd ɔ shí ga bwə́ cúgɛ ́
nə ŋkul ləǵ yí. Bwə́ cúgɛ ́ nə ŋkul ləǵ
nyə nəcé bwə́ áŋgɛ ̂ nə dʉ́g nyə, bwə́ ám-
púyɛ́ nəḿə́ nyə. Bɨ bâŋ bɨ mə mpú nyə,
nəcé bɨnɔŋ́ wə́ bʉ́sə,́ a bá nəḿə́ ŋwa jiya
bɨd́ɨ.́ 18Mə abʉ́lɛ ́ lʉ́gə bɨ ́ bwân ónyulú,
mə bá nyiŋgə zə bɨd́ɨ.́ 19 sÍ mə́ lʉ́g bʉ́baalɛ ́
fwála, buud bwə́ á nyiŋgəyɛ ́ ná dʉ́g mə.
Bɨ bâŋ bɨ mə bá dʉ́g mə mə ŋgə́ cʉgə, bɨ
ka ntâg bá cʉgə. 20 tJwɔŵ dɔɔŋgʉ́, bɨ mə́
bá mpu nə́ mə jɨ Sɔɔ́ŋ́gʉ́ waam dɨ ́ cwû,
bɨ njúl məd́ɨ ́ cwû, mə nəḿə́ bɨd́ɨ ́ cwû.
21 uŊkí muud mə gwág ísâ byɛŝh mə́ ŋgə́
cɨ nə́ í bəǵ yí, a bɛ̧ byo, muud wɔɔŋg mə́
cɛɛl mə. Í njúl ntâg nə,́ muud mə cɛɛ́ĺ mə
yɛ,́ Dâ nyə é cɛɛl nyə, mə mú nəḿə́ cɛɛl
nyə, mə sá nə́ a mpúg mə.»

22Yûdə, kú bə Yúdas Iskariyôt, mú cɨ
nə nyə nə:́ «Cwámba, wo sá nə́ sə́ mpúg
wo, kú sá nə́ buud ɔ shí ga bwə́ mpúg wo,
ntɔ́ nyɛ wə́ ntʉdɛl?» 23 vYésus mú bɛşa
nə:́ «Múúd mə ká cɛɛl mə, nyə e sá sâ mə́
ŋgə́ cɨ yí, Dâ mú bá cɛɛl nyə; nə́ ndɛɛ,́
sə́ bá zə nyəd́ɨ ́ zə ji jiya. 24 wMuud nyə́
acɛɛ́ĺɛ ́ mə yɛ,́ nyə á bəyɛ ́ nə məgwág nə
ləśʉ́ wâm. Í njúl nə́ ləśʉ́ bɨ ́ ŋgə́ gwág mə
ŋgə́ lás nɨ í áŋgɛ ̂ nə zhu məd́ɨ,́ í ŋgə zhu
wə́ Dâ muud nyə á ntɨ mə yɛ.́ 25Mə á
dʉ jaaw bɨ ́ isâ ínɨ səńɔŋ̂ bɨ ́ sə́ njúl ná.
26 xNjɨ, muud mə bá dʉ zə bándʉlə bɨ ́
yɛ,́ Ŋkɛ̧ŋ́kɛ̧̂ Shíshim Dâ mə bá ntɨ bɨ ́ jínə́
dáámʉd yɛ,́ a bá jɨɨ́ǵʉli bɨ ́ isâ byɛŝh, a
dʉ sá nə́ bɨ dʉ́g təd́ʉga ísâ byɛŝh mə́ á
jaaw bɨ ́ yí. 27 yMə lʉ́gə́ bɨ ́ nə mətəla, mə
yə́ bɨ ́mətəla mâm. Mə ayəýɛ ́ bɨ ́mwo nda
búúd ɔ shí ga bwə́ dʉ yə bɨ ́ nə.́ Mitəd́ʉ́gá
mí nda bɛɛg búbulə bɨ ́ mílúúd, kúgá bə
nə ifwaas. 28 zBɨ a shí gwág mə́ á cɨ nə

bɨ ́ nə:́ “Mə é kyey, njɨ mə bá nyiŋgə zə.”
Í mbəm̂ bə nə́ bɨ mə́ cɛɛl mə, ki bɨ mə́
gwág məśhusʉg nə́ mə zə́ kə wə́ Dâ, nəcé
Dâ mə cɔ̧́ mə. 29 aMə́ bwey ná jaaw bɨ ́
gwo kɨdɨǵa, í kú fwo sɨŷ, shú nə́ bɨ bág
*búgʉla ja í bá sɨŷ yí. 30 bTɛɛ́d́ kɨḱɨdɨǵa,
mə á nyiŋgəyɛ ́ ná ŋgə bul lésha nə bɨ,̂
nəcé cî á shí ga ŋgə zə. A cúgɛ́ yida bə
nə tɔɔ zhɨźhɨɨ ́ nə́ a sá mə sâ; 31 cí yida jɨɨ
nə́ buud bwə́ mpúg nə́ mə́ cɛɛl Dâ, mə́ dʉ
sá ísâ njɨ váál Dâ nyə á cɛɛ̧ļə nə́ mə bág
dʉ sá yí. Tɔẃʉ́gâ shé wúgá wa!»

Fwámɛ́ shug lʉ́ kwoolú vînyə

15 d«Mə wə́ jísə́ fwámɛ́ shug lʉ́
kwoolú *vînyə, Dâ jisə mbɔɔl.

2 eLɔŵ wɛŝh í nɔɔ́d́ məd́ɨ ́ í kú nə ibumə́
yí, a yîl wo. Wɔɔŋg wɛŝh í ŋgə́ wúmə yí,
a kwambʉlə wo shú nə́ í nyíŋgəg mpu
wúmə. 3 fBɨ mə́ bwey ntâg bə mífúbán,
minjɨɨ́ǵʉ́lá mə́ mə́ jɨɨ́ǵʉli bɨ ́ myá mí mə́
bwey fúb bɨ.̂ 4 gNadagá nə mə, nəḿə́ nda
mə́ mə́ nada nə bɨ ́ nə.́ Lɔŵ lɨɨ́ ́ í cúgɛ ́ nə
ŋkul wúmə ntʉ́nɨ, í kú bə í nɔɔ́d́ kug
lɨɨ́d́. Nəḿə́ váál ŋgwúd, bɨ ́ cugɛ ́ nə ŋkul
bə nə mpumə́ ŋkí bɨ anádáyɛ́ nə mə yí.
5Məwə́ jísə́ shug lʉ́ kwoolú vînyə, bɨ bâŋ
milɔŵ. Nyɔɔŋg mə nádá nə mə, mə ŋwa
jiya nyəd́ɨ ́ lámʉ́d yɛ,́ a bá bə nə ibumə́
məŋkund məŋkund; bɨ mə mpú nə́ bɨ ́
cugɛ ́ nə ŋkul sá sâ mə kú bə. 6 hMúúd
mə ká bə kú nada nə mə, bwə́ bá wusə
nyə tɔɔ́ń, a mú bə nda lɔŵ kwoolú vînyə
í áshígɛ ́ wúmə yí. Milɔŵ myɔɔŋg mí dʉ
shwáás nə́ ndɛɛ,́ bwə́ cwéég myo kʉl
kuda dɨ,́ mí kə jígə. 7 iBɨ ́ mə́ ká nada nə
mə, iciyá byâm ŋwa jiya bɨd́ɨ ́ mílámʉ́d
ɨɨ,́ bɨ ́ je gwáámb sâ jɛŝh bɨ ́mə́ jɨɨ́ ́ yí, í bə.
8 jZhɨɨ ́ bɨ ́ bɨ ́ nə ŋkul sá nə́ Dâ ŋwág gúmə́

yí nyísə nə,́ bɨ bəǵ nə ibumə́ məŋkund
məŋkund ɨɨ,́ lwágʉlə nə́ bɨ bʉ́sə *omp-
wíín báamə.́ 9 kMə mə́ cɛɛl bɨ ́ nəḿə́ nda
Dâ mə cɛɛ́ĺ mə nə;́ nadagá məd́ɨ ́ cɛɛlíd.
10 lBɨ ́ mə́ ká wá mílúu məćɛɛ̧ ̧ mâm dɨ,́
bɨ ́ nada məd́ɨ ́ cɛɛlíd, nəḿə́ nda mə́ mə́
wá lúu məćɛɛ̧ ̧ mə́ Dâ dɨ,́ mə nada nyəd́ɨ ́
cɛɛlíd nə.́

11 m«Mə mə́ lás nə bɨ ́ ntʉ́nɨ nəcé mə́ jɨɨ
nə́ məshusʉg mâm mə́ kálag bɨd́ɨ,́ bɨ bəǵ
nə məshusʉg kú nə njɨ. 12 nCɛɛ̧ ̧ dâm wə:́
Cɨɨlagá bɨmɛf́wó nə bɨmɛf́wó nəḿə́ nda
mə́ cɛɛ́ĺ bɨ ́ nə.́ 13 oGúl cɛɛlí í ányíŋgɛ ́ ntɔ̧
jɔɔŋg jɨ nə́ muud mə́ kɛɛnzh cʉg jé shú
óshwə́ bɛ ́ yí. 14Bɨ ́mə́ ká wá mílúu məćɛɛ̧ ̧
mâm dɨ,́ bɨ bʉ́sə oshwə́ bâm. 15Mə aŋgɛ̂
ná ŋwa bɨ ́ nə́ osɔɔ́l ɔ məśáal, sɔɔ́l məsáal
nyə ádɛ́ mpu sâ mása yé ŋgə́ sá yí. Mə
ŋgə ŋwa bɨ ́ nə́ oshwə́ bâm, mə a mə́ sá
nə́ bɨ mpúg sâ jɛŝh mə á gwág nə Sɔɔ́ŋ́gʉ́
waam yí. 16 pBɨ dɨ ́ bɨ a fɛɛ́śh mə; mə wə́
mə a fɛɛ́śh bɨ,́ mə yə bɨ ́ sɛý nə́ bɨ kəǵ,
kə ŋgə bə nə ibumə,́ ibumə́ byɔɔŋg í ji
kandʉgə. Í ká bə ntɔ,́ Dâ dʉ bá yə bɨ ́ sâ
jɛŝh bɨ ́ mə́ bá dʉ gwáámb nə jínə́ dâm
yí. 17 qSâ mə́ ŋgə́ cɨ nə́ bɨ sáág yí jɨ ́ nə́ bɨ
cɨɨ́ĺag bɨmɛf́wó nə bɨmɛf́wó.»

Zhíŋ a shí ga
18 r«Búúd ɔ shí ga bwə́ ká mpii bɨ,̂

mpugá nə́ bwə́ á fwo nəḿə́ tɛɛ́d́ mpii mə.
19Bɨ mbəm̂ bə búúd ɔ shí ga, ki buud ɔ
shí ga bwə́ mə́ cɛɛl bɨ ̂ nə́ bɨ bʉ́sə buud
báŋ. Ká, bɨ ́ cugɛ ́ búúd ɔ shí ga, mə a fɛɛ́śh
bɨ,́ mə wá mbɛɛ́ǵí mpəd́ʉ́gá bɨnɔŋ́ bwo,
gwə́ wə́ búúd ɔ shí ga bwə́ ŋgə́ mpii bɨ ́yí.
20 sBɨ ɔ təd́ʉ́gá ləśʉ́ mə́ á lás nə bɨ ́ yí, nə:́
“Lwaá í ádɛ ́ bwɛlɛ ntɔ̧ mása”. Kagá mpu

nə́ ŋkí bwə́ á lwágʉlə mə cúwʉ́lí, bwə́ bá
nəḿə́ lwágʉlə bɨ ́ cúwʉ́lí; ŋkí bwə́ á bə
nə məgwág nə ləśʉ́ wâm, bwə́ bá nəḿə́
bə nə məgwág nə ləśʉ́ wʉ́n. 21 tBwə́ bá
dʉ sá bɨ ́ isâ ínɨ byɛŝh nəcé bɨ ́ bəĺə búúd
bâm, bâŋ bwə́ ámpúyɛ́ ntâg muud nyə
á ntɨ mə yɛ.́ 22 uMə a mbəm̂ bə kú zə,
zə lésha nə bwo, bwə́ nda bə nə *səḿ;
ká, bwə́ cúgɛ ́ nə kɔɔd bwə́ káádʉg shú
səḿ wáŋ ja gaád yí. 23 vMuud ŋgə́ mpii
mə yɛ́ ŋgə mpii Sɔɔ́ŋ́gʉ́ waamə.̂ 24 wMə
a mbəm̂ bə kú sá mísɔɔ́ĺʉ́gʉ́ mə́ á sá
bwəd́ɨ ́myá, misɔɔ́ĺʉ́gʉ́ múúd nyə abwɛĺɛ ́
sá myá, bwə́ nda bə nə səḿ; ká, bwə́ á
mə́ dʉ́g mísɔɔ́ĺʉ́gʉ́ myɔɔŋgʉ́, njɨ bwə́ ŋgə
mpii sə,́ nə mə nə Sɔɔ́ŋ́gʉ́ waamə.̂ 25 xNjɨ,
í ŋgə bə ntɔ́ shú nə́ sâ jísə́ cilyá bwəd́ɨ ́
məćɛɛ̧ ̧ dɨ ́yí í bwəḿag; jísə cilyá nə:́ “Bwə́
á mpii mə kú nə sâ mə́ á sá bwo yí.”

26 y«Muud mə bá dʉ zə bándʉlə bɨ ́ yɛ ́
mə bá zə, nyə wə́ Shíshim óbʉ́bəĺɛ ́ mə́
Dâ. Mə bá ŋwa nyə wə́ Dâ, mə ntɨ bɨ.̂ Ja
á bá zə yí, a bá zə dʉ bwiiŋg sâ í dʉ́gyá nə
mə yí. 27 zBɨ,́ bɨ mə bá nəḿə́ dʉ bwiiŋg
sâ í dʉ́gyá nə mə yí, nəcé shé á mə́ bə
sámbá té mət́ɛɛ́d́ʉ́lé.»

16 «Mə ŋgə bwey jaaw bɨ ́ isâ ínɨ shú
nə́ bɨ ́ nda bá biil məb́wəb́ʉ́lánʉ́d.

2 aMpugá nə́ bwə́ bá dʉ yîl bɨ ́ *məḿ-
páánzə́ mə́ mínjɨɨ́ǵʉ́lád. Dúl wəla í bá
ntâg zə bə nə,́ buud bwə́ bá dʉ təd́ʉga
nə́ ja nyâŋ mə gwú ŋgwɔĺ a bɨd́ɨ ́ yí, a mə́
yə Zɛmbî gúmə́ fwámɛ́ yə. 3 bBwə́ bá dʉ
sá ntɔ́ nəcé bwə́ áshígɛ ́ mpu Dâ, kú nəḿə́
mpu mə. 4 cNjɨ, mə ŋgə bwey jaaw bɨ ́ isâ
ínɨ shú nə́ ja wəla dɔɔŋg í bá wɔɔ́ś yí, bɨ
ɔ bá təd́ʉga nə́ mə á shí jaaw bɨ.̂»

Sɛý Ŋkɛ̧ŋ́kɛ ̧̂ Shíshimmə bá zə dʉ sɛŷ yí
«Mə a shígɛ ́ fwo bwey jaaw bɨ ́ isâ ínɨ

mət́ɛɛ́d́ʉ́léd nəcé səńɔŋ̂ bɨ ́ sə́ á bə ná
sámbá. 5 dKá ja gaád ɨɨ,́ mə zə́ kə wə́
muud nyə á ntɨ mə yɛ,́ tɔɔ muud a bɨd́ɨ ́
sámbá nyə ashílɛ ́ ntâg mə nə:́ “Wo kə́
ŋgow?” 6 eNjɨ, nda mə́ ŋgə́ jaaw bɨ ́ isâ ínɨ
nə,́ bɨ mə́ shîn bul bə nə məcɛy mílámʉ́d.
7 fNjɨ, tɛɛm bə ntɔ,́ mə mə́ jaaw bɨ ́bʉ́bəĺɛ.́
Í yida bə bɨ ́ nə mfíí nə́ mə kyéyʉg; mə́ ká
bə kú kə, muud mə bá zə dʉ bándʉlə bɨ ́
yɛ ́ kú zə bɨd́ɨ.́ Mə́ ká yida kə, mə mú bá
ntɨ bɨ ́ nyə. 8 gJa á bá ntâg zə yí, a bá zə
sá nə́ buud ɔ shí ga bwə́ mpúg iwushí
bʉ́sə́ nə ndɨ ́ kɔɔ́ḿb á *səḿ, nə otʉ́təlí, nə
sémbyé míləśʉ́ yí. 9 hIwushí bʉ́sə́ nə ndɨ ́
kɔɔ́ḿb á səḿ yí bísə nə́ bwə́ abúgʉ́láyɛ ́
mə. 10Bwə́ nyiŋgə bə nə iwushí kɔɔ́ḿb
á otʉ́təlí dɨ;̂ byáŋ bísə nəcé mə zə kə wə́
Dâ, bɨ ányiŋgəyɛ ́ ná dʉ́g mə.¶ 11 iBwə́ ka
nəḿə́ nyiŋgə bə nə iwushí kɔɔ́ḿb á sém-
byé míləśʉ́d; bísə nəcé Zɛmbî mə́ bwey
sámb Cî á shí ga ləśʉ́ yé§.

12 «Mə jɨ ná nə zhwog isâ nə́ mə ŋgəǵ
nə jaaw bɨ;̂ njɨ, bɨ ́ cugɛ ́ nə ŋkul jísɔw byo
kɨḱɨdɨǵa. 13 jJa Shíshim á obʉ́bəĺɛ ́ mə bá
zə yí, a bá jaand nə bɨ ́ nə́ ndɛɛ ́ bɨ ́ wám-
bʉlə óbʉ́bəĺɛ ́ bɛŝh. Nyə abʉ́lɛ ́ dʉ lás ísâ
nə lúú yé, a bá dʉ kala bɨ ́ isâ bwə́ bá dʉ
jaaw nyə yí, a dʉ jaaw bɨ ́ isâ í bá sɨŷ yí.
14 kA bá sá nə́ mə ŋwág gúmə,́ nəcé a bá
dʉ ləǵ ísâ byâm a dʉ jaaw bɨ.̂ 15 lSâ jɛŝh
Sɔɔ́ŋ́gʉ́ waam jɨ ́nə ndɨ ́yí jísə sâ jâm, gwə́
wə́ mə́ cɨ ́nə́ a bá jaaw bɨ ́ isâ á bá ləǵ məd́ɨ ́
yí.»

Məcɛy mə lâm mə́ bá nyɛɛ məśhusʉg
16 m«Í mə́ lʉ́g bʉ́baalɛ ́ fwála, bɨ á ny-

iŋgəyɛ ́ ná dʉ́g mə; bʉ́baalɛ ́ fwála ká ny-
iŋgə cɔ̧,̂ bɨ mú nyiŋgə dʉ́g mə.» 17Bɔɔ́ĺ
*ómpwíín bwə́ mú ŋgə cɨ bwəḿɛ ́ nə
bwəḿɛ ́ nə:́ «Jɨ ́ gwəḿɛf́wó á ŋgə́ cɛɛl cɨ
yí? A cɨ nə:́ “Í mə́ lʉ́g bʉ́baalɛ ́ fwála, bɨ á
nyiŋgəyɛ ́ ná dʉ́g mə; gúl bʉ́baalɛ ́ fwála
kú nyiŋgə cɔ̧,̂ bɨ mú nyiŋgə dʉ́g mə.” Nyə
ámə fwo nəḿə́ cɨ nə:́ “Mə zə́ kə wə́ Dâ.”
Ntɔ́ mə́ kə́ nə́ jɨ?» 18Bwə́ nə:́ «“Bʉ́baalɛ ́
fwála” ntɔ́ nyɛ mə kə́ nə́ jɨ?́ Sə́ ampúyɛ́
sâ á ŋgə́ cɛɛl cɨ yí.» 19Yésus músə mpu
nə́ bwə́ wál cɛɛl zə jî nyə mishílí, a mú
ka cɨ nə bwo nə:́ «Mə ámə cɨ nə bɨ ́ nə:́
“Í mə́ lʉ́g bʉ́baalɛ ́ fwála, bɨ á nyiŋgəyɛ ́
ná dʉ́g mə; bʉ́baalɛ ́ fwála ká nyiŋgə cɔ̧,̂
bɨ mú nyiŋgə dʉ́g mə.” Gwə́ wə́ bɨ ́ ŋgə́
sɔ̧́ bɨmɛf́wó nə bɨmɛf́wó nə́ bɨ mə wám-
bʉlə yí? 20Bʉ́bəĺɛ,́ mə́ jaaw bɨ ́ nə,́ bɨ mə
bá jɨɨ məýə,̂ bɨ ́ tədʉwa, buud ɔ shí ga
bâŋ bwə́ ŋgə́ zhwiimbya. Bɨ mə bá bə
nə məcɛy mə lâm, njɨ məcɛy mɔɔŋg mə́
bá nyɛɛ bɨ ́ məshusʉg. 21 Ja múdá wəla
lʉ byɛýí í dʉ wɔɔ́ś yí, ŋgaá á dʉ bə nə
məcɛy. Ŋgaá ja á mə́ byâ yí nyə ádɛ́ ná
təd́ʉga məćɛy, a yida gwág məśhusʉg
nə́ a mə́ byá? 22 nNəḿə́ mbií ŋgwúd
wɔɔŋgʉ́, bɨ ́ bʉ́sə nə məcɛy ja gaád; njɨ,
mə bá nyiŋgə dʉ́g bɨ,́ bɨ ́ ka bá bə nə
məshusʉg; muud nyə abʉ́lɛ bwɛlɛ dɛɛ́ǵ
bɨ ́mâŋ məśhusʉg. 23 oJa jwɔŵ dɔɔŋg í bá
bə yí, bɨ abʉ́lɛ ná nyiŋgə jî mə shílí tɔɔ
gúl sâ nə gúl. Bʉ́bəĺɛ,́ mə́ jaaw bɨ ́ nə,́ bɨ ́
mə́ ká gwáámb Dâ sâ nə jínə́ dâm, a yə
bɨ ́gwo. 24Wɔɔ́ś nə kɨḱɨdɨǵa, bɨ afwóyɛ́ ná

¶16:10 Yésus nyə á ŋgə cɛɛl cɨ nə:́ Zɛmbî nyə e lwágʉlə ótʉ́təlí bɛ ́ nə kəndʉ́lə Mwân
yé kwolós dɨ ̂ shú mísəḿ mí búúd, nə́ ndɛɛ ́ a mú bʉ̂n ŋwa nyə gwɔŵ nyəd́ɨ ́ caaŋgəd́.
§16:11 Iwushí bísə nə́ buud ɔ shí ga bwə́ amágʉ́ləýɛ ́ nə́ Zɛmbî mə́ bwey sámb nyə
ləśʉ́ yé.

gwáámb sâ nə jínə́ dâm. Gwáámbʉ́gá, bɨ
é bii, məshusʉg ka bə bɨ ́ kú nə njɨ.»

Yésus mə́ ntɔ̧ shí ga
25 p«Mə mə́ ŋgə lás nə bɨ ́ ləśʉ́ nɨ wɛŝh

ómpwokwoond dɨ.̂ Njɨ, dúl wəla í bá zə
bə, wəla dɔɔŋgʉ́, mə abʉ́lɛ ná dʉ lás nə bɨ ́
ntɔ,́ mə bá dʉ jaaw bɨ ́ isâ í dʉ́gyá nə Dâ
yí nə́ kpwɔɔ́ kpwɔɔ.́ 26 Jwɔŵ dɔɔŋgʉ́, bɨ
mə bá gwáámb Dâ isâ nə jínə́ dâm, mə
acɨýɛ ́ nə́ mə bá jəgʉla nə nyə shú dʉ́n,
mbɔ;̂ 27nyəmɛf́wó mə́ cɛɛl bɨ.́ A cɛɛl bɨ ́
nəcé bɨ á cɛɛl mə, bɨ ́magʉlə nə́ mə á wú
wə́ Zɛmbî. 28 qMə á wú wə́ Dâ, mə zə wa
shí mishwun; ja gaád ɨɨ,́ mə zə́ wú wa shí
mishwun kə wə́ Dâ.»

29 *Ompwíín bɛ ́ bwə́ mú cɨ nə nyə nə:́
«Wo mə́ dʉ́g ɨɨ,́ wo mú ŋgə lás ja gaád
nə́ kpwɔɔ́ kpwɔɔ,́ kú ná nyiŋgə bə ómp-
wokwoond dɨ.̂ 30 Sə́ mə́ mpu ja gaád nə́
wɛɛ mə mpú sâ jɛŝh, nə́ í ajɨɨ́ýɛ ́ nə́ muud
shíləǵ wo shílí. Gwə́ wə́ sə́ mə́ ka magʉlə
nə́ wo a wú wə́ Zɛmbî yí.» 31Yésus mú
bɛşa nə bwo nə:́ «Bɨ mə́ ka tɛɛm magʉlə
ja gaád ɛɛ̧ ̧?́ 32 rDʉgá, dúl wəla í bá zə
bə, í mə́ bwey nəḿə́ bə, wəla á nə́ bɨ é
cɨɨma, muud yɛŝh kə jé kɔɔ́ḿb, bɨ ́ lʉ́gə
mə məmɛf́wó. Njɨ, mə cugɛ́ məḿɛf́wó,
sá Dâ wə́ bʉ́sə.́ 33 sMə ŋgə bwey jaaw
bɨ ́ isâ ínɨ shú nə́ bɨ bəǵ nə mətəla məd́ɨ ́
kwoŋʉd. Shí ga í bá lwágʉlə bɨ ́ *incwaw
í ntʉg; njɨ bɨ ɔ́ lwóyá íŋkáŋ, mɛɛ mə́ ntɔ̧
*məŋ́kul mâ shí ga.»

Məjəgʉla mə Yésus

17 tJa Yésus nyə á shîn lás ntʉ́nɨ yí,
nyə bʉ̂n mpwoombʉ́ dʉ́g gwɔẃ

a mú cɨ nə:́ «Ye Dâ, wəla mə wɔɔ́ś. Ság
nə́ Mwân woó ŋwág gúmə́ shú nə́ Mwân
woó kág nəḿə́ yə wo gúmə.́ 2 uA ŋwág

gúmə́ shú nə́ a yəǵ buud bɛŝh wo á yə
nyə wá cʉg á kandʉgə kandʉgə, nda wo
á yə nyə ŋkul nə́ a jwúg nə buud bɛŝh nə.́
3 vCʉg á kandʉgə kandʉgə jɔɔŋg jísə nə́
muud mpúg wo, fwámɛ́ Zɛmbî ŋgwûd nə
ŋgwûd jísə́ yɛ,́ ka nəḿə́ mpu Yésus-Krîst
muud wo á ntɨ yɛ.́ 4 wMə mə́ sá nə́ wo
ŋwág gúmə́ shí gaád, mə mə́ casʉlə ísɛý
wo á cɨ nə́ mə sáág yí. 5 xDâ, mə á bwey
dʉ bə nə gúmə́ wódɨ ́ koogʉ́, shí nə gwɔŵ
nda fwo bə; ság ja gaád nə́ mə nyíŋgəg
bə nə gúmə́ jɔɔŋg wódɨ ́ koogʉ́.

6 y«Buud wo á fɛɛ́śh yə mə mpəd́ʉ́gá
buud ɔ shí ga wá, mə á mə́ sá nə́ bwə́
mpúg sâ wó jísə́ yí. Bwə́ á bə buud bwô,
wo á ka yə mə bwo, bwə́ mú gúmal ləśʉ́
wô. 7Bwə́ mə́ mpu ja gaád nə́ sâ jɛŝh wo
á yə mə yí í á wú wódɨ,́ 8nəcé iciyá wo á
yə mə yí, mə á yə bwo byo. Bwə́ á mə́ bii
byo, bwə́ á mə́ mpu fwámɛ́ mpu nə́ mə
á wú wódɨ,́ bwə́ á mə́ ntâg magʉlə nə́
wo á ntɨ mə. 9Mə ŋgə jəgʉla shú dáŋ, kú
bə shú búúd ɔ shí ga; mə ŋgə jəgʉla shú
búúd wo á yə mə wá, nəcé bʉ́sə buud
bwô. 10 zSâ jɛŝh mə́ jɨ ́ nə ndɨ ́ yí jísə sâ
gwô, jɔɔŋg jɛŝh wó jɨ ́nə ndɨ ́yí jísə sâ jâm.
Buud wo á yə mə wá bwə́ á mə́ sá nə́ mə
ŋwág gúmə.́ 11 aMə ányiŋgəyɛ ́ ná bə wa
shí, mə ŋgə zə nûŋ wódɨ,́ njɨ bâŋ bʉ́sə
ná wa shí. Dâ, wo muud wó ádɛ́ sɛɛŋ-
gya nə məbɔŵ yɛ,́ baagʉləg bwo nə ŋkul
nyísə́ wódɨ ́ jínə́ dɨ ́ yí, ŋkul wo á yə mə
yí. Baagʉləg bwo ntɔ,́ bwə́ bəǵ sâ ŋgwûd
nəḿə́ nda mə nə wo, shwə́ bʉ́sə́ sâ ŋg-
wûd nə.́ 12 Ja səńɔŋ́ sə́ á bə yí, mə á ŋgə
baagʉlə bwo nə ŋkul nyísə́ wódɨ ́ jínə́ dɨ ́
yí; mə á dʉ baagʉsə bwo nə́ ndɛɛ,́ tɔɔ ŋg-
wûd nyə a shígɛ ́ jímb, sʉsaalɛ ̂ nəḿə́ njɨ
nyɔɔŋg nyə á bə nə́ a bá jímb yɛ.́ Ntɔ,́ sâ
jɨ ́ mícilyád yí í á mə́ bwəma. 13 bMə ŋgə

p16:25 Mat 13.34 q16:28 8.14 r16:32 Zak 13.7; Mat 26.31, 56
s16:33 7.7; 14.27; 1Yn 5.4 t17:1 2.4; 11.4; 12.16, 23, 41; 13.31-32; 14.13; 15.8;
16.14; 17.10, 22, 24 u17:2 3.35; 5.24; Mat 28.18 v17:3 1Yn 5.20
w17:4 4.34 x17:5 1.1-2; 8.58; 17.24 y17:6 17.26 z17:10 15.8
a17:11 6.39; 13.18 bwə́ bəǵ sâ ŋgwûd: 10.30; 17.21-23; Gal 3.28 b17:13 15.11

zə wódɨ ́ ja gaád; mə ŋgə ná lás ləśʉ́ ga
mə njúl wa shí shú nə́ məshusʉg mâm
mə́ kálag bwəd́ɨ ́ kú nə njɨ. 14 cMə á yə
bwo iciyá byô, buud ɔ shí ga bwə́ mú
ntâg mpii bwo; bwə́ mpii bwo nəcé báá
bwə́ cúgɛ ́ búúd ɔ shí ga, nəḿə́ nda mə́
cúgɛ ́ múúd a shí ga nə.́ 15 dMə acɨýɛ ́ nə́
wo yílʉ́g bwo shí gaád, mbɔ.̂ Mə́ yida
cɨ nə́ wo báágʉləg bwo, Mbʉ́wʉ́lú múúd
nda sá bwo sâ. 16Bwə́ cúgɛ ́ búúd ɔ shí
ga, nəḿə́ nda mə́ cúgɛ ́ muud a shí ga nə.́
17 Ság nə́ bwə́ ŋgəǵ nə bɛ̧ obʉ́bəĺɛ ́ bwô,
bwə́ ka ŋgə béégya nə məbɔŵ; kɛɛ́l dwô
dʉ́sə obʉ́bəĺɛ.́ 18 eWo á ntɨ mə shí gaád,
mə zə́ nəḿə́ kənd bwo shí gaád. 19Mə
təĺ məḿɛf́wó jâm cé shú nə́ obʉ́bəĺɛ ́ bwə́
sáág nə́ bwə́ béégyág nə məbɔŵ.

20 «Mə aŋgɛ̂ nə bul jəgʉla njɨ shú dáŋ.
Mə́ jəgʉla nəḿə́ shú búúd bɛŝh bwə́ bá
*búgʉla mə nəcé láŋ wáŋ wá. 21 fMə́
jəgʉla nə wo nə́ bɛŝh bwə́ bəǵ sâ ŋgwúd.
Dâ, wo jɨ məd́ɨ ́ cwû, mə njúl wódɨ ́ cwû**.
Nəḿə́ nda shwə́ bʉ́sə́ ntɔ́ nə,́ mə́ jəgʉla
nə wo nə́ bwə́ bəǵ nəḿə́ shwə́ dɨ ́ cwû,
buud ɔ shí ga bwə́ mágʉləg nə́ wo á ntɨ
mə. 22Mə a mə́ yə bwo milwanə́ wo á yə
mə myá, nə́ bwə́ bəǵ sâ ŋgwúd nəḿə́ nda
shwə́ bʉ́sə́ sâ ŋgwúd nə,́ 23 í bəǵ nə,́ mə
njúl bwəd́ɨ ́ cwû, wo njúl məd́ɨ ́ cwû, bwə́
mú bə sâ ŋgwúdʉ́ váál í jəĺa yí, buud bwə́
mú mpu nə́ wo á ntɨ mə, wó cɛɛl ntâg
nəḿə́ bwo nda wó cɛɛ́ĺ mə nə.́ 24 gDâ, mə́
jɨɨ nə́ kʉ́l mə́ jísə́ yí, səńɔŋ̂ buud wo á
yə mə wá sə́ bəǵ, bwə́ bényʉg milwanə́
wo á yə mə myá. Wo á yə mə myo nəcé
wo á bwey cɛɛl mə wo nda fwo fwɔ̧ shí
nə gwɔŵ. 25 hDâ, wo muud jɨ ́ tʉ́təlí yɛ,́
buud ɔ shí ga bwə́ ámpúyɛ́ wo, mɛɛ mə
mpú wo, buud wo á yə mə ɔǵa bwə́ á

mə́ mpu nə́ wo á ntɨ mə. 26 iMə a mə́ sá
nə́ bwə́ mpúg sâ wó jísə́ yí, mə é nyiŋgə
nəḿə́ ŋgə sá, shú nə́ váál cɛɛlí wó cɛɛ́ĺ
mə yí í bəǵ bwəd́ɨ ́ ícʉg dɨ,́ mə njúl bwəd́ɨ ́
ícʉgʉd.»

Bwə́ zə́ bii Yésus
(Mat 26.47-56; Mak

14.43-50; Luk 22.47-53)

18 jJa Yésus nyə a shîn cɨ ntʉ́nɨ yí,
nyə á kyey, bəńɔŋ̂ *ompwíín bɛ ́

bwə́ mú ntɔ̧ Kédron, kə faŋwíny; gúl
fambə́ í á dʉ bə nûŋ, bəńɔŋ̂ ompwíín bɛ ́
bwə́ á dʉ bwey kə cínɔŋg. 2 kNa jɨ nə,́ Yú-
das, muud nyə á kusha nə nyə yɛ,́ nyə
á bwey dʉ mpu kʉ́kʉ́l jɔɔŋgʉ́, nəcé Yé-
sus nyə á kə dʉ sɛɛŋgya nə ompwíín bɛ ́
wu ija ija. 3 lMilúlúú myâ ofada bəńɔŋ̂
*Ofarizyɛŋ̂ bwə́ á ka kənd kínda ózɨmbɨ
nə ifulísh nə́ bwə́ kəǵ bii Yésus. Bwə́ á ka
ŋwa imɔɔs nə məlámba nə məkwɔɔ̧̧ mə
dɔɔ́ḿb. Yúdas mú ŋwa bwo, bəńɔŋ́ bwə́
mú kə fambə́ jɔɔŋgʉ́d. 4Yésus nyə á ŋgə
bwey mpu sâ í zə́ bə nə nyə yí; a mú ka
shísh bwəd́ɨ,́ kə jî bwo nə:́ «Bɨ ́ŋgə sɔ̧́ zə?»
5Bwə́ nə:́ «Sə́ ŋgə sɔ̧́ Yésus á Nazarɛt̂.»
Nyə nə bwo nə:́ «Mə wə́ ɛǵa». Yúdas,
muud nyə á kusha nə nyə yɛ,́ bəńɔŋ̂ buud
ɔńɨ bwə́ njúl sámbá. 6 Í á ka bə, Yésus ká
nəḿə́ cɨ nə bwo nə:́ «Mə wə́ ɛǵa», see-
gya njɨ bwə́ mú ŋgə cúculə nə mikwoŋ
nə́ ndɛɛ ́ kə ŋgə bʉ́la shí. 7Yésus mú ny-
iŋgə jî bwo nə:́ «Bɨ ́ ŋgə sɔ̧́ zə?» Bwə́ nə:́
«Sə́ ŋgə sɔ̧́ Yésus á Nazarɛt̂.» 8Yésus mú
cɨ nə bwo nə:́ «Mə shí cɨ nə:́ “Mə wə́ ɛǵa”.
Ŋkí mə wə́ bɨ ́ ŋgə́ sɔ̧́ yɛ,́ bɨd́ʉ́gá bʉ́ga,
báá bwə́ kəǵ.» 9 mYésus nyə á cɨ ntɔ́ shú
nə́ ciyá nyə́ á fwo bwey cɨ yí í bwəḿag;
nyə á fwo bwey cɨ nə:́ «Buud wo á yə mə

**17:21 Váál á nə,́ ŋkí muud mə nyíi mə nyúúlʉ́d, a kwey wo; ŋkí a nyíi wo nyúúlʉ́d,
a kwey mə.
c17:14 7.7; 8.23 d17:15 Mat 6.13; 2Te 3.3; 1Yn 5.18 e17:18 20.21
f17:21 5.18; 17.11 g17:24 12.26; 17.5 h17:25 1.9-10; 8.55; Mat 11.25-27
i17:26 17.6 j18:1 Mat 26.36 k18:2 12.4; Luk 21.37; 22.39

wá, mə a shígɛ ́ jímbal tɔɔ ŋgwûd.» 10 nNə́
ndɛɛ,́ Shímun Pyɛr̂ nyə á bə nə kafwɛlɛ.
A mú wéém gwo, taad ŋgwɔĺ sɔɔ́l məsáal
mə Ajəlácɨ á ofada, í mú sámb nyə lwə́ á
mbwə́ məncwûm. Sɔɔ́l məsáal wɔɔŋg nyə
á bə nə jínə́ nə́ Málkus. 11 oNjɨ, Yésus mú
cɨ nə Pyɛr̂ nə:́ «Fɛɛnʉ́g kafwɛlɛ gwô kʉ́l í
dʉ ji yí. Ye mə bəǵ kú ŋgul bálá Dâ mə́
yə mə yí?» 12Nə́ ndɛɛ,́ nə kínda ózɨmbɨ,
nə tɔẃe shwóg wáŋ, nə ifulísh í *Oyúdɛn
bwə́ mú bii Yésus, wɔɔ́lə nyə məŋkəda.

Bwə́ kə́ nə Yésus wə́ Hána
(Mat 26.57-58; Mak
14.53-54; Luk 22.54)

13 pBwə́ mú tɛɛ́d́ fwo kə nə nyə wə́
Hána, cií mə Kayíf muud nyə á bə Ajəlácɨ
á ofada mbú wɔɔŋg dɨ ́ yɛ.́ 14 qKayíf
wɔɔŋg wə́ nyə á cɨ nə *Oyúdɛn nə́ í yida
bə nə mfíí nə́ muud ŋgwûd yəǵ shú kúl
búúd jɛŝh ncindî yɛ.́

Pyɛr̂ mə kɨɨ́ĺyá Yésus
(Mat 26.69-70; Mak

14.66-68; Luk 22.55-57)
15 rShímun Pyɛr̂ bá ŋgwɔĺ *mpwíín

bwə́ á ŋgə bɛ̧ Yésus kʉ́l bwə́ á ŋgə kə
nə nyə yí. Kəĺə wɔɔ́ś Ajəlácɨ á ofada dɨ ́
njɔẃ, mpwíín ɛńɛ nywáá bəńɔŋ̂ Yésus
bwə́ mú nyíi, nəcé Ajəlácɨ á ofada nyə á
dʉ mpu mpwíín wɔɔŋg. 16Pyɛr̂ nyɛ nyə a
lʉ́g tɔɔ́ń, kúnə-́kúnə nə́ mpumbɛ.́ Mpwíín
Ajəlácɨ á ofada nyə á dʉ mpu ɛńɛ mú zə
tɔɔ́ń, zə lésha nə mudá nyə á dʉ baagʉlə
mpumbɛ́ yɛ ́ nə́ ndɛɛ ́ nyíŋgal Pyɛr̂ cwû.
17 sMudá nyə á dʉ baagʉlə mpumbɛ́ yɛ ́
mú cɨ nə Pyɛr̂ nə:́ «Ŋgaá wo jɨ nəḿə́ mp-
wíín mə múúd ɛńɛ.» Pyɛr̂ nə:́ «Kú bə mɛ!̂
Mə cugɛ́ mpwíín yé.» 18Osɔɔ́l ɔ məśáal
bəńɔŋ̂ ifulísh bwə́ á bə bwə́ mə́ jida kuda
máág, ka ŋgə gwáalə, nəcé yɔŋ̂. Pyɛr̂

nyə á ka nəḿə́ ŋgə gwáalə kuda cínɔŋg
bwəd́ɨ.́
Ajəlácɨ á ofada mə shílə́ Yésus mishílí

(Mat 26.59-66; Mak
14.55-64; Luk 22.66-71)

19Ajəlácɨ á ofada mú ŋgə shílə Yé-
sus mishílí mí dʉ́gyá nə *ompwíín bɛ ́ nə
minjɨɨ́ǵʉ́lá nyə á dʉ jɨɨ́ǵʉli myá. 20 tYésus
mú bɛşa nə nyə nə:́ «Mə á dʉ lás nə
buud bɛŝh nə́ kpwɔɔ-́kpwɔɔ,́ mə á dʉ yə
buud minjɨɨ́ǵʉ́lá ja jɛŝh *məḿpáánzə́ mə́
mínjɨɨ́ǵʉ́lád nə *Luŋ mə́ Zɛmbî dɨ,́ kʉ́l
*Oyúdɛn bɛŝh bwə́ á dʉ sɛɛŋgya yí, mə a
shígɛ ́ dʉ lás məśhwoó məshwoó. 21Nəcé
jɨ ́wó zə́ ŋgə jî mə mishílí yí? Shíləǵ búúd
bwə́ á dʉ gwág mə wá sâ mə á dʉ lás
yí, bwə́ mpû sâ mə́ á dʉ cɨ yí.» 22 uJa gúl
fulísh mə́ gwág Yésus mə́ bɛşa ntʉ́nɨ yí, a
mə́ tɨ ́ Yésus bɔɔ́ńz, a bâm nə nyə nə:́ «Wo
bɛşa nə Ajəlácɨ á ofada ntʉ́nɨ?» 23Yésus
mú bɛşa nə:́ «Ŋkí mə ámə jag lás ɨɨ,́ lwóg
sâ mə ámə jág cɨ yí. Ká, ŋkí mə ámə mpu
lás ɨɨ,́ nəcé jɨ ́wó yíd mə yí?» 24 vHána mú
cɨ nə́ bwə́ kəǵ nə Yésus wə́ Kayíf, bwə́ mú
kə nə nyə, a njúl məŋ́kədad.

Pyɛr̂ mə kwo kɨɨ́ĺya Yésus
(Mat 26.71-75; Mak

14.69-72; Luk 22.58-62)
25Na nyə á bə, Shímun Pyɛr̂ ŋgə́

gwáalə kuda. Bwə́ mú cɨ nə nyə nə:́
«Ŋgaá wo jɨ nəḿə́ *mpwíín yé?» Pyɛr̂ mú
kɨɨ́ĺya nyə, nyə nə:́ «Kú bə mɛ!̂ Mə cugɛ ́
mpwíín yé.» 26 wŊgwɔĺ sɔɔ́l məsáal mə́
Ajəlácɨ á ofada, a njúl nə byɛl̂ nə muud
Pyɛr̂ nyə ámə sámb lwə́ yɛ,́ mú máalə
nyə nə:́ «Ŋgaá mə shí dʉ́g bɨńá nûŋ fam-
bə?́» 27Pyɛr̂ mú nəḿə́ nyiŋgə kɨɨ́ĺya nyə,
ŋgwúm kúwó í wə́ kwáág ntâg.

n18:10 Luk 22.36, 38 o18:11 Mat 20.22; 26.39 p18:13 18.24; Luk 3.2
q18:14 11.49-50 r18:15 Mat 26.28 s18:17 18.25
t18:20 7.14, 26; 6.59; Mat 4.23; 26.55; Mis 26.26 u18:22 19.3; Mis 23.2
v18:24 18.13 w18:26 18.1, 10; Mat 26.51

Bwə́ kə́ nə Yésus wə́ Pilât
(Mat 27.1-2, 11-14; Mak

15.1-5; Luk 23.1-5)
28Nə́ ndɛɛ,́ bwə́ mú wú nə Yésus wə́

Kayíf, kə nə nyə luŋ mə ŋgwəḿʉna. Í á
bə mán í mə́ ŋgə ləm̂. Njɨ, bwə́ áshígɛ ́
nyíi luŋ, nə́ bwə́ á bá lweegʉshi ícʉg nə́
ndɛɛ ́ bwə́ kú ná nə zhɨɨ ́ bwə́ də́ *Páska.
29Pilât mú wú luŋ kə kwey bwo tɔɔ́ń,
nyə nə bwo nə:́ «Bɨ ́ ŋgə cɨ nə́ muud ɛǵa
nyə ámə sá jɨ?» 30Bwə́ mú bɛşa nə nyə
nə:́ «Sə́ ámə zə yə wo nyə ntʉ́nɨ ntɔ́ a kú
sá sâ?» 31 xPilât mú cɨ nə bwo nə:́ «Ŋwagá
nyə, bɨmɛf́wó bɨ kəǵ sámb nyə ləśʉ́ váál
məćɛɛ̧ ̧ mʉ́n mə́ ŋgə́ cɨ yí.» *Oyúdɛn nə:́
«Məcɛɛ̧ ̧ məśʉ́ mə́ áŋgɛ ̂ nə yə sə́ ŋkul nə́
sə́ gwúg muud.» 32 yCiyá nɨ í mú bwəma
nə lwólə Yésus nyə á bwey lwágʉlə váál
shwɨy á jəĺá nə bá yə yí.

33Pilât mú nyiŋgə nyíi luŋ. A mú
jɔŵ Yésus, jí nyə nə:́ «Ye wo jisə Njwû
Oyúdɛn?» 34Yésus mú bɛşa nə:́ «Ye wo
ŋgə cɨ ntʉ́nɨ nə lúú wô, ye bɔɔ́ĺ búúd bwə́
ámə jaaw wo ntɔ́ shú dâm?» 35 zPilât mú
bɛşa nə nyə nə:́ «Ye mə jɨ mwâ Yúdɛn?
Lɔɔm wô nə milúlúú myâ ofada mí ámə
zə nə wo zə yə mə; wo ámə sá ná bwo
jɨ?» 36 aYésus mú bɛşa nə:́ «Ijwûga byâm
í cúgɛ́ yâ shí ga; í mbəm̂ bə ntɔ,́ ki
buud bâm bwə́ mə́ zə lúmbʉ́líd, zə kaam-
bʉlə nə Oyúdɛn nə́ bwə́ nda bii mə. Ká,
ijwûga byâm í cúgɛ ́ yâ wa.» 37 bPilât mú
cɨ nə nyə nə:́ «Ntɔ́ jɨ nə́ wo jɨ Njwú-buud
ɨɨ?́» Yésus nə:́ «Wo mə́ cɨ, mə jɨ Njwú-
buud. Ŋkí mə á zə byɛl̂ shí gaád ɨɨ,́ í á
bə shú ŋkúmba sâ: nə́ mə zəǵ lwágʉlə
búúd sâ bwə́ jɔẃ nə́ obʉ́bəĺɛ ́ yí. Buud
bɛŝh bʉ́sə́ búúd wâ obʉ́bəĺɛ ́ wá bwə́ dʉ
gwágʉlə sâ mə́ cɨ ́ yí.» 38Pilât mú jî nə:́
«Jɨ ́ jɨ ́ nə́ obʉ́bəĺɛ ́ yí?»

Bwə́ sámb nə́ Yésus yəǵ
(Mat 27.15-31; Mak

15.6-20; Luk 23.13-25)
Njɨ nyə á cɨ ntʉ́nɨ yí, a mú nyiŋgə

wú luŋ cúwo tɔɔ́ń, kə cɨ nə Oyúdɛn nə:́
«Mɛɛ mə adʉ́gɛ ́ nə́ múúd ɛǵa mə́ sá gúl
sâ məb́ɛɛ̧ ̧́ bɨ ́ mə́ jɨɨ́ ́ nyə shwɨy nə ndɨ ́ yí.
39Njɨ, í dʉ bwey bə nə́ mə dʉ́g bɨd́ bɨ ́mb-
wug ŋgwûd fwála lʉ Páska; nə́ ndɛɛ,́ ye
bɨ mə́ jɨɨ nə́ mə bɨd́ʉ́g bɨ ́Njwû *Oyúdɛn?»
40Bɛŝh bwə́ mú nyiŋgə kɨm̂ nə:́ «Mbɔ!̂ Kú
bə nyə! Yidagʉ́ bɨd́ sə́ Barábas!» Barábas
ɛńɛ nyɛ njúl zhilʉŋgaanə.́

19 Nə́ ndɛɛ,́ Pilât mú kə, kə sá
nə́ bwə́ fyámʉ́səǵ Yésus milwóŋ.

2 cOzɨmbɨ bwə́ mú ŋwa ísâ yâ məg-
waagʉlə,́ bwə́ lwɔ̧́ *tûm gúmə́ nə́ ndɛɛ ́
jil Yésus lúúd; bwə́ mú nəḿə́ bwééd nyə
káándə́ ícî atɨt́ɨɨ.̂ 3 dBwə́ mú dʉ shísh
nyəd́ɨ ́ dʉ zə cɨ nə:́ «Yé Njwû Oyúdɛn, sə́
ŋgə báág nə wo»; bwə́ mú ŋgə nyífə nyə
məmpɔɔ́ńz. 4 ePilât mú nyiŋgə wú luŋ,
cúwo tɔɔ́ń kə cɨ nə Oyúdɛn nə:́ «Mə zə́
sá nə́ bwə́ zəǵ yə bɨ ́ nyə; njɨ mpugá nə́
mə adʉ́gɛ ́ ŋkúmba sâ á mə́ sá yí.» 5Bwə́
mú zə nə Yésus tɔɔ́ń a njúl nə tûm gúmə́ á
məgwaagʉlə́ nə káándə́ ícî atɨt́ɨɨ.̂ Pilât nə
bwo nə:́ «Dʉgá, muud wə́ ɛǵa.» 6 fDʉ́gʉ́lə
mílúlúú myâ ofada bəńɔŋ̂ ifulísh bwə́ á
dʉ́g Yésus yí, bwə́ á zə ji kɨḿʉ́lə nə:́
«Bwambʉləg nyə kwolós dɨ,̂ bwambʉləg
nyə kwolós dɨ.̂» Pilât mú cɨ nə bwo nə:́
«Ŋwagá nyə, bɨmɛf́wó bɨ bwámbʉləg nyə
kwolós dɨ,̂ mɛɛ mə adʉ́gɛ ́ ŋkúmba sâ á
mə́ sá yí.»

7 gOyúdɛn bwə́ mú fɛɛl nə:́ «Sə́ bʉ́sə nə
dúl cɛɛ̧,̧ dwó wə́ í ŋgə́ cɨ nə́ á jəlá nə yə,
nəcé a ŋgə jaaw nyúúl nə́ a jɨ Mwân mə
Zɛmbî.» 8 Ja Pilât nyə a gwág ntɔ́ yí, nyə
á bul nyiŋgə gwág íkukwɛndɛ. 9 hA mú

x18:31 19.6 y18:32 3.14; Mat 20.19 z18:35 1.11 a18:36 6.15
b18:37 3.32-33; 8.47; 1Tm 6.13; 1Yn 4.6 c19:2 Luk 23.11 d19:3 18.22
e19:4 18.38; Luk 23.4 f19:6 18.31
g19:7 Ləv 24.16; Mat 26.63-65; Yuá 1.34; 5.18 h19:9 Mat 26.62-63; 27.12, 14

nyiŋgə kə luŋ kə cɨ nə Yésus nə:́ «Wo á
zhu ŋgow?» Yésus kú bɛşa. 10Pilât ntâg
nə nyə nə:́ «Wó yida ban nə́ wo ayálánɛ ́
mə? Wo ampúyɛ́ nə́ mə jɨ nə ŋkul mə bɨd́
wo, mə jɨ nəḿə́ nə ŋkul mə sá nə́ bwə́
bwámbʉləg wo kwolós dɨ?̂» 11 iYésus mú
bɛşa nə nyə nə:́ «Í mbəm̂ bə Zɛmbî kú yə
wo ŋkul nyɔɔŋgʉ́, wo kú sá mə sâ. Gwə́
wə́ jɨ ́ nə,́ muud nyə ámə zə nə mə wódɨ ́
yɛ ́ mə́ jág bul byaagʉlə.» 12 jTɛɛ́d́ fwála
nɨ dɨ,́ Pilât nyə á ŋgə sɔ̧́ zhɨɨ ́ nə́ a bɨd́ Yé-
sus, Oyúdɛn bwə́ mú ŋgə kɨm̂ nə:́ «Wó
ká bɨd́ nyə, sə́ mpu nə́ wo cugɛ́ shwə́ mə
*Káázɛl. Nəcé muud yɛŝh mə ŋwá ící nə
bʉd yɛ́ mə́ lwágʉlə nə́ a jɨ zhízhíŋ mə́
Káázɛl.»

13Njɨ Pilât nyə gwág ntʉ́nɨ yí, nyə a
cúwo nə Yésus tɔɔ́ń, a mú kə ji jiya
nyə á dʉ cígal míləśʉ́ yí, kʉ́l bwə́ á
dʉ jɔŵ nə́ Mbaadə́ á məkwóógʉ́ mək-
wóógʉ̂ yí, hebʉrə̂ dɨ ́ nə́ Gabáta. 14Na
í á bə í njúl jwɔẃ bwə́ dʉ́ kwəmʉsa
*Páska yí, jwɔẃ í mú ŋgɛɛ tɔĺɔǵ dɨ.̂ Pilât
mú cɨ nə Oyúdɛn nə:́ «Dʉgá Njwú-buud
wʉ́n.» 15Bwə́ mú ŋgə kɨm̂ nə:́ «Njɨ shwɨy,
njɨ shwɨy. Bwambʉləg nyə kwolósʉd.»
Pilât nə:́ «Mə bwámbʉləg Njwú-buud
wʉ́n kwolós dɨ?̂» Milúlúú myâ ofada mí
mú bɛşa nə:́ «Sə́ bʉ́sə nə Njwú-buud njɨ
Káázɛl.» 16Amú ka yə bwo Yésus nə́ bwə́
kəǵ bwambʉlə nyə kwolós dɨ.̂

Bwə́ bwambʉlə Yésus kwolós dɨ ̂
(Mat 27.32-44; Mak

15.21-32; Luk 23.26-43)
Bwə́ mú ka bii Yésus, kyey nə nyə.

17Nyəmɛf́wó mú ŋgə ŋkɛn̂y kwolós jé,
ŋgə wú ŋgwəĺa, ŋgə kə kʉ́l bwə́ jɔẃ
nə́ «Kʉ́l á bwundú lúu» yí, hebʉrə̂ dɨ ́
nə́ «Golgota.» 18Bwə́ mú kə bwambʉlə
nyə kwolós dɨ ́ wu, bəńɔŋ̂ bɔɔ́ĺ búúd
obá, nyíga jé kwolós dɨ ́ ká, nyíga jé dɨ ́
kâ, Yésus jéd tʉ́tám. 19Pilât nyə á ka

cilə bʉ́bɔɔ́ḿbúd bwə́ kə bwambʉlə Yé-
sus dɨ ́ lúú kwolós dɨ ̂nə:́ «Yésus á Nazarɛt̂,
Njwû *Oyúdɛn.» 20Ncúlyá Oyúdɛn bwə́
á lɔ̧́ bʉ́bɔɔ́ḿbú jɔɔŋg, nəcé kʉ́l bwə́
á bwambʉlə Yésus kwolós dɨ ́ yí í á
bə kúnə-́kúnə nə ŋgwəĺa, cilyá í á bə
ntâg hebʉrə̂ dɨ,́ nə latɛ̧́ dɨ,́ nə gʉrɛk̂ dɨ.̂
21Milúlúú myâ ofada ɔ́ Oyúdɛn mí mú
cɨ nə Pilât nə:́ «Kú bɛɛg cilə nə:́ “Njwû
Oyúdɛn”. Yidagʉ́ cilə nə:́ “Muud ɛǵa nyə
á cɨ nə́ a jɨ Njwû Oyúdɛn”.» 22Pilât mú
cɨ nə bwo nə:́ «Sâ mə́ mə́ cilə yí, gwə́ wə́
mə́ mə́ cilə yí.»

23 Ja ózɨmbɨ bwə́ á shîn bwambʉlə Yé-
sus kwolós dɨ ́yí, bwə́ á ka ŋwa mikáándə́
myɛ́ bwə́ kaawməŋ́kɔwmənɔ̧,̂ muud nyɛ́
ŋkɔw, muud nyɛ.́ Í mú ka lʉ́g wáma jé
á cwû. Jâŋ í á bə sɨýá ncindî, wú gwɔŵ
wɔɔ́ś shí kú nə leedyá. 24 kOzɨmbɨ bwə́
mú ka cɨ bwəḿɛ ́ nə bwəḿɛ ́ nə:́ «Shé kúgá
nyaa, shé yídágá jwɔ̧ bya, dʉ́g múúd nyə
é ŋwa yɛ»́. Í mú sɨŷ nda gúl kʉ́kʉ́l mí-
cilyá mí Kálaad Zɛmbî í ŋgə́ cɨ nə,́ nə:́
«Bwə́ á kawʉla mikáándə́ myâm njɨ, bwə́
á jwɔ̧ bya shú mbwéédí wâm». Ntʉ́nɨ wə́
ózɨmbɨ bwə́ á sá yɛ.́

25 lÍ á bə, nyɔɔŋgʉ́ yé bá mínyɔŋʉ̂ bwə́
təĺ nyə kúnə-́kúnə nə kwolós, nə Maríya
mudá mə́ Klópas, nə Maríya á Magʉdála.
26 mYésus mú dʉ́g nyɔɔ́ŋ́gʉ́, *mpwíín Yé-
sus nyə á dʉ cɛɛl yɛ ́ təĺ nyə kúnə-́kúnə. A
mú cɨ nə nyɔɔŋgʉ́ nə:́ «Dʉgɨ ́Muda, mwân
woó wə́ ɛǵa.» 27Amú nəḿə́ cɨ nə mpwíín
nə:́ «Dʉgɨ ́ nyɔɔŋgʉ́ woó.» Tɛɛ́d́ wəla nɨɨ ́
dɨ, mpwíín wɔɔŋg mú ŋwa nyɔɔ́ŋ́gʉ́ mə
Yésus, kə jil nyəd́ɨ.́

Shwɨy mə Yésus
(Mat 27.45-56; Mak

15.33-41; Luk 23.44-49)
28 nJa í mə́ shîn bə ntʉ́nɨ yí, Yésus ŋgə́

mpu nə́ isâ byɛŝh í mə́ shîn cɨshʉlɨ, nyə
á ka cɨ nə:́ «Mə ŋgə gwág shwáásʉ́lə

i19:11 10.18 j19:12 18.37; Luk 23.2; Mis 17.7 k19:24 Sôm 22.19
l19:25 Mat 27.55-56; Luk 23.49 m19:26 13.23 n19:28 Sôm 22.16

minʉ́»; ciyá jɔɔŋg í mú sá nə́ sâ í á
bə cilyá Kálaad Zɛmbî dɨ ́ yí í bwəḿag
váál í jəĺa yí. 29 oNyúl mpɨɨ́ ́ í á bə í
təĺ nə məlwəg mə́ ábibyɛnzhʉ̂; bwə́ mú
ŋwa eponzh, juwo cínɔŋg məĺwəg mə́
ábibyɛnzhʉ̂ dɨ,́ ka fɛɛn mbúmbwə́ *ízop
dɨ.̂ Bwə́ mú ka kənd gwo kə dásʉlə
nyə. 30Njɨ Yésus nyə á ywó məlwəg mə́
ábibyɛnzhʉ̂ məńɨ yí, nyə nə:́ «Sʉ́sʉ́sá jɛŝh
í mə́ bə.» A mú jweeg lúu, a mú nyiŋg
kənd *jîm jé wə́ Zɛmbî.

Məcií nə məjúwó
31 pNa nyə á bə, í njúl jwɔẃ bwə́

dʉ́ kwəmʉsa Sábaad yí. *Oyúdɛn bwə́
áshígɛ ́ ka cɛɛl nə́ mimbimbə mí jíg ík-
wolós dɨ ́ kə wɔɔ́ś jwɔẃ lʉ́ Sábaad. Í á
ŋgə ntâg bə nə́ nyâŋ Sábaad nyə é cɔ̧́
bɔɔ́ĺʉ́gá bɛŝh††. Nə́ ndɛɛ,́ bwə́ á ka kə jî
Pilât nə́ a yəǵ bwo ŋkul nə́ bwə́ búgəǵ
buud ɔńɨ məkuú, ka yîl bwo íkwolós dɨ.̂
32Ozɨmbɨ bwə́ mú kə, kə búgə áshúsh-
wóógʉ́ məkuú, búgə nəḿə́ ábɛɛ.̂ 33 Ja
bwə́ á kə wɔɔ́ś wə́ Yésus yí, bwə́ mú kwey
nə́ a mə́ bwey yə, bwə́ nda ntâg búgə nyə
məkuú. 34 qŊgwɔĺ zɨmbɨ mú yida ŋwa
kwɔɔ̧̧,́ juwo nyə ntʉ́g lʉ́ mwɔ̧́ dɨ,̂ məjúwó
nə məcií mə́ ɔ́ júg ntâg. 35 rMuud ŋgə́
bwiiŋg isâ ínɨ yɛ ́ nyə a dʉ́g byo nə mísh
mɛ.́ Bwiiŋgʉ́lə á ŋgə́ bwiiŋg yí wúsə nda
óbʉ́bəĺɛ ́ bwə́ ŋgə́ magʉlə nə;́ a mpú nə́ a
ŋgə bwiiŋg sâ jísə́ bʉ́bəĺɛ ́ yí. A ŋgə bwi-
iŋg gwo shú nə́ bɨ búgʉ́lág nəḿə.́ 36 sÍ á
sɨŷ ntʉ́nɨ nə́ sâ jɨ ́ cilyá Kálaad Zɛmbî dɨ ́
yí í bwəḿag, nə:́ «Tɔɔ yasə́ jé ŋgwúd nə
ŋgwúd í áshígɛ ́ bwɛlɛ búg.» 37 tÍ nyiŋgə
nəḿə́ bə cilyá Kálaad Zɛmbî dɨ ́ nə:́ «Bwə́
bá dʉ́g múúd bwə́ á cúwal nyúúl yɛ.́»

Bwə́ kə́ dʉl Yésus
(Mat 27.57-61; Mak

15.42-47; Luk 23.50-56)
38 uŊgwɔĺ múúd nyə á dʉ bə Arimatê

nə́ Yósɛb, nyə á dʉ bə *mpwíín mə Yé-
sus shwoód a dʉ́gə́ fúndə *Oyúdɛn. Ja
ózɨmbɨ bwə́ á shîn kə búgə buud ɔ ík-
wolós məkuú bwə́ juwo Yésus kwɔɔ̧̧́ ntʉ́g
lʉ́ mwɔ̧́ dɨ ́ yí, Yósɛb nyə á ka wə́ Pilât nə́
Pilât yəǵ nyə wáda nə́ a kəǵ yîl mbimbə
mə Yésus kwolós dɨ.̂ Pilât mú magʉlə.
Yósɛb mú kə ŋwa mbimbə mə Yésus.
39 vNikodɛm̂ muud nyə á fwo kə wə́ Yé-
sus gúl búlú dɨ ́yɛ ́mú nəḿə́ zə, a mbíd bíl
íkáá í labínda bwə́ á dʉ jɔŵ nə́ aloɛŝ‡‡
yí fʉlá nə mîr¶¶. Fʉlá wɔɔŋg wɛŝh í á
jee bə okílo məwûm məĺɔɔ́l. 40 wYósɛb
bá Nikodɛm̂ bwə́ á ka ŋwa mbimbə mə
Yésus, bwə́ fʉ́lə wo nə obándáshi, wá
ólabínda, váál Oyúdɛn bwə́ dʉ́ sá ja bwə́
dúl mbimbə yí. 41Gúl fambə́ í á dʉ bə
nûŋ kʉ́l Yésus nyə á bə kwolós dɨ ́yí, nyúl
shwôŋ njúl cínɔŋgʉ́ gúgwáan, bwə́ kú
fwo bwɛlɛ dʉl múúd cwû. 42Nda jwɔẃ
dɔɔŋg í á bə jwɔẃ bwə́ dʉ́ kwəmʉsa
Sábaad yí nə,́ bwə́ á shwal wá mbimbə
mə Yésus shwoŋ nyɔɔŋgʉ́d nəcé í á bə
kúnə-́kúnə.

Ompwíín bwə́ kə́ dʉ́g shwoŋ
(Mat 28.1-10; Mak 16.1-8; Luk 24.1-12)

20 Jwɔŵ shwɛńdɛ mə́ dʉ́ tɛɛ́d́ yí, ná
nəḿə́ yídʉ́gʉ́ yídʉ́gʉ́, Maríya á

Magʉdála nyə á kə shwoŋ dɨ.̂ A mú kə
kwey kwóógʉ́ kú ná nyiŋgə bə kʉ́l í á

††19:31 Nyə é cɔ̧́ bɔɔ́ĺʉ́gá bɛŝh nəcé a bwəmálə nə Páska.
‡‡19:39 aloɛŝ: Í á bə labínda bwə́ á dʉ gwáágʉlə mimbimbə yɛ.́
¶¶19:39 mîr: Nyə á bə mɔɔ́ĺ məḱʉ́l mə́ lɨɨ́ ́ bwə́ á dʉ sá bɔɔ́ĺ ólabínda nə míl mímyudú
nə ndɨ ́ yí. Wo é kwey fɛɛ́ĺ-fɛɛ́ĺí yé ŋkɔw á ofɛɛ́ĺ-fɛɛ́ĺí ɔ́ íciyá dɨ.̂
o19:29 Sôm 69.22 p19:31 Mbá 21.22-23 q19:34 1Yn 5.6
r19:35 15.27; 21.24 s19:36 Sôm 34.20-21; MmN 12.46

ŋgə juwal shwoŋ yí. 2 xA mú kə nə kʉ́lə́
wə́ Shímun Pyɛr̂ bá nyɔɔŋg *mpwíín Yé-
sus nyə á dʉ cɛɛl yɛ.́ A mú kə jaaw nə:́
«Bwə́ mə́ yîl Cwámba shwóŋʉd, sə́ ám-
púyɛ́ kʉ́l bwə́ mə́ kənd nyə yí.» 3Pyɛr̂ mú
cúwo tɔɔ́ń, ŋgwɔĺ mpwíín cúwo nəḿə,́
bwə́ mú kə kʉ́l bwə́ á dʉl Yésus yí. 4Bɛŝh
obá bwə́ á ŋgə kə nə mikʉ́lə,́ njɨ, ŋgwɔĺ
nyə á ŋgə bul ju cɔ̧́ Pyɛr̂, a mú kə tɛɛ́d́
kumə shwoŋ dɨ.̂ 5A mú bɔɔ̧ļə, a mú dʉ́g
njɨ obándáshi bwə́ á dʉl Yésus nə ndɨ ́wá
bwə́ mbwúgʉ́. Njɨ nyə a shígɛ ́ nyíi shwoŋ
dɨ ́ cwû. 6 yShímun Pyɛr̂ nyə á ŋgə bɛ̧ nyə,
a mú zə wɔɔ́ś jé ja, a nyíi shwóŋʉd. A
mú dʉ dʉ́g óbándáshi bwə́ á bə bwə́ mb-
wúg cínɔŋg wá. 7A mú nəḿə́ dʉ dʉ́g kʉ́l
káándə́ bwə́ á wɔɔ́lə mbimbə lúu nə ndɨ ́
yí, jâŋ í á shígɛ ́ bə kʉ́l óbándáshi bwə́ á
bə yí, í á bə yé fʉ́lá, í mbwúg jé kɔɔ́ḿb.
8Na, ŋgwɔĺ mpwíín, nyɔɔŋg nyə́ á tɛɛ́d́
wɔɔ́ś yɛ,́ mú ka zə nyíi shwóŋʉd, a mú
dʉ́g, a mú *magʉlə. 9 zÍ á bə nəcé bwə́
áshígɛ ́ fwo mpu wámbʉlə sâ í á bə mí-
cilyád yí, nə́ Yésus mə́ jəlá nə bá gwûm.
10 Ja ómpwíín bwə́ á shîn dʉ́g ntʉ́nɨ yí,
bwə́ á ka nyiŋgə kə bwəd́ɨ.́
Maríya á Magʉdála mə dʉ́g Yésus

(Mak 16.9-11)
11Maríya nyə a lʉ́g tɔɔ́ń, shwoŋ dɨ ́

kúnə-́kúnə a ŋgə́ jɨɨ. Nyə á ka nəḿə́
kə bɔɔ̧ļə shwoŋ a ŋgə́ jɨɨ. 12A mú dʉ́g
wəé́ŋgəles obá nə mikáándə́ mí áfufumə̂
bwə́ njúl kʉ́l mbimbə mə́ Yésus í á bə í
mbwúg yí, nyíga ŋgɛɛ kɔɔ́ḿb lúú, nyíga
ŋgɛɛ kɔɔ́ḿb məkuú. 13 aWəéŋgəles bwə́
mú jî nyə nə:́ «Amuda, jɨ ́ wó ŋgə́ jɨɨ yí?»
Nyə nə bwo nə:́ «Bwə́ mə́ yîl Cwámba
waamə́ wa, mə ampúyɛ́ kʉ́l bwə́ mə́ kənd
nyə yí.» 14 bA ŋgə́ ná lás ntʉ́nɨ, a mú
yid, a dʉ́g ntâg Yésus təĺ, njɨ a kú mpu

nə́ jísə nyə. 15Yésus mú cɨ nə nyə nə:́
«Amuda, jɨ ́wó ŋgə́ jɨɨ yí? Wo ŋgə sɔ̧́ zə?»
Maríya mú təd́ʉga nə́ muud mə́ dʉ sɛŷ
cínɔŋgʉ́ fambə́ wə́ ŋgə́ jî nyə ntʉ́nɨ ɛńɛ.
A mú cɨ nə nyə nə:́ «Cwámba, ŋkí wo wə́
wo ámə yîl nyə, jaawʉg mə kʉ́l wo ámə
kə kənd nyə yí, mə kə́ ŋwa nyə.» 16Yé-
sus mú jɔŵ nyə nə jínə́ dɛ ́ nə:́ «Maríya.»
A mú yid wə́ Yésus cɨ nə nyə hebʉrə̂
dɨ ́ nə:́ «Rabúni», ntɔ́ mə́ kə́ nə́ «Yɨɨ́ǵʉli.»
17 cYésus mú cɨ nə nyə nə:́ «Kú kúnya nə
mə, nəcé mə afwóyɛ́ bád kə wə́ Sɔɔ́ŋ́gʉ́
waamə.̂ Yidagʉ́ kə jaaw ómínyɔŋʉ̂ bâm
nə́ mə zə́ bád kə wə́ Sɔɔ́ŋ́gʉ́ waamə̂ jísə́
nəḿə́ Sɔɔ́ŋ́gʉ́ wʉ́n yɛ,́ wə́ Zɛmbî waamə̂
jísə́ nəḿə́ Zɛmbî wʉ́n yɛ.́» 18Maríya á
Magʉdála músə kə jaaw *ómpwíín nə:́
«Mə ámə dʉ́g Cwámba», a mú ntâg jaaw
bwo nda Cwámba nyə ámə cɨ nə.́

Ompwíín bwə́ dʉ́g Yésus
(Mat 28.16-20; Mak

16.14-18; Luk 24.36-49)
19 dNəḿə́ mpwó-kugʉ́ á jwɔŵ ŋgwúd

nə ŋgwúd nɨ, jwɔẃ shwɛńdɛ mə́ dʉ tɛɛ́d́
yí, *ompwíín bwə́ á bə njɔẃ. Bwə́ á ŋgə
ji nə mimpumbɛ́minjuwʉlá, ŋgəĺə fúndə
*Oyúdɛn. Seegya nə,́ Yésus mə́ cúwo,
zə tɔŵ bwo tʉ́tám, a mú cɨ nə bwo nə:́
«Səlʉgá milâm shí.» 20 eJa á mə́ cɨ ntʉ́nɨ
yí, a mú lwágʉlə bwo məbwə́ nə ntʉ́g
lʉ́ mwɔ̧.́ Ompwíín bwə́ mú bul gwág
məśhusʉg nə dʉ́gʉ́lə Cwámba. 21 fYésus
mú nyiŋgə cɨ nə bwo nə:́ «Səlʉgá milâm
shí. Nəḿə́ nda Dâ nyə á ntɨ mə nə,́ mə́ ka
nəḿə́ kənd bɨ.̂» 22 gJa á mə́ shîn cɨ ntʉ́nɨ
yí, a mú yámb bwo ŋgúl, nyə nə:́ «Ləǵʉ́gá
Ŋkɛ̧ŋ́kɛ̧̂ Shíshim; 23 hbuud bɨ ́ mə́ bá dʉ
juu nə *misəḿ wá, bwə́ bá dʉ ləǵ íjuugá;
bɔɔŋg bɨ ́ ábʉ́lɛ dʉ juu wá, bwə́ ábʉ́lɛ dʉ
ləǵ íjuugá.»

x20:2 13.23 y20:6 11.44 z20:9 Sôm 16.10-11; Luk 24.26-27; Mis 2.25-31; 1Kr
15.4 a20:13 20.2 b20:14 21.4; Luk 24.16
c20:17 ómínyɔŋʉ̂ bâm: Rom 8.29; Heb 2.11-12 d20:19 9.22; 14.27; 20.1
e20:20 19.34; 20.25, 27 f20:21 17.18 g20:22 14.16 h20:23 Mat 18.18

Yésus bá Tómas
24 iNa, Tómas, ŋgwɔĺ múúd á buud

wûm nə óbá, nyɔɔŋg bwə́ á dʉ nəḿə́
nyiŋgə jɔŵ nə́ Wáás yɛ,́ nyə a shígɛ ́ bə
ja Yésus nyə á zə wɔɔ́ś *ómpwíín bɛ ́ dɨ ́
nɨ. 25Bɔɔ́ĺ ómpwíín bwə́ á ka jaaw nyə
nə:́ «Sə́ báá sə́ ámə dʉ́g Cwámba». Nyɛ
mú cɨ nə bwo nə:́ «Mə́ jɨɨ nə́ mə dʉ́gʉ́g
məluun mə́ məśʉ́n nyəd́ɨ ́ məb́wəd́, mə
wá nyinə́ cínɔŋgʉ́, mə juwo mbwə́ kʉ́l
bwə́ á juwo nyə kwɔɔ̧̧́ ntʉ́g lʉ́ mwɔ̧́ dɨ ́
yí. Té mə́ afwóyɛ́ dʉ́g íyuug byɔɔŋg yí,
mə cugɛ ́ nə ŋkul *magʉlə.» 26 jÍ á ka bə,
ja shwɛńdɛ ncindí nyə a bwəma yí, om-
pwíín ɔ́ Yésus bwə́ á nyiŋgə bə sɛɛŋgyá
njɔẃ, bəńɔŋ̂ Tómas jâŋ ja. Seegya nə,́ Yé-
sus mə́ zə, zə tɔŵ bwo na tʉ́tám, mim-
pumbɛ́ mí njúl minjuwʉlá, a mú cɨ nə
bwo nə:́ «Səlʉgá milâm shí.» 27Nyə ntâg
nə Tómas nə:́ «Ntɨɨǵ nyinə́ mbwə́ gwô
wa, dʉgɨ ́məbwə́ mâm; ntɨɨǵ mbwə́ zə wá
wa məd́ɨ ́ ntʉ́g lʉ́ mwɔ̧́ dɨ,̂ yɔwʉg ŋgəĺə sá
məshwán, magʉləǵ.» 28Tómas mú bɛşa
nə nyə nə:́ «Cwámba waamə́ nə Zɛmbî
waam.» 29 kYésus mú cɨ nə nyə nə:́ «Wo
mə́ ka magʉlə nəcé wo dʉ́gʉ́lə mə! Buud
bwə́ ŋgə́ magʉlə bwə́ kú fwo dʉ́g mə wá,
báá bwə́ mə́ jəla.»

30 lYésus nyə a sá nəḿə́ mɔɔ́ĺ zhwog
məshimbá ompwíín bɛ ́ bwə́ ŋgə́ dʉ́g;
mâŋ mə́ cúgɛ ́ cilyá wa kálaad ɛǵaád.
31 mMɔɔŋg məśə́ cilyá wa má məśə shú
nə́ bɨ mágʉləg nə́ Yésus jisə *Krîst,
*Mwân mə́ Zɛmbî, bɨ ́ mə́ ká magʉlə ntɔ́
bɨ ́ *bə nə cʉg jínə́ dɛd́.

Ompwíín zaŋgbá bwə́ dʉ́g Yésus

21 Nə́ ndɛɛ,́ fwála í á zə cɔ̧;̂ Yésus mú
nəḿə́ nyiŋgə zə lwóya *ompwíín

bɛ ́ nyúul ncindye máŋ Tiberyad. Í á bə
ntʉ́ga: 2nə Shímun Pyɛr̂, nə Tómas bwə́
á dʉ nəḿə́ nyiŋgə jɔŵ nə́ Wáás yɛ,́ nə
Natanaɛl̂ muud á Kana faan lʉ́ Galilê, nə
bwân ɔ́ Zhébedé, nə bɔɔ́ĺ ómpwíín bɛ ́ óbá
bwə́ á bə bwə́ njúl. 3 nShímun Pyɛr̂ mú
zə cɨ nə bɔɔ́ĺ nə:́ «Mə zə́ kə shwey óshû».
Bwə́ ntâg nə́ nɛ ́ nə:́ «Shé mə́ zə́ kə.» Bwə́
mú kə, kə kəwa byɔɔ́ĺʉ́d. Njɨ, bwə́ áshígɛ ́
bii tɔɔ shú búlú nɨɨd́. 4 oNə́ ndɛɛ,́ ja mán í
mə́ zə ŋgə ləm̂ yí, Yésus mú zə, zə tɔŵ
cíndú, ompwíín nda mpu nə́ jísə nyə.
5A mú cɨ nə bwo nə:́ «Náaá, bwân e,
bɨ á bəyɛ ́ nə bʉ́baalɛ ́ óshû na?» Bwə́ nə:́
«Mbɔ.̂» 6 pNyə nə bwo nə:́ «Wusəgá wód
dʉ́n kɔɔ́ḿb byɔɔ́ĺ á mbwə́ məncwûm, bɨ
é bii óshû.» Bwə́ mú wusə, wód í mú bii
óshû bímbí á nə́ bwə́ kú ná nə ŋkul júgə.
7 qMpwíín Yésus nyə á dʉ cɛɛl yɛ ́ mú cɨ
nə Pyɛr̂ nə:́ «Cwámba wə́ ɛńɛ!» Njɨ Shí-
mun Pyɛr̂ nyə a gwág nə́ jísə Cwámba
yí, nda nyə á bə shushwáás nə,́ a mə́
bwáád míkáándə,́ mə́ kʉl nyúúl məj́úwó.
8Bɔɔ́ĺ bwə́ mú ŋgə zə nə byɔɔ́ĺ bwə́ ŋgə́
julə oshû lwándʉ́la wódʉ́d nə́ cwɔɔ́.́ Bwə́
áshígɛ ́ bul bə shwóg-shwóg nə bwûŋ, í
á jee bə njɨ omáda təd§§. 9 Ja bwə́ mə́
wɔɔ́ś cíndú yí, bwə́ mú kwey kuda máág,
oshú bwə́ mbəd́ cínɔŋg, nə ibʉlɛd́. 10Yé-
sus mú cɨ nə bwo nə:́ «Zəgá nə bɔɔ́ĺ óshû
bɨ ́ mə́ bii ɔńɨ.» 11 rShímun Pyɛr̂ mú ny-
iŋgə kəwa byɔɔ́ĺʉ́d, a mú kə julə wód
lwándʉ́lá nə məma óshû təd nə məwûm
mət́ɔɔ́n nə ólɔɔ́l. Oshû bwə́ á tɛɛm bə
ntʉ́nɨ, wód í áshígɛ ́ nyɛy. 12Yésus mú
cɨ nə bwo nə:́ «Zəgá də.» Tɔɔ muud nyə
áshígɛ ́ jî nyə nə:́ «Wo wə́ zə?» Bɛŝh bwə́
á ŋgə bwey mpu nə́ jísə Cwámba. 13 sNə́
ndɛɛ,́ Yésus mú shísh, a ŋwa íbʉlɛd́ yə
bwo, a ŋwa nəḿə́ óshû yə bwo. 14 tNa

§§21:8 Okudé mitəd mimbá.
i20:24 Tómas: 11.16; 14.5; 20.27; 21.2 j20:26 20.19 k20:29 1Pr 1.8
l20:30 1.14; 2.11 m20:31 3.15; 1Yn 5.13 n21:3 Luk 5.5
o21:4 20.14; Luk 24.16 p21:6 Luk 5.5-7 q21:7 13.23; Mat 14.29
r21:11 Luk 5.6 s21:13 6.11; Mat 14.19; 15.36 t21:14 20.19, 26

nyə á bə ja alɛɛ́l Yésus lwóyálə nyúúl óm-
pwíín bɛ ́ dɨ ́ ja nyə́ á shîn gwûm yí.

Yésus bá Pyɛr̂
15 uJa bwə́ mə́ shîn də yí, Yésus mú

jî Shímun Pyɛr̂ nə:́ «Shímun mwâ mə
Yuánɛs, ye wó cɛɛl mə cɔ̧́ bímbí bʉ́ga
bwə́ cɛɛ́ĺ mə yí?» Shímun nə:́ «Haaw,
Cwámba. Wo mpú nə́ mə́ cɛɛl wo.» Yé-
sus ntâg nə nyə nə:́ «Wɨɨ́ĺʉ́g mə bwán
ɔ́ ncwəmbɛ bâm.» 16Yésus mú nyiŋgə
jî nyə ja ábɛɛ ́ nə:́ «Shímun mwâ mə
Yuánɛs, ye wó cɛɛl mə?» Nyə nə:́ «Haaw,
Cwámba. Wo mpú nə́ mə́ cɛɛl wo.» Yésus
nə nɛ́ nə:́ «Bəǵ mə mbaagʉlə incwəmbɛ.»
17Yésus mú nyiŋgə jî nyə ja alɛɛ́l nə:́
«Shímun mwâ mə Yuánɛs, ye wó cɛɛl
mə?» Pyɛr̂ mú bə nə məcɛy mə lâm nə
Yésus jílə nyə ja alɛɛ́l nə:́ «Ye wó cɛɛl
mə?» A mú ntâg bɛşa nə:́ «Cwámba, wo
mpú ísâ byɛŝh, wo mpú ntâg nə́ mə́ cɛɛl
wo.» Yésus mú cɨ nə nyə nə:́ «Wɨɨ́ĺʉ́g mə
incwəmbɛ byâm. 18 vBʉ́bəĺɛ,́ mə́ jaaw wo
nə,́ ja wó á dʉ bə ncwəḿá yí, womɛf́wó
wo á dʉ cɛɛ̧ļə kandá, wo kə kʉ́l wó cɛɛ́l
kə yí. Ja wó bá bə cwúcwúúl yí, wo bá
dʉ tɛɛ́ǵ məb́wə,́ buud oshús dʉ cɛɛ̧ļə wo
kandá, kə nə wo kʉ́l wó shígɛ ́ cɛɛl kə
yí.» 19 wNa nyə á bə nə,́ Yésus nyə á ŋgə

lwágʉlə mbií shwɨy Pyɛr̂ mə bá yə yí,
shwɨy í bá yə Zɛmbî gúmə́ yí. Ja nyə á
shîn ka jaaw nyə ntɔ́ yí, nyə á ka cɨ nə
nyə nə:́ «Bɛģ mə.»

20 xPyɛr̂ nyə á ka yid, a mú dʉ́g *mp-
wíín Yésus nyə á dʉ cɛɛl yɛ ́ ŋgə́ zə
nyəd́ɨ ́ mpʉ́s, mpwíín nyə á jágʉwo Yé-
sus bʉd dɨ ́ ja bwə́ á ŋgə də yí, jî nyə nə:́
«Cwámba, zə́ nyə é kusha nə wo?» 21 Ja
Pyɛr̂ mə́ dʉ́g mpwíín ɛńɛ yí, a mə́ jî Yésus
nə:́ «Nyíga nyɛ mə bá shúgʉla ntʉdɛl?»
22Yésus mú bɛşa nə nyə nə:́ «Mə ká cɨ nə́
a bág cʉgə kə wɔɔ́ś ja mə bá nyiŋgə zə
yí, jɨ ́ í dʉ́g wo cínɔŋg yí? Wɛɛ bɛģ mə.»
23Tɛɛ́d́ fwála nɨ dɨ,́ lâŋ mú kyey óbúgʉla
bɛŝh dɨ ́ nə́ mpwíín wɔɔŋgʉ́ nyə abʉ́lɛ yə.
Í njúl nə́ Yésus nyə a shígɛ ́ cɨ nə Pyɛr̂ nə́
mpwíín wɔɔŋgʉ́ nyə abʉ́lɛ yə, nyə yida
cɨ nə:́ «Mə ká cɨ nə́ a bág cʉgə kə wɔɔ́ś
ja mə bá nyiŋgə zə yí, jɨ ́ í dʉ́g wo cínɔŋg
yí?»

24 yMpwíín wɔɔŋg wə́ ŋgə́ bwiiŋg isâ
íga, nyə wə́ nyə á cilə byo; sə́ mə́ mpú
ntâg nə́ bwiiŋgʉ́lə yé wúsə nda óbʉ́bəĺɛ ́
bwə́ ŋgə́ magʉlə nə.́ 25 zBíl ncúlyá isâ Yé-
sus nyə a sá yí bísə. Byɛŝh í á mbəm̂
ŋgə kə mícilyá dɨ, shí ga bə bíbíyá shú
ókálaad ɔ mícilyá myɔɔŋg.

u21:15 Wɨɨ́ĺʉ́g mə bwán ɔ́ ncwəmbɛ bâm: 10.14-16; Mis 20.28; 1Pr 5.2
v21:18 2Pr 1.14 w21:19 13.36 x21:20 13.23, 25 y21:24 15.27; 19.35
z21:25 20.30



181 Misɔɔ́ĺʉ́gʉ́ 1:11

Misɔɔ́ĺʉ́gʉ́ mí búúd ɔ lwámá
Isâ í dʉ́gyá nə kálaad Misɔɔ́ĺʉ́gʉ́ yí

Misɔɔ́ĺʉ́gʉ́ mí búúd ɔ lwámá, jisə cilyá
ábɛɛ ́ mə Lúkas Kálaad Zɛmbî dɨ.̂ A ŋgə
jaaw váál búúd ɔ lwámá ɔ́ Yésus bwə́ á
bwiiŋg Jɔj̧ɔ̧ Kɛɛ́l yí.
Mətɛɛ́d́ʉ́lé mə́ kálaad mə́ lwágʉlə sə́

nə́ Yésus nyə á bwəndɛ fʉg shú Dɔ̧ dɛ,́
nyə á ka jaaw bwo fʉg nyɔɔŋgʉ́ nə́ sáŋ
sáŋ (1.8): «bɨ mə bá ləǵ ŋkûl í bá zhu
wə́ Ŋkɛ̧ŋ́kɛ̧̂ Shíshim, zə bɨd́ɨ,́ bɨ músə bá
bwiiŋg láŋ wâm, tɛɛ́d́ Yurʉ́səlɛm, kala
Yudéa, kə kumə Samaríya, kə wɔɔ́ś íjumə
í shí byɛŝh dɨ.̂»
Kálaad Misɔɔ́ĺʉ́gʉ́ ji ka bə nə məma

məŋ́kɔw məbá:
(1) Ja Yésus mə́ shîn kə gwɔẃ yí,
a mə́ ntɨ búúd bɛ́ Ŋkɛ̧ŋ́kɛ̧̂ Shíshim
nyúúlʉ́d jwɔŵ lʉ́ Pantekôt. *Dɔ̧ mə
Zɛmbî í mú tɛɛ́d́ Oyúdɛn dɨ ̂ (1.1–
12.25), í mú ka ŋgə bwaag.

(2) Jɔj̧ɔ̧ Kɛɛ́l nyə á kə nəḿə́ nə́ ndɛɛ ́ kə
kumə Róma, shug lʉ́ lɔɔmʉd (13.1–
28.31). Tɛɛ́d́ lúu 13, Pwôl wə́ ŋgə́
bul nyîn: í bul bə mínjɔɔnd milɔɔ́l
nyə a sá myá.

Kyeyʉ́lə Jɔj̧ɔ̧ Láŋ í á ŋgə kyey ntʉ́nɨ kú
bísh məkwowʉla nɨ í cúgɛ ́ njɨ sáal búúd
ɔ lwámá bəńɔŋ̂ oshwə́ báŋ; í bul bə nə́
Ŋkɛ̧ŋ́kɛ̧̂ Shíshim wə́ nyə á ŋgə sá nə́ Dɔ̧
mə́ Zɛmbî í ŋgəǵ nə bwaag.

Zɛmbî nyə á kaag buud
Ŋkɛ̧ŋ́kɛ ̧̂ Shíshim

1 aTyofîl, mə a tɛɛ́d́ cilə kálaad ashúsh-
wóógʉ́ nə́ mə bwiiŋg sâ jɛŝh Yésus

nyə a sá yí, nə jɔɔŋg jɛŝh nyə á jɨɨ́ǵʉli
yí tɛɛ́d́ mət́ɛɛ́d́ʉ́lé 2 bkə wɔɔ́ś jwɔŵ nyə á
bʉ̂n kə gwɔẃ yí. Jwɔŵ dɔɔŋgʉ́, nə ŋkul á

Ŋkɛ̧ŋ́kɛ̧̂ Shíshim, nyə á fwo shîn lwágʉlə
*buud ɔ lwámá bɛ́ nyə á fɛɛ́śh wá sá
bwə́ jəĺá nə bá sá yí. 3Búúd ɔ lwámá bɛ́
bɔɔŋg dɨ ́ wə́ nyə á lwóya nyúul mpʉ́sə
micúŋ nə shwɨy dɛ́ yí. Nyə a lwágʉlə bwo
iyuug mimbií mimbií nə́ a jisə kuwó,
bwə́ ŋgə́ dʉ́g nyə tâŋ mwɔŵ məwûm
məńɔ̧,̂ a ŋgə́ bwiiŋg bwo isâ í dʉ́gyá nə
Faan mə́ Zɛmbî yí.

4 cÍ á ka zə bə, dʉ́nɨ jwɔẃʉ́d ɨɨ,́ bəńɔŋ́
bwə́ ŋgə́ də, a mú báásʉlə bwo nə:́ «Bɨ ́
kú bá tɨ ́ məḱuú Yurʉ́səlɛm, bɨ ́ ɔ bá fwo
bwánd sâ Dâ nyə á kaag yí, sâ bɨ ́ á gwág
nə mə yí.» 5Nyə nə bwo nə:́ «Yuánɛs
nyɛ nyə á duu buud nə məjúwó, bɨ ́ bâŋ
bɨ mə zə́ bá duwan nə Ŋkɛ̧ŋ́kɛ̧̂ Shíshim
nəḿə́ mwɔŵ məǵaád.» 6 dBɛŝh bwə́ mú
ka jî nyə cʉ́ŋ ŋgwúd nə:́ «Cwámba e,
ye ja gaád wə́ wó zə́ kwo təĺ íjwûga
yâ *Izʉrəyɛl̂ yí?» 7 eA mú cɨ nə bwo nə:́
«Bɨ dɨ ́ bɨ ́ nə́ bɨ mpúg məf́wála nə ija Dâ
nyəmɛf́wó nyə á təl̂ yí. 8 fNjɨ, bɨ mə bá
ləǵ ŋkûl í bá zhu wə́ Ŋkɛ̧ŋ́kɛ̧̂ Shíshim,
zə bɨd́ɨ,́ bɨ músə bá bwiiŋg láŋ wâm,
tɛɛ́d́ Yurʉ́səlɛm, kala Yudéa, kə kumə
Samaríya, kə wɔɔ́ś íjumə í shí byɛŝh dɨ.̂»

Yésus mə kə́ gwɔŵ
(Luk 24.50-53)

9 gJa nyə á shîn lás nə bwo ntʉ́nɨ yí,
bwə́ ŋgə́ dʉ́g nyə, a mú ŋkâŋ kə gwɔŵ,
ŋkúdú mú shweel nyə, mísh máŋ mə́ kú
ná dʉ́g nyə. 10 hBwə́ ŋgə́ ná dʉ́g ŋgɛɛ joŋ
dɨ ́ wú nyə á kə wá, seegya nə́ buud obá
bwə́ mə́ wɔɔ́ś bwo na koogʉ́, bwə́ njúl
nə mimbwéédí mí áfufumə.́ 11 iBuud ɔńɨ
bwə́ mú cɨ nə bwo nə:́ «Yé búúd ɔ́ Galilê,
jɨ ́ bɨ ́ mə́ ká bwên na dʉ dʉ́g joŋ dɨ ́ yí?
Yésus mə́ bʉ́n kə joŋ dɨ ́ béégya nə bɨ ɛńɛ,
nyə é bá nəḿə́ kwo zə mbií ŋgwúd bɨ
ámə dʉ́g a ŋgə kə joŋ dɨ ́ nɨ.»

a1:1 Luk 1.1-4 b1:2 10.41; 13.31; 28.23; Luk 24.36-42, 46-51; 1Tm 3.16
c1:4 Luk 3.16; 24.49; Yuá 14.16 d1:6 Luk 24.21 e1:7 Mak 13.32 f1:8 Luk
24.47-48 bɨ músə bá bwiiŋg láŋ wâm: 1.21-22; 2.32; 3.15; 5.32; 10.39; Yuá 15.27
g1:9 Luk 24.51; Yuá 6.62; 1Pr 3.22 h1:10 Luk 24.4 i1:11 Luk 21.27; Mbʉ́ 1.7

12 jNtɔ,́ bwə́ mú tɨ ́ njɔɔnd wúlə mbʉ́m-
bʉ́ŋ á wəolivyê, kəĺə Yurʉ́səlɛm, cínɔŋgʉ́
jisə cé zhɨɨ́ ́ múúd mə kyéy jwɔŵ
lʉ́ sábaad yí*. 13 kJa bwə́ mə́ wɔɔ́ś
Yurʉ́səlɛm yí, bwə́ mú bád fúm á njɔẃ
dɨ ́ gwɔŵ, kʉ́l bwə́ á dʉ sɛɛŋgya yí, nə
Pyɛr̂, nə Yuánɛs, nə Zhâk bá Andrê, nə
Fílíp bá Tómas, nə Batəlʉmî bá Matiyô,
nə Zhâk á mwân mə Alfê, nə Shímun nyə
á bə gwooŋg á məcɛy mə́ lɔɔm dɨ ́ yɛ,́ nə
Yúda mwân mə Zhâk. 14 lBɛŝh bwə́ á dʉ
sá zɛńy məj́əgʉla lâm ŋgwúd, bəńɔŋ̂ bɔɔ́ĺ
búdá, nə Maríya nyɔɔŋgʉ́ mə Yésus, nə
omínyɔŋʉ̂ ɔ́ Yésus.

Bwə́ fɛɛ́śh jilá mə Yúdas
15Dúl jwɔẃʉ́d ntʉ́nɨ, obúgʉla bwə́ mə́

sɛɛŋgya je bə tâŋ buud təd nə məwûm
məb́á, Pyɛr̂ nyə á tɔŵ shí, a mú cɨ nə bwo
nə:́ 16 m«Bwááŋg ɔ,́ Ŋkɛ̧ŋ́kɛ̧̂ Shíshim nyə a
lás mpu mə́ *Dávid dɨ,́ sâ jɔɔŋg jísə cilyá
shú mə́ Yúdas. Nyə wə́ nyə á ŋgə kə nə
buud bwə́ á kə bii Yésus wá. Í á jɨɨ nə́ sâ
jísə́ mícilyá mí Kálaad Zɛmbî dɨ ̂ yí í bwə-́
mag. 17Yúdas nyə á bə nəḿə́ gwooŋg
jísʉ́d, Zɛmbî nyə a yə nəḿə́ nyə ŋkɔw
sáal gaád. 18 nNjɨ, *mwaanɛ̂ bwə́ á jəńa
nə nyə nə́ a sáág olɨĺɨŋgɨ ̂nyə á sâ wá, nyə
á kusə shí nə mwaanɛ̂ wɔɔŋg. Nyə á ka
kə kadʉwa shí cínɔŋg mbúmbudɨ,̂ a mú
kɔɔd tâm kug, isəǵ nə incuwa cɨɨm shí nə
shí†. 19Buud ɔ Yurʉ́səlɛm bɛŝh bwə́ á shí
mpu sâ jɔɔŋg, nə́ ndɛɛ ́ bwə́ á gwiid shí
nyɔɔŋg nə́ Akɛĺʉdama, ntɔ́ mə́ kə́ nə́ “Shí
məcií”. 20 oMpugá nə́ jísə cilyá kálaad
osôm dɨ ̂nə:́ “Dəńd dɛ́ í lʉ́gʉ́g wuul, muud

kú ná bá ji cínɔŋg”. Í njúl nəḿə́ kwo bə
cilyá nə:́ “Ŋgwɔĺ múúd ŋwág jiya jé”.

21 p«Ntɔ,́ sə́ bʉ́sə nə bɔɔ́ĺ búúd wa,
buud səńɔŋ̂ bwo sə́ á dʉ ŋgə jaand ja
səńɔŋ̂ Cwámba Yésus sə́ á bə gwooŋg yí,
22 tɛɛ́d́ nduwán mə́ Yuánɛs Nduu-buud
kə kumə ja nyə á bʉ̂n kə joŋ dɨ ́ yí. Í
jɨɨ nə́ ŋgwɔĺ múúd á cínɔŋg zəǵ sɛɛŋ-
gya nə sə,́ səńɔŋ́ zə ŋgə bwiiŋg gwûmʉ́lə
Cwámba nyə a gwûm yí.» 23Bwə́ mú
lwágʉlə búúd obá, nə Yósɛb nyə á bə nə
dúl jínə́ nə́ Barsábas, bwə́ dʉ́gə́ nəḿə́ ny-
iŋgə jɔŵ nə́ Yustos yɛ,́ nə Matíyas. 24 qNə
ndɛɛ,́ buud bwə́ mú jəgʉla nə Zɛmbî nə:́
«Cwámba e, wo muud mə mpú mílâm
mí búúd bɛŝh yɛ,́ lwóg sə́ nyɔɔŋg wó mə́
fɛɛ́śh wa búúd obá ɔǵa dɨ ́yɛ,́ 25 a zəǵ ŋwa
jiya wa sáal *búúd ɔ lwámád, nəcé Yú-
das nywáá nyə á myaas jiya jɔɔŋgʉ̂, a kə
ŋwa jɔɔŋg í á jəla nə nyə yí.» 26 rBwə́ mú
jwɔ̧ bya shú búúd obá bɔɔŋg, mpaambə́
í mú fɛɛ́śh Matíyas, bwə́ músə sɛɛŋg nyə
nə buud ɔ lwámá wûm nə ŋgwúd.

Ŋkɛ̧ŋ́kɛ ̧̂ Shíshim mə́
shulə jwɔŵ lʉ́ Pantekôt

2 sJa jwɔŵ lʉ́ Pantekôt í á wɔɔ́ś yí,
bɛŝh bwə́ á bə bwə́ njúl kʉkʉ̂l ŋg-

wúd. 2 Seegya nə́ nyúl ncíndə́ mú zhu
gwɔŵ nəḿə́ nda ja məma ŋkwɔ̧̂ mə dʉ
kuŋg yí. Ncíndə́ nyɔɔŋg í mú lwánd njɔẃ
bwə́ á bə yí wɛŝh nə́ cwɔɔ́.́ 3 tNə ndɛɛ ́ bwə́
mú dʉ́g bíl ísâ í ŋgə́ wɔɔ́ś nda məjûm
mə́ kuda. Isâ byɔɔŋg í mú ŋgə bɔɔ́ǵ ŋgə
kə badʉwo muud yɛŝh nyúúlʉ́d. 4 uBɛŝh
bwə́ mú lwánd nə Ŋkɛ̧ŋ́kɛ̧̂ Shíshim nə́

*1:12 Cɛɛ̧ ̧ mə́ Moyîz í á dʉ cɨ nə́ ŋkí muud mə́ cɛɛl sá njɔɔnd jwɔŵ lʉ́ Sábaad í, a kú
ntɔ̧ kílomáda ŋgwúd.
†1:18 Bwɔɔ̧ḑagí lâŋ ga nə wɔɔŋg wúsə́ Mat. 27.5 yí.
j1:12 Luk 24.52 k1:13 Luk 6.14-16 l1:14 Luk 23.49 m1:16 Sôm 41.10
n1:18 Mat 27.3-8 o1:20 Sôm 69.26; 109.8 p1:21 Luk 1.2; 3.21; 24.51
q1:24 Yuá 2.24-25 r1:26 Mik 16.33
s2:1 Ləv 23.15-21; Mbá 16.9-11 t2:3 Luk 3.16 u2:4 bwə́ mú lwánd nə Ŋkɛ̧ŋ́kɛ̧̂
Shíshim nə́ cwɔɔ́:́ 4.31; 6.3, 5; 7.55; 8.17; 10.44; 11.15, 24; 13.9; 15.8; 19.2, 6 lás
mɔɔ́ĺ məḱəl̂: 4.31; 10.45-46; 19.6; 1Kr 12.10; 14.2-12



Misɔɔ́ĺʉ́gʉ́ 2:5 183 Misɔɔ́ĺʉ́gʉ́ 2:23

cwɔɔ́,́ bwə́ mú tɛɛ́d́ ŋgəĺə lás mɔɔ́ĺ məḱəl̂
nda Shíshim í á ŋgə sá nə́ bwə́ lásʉ́g nə.́

5 Í á bə *Oyúdɛn bwə́ njúl Yurʉ́səlɛm,
Oyúdɛn bwə́ mə́ wá lâm wə́ Zɛmbî wá,
bwə́ á zhu ílwoŋ i búúd byɛŝh bísə́ joŋ
dɨ ́ shí yí. 6 Ja sâ nɨ mə́ gwɨɨ́ǵ lɔɔm nə
lɔɔm yí, búúd bwə́ mú zə sɛɛŋgya bwə́
kú mpu sâ bwə́ cɨǵ yí nəcé muud yɛŝh
ŋgəĺə gwág obúgʉla bwə́ ŋgə́ lás kəĺ lʉ́
byélé dɛ.́ 7 vFʉg í á jímb bwo mílúúd,
bwə́ ŋgə́ jág bul káam, bwə́ mú ŋgə cɨ nə:́
«Ŋgaá nə́ búúd bwə́ ŋgə́ lás ɔǵa bɛŝh bʉ́sə
buud wâ Galilê? 8Ká ntʉdɛlɛ ́ í mpú zə bə
nə́ sə́ ŋgəǵ nə gwág bwə́ ŋgə́ lás məkəĺ
məśʉ́, muud yɛŝh yag kəĺ lʉ́ byélé dɛ ́ yɛ?́
9Nə Oparʉt, nə buud ɔ́Mɛdî nə bɔɔŋg wâ
Elam, nə bɔɔŋg bwə́ dʉ ji Məzhuputamî
nə Yudéa, nə bɔɔŋg wâ Kapados nəḿə,́
nə Pɔŋ̂ nə Azî, 10nə Frizhî, nə Pamʉ-
filî nəḿə,́ nə Igîpten, nə məfaan mə́ Libî
mâ ŋgɛɛ ́ ŋgwəĺa Sirɛn̂, nə buud bwə́ ámə
zhu Róma wá, 11 fwámɛ́ Oyúdɛn, nə ojóŋ
bwə́ á zə nyíi mísɔɔn Oyúdɛn dɨ ́ wá, nə
buud ɔ́ Kʉrɛt̂ nə Arabî. Ntʉdɛlɛ ́ sə́ ŋgə́
gwág buud ɔǵa bwə́ ŋgə́ bwiiŋg məma
mísɔɔ́ĺʉ́gʉ́ mí Zɛmbî səd́ɨ ́məḱəĺ mə́ byélé
dɨ ́ yɛ?́» 12 wBɛŝh fʉg í á jímb mílúúd,
bwə́ kú ná mpu sâ bwə́ cɨǵ yí. Bwə́ mú
ka ŋgə cɨ bwəḿɛ ́ nə bwəḿɛ ́ nə:́ «Jáyɛ ́ í
mə́ bə ga?» 13Bɔɔ́ĺʉ́gá bâŋ bwə́ mú ŋgə
cágʉlə obúgʉla, bwə́ nə:́ «Bwə́ mə́ lwánd
nə məlwəg.»

Pyɛr̂ mə lás kaand
14Pyɛr̂ bəńɔŋ̂ *buud ɔ lwámá wûm nə

ŋgwúd bwə́ mú ka zə tɔŵ tâm buud. Pyɛr̂
mú bʉ̂n kəĺ gwɔẃ-gwɔŵ, lás nə bwo nə:́
«Yé *Oyúdɛn nə bɨ bɛŝh buud bɨ ́ ŋgə́ ji
Yurʉ́səlɛm wá, bɨ ɔ mpú ntɨ məĺwə̂ kəǵa
məd́ɨ,́ bɨ mə́ jəlá nə mpu sâ ga. 15Buud
ɔǵa bwə́ aŋgɛ ̂ nə fudə nə məlwəg nda

bɨ ́ ŋgə́ cɨ nə.́ Ŋgaá nə́ jwɔŵ dʉ́sə ná njɨ
məwəla ibuu mâ mpʉ́mán mpʉ́mán. 16 Í
yidá bə nə́ sâ Zhuwɛl̂ *muud micúndə́
nyə á jaaw yí, gwə́ wə́ í mə́ bwəmá ga,
nyə á cɨ nə:́
17 xÍ bá bə nə,́ mwɔŵ mâ məzhúgʉ́lâ,
mə bá shwu múúd yɛŝh Shíshim wâm.
Zɛmbî mə́ cɨ ntɔ.́
Bwân bʉ́n wâ budûm nə wâ budá bwə́

bá cúndə mícúndə́ myâm,
məncwəḿá mʉ́n mə́ dʉ́g *məntamə́ mə́

á mísh nə́ bagə‡́,
icwúcwúúl bín dʉ́g məńtamə.́
18 Jɨ ́ ntɔ.́ Mə bá shwu ósɔɔ́l ɔ məśáal bâm

Shíshim wâm mwɔŵ mɔɔŋgʉ́d,
tɔɔ osɔɔ́l ɔ məśáal wá budûm, tɔɔ wâ

budá,
bɛŝh bwə́ mú bə búúd ɔ mícúndə.́
19Mə bá wééshʉli *ísâ í mímbʉ́gú gwɔẃ

joŋʉd,
mə sá *ísâ í ntɔ̧́ búúd ŋkwóŋ yí shí

mishwun.
Í bá bə, nə məcií nə kuda, nə ŋgúdə́ yílɛ,
20 shúshwóógʉ́ nə mwásə́ mə́ Cwámba í

zəǵ wɔɔ́ś,
məma mwásə́ áŋkʉŋkənʉwâ wɔɔŋg,
jwɔŵ í bá shwɔ̧ɔ́ļa bə yídʉ́gʉ́, mbyôl bə

məcií.
21 yNə́ ndɛɛ,́ múúd yɛŝh mə bá kɨm̂ jɔŵ

jínə́ mə́ Cwámba yɛ,́ a bá cʉgə.
22 z«Bag ɔ́ *Izʉrəyɛl̂, gwágʉ́ləǵá sâ mə́

ŋgə́ cɨ yí. Zɛmbî nyə a wééshʉli bɨ ́
*məshimbá nə isâ í mímbʉ́gú nə isâ í
ntɔ̧́ búud ŋkwóŋ yí. Nyə a wééshʉli byo
məbwə̂ mə́ Yésus á Nazarɛt̂ dɨ ́ nda bɨ ́
mə́ bwéy mpu nə.́ Ntɔ́ jɨ nə́ Zɛmbî nyə
á mpu lwóya nə́ nyə wə́ nyə á ntɨ bɨ ́
Yésus á Nazarɛt̂ wɔɔŋgʉ̂, 23 aZɛmbî mú
sá nə́ bɨ bííg muud wɔɔŋgʉ̂ nəḿə́ nda
nyəḿɛf́wó Zɛmbî nyə á ŋwa cígʉ́lá nə,́
nda nyə á bwey mpu nə.́ Bɨ á kusha

‡2:17 ntamə́ á mísh nə́ bagə:́ Wâŋ mbií ntamə́ í dʉ bə wo kú kə gwəd́.
v2:7 1.11 w2:12 1Kr 14.23 x2:17 Zhu 3.1-5 y2:21 22.16; Rom 10.13
z2:22 Luk 24.19; Yuá 3.2; Mis 2.43; 4.30; 5.12-16; 6.8; 14.3; 15.12; 19.11-12; Rom
15.19; Heb 2.4 a2:23 3.15; 4.28; 7.52; Luk 23.33; 1Te 2.15

nyə nə buud bʉ́sə́ kú bísh məćɛɛ̧ ̧ wá,
bɨ ́ sá nə́ bwə́ gwúg nyə, bwə́ músə
bwambʉlə nyə kwolós dɨ.́ 24 bNjɨ, Zɛmbî
nyə a gwûmʉshi nyə, a fɛɛmʉshi nyə nə
shwɨy nəcé shwɨy í á shígɛ ́ nywá bə nə
ŋkul máánd nyə kandʉgə. 25 cDávid nyə
á wámbʉlə cɨ shú dɛd́ nə:́
Mə á dʉ dʉ́g Cwámba məd́ɨ ́ shwóg ja

jɛŝh,
nəcé a jisə məd́ɨ ́mbwə̂ məncwûm shú nə́

sâ kú bwɛlɛ fwágʉsə mə.
26Ntɔ,́ lâm wâm wúsə nə məshusʉg, jûm

dâm í ŋgə kɔɔs nə jámbə.́
Ka nyiŋgə bul bə nə́ ifúndə́ byâm í bá ŋgə

woga nə búgə,́
27 dnəcé wo abʉ́lɛ ́ sá nə́ mə kəǵ myeesh

baŋ mínjîm,
wo abʉ́lɛ ́ bɨd́ nə́ jɔj̧ɔ̧ sɔɔ́l məsáal wô kəǵ

bwo shwóŋʉd.
28Wo a sá nə́ mə mpúg məzhɨɨ ́ mə́ cʉg,
wo bá lwándʉlə mə nə məshusʉg ja mə́

bá dʉ́g wó yí.
29 e«Bwááŋg, magʉləgá nə́ mə jááwʉg

bɨ ́ nə́ kpwɔɔ́ nə,́ mpáámbə́ íshé *Dávid
nyə a shí yə, nyə á dɔw, shwoŋ nyɛ́ nyísə
ná wa səd́ɨ ́ zə wɔɔ́ś múús. 30 fNjɨ, nda nyə
á bə muud micúndə́ nə,́ nyə á bwey mpu
nə́ Zɛmbî nyə á kaag nyə, a kɛɛn bʉ́bəĺɛ ́
nə́ a bá jil ŋgwɔĺ mwân yé, məbyá mɛ́
mâ nyəmɛf́wó, a bá jil nyə nyəd́ɨ ́ jiya ící
dɨ.̂ 31 gNyə á bwey dʉ́g nə́ Yésus mə bá
gwûm, gwûmʉ́lə wɔɔŋg wə́ nyə á ŋgə
cɨ ja nyə á lás nə:́ “Bwə́ á shígɛ ́ myaas
nyə baŋ mínjîm, nyúúl nyɛ ́ í á shígɛ ́ bwo
shwóŋʉd”.

32 h«Yésus wɔɔŋgʉ̂, Zɛmbî nyə
á gwûmʉshi nyə, sə́ bɛŝh sə́ bʉ́sə

owúshinɛd wâ lâŋ wɔɔŋg. 33 iMbwə̂
məncwûm mə́ Zɛmbî í á bʉ̂n nyə gwɔŵ.
Ŋkɛ̧ŋ́kɛ̧̂ Shíshim Zɛmbî nyə á kaag yɛ,́ a
mə́ ləǵ nyə wə́ Dâ, a mə́ shwu sə́ nyə,
gwə́ wə́ bɨ ́ ŋgə́ gwág bɨ ́ ŋgə́ dʉ́g nə sə́
ga. 34–35 jDávid nyəmɛf́wó nyə a shígɛ ́
kə gwɔŵ, njɨ nyə á cɨ nə:́
Yawé nyə á cɨ nə Cwámba wâm nə:́
“Jig shí wa məd́ɨ ́ mbwə̂ məncwûm
kə wɔɔ́ś ja mə é culʉshi mízhízhíŋ myô,
wo nyaál myo nə məkuú yí!”
36 kYé bag ɔ Izʉrəyɛl̂ bɛŝh, bɨ ́ mə́ jəlá nə
ka mpu kú nə məshwán nə́ Yésus bɨ ́ á
bwambʉlə kwolós dɨ ́ yɛ,́ Zɛmbî mə́ sá nə́
a bəǵ Cwámba, a bə *Krîst.»

Obúgʉla ɔ́ Yésus ɔ́ ashúshwóógʉ́
37 lKaand nɨ nyə á kwiy buud milâm,

bwə́ mú jî Pyɛr̂ bəńɔŋ̂ *buud ɔ lwámá nə:́
«Bwááŋg e, sə́ sáág ntʉdɛlɛ?̂» 38 mPyɛr̂
mú bɛşa nə bwo nə:́ «Cɛńdʉ́gá mitəd́ʉ́gá,
muud yɛŝh dúwanʉgɨ ́ jínə́ mə́ Yésus-Krîst
dɨ,́ Zɛmbî jwúg bɨ ́ nə *misəḿ mín. Ntɔ,́
bɨ mú ləǵ yána mə́ Zɛmbî, yána dɔɔŋg
wə́ Ŋkɛ̧ŋ́kɛ̧̂ Shíshim. 39 nNəcé ŋkaagə́ mə́
Zɛmbî í dʉ́gyá nə bɨ,̂ nə bwân bʉ́n, nə
bɔɔ́ĺ búúd bɛŝh bʉ́sə́ óshwóg-óshwóg wá,
bímbí dɛŝh Zɛmbî mə bá jɔŵ yí.»

40Pyɛr̂ mú nəḿə́ kwo ŋgə lás nə bwo
bíl zhwog iciyá na, ŋgə cwîny bwo, nyə
nə bwo nə:́ «Túbʉ́gá wú na kala búúd á
lɨĺɨŋgɨ ̂ nɨɨd́.»

41 oBuud bwə́ á magʉlə kaand yé wá,
bwə́ á duwan. Jwɔŵ dɔɔŋgʉ́, buud bwə́
á kwɨd́ʉli *Dɔ̧ lʉ́ óbúgʉla dɨ ́ kúnə-́
kúnə buud otɔɔ́śhin olɔɔ́l. 42Obúgʉla
bɛŝh bwə́ á dʉ sá zɛńy bɛɛ̧ ̧ĺə mínjɨɨ́ǵʉ́lá

b2:24 3.15; Luk 24.5 c2:25 Sôm 16.8-11 d2:27 13.35 e2:29 1Oj 2.10; Mis
13.36 f2:30 2Sa 7.12-13, 16 g2:31 Sôm 16.10 h2:32 1.8

20.42; 22.69; Rom 8.34; Ifz 1.20; Kol 3.1; Heb 8.1; 1Pr 3.22 Ŋkɛ̧ŋ́kɛ̧̂ Shíshim Zɛmbî
nyə á kaag yɛ:́ 1.4; Yuá 14.16-17; 15.26 j2:34-35 Sôm 110.1; Luk 20.42-43; Heb

mí búúd ɔ lwámá, zɛńy cʉg sɛɛŋgí á
omínyɔŋʉ̂, zɛńy dʉ́lə féya bʉlɛd́, nə zɛńy
dʉ́lə ji ísɛɛŋgyá í məj́əgʉlad. 43Buud
bɛŝh bwə́ á bə nə gwɔ̧ɔ̧́ǵə,́ buud ɔ lwámá
bwə́ ŋgə́ bul sá *ísâ í mímbʉ́gú nə *isâ í
ntɔ̧́ búúd ŋkwóŋ yí. 44 pBuud bɛŝh bwə́ á
*búgʉla wá bwə́ á dʉ bə kʉ́l ŋgwúd, bwə́
sɛɛŋg isâ byáŋ dʉ bií byo sɛɛŋgí. 45Bwə́
á ŋgə kusha məbii máŋ nə isâ byáŋ, bwə́
ka dʉ kawʉla *mwaanɛ̂ wɔɔŋgʉ̂ nəḿə́
nda múúd yɛŝh nyə á bə nə məyáŋgan
nə.́ 46 qBɛŝh bwə́ á dʉ sá zɛńy kəľə *Luŋ
mə́ Zɛmbî jwɔŵ dɛŝh mbií ŋgwúd; bwə́
dʉ féya bʉlɛd́ mínjɔẃ minjɔẃ, bwə́ dʉ də
ídʉ̂w byáŋ nə məshusʉg, kú nə muud mə
ŋkɛn̂y nyúul. 47 rBwə́ dʉ ságʉsə Zɛmbî,
bɔɔ́ĺ búúd bɛŝh dʉ ŋwa bwo nə məjilə.
Cwámba nyə á dʉ cʉg buud jwɔŵ dɛŝh,
a dʉ kwádʉlə bwo *Dɔ̧ dɨ.̂

Pyɛr̂ bá Yuánɛs bwə́
lwag mbúmbwúgʉ́

3 sPyɛr̂ bá Yuánɛs bwə́ á ka zə kə
*Luŋ mə́ Zɛmbî wəla lʉ́ məj́əgʉla dɨ,̂

məẃəla məlɔɔ́l mâ mpwó-kugʉ́. 2 tŊgwɔĺ
múúd nyə á byɛl̂ mbúmbwúgʉ́. Buud
bwə́ á ka dʉ ŋkɛn̂y nyə jwɔŵ dɛŝh dʉ
kə jil nyə mpumbɛ́ Luŋ bwə́ dʉ jɔŵ nə:́
«Jɔ̧ Mbɛ»̂ yí, a ka dʉ gwáámb búúd bwə́
kə́ Luŋ wá kwííndyá. 3Múúd ɛńɛ nyə á
ka dʉ́g Pyɛr̂ bá Yuánɛs bwə́ ŋgə́ bə nə́
bwə́ zə́ nyíi Luŋ, a mú gwáámb bwo
kwííndyá. 4Pyɛr̂ bá Yuánɛs bwə́ mú dʉ́g
nyə nə́ figə-́figə,́ bwə́ nə nɛ ́ nə:́ «Ntɨɨg
mísh kəǵa.» 5Muud ɛńɛ mú kənd mísh
bwəd́ɨ ́ a ŋgə́ təd́ʉga nə́ a zə́ ləǵ gúl sâ.
6Pyɛr̂ músə cɨ nə nyə nə:́ «Mə cugɛ ́ nə
*mwaanɛ,̂ mə kú nə or. Sá mə́ jɨ ́ nə
ndɨ ̂ yí, gwə́ wə́ mə́ yə́ wo yí. Jínə́ mə́
Yésus-Krîst á Nazarɛt̂ dɨ,́ tɔẃʉ́g tʉ́təlí wo

kyéyʉg!» 7Nə́ ndɛɛ ́ a mú bií nyə mb-
wə̂ məncwúmʉ́d, bʉ̂n. Nəḿə́ cé nə cé,
məkuú nə məcʉgʉlu mə́ músə lal múúd
ɛńɛ. 8 uA mú sáánz tɔŵ tʉ́təlí nə́ cɛdɛk.
A mú tɛɛ́d́ ŋgəĺə kyey. A mú kə, bəńɔŋ̂
bwo bwə́ mú kə nyíi Luŋ mə́ Zɛmbî, a
ŋgə́ kyey, a ŋgə́ kɔŵ, a ŋgə́ ságʉsə Zɛmbî.
9Buud bɛŝh bwə́ mú dʉ́g nyə a ŋgə́ kyey,
a ŋgə́ kɔŵ, a ŋgə́ ságʉsə Zɛmbî, 10 bwə́
ŋgə́ mpu yag nyə nə́ muud nyə á dʉ jɨ
mpumbɛ́ Luŋ bwə́ dʉ jɔŵ nə́ Jɔ̧ Mbɛ,̂ a
dʉ́gə́ gwáámb búúd mikwííndyá yɛ,́ nyə
wə́ ɛńɛ. Bwə́ mú ŋgə jág bul káam sâ í
mə́ sɨŷ yí, ikukwɛndɛ bií bwo. 11 vMuud
ɛńɛ nyə á shígɛ ́ ná kwo béégya nə Pyɛr̂
bá Yuánɛs. Buud bɛŝh bwo mú zə nə
mikʉ́lə́ kú ná mpu sâ bwə́ cɨǵ yí, zə lyɛ̧
bwo na wú bwə́ á bə kʉ́l bwə́ á gwiid nə́
Nyíŋgʉ́lé¶ mə́ Səĺʉmun yí.

Pyɛr̂ mə lás kaand
12Nda Pyɛr̂ nyə á dʉ́g ntʉ́nɨ nə,́ nyə

á ka lás nə buud, nyə nə:́ «Yé bag ɔ
*Izʉrəyɛl̂, nəcé jɨ ́ bɨ ́ ŋgə́ bul káam sâ í
mə́ sɨŷ nɨ yí? Jɨ ́ bɨ ́ ŋgə́ dʉ́g sə́ nə́ ŋkaamə́
nəḿə́ nda ŋkul nyísʉ́ wə́ í mə́ sá nə́
muud ɛǵa kyéyʉg tʉ́təlí yí, ŋkí ntâg nə́
sə́ bulʉ́lə wá milâm wə́ Zɛmbî wə́ í mə́
sá yí? 13 wZɛmbî mə́ *Abʉraham, Zɛmbî
mə́ *Izaag, Zɛmbî mə́ *Yákwab, Zɛmbî
odâ mə́ sá nə́ sɔɔ́l məsáal yé Yésus bəǵ
nə gúmə.́ Yésus bɨ ́ bâŋ bɨ ́ á kɛɛnzh yɛ,́ bɨ ́
á ban mísh mə́ Pilât dɨ ́ yɛ,́ í njúl nə́ Pilât
nywáá nyə á ŋgə cɛɛl bɨd́ nyə. 14Bɨ á ban
muud Zɛmbî nyə a fɛɛ́śh yɛ,́ tʉ́təlí muud,
bɨ ́ yidá jî nə́ Pilât gwágʉ́g ŋgwûl buud
ŋkúŋkwóŋʉ́lə, a bɨd́ nyə. 15 xMuud nyə a
tɛ ́ cʉg yɛ,́ bɨ bâŋ bɨ a gwú nyə, Zɛmbî ny-
wáá mú gwûmʉshi nyə. Sə́ bʉ́sə owúsh-

¶3:11 Nyíŋgʉ́lé: Sá sə́ ŋgə́ jɔŵ nə́ nyíŋgʉ́lé nɨ í cúgɛ ́ zhizhe mpumbɛ;́ jísə milwoŋ mí
məḿpiŋ mimbá, bwə́ ka wá kwáminʉ́ gwɔẃ nə́ gúgʉ́wá bəǵ.

inɛd wâ lâŋ wɔɔŋg. 16 yNəcé búgʉ́lálə
Jínə́ mə́ Yésus í, Jínə́ dɔɔŋg í mə́ lʉlʉshi
múúd bɨ ́ mə́ dʉ́g, bɨ ́ mə́ bwey mpu ɛǵa.
Búgʉ́lálə Yésus wə́ í mə́ sá nə́ a yálʉ́g
fwámɛ́ yâl nda bɨ ́bɛŝh mə́ dʉ́g ɛǵa. 17 zNə́
ndɛɛ,́ bwaaŋg, mə mpú nə́ sɔɔ́ĺʉ́gʉ́ wɛŝh
bɨńɔŋ̂ otɔẃe ɔ shwóg bʉ́n bɨ ́á sá yí, í á bə
nəcé ijág. 18 aNjɨ, Zɛmbî nyə á bwey jaaw
mímpu mi *búúd ɔ mícúndə́ bɛ ́ bɛŝh dɨ ́
nə́ *Krîst yé mə́ bá bwəma nə micúŋ nə́
ndɛɛ ́ a yə, sâ jɔɔŋg wə́ í mə́ bwəma ntʉ́nɨ
nɨ. 19 bKagá cɛńd mítəd́ʉ́gá, bɨ ́ cɛńd kuú
njɔɔnd, ja jɔɔŋgʉ̂ Zɛmbî mú jímbal *mis-
əḿ mín; 20 bɨ ́ mə́ ká sá ntɔ́ Cwámba mə
bá sá nə́ bɨ bəǵ nə́ bud-bud, a ntɨ bɨ ́ Yé-
sus nyə á fɛɛ́śh nə́ a bəǵ Krîst wʉ́n yɛ.́
21 Í jɨɨ nə́ Yésus wɔɔŋgʉ̂ fwóg ji joŋ dɨ ́ kə
wɔɔ́ś ja ísâ byɛŝh í bá kwo sɨŷ ógúgwáán
yí. Zɛmbî nyə á ŋgə jaaw ntɔ́ mímpu mí
búúd ɔ mícúndə́ bɛ ́ nyə á fɛɛ́śh yág wá.
22 cNəcé Moyîz nyə a shí cɨ nə:́ “Cwámba
Zɛmbî mə bá ntɨ bɨ ́ŋgwɔĺ múúd micúndə́
nda mə, a njúl mbyágá á kúl búúd jɨń.
Bɨ ɔ bá gwágʉlə nyə sâ jɛŝh nyə́ é bá
cɨ bɨ ́ yí. 23Muud yɛŝh mə bá bə kú
gwágʉlə múúd micúndə́ wɔɔŋg yɛ,́ nyə
abʉ́lɛ ná bə məĺáŋ mâ kúl búúd jíshéd,
a bá gwúyɔw.” 24 dBuud ɔ mícúndə́ bɛŝh,
tɛɛ́d́ wə́ Samyɛl̂ kala nə bɔɔŋg bɛŝh bwə́
á zə nyəd́ɨ ́ mpʉ́sə wá bwə́ á shí bwey
dʉ bwiiŋg lâŋ á mwɔŵ məǵa. 25 eBɨ bʉ́sə
bwân ɔ́ búúd ɔ mícúndə,́ bɨ ́ á ŋgə nəḿə́
byɛl̂ Zɛmbî njúl nə sɔ̧ nə impáámbə́ bín.
Nyə a sá sɔ̧ jɔɔŋgʉ̂ ja nyə á cɨ nə Abʉra-
ham nə:́ “Minjɔẃ mí búúd myâ shí ga
myɛŝh mí bá dʉ ləǵ ibwádán mpwoŋ
buud nywô dɨ.̂” 26 fShú dʉ́n wə́ Zɛmbî
nyə á tɛɛ́d́ wééshʉli sɔɔ́l məsáal yé yɛ,́

a ntɨ ́ nyə nə́ a zəǵ bwádan nə bɨ,́ a sá nə́
muud yɛŝh yɔẃʉg bɔẃ-bɔŵ fúlú.»

Bwə́ zə́ bii Pyɛr̂ bá Yuánɛs

4 gPyɛr̂ bá Yuánɛs bwə́ ŋgə́ ná lésha
nə buud ntʉ́nɨ, nə ofada, nə njwû á

buud bwə́ á dʉ baagʉlə *Luŋ mə́ Zɛmbî
wá, nə *Osadwisyɛŋ̂ bwə́ mú zə wɔɔ́ś,
2 hbwə́ ŋgə́ bul gwág bɔŵ nə Pyɛr̂ bá
Yuánɛs ŋgəĺə yə buud minjɨɨ́ǵʉ́lá ŋgə
jaaw nə́ buud bwə́ bá gwûm nda Yé-
sus nyə a gwûm nə.́ 3 iBuud ɔńɨ bwə́ mú
bii Pyɛr̂ bá Yuánɛs kə fad bwo mímb-
wug dɨ ́ nə́ bwə́ bá lás ləśʉ́ wáŋ mpwó-
mwásə.́ Nəcé í á bə kugʉ́ mə́ bii shí.
4 jNjɨ, bɔɔ́ĺʉ́gá ncúlyá buud bwə́ á gwág
kɛɛ́l wá, bwə́ á *búgʉla. Tâŋ obúgʉla
í mú bád kə kumə kúnə-́kúnə ótɔɔ́śhin
otɔɔ́n.§

Pyɛr̂ bá Yuánɛs bwə́ zə́ tɔŵ kɔɔdʉd
5Mán mələm̂, otɔẃe ɔ shwóg, nə

ocúmbá buud, nə *Oyɨɨ́ǵʉli ɔ́ məćɛɛ̧ ̧ bwə́
á bə Yurʉ́səlɛm wá bwə́ mú zə sɛɛŋgya.
6Ajəlácɨ á ofada bwə́ á dʉ jɔŵ nə́ Hána
yɛ́ nyə á bə cínɔŋg, nə Kayíf, nə Yuánɛs,
nə Aləgʉzándrə, nə mimbyɛl̂ myɛŝh myâ
wəá́jəlácɨ wâ ofada. 7 kBwə́ mú zə nə
Pyɛr̂ bá Yuánɛs zə təĺ bwo cwánʉ́d na
búúd ɔńɨ dɨ.́ Bwə́ mú ŋgə jî bwo mishílí.
Bwə́ nə bwo nə:́ «Bɨ ámə sá sɔɔ́ĺʉ́gʉ́ wʉ́n
nɨ nə nyáyɛ́ ŋkul? Bɨ ámə cwééd jínə́
mə́ zə?́» 8 lNtɔ,́ Pyɛr̂ njúl lwándʉ́lá nə
Ŋkɛ̧ŋ́kɛ̧̂ Shíshim mú ka zə bɛşa nə bwo
nə:́ «Yé ótɔẃe ɔ shwóg wâ kúl búúd,
yé ócúmbá buud, 9 sə́ təl kɔɔd dɨ ́ múús
nəcé sə́ sálə mbəl̂ múúd mənywa. Bɨ ́ ŋgə
jî sə́ sâ sə́ ámə sá shú nə́ a bəǵ mp-
wogɛ́ yí. 10 mBɨ bɛŝh nə bag ɔ *Izʉrəyɛl̂

§4:4 Tâŋ nɨ nyísə lɔ̧ĺə njɨ budûm nə budûm.

bɛŝh, mpugá nə́ muud bɨ ́ ŋgə́ dʉ́g ɛǵa
mə́ bə mpwogɛ́ jínə́ mə́ Yésus-Krîst á
Nazarɛt̂ dɨ,̂ Yésus bɨ ́ á bwambʉlə kwolós
dɨ ́ yɛ.́ Nyə wə́ Zɛmbî nyə a gwûmʉshi
yɛ,́ nyə wə́ mə́ sá nə́ muud ɛǵa bəǵ mp-
wogɛ́ nda a təĺ ɛǵa. 11 nNəcé Yésus jisə
“kwóógʉ́ bɨ ́ olwɔ̧ýe bɨ ́ á myaas yí, dwó
wə́ í mə́ shúgʉla kwóógʉ́ lʉ́ lʉ́mʉga**
yí”. 12 oKú nə ŋgwɔĺ múúd jɨ ́ nə ŋkul yîl
búúd məb́ɔŵ dɨ ́ yə bwo cʉg yɛ,́ njɨ nyə.
Nəcé kú nə dúl jínə́ lʉ́ múúd sə́ mə́ jəĺá
nə *dʉ́g cʉg nə ndɨ ̂ wa shí mishwun yí.»
13Buud ɔńɨ bwə́ mú bul káám dʉ́gʉ́lə nə́
Pyɛr̂ bá Yuánɛs bwə́ ŋgə lás nə́ kpwɔɔ-́
kpwɔɔ.́ Bwə́ á bul káam nəcé mpǔlə nə́
Pyɛr̂ bá Yuánɛs bʉ́sə ozhizhe ɔ búúd kú
mpu kwas, njɨ í ŋgə́ yida mpûy nə́ bʉ́sə
buud ɔ́ gwooŋg mə Yésus. 14Nda bwə́ á
ŋgə nəḿə́ dʉ́g muud nyə á yâl ɛńɛ təĺ na
bwəd́ɨ ́ koogʉ́ nə,́ bwə́ á shígɛ ́ ná kwo bə
nə sâ bwə́ cɨ.̂ 15 pBwə́ mú cɨ nə Pyɛr̂ bá
Yuánɛs nə́ bwə́ wúg na *mpáánzə́ miləśʉ́
á Zɛmbî dɨ,́ bwə́ cúwóg tɔɔ́ń. Osémbye
ɔ́ míləśʉ́ bwə́ mú ka ŋgə sɔ̧́ sâ bwə́ cɨǵ
nə bwo yí. 16 qBwə́ nə:́ «Sə́ sáág buud
ɔǵa ntʉdɛl? Jísə mpu bə nə́ bwə́ mə́ sá
*shimbá. Í cugɛ ́ ná kwo bə shwoó, buud ɔ́
Yurʉ́səlɛm bɛŝh bwə́ mə́ mpu ntɔ,́ sə́ cugɛ ́
nə ŋkul sá məśhwán. 17 rNjɨ, í á jəĺáyɛ ́ nə́
lâŋ nɨ í kwágagí nə muud yɛŝh. Ntɔ,́ sə́
mpúg yáásʉlə bwo məlwə̂ nə́ ci bwə́ kú
ná kwo lésha nə muud nə jínə́ mə́ Yésus.»

18Bwə́ mú jɔŵ bwo, zə mpu yáásʉlə
bwo məlwə̂ nə́ ci bwə́ kú ná kwo lésha
nə muud nə jínə́ mə́ Yésus, ŋkí nə́ bwə́
kwo jɨɨ́ǵʉli búúd gúl sâ jínə dɔɔŋgʉ́d.
19Pyɛr̂ bá Yuánɛs bwə́ mú bɛşa nə bwo
nə:́ «Bɨmɛf́wó faasʉgâ. Ye í jəla mísh mə́

Zɛmbî dɨ ́nə́ sə́ yídag gwág nə bɨ,́ kú gwág
nə Zɛmbî? 20 Sə́ bâŋ sə́ cugɛ ́ nə ŋkul
yɔw bwiiŋgʉ́lə sâ sə́ á dʉ́g nə gwág yí.»
21Buud ɔ gúfʉ́gá ósémbye ɔ míləśʉ́ bwə́
mú kwo mpu báásʉlə bwo ci nə́ ndɛɛ,́
bwə́ músə bɨd́ bwo kú sá bwo sâ. Bwə́
dʉ́g nə́ ŋkí bwə́ yə́ bwo intʉ́gʉ́lí, í bɔŵ,
nəcé buud bɛŝh bwə́ á ŋgə bul ságʉsə
Zɛmbî nə sâ í á sɨŷ yí. 22Muud nyə á yâl
shimbád yɛ́ wɔɔŋg nyə á bə kala múúd í
mə́ cɔ̧́ mimbû məwûm məńɔ̧̂ yí.

Obúgʉla bwə́ jəgʉla nə Zɛmbî
23Pyɛr̂ bá Yuánɛs, ja buud ɔńɨ bwə́

á bɨd́ bwo yí, bwə́ á kə búúd báŋ dɨ,́
kə jaaw bwo ləśʉ́ wɛŝh milúlúú myâ
ofada nə ocúmbá buud bwə́ á lás nə bwo
yí. 24 sNda bwə́ á gwág ləśʉ́ wɔɔŋg nə,́
bɛŝh bwə́ á bʉ̂n məḱəl̂ jəgʉla nə Zɛmbî
lâm ŋgwúd bwə́ nə:́ «Mása, wo wə́ wo
a sá gwɔŵ nə shí nə mâŋ nə isâ byɛŝh
bí cínɔŋg yí. 25 tWo wə́ wo á balan nə
Ŋkɛ̧ŋ́kɛ̧̂ Shíshim lás mpu mə́ sɔɔ́l məsáal
woó mpáámbə́ jísʉ́ *Dávid dɨ,́ cɨ nə:́
Nəcé jɨ ́ ilwoŋ í búl cugʉla ntʉ́ga yí?
Nəcé jɨ ́ ikûl í búl wá mílúú mítəd́ʉ́gá mí

kú nə wúmbʉ́lé dɨ ́ yí?
26Ojwû ɔ shí bwə́ mə́ sɛɛŋgya,
otɔẃe ɔ shwóg bwə́ bəd́ʉga nə́
bɛŝh bwə́ zə lúmbʉli nə Cwámba á shí

nyɛŝh bá Krîst yé.
27 uNəcé Herod bá Pons Pilât bwə́ mə́
bəĺɛ zə sɛɛŋgya nə ikúl í cúgɛ ́ *Oyúdɛn yí
nə Dɔ̧ mə́ *Izʉrəyɛl̂. Bwə́ mə́ zə sɛɛŋgya
wa ŋgwəĺa gaád nə́ bwə́ zə́ lúmbʉli nə
Yésus, jɔj̧ɔ̧ sɔɔ́l məsáal wô wó á gwágʉlə
məwúdə́ yɛ.́ 28 vBwə́ sá nə́ isâ byɛŝh í
bwəḿag nda wó á bwey ŋwa cígʉ́lá nə

**4:11 kwóógʉ́ lʉ́ lʉ́mʉga: Kwóógʉ́ bwə́ á dʉ tɛɛ́d́ jil məńdəlúd yí, dwó wə́ bwə́ á
dʉ bɛ̧ ja bwə́ lʉ́m mənyuŋg mə njɔẃ yí. Bwə́ á dʉ lwɔ̧̂ mbií sə́ ŋgə́ dʉ́g məlwɔ̧ǵa mə́
shimɛd́ múús yí. (Sâ ga jísə́ nəḿə́ Mat 21.42.)
n4:11 Sôm 118.22; Luk 20.17; 1Pr 2.4-7 o4:12 Mat 1.21; 1Kr 3.11
p4:15 5.34-35 q4:16 Yuá 11.47 r4:17 5.28-29, 40
s4:24 MmN 20.11; Sôm 146.6 t4:25 Sôm 2.1-2
u4:27 Herod: Luk 23.7-11 Pons Pilât: Luk 23.1 v4:28 2.23

ŋkul nywô nə təd́ʉ́gá woó nə́ í bâg bə
nə.́ 29 wCwámba e, ntɨɨg mísh ja gaád wo
dʉ́gʉ́g nda bwə́ ŋgə́ cɛɛl juwal sə́ nə.́ Ság
nə́ osɔɔ́l ɔ məśáal bwô bwə́ bwííŋgʉg kɛɛ́l
dwô nə́ kpwɔɔ-́kpwɔɔ.́ 30 xShɛɛ́ḿbʉ́g mb-
wə̂ wô, mimbəl̂ mí ŋgəǵ nə yâl, *isâ í ntɔ̧́
búúd ŋkwóŋ yí nə *isâ í mímbʉ́gú í ŋgəǵ
nə sɨŷ Jínə́ mə́ Jɔj̧ɔ̧ Sɔɔ́l məsáal woó Yé-
sus dɨ.̂»

31 yJa bwə́ á shîn jəgʉla yí, kʉ́kʉ́l bwə́
á bə yí í mú ntaŋʉsa, bɛŝh bwə́ mú lwánd
nə Ŋkɛ̧ŋ́kɛ̧̂ Shíshim nə́ cwɔɔ́,́ bwə́ mú
ŋgə bwiiŋg Miləśʉ́ mí Zɛmbî nə́ kpwɔɔ-́
kpwɔɔ.́
Obúgʉla bwə́ cʉgə nə isâ byáŋ sɛɛŋgí

32 zNcúlyá buud bwə́ á *búgʉla wá
bwə́ á ŋgə cʉgə lâm ŋgwúd, nə təd́ʉ́gá
ŋgwúd. Kú nə muud nyə á ŋkwandʉwa
nə mɛ́ məbii yɛ.́ Bɛŝh bwə́ á dʉ balan nə
məbii máŋ sɛɛŋgí. 33 *Buud ɔ lwámá bwə́
á ŋgə bwiiŋg lâŋ gwúmʉ́lə Cwámba Yé-
sus nyə a gwûm nə məma ŋkûl yí, Zɛmbî
ŋgə́ bul lwágʉlə bɛŝh məma mpáam nyɛ.́
34Kú ná nə muud á *Dɔ̧ lʉ́ óbúgʉla nyə
á kwo bə nə məyáŋgan. Bɔɔŋg bɛŝh bwə́
á bə nə məshí ŋkí minjɔẃ wá, bwə́ á ŋgə
kusha myo, dʉ zə nə *mwaanɛ̂ wɔɔŋg
35dʉ zə bwɨɨ́ǵ búúd ɔ́ lwámá shí məkuú.
Bwə́ ka dʉ kaaw búúd nda məýáŋgan
mə́ á dʉ bə nə.́ 36Ntɔ,́ ŋgwɔĺ múúd á
Shíprə nə́ jínə́ nə́ Yósɛb, nyə á bə mwâ
*Levît, búúd ɔ lwámá bwə́ á kwo gwiid
nə́ Barnábas. Jínə dɔɔŋg í kə́ nə́ «Muud
mə dʉ́ bándʉlə búúd yɛ»́. 37Nyə á bə nə
fambə.́ Nyə á ka kusha gwo. A mú zə nə
mwaanɛ̂ wɔɔŋg zə bwɨɨ́ǵ búúd ɔ́ lwámá
shí məkuú.
Lâŋ mə́ Ananíyas bá mudá yé Safira

5 Njɨ, ŋgwɔĺ múúd nə jínə́ nə́ Ananíyas
bá mudá yé Safira bwə́ á zə tɔŵ cʉ́ŋ.

Muud ɛńɛ mú nəḿə́ zə kusha dúl bii
dɛ.́ 2 aNə́ ndɛɛ ́ bá mudá yé bwə́ mú tɔŵ
cʉ́ŋ, a mú bɛɛ́ǵ ŋgwɔĺ *mwaanɛ,̂ a bwɨɨ́ǵ
shú dɛ.́ A músə kə nə ŋgwɔĺ kə bwɨɨ́ǵ
*búúd ɔ lwámá shí məkuú. 3 bPyɛr̂ mú
ka jî nyə nə:́ «Ananíyas, jɨ ́ í sá nə́ *Sá-
tan jwúg nə lâm wô wɛŝh wó mú shweel
ŋgwɔĺ mwaanɛ̂ wo ámə kusha shí yɛ,́ wo
zə́ shɨɨg Ŋkɛ̧ŋ́kɛ̧̂ Shíshim? 4Ŋgaá nə́ shí
í ámə bə shí nywô? Ja wó ámə ka ntâg
kusha nywo yí, ŋgaá nə́ mwaanɛ̂ wɔɔŋg
nyə ámə bə mwaanɛ̂ woó? Ntʉdɛlɛ ́ wó
ámə mpu wá wʉ́nɨ təd́ʉga lámʉ́d yɛ?́ Ká,
buud dɨ ́ wó ámə shɨɨg wá, Zɛmbî wə́ wó
ámə shɨɨg yɛ.́» 5Njɨ Ananíyas nyə a gwág
iciyá ínɨ yí, nyə á shwal kadʉwa shí a mú
fudə. Ifwaas í mú bul bii búúd bɛŝh bwə́
á ŋgə gwág lâŋ nɨ wá. 6Məncwəḿá mə́ á
tɔŵ shí, fʉ́lə nyə nə́ ndɛɛ ́ bwə́ mú kə dʉl.

7 Fwámɛ́ fwála í mú cɔ̧,́ je bə məẃəla
məlɔɔ́l ntʉ́nɨ. Mudámə́ Ananíyas mú nyíi
njɔẃ, a kú mpu sâ í ámə sɨŷ yí. 8Pyɛr̂
mú jî nyə nə:́ «Jaawʉ́g sə.̂ Ye bímbí ga
wə́ bɨ ́ ámə kusha shí nyɨń yí?» Nyə nə:́
«Haaw. Bímbí dɔɔŋg wə́ nɨ.» 9 cPyɛr̂ mú
ka cɨ nə nyə nə:́ «Nəcé jɨ ́ bɨ ́ ámə mpu
tɔŵ cʉ́ŋ nə́ bɨ mə zə́ shweenzh Shíshim
mə Cwámba yí? Dʉgɨ,́ búúd bwə́ ámə
kə dʉl ŋgwúm woó wá, bwə́ mú na
mpumbɛd́ məńɨ. Bwə́ é kə nəḿə́ nə wo.»
10Nəḿə́ cé jɔɔŋgʉ̂, a mú kadʉwa na Pyɛr̂
dɨ ́ shí məkuú, a mú fudə. Məncwəḿá mə́
ŋgə́ nəḿə́ nyíi njɔẃ, mə́ mú kwey nyə
mbimbə. Bwə́ mú kə nə nyə kə dʉl ŋg-
wúm dɨ ́ koogʉ́. 11 Ifwaas í mú bul bii
búúd bɛŝh, tɔɔ bɔɔŋg wâ *Dɔ̧ lʉ́ óbúgʉla,
tɔɔ bɔɔŋg bwə́ á ŋgə gwág njɨ lâŋ wá.

Buud ɔ lwámá bwə́
sá zhwog məshimbá

12 d*Buud ɔ lwámá bwə́ á ŋgə sá zh-
wog *isâ í ntɔ̧́ búúd ŋkwóŋ yí, nə *isâ í

w4:29 Ifz 6.19 x4:30 2.22 y4:31 2.4
z4:32 2.44-45; 6.1; Luk 14.33; 18.22 a5:2 4.35 b5:3 Yuá 13.2
c5:9 1Kr 10.9 d5:12 2.22; 3.11

mímbʉ́gú məŋ́kúmbə mə́ búúd dɨ.̂ Bɛŝh
bwə́ á bə cʉ́ŋ ŋgwúd, bwə́ njúl kʉ́l bwə́
á gwiid nə́ Nyíŋgʉ́lé†† mə́ Səĺʉmun yí.
13Muud nyə a shígɛ ́ ná kwo kə sɛɛŋgya
nə bwo. Njɨ, zhwog buud bwə́ á ŋgə bul
ságʉsə bwo. 14 eBuud ŋkí bul bulya bwə́
á ŋgə *búgʉla Cwámba, nə budûm nə
budá, bwə́ mú zə ŋgə kwɨd́ʉli gwooŋg dɨ,̂
15 fmbií í á wɔɔ́ś nə́ buud bwə́ á ŋgə zə nə
mimbəl̂ ítáádə́ nə ítaŋʉ́d, ŋgə zə bwɨɨ́ǵ
koogʉ́ lʉ njwóŋ. Bwə́ á ŋgə sá nə́ ja Pyɛr̂
nyə e cɔ̧́ yí, ka shishîm jé í é kúnya nə wúl
mbəl̂ cínɔŋg. 16Buud bwə́ á kə cíg wú
mílɔɔm myâ kúnə-́kúnə nə Yurʉ́səlɛm,
bwə́ ŋgə́ zə nə mimbəl̂ nə bɔɔŋg buud
məj́amb mə́ á təl̂ cwúnd dɨ ́wá, bɛŝh bwə́
mú ŋgə zə yâl.
Buud ɔ lwámá bwə́ zə́ bwəma nə zhíŋ

17 gAjəlácɨ á ofada, nə bɔɔ́ĺ búúd wâ
ŋkɔɔmʉ́ *Osadwisyɛŋ̂ bəńɔŋ́ bwə́ á bə
cʉ́ŋ wá bwə́ á ka zə mpii *buud ɔ
lwámá váál áwuwagʉwə.̂ 18Bwə́ mú bií
bwo, kə wá bwo njɔẃ mímbwug íjwû
dɨ.̂ 19 hŊgwɔĺ *éŋgəles mə Yawé músə
zə mpwó-bulú, zə juw mímpumbɛ́ myâ
njɔẃ mímbwug, wééshʉli búúd ɔ lwámá
tɔɔ́ń, nyə nə bwo nə:́ 20 «Kəgá nyíi *Luŋ
mə́ Zɛmbî, bɨ kəǵ bwiiŋg búúd sâ jɛŝh
í dʉ́gyá nə cʉg ágúgwáan ga yí.» 21Njɨ
bwə́ á gwág ntʉ́nɨ yí, bwə́ á kə nyíi Luŋ
mə́ Zɛmbî ná nəḿə́ mpʉ́mán mpʉ́mán,
bwə́ mú ŋgə yə buud minjɨɨ́ǵʉ́lá.
Ajəlácɨ á ofada nə buud bəńɔŋ́ bwə́

á bə cʉ́ŋ wá bwə́ mú sɛɛŋg *Gwooŋg
ósémbye ɔ́ míləśʉ́ wâ Zɛmbî nə sɛɛŋgyá
milúlúú mí bag ɔ́ Izʉrəyɛl̂. Bwə́ mú kənd
búúd njɔẃ mímbwug nə́ bwə́ kəǵ ŋwa
búúd ɔ lwámá. 22 iIfulísh í mə́ kə wɔɔ́ś
wu, bwə́ kú kwey búúd ɔ lwámá njɔẃ

mímbwug. Bwə́ músə nyiŋgə, zə jaaw
bwo nə́ 23 «Sə́ ámə kə kwey njɔẃ mímb-
wug í njúl fwámɛ́ feedyá, isándəĺé í təĺ
ŋgə́ baagʉlə. Njɨ ja sə́ ámə juw yí sə́ shígɛ ́
kwey múúd cwû.» 24 jJa njwû á buud
bwə́ á dʉ baagʉlə Luŋ mə́ Zɛmbî wá
bəńɔŋ̂ milúlúú myâ ofada bwə́ mə́ gwág
ntʉ́nɨ yí, fʉg í mú jímb bwo mílúúd. Bwə́
mú ŋgə jî nə́ ntɔ́ nyə wə́ ntʉdɛl?

25Ŋgwɔĺ múúd mú zə jaaw bwo nə:́
«Náaá, buud bɨ ́ ámə wá mímbwug dɨ ́ wá
bwə́ təl kʉ́ga Luŋ mə́ Zɛmbî, bwə́ ŋgə
yə buud minjɨɨ́ǵʉ́lá». 26 kNə́ ndɛɛ,́ njwû
á Luŋ mə́ Zɛmbî bəńɔŋ̂ ifulísh bwə́ mú
kə ŋwa bwo. Njɨ, bwə́ á ŋgə zə nə bwo
nə́ shɛɛ kú cúg bwo, bwə́ ŋgə́ fúndə nə́
buud bwə́ á bá gwú bwo nə məkwóógʉ́.
27Bwə́ mú zə nə bwo zə təl̂ mpwoom-
bʉ́ gúfʉ́gá ósémbye ɔ́ míləśʉ́d. Ajəlácɨ á
ofada mú tɛɛ́d́ jílə bwo mishílí. 28 lNyə
nə:́ «Ŋgaá sə́ á shí bwey təl̂ bɨ ́ ci nə́ bɨ kú
ná ŋgə jɨɨ́ǵʉli buud jínə́ nɨɨd́. Njɨ, ja ga,
bɨ mə́ lwándʉlə njɨɨ́ǵʉ́lá wʉ́n Yurʉ́səlɛm
yɛŝh. Bɨ ŋgə nəḿə́ cɛɛl yə sə́ mpwɛnɛ
shwɨy məmúúd ɛńɛ.» 29Pyɛr̂ bəńɔŋ̂ buud
ɔ lwámá bwə́ mú bɛşa nə:́ «Sə́ mə́ jəlá
nə sá məǵwág nə Zɛmbî, kú bə búúd.
30 mZɛmbî odâ nyə a gwûmʉshi Yésus bɨ ́
á gwú nə məbwə̂ mʉ́n bwambʉləĺə nyə
kwolós dɨ ́ yɛ.́ 31Njɨ, Zɛmbî nywáá nyə a
mə́ bʉ̂n nyə nə mbwə̂ məncwûm yé, a
təl̂ nyə aməd́ɨ ́ á sâ jɛŝh, təl̂ nəḿə́ nyə Cʉ-
gye buud shú nə́ buud ɔ *Izʉrəyɛl̂ bwə́
cɛńdʉ́g mítəd́ʉ́gá, Zɛmbî mú juu bwo nə
*misəḿ myáŋ. 32 nSə́ bʉ́sə owúshinɛd wâ
isâ byɔɔŋgʉ̂, nə sə,́ nə Ŋkɛ̧ŋ́kɛ̧̂ Shíshim
Zɛmbî nyə á yə buud bwə́ ŋgə́ sá nyə
məgwág wá.» 33Buud ɔ gúfʉ́gá ósémbye
ɔ míləśʉ́ bwə́ mú jág nyada nə mbií ləśʉ́
nɨ. Bwə́ nə́ bwə́ zə́ gwú búúd ɔ lwámá.

††5:12 Nyíŋgʉ́lé: Sá sə́ ŋgə́ jɔŵ nə́ nyíŋgʉ́lé nɨ í cúgɛ ́ zhizhe mpumbɛ;́ jísə milwoŋ
mí məḿpiŋ mimbá, bwə́ ka wá kwáminʉ́ gwɔẃ nə́ gúgʉ́wá bəǵ.
e5:14 2.41 f5:15 19.11-12; Luk 4.40 g5:17 4.1-2 h5:19 12.7-10
i5:22 12.18-19 j5:24 4.1 k5:26 Luk 20.19; 22.2
l5:28 4.17-19; Mat 27.25 m5:30 3.15 n5:32 1.8; Yuá 15.26-27

34 oNjɨ, ŋgwɔĺ *Farizyɛŋ̂ á *Gwooŋg
ósémbye ɔ́ míləśʉ́ wâ Zɛmbî, nyɔɔŋg bwə́
á dʉ jɔŵ nə́ Gamalyɛl yɛ,́ nyə á bə yɨɨ́ǵʉli
məcɛɛ̧,̧ buud bɛŝh bwə́ dʉ́gə́ bul gwɔ̧ɔ́ ̧
nyə. A mú zə tɔŵ, nyə nə́ bwə́ fwóg
wééshʉli búúd ɔńɨ tɔɔ́ń fúfwálá. 35A mú
ka zə cɨ nə buud bɛ́ nə:́ «Bag ɔ́ Izʉrəyɛl̂,
bɨ ɔ́ káálʉ́gə́ nə sâ bɨ ́ mə́ cɛɛ́ĺ sá búúd
ɔǵa nɨ. 36 pNəcé, í afwóyɛ́ nəḿə́ bwey,
Təd́as nyə á wɔɔ́ś wa, zə jaaw nyúúl nə́
ndɛɛ ́ buud je bə mitəd minɔ̧̂ zə bɛ̧ nyə.
Njɨ, a mú gwúyɔw, buud bwə́ á bɛ̧ nyə
wá bɛŝh bwə́ mú cɨɨma, jâŋ í mú shîn.
37 qMpʉ́sə wɔɔŋgʉ̂, Yúdas á Galilê mú
nəḿə́ zə wɔɔ́ś mwɔŵ ílâŋ í á ŋgə sɨŷ yí.
A mú nəḿə́ zə julə ncúlyá buud. Njɨ, ja
nyə á yə yí, buud bɛŝh bwə́ á bɛ̧ nyə wá
bwə́ mú nəḿə́ shîn cɨɨma. 38Gwə́ wə́ mə́
cɨ ́ nə bɨ ́ nə,́ fwogá yîl mílâm búúd ɔǵa dɨ,́
bɨ ́ bɨd́ bwo nə́ shɛɛ. Nəcé, ŋkí mitəd́ʉ́gá
myáŋ nə sɔɔ́ĺʉ́gʉ́ wáŋ í ŋgə zhu búúd dɨ,́
mí é shîn jímb mímɛf́wó. 39 Í ká yida bə
nə́ í ŋgə zhu wə́ Zɛmbî, bɨ ́ cugɛ ́ nə ŋkul
caam bwo. Bɨ ɔ́ bɛy nə́ bɨ bâg lúmbʉli nə
Zɛmbî.» Bwə́ mú gwág nyə, 40 rbwə́ mú
jɔŵ búúd ɔ lwámá, zə fyámʉsə bwo mil-
wóŋ nə́ ndɛɛ ́ bwə́ mú təĺ bwo ci nə́ bwə́
kú ná lésha nə buud jínə́ mə́ Yésus dɨ.́
Bwə́ mú ntâg bɨd́ bwo.

41 sBuud ɔ lwámá bwə́ mú wú mp-
wóómbʉ́ Gwooŋg ósémbye ɔ́ míləśʉ́ wâ
Zɛmbî dɨ.̂ Bwə́ mú ŋgə kə bwə́ ŋgə́ bul
gwág nywa nə́ bwə́ mə́ mpíya nə cúgə́
jínə́ mə́ Yésus dɨ.̂ 42 tBwə́ á shígɛ ́ yɔw
bwiiŋgʉ́lə Jɔj̧ɔ̧ Kɛɛ́ĺ mə́ Krîst Yésus. Bwə́
á dʉ bwiiŋg dwo jwɔŵ dɛŝh, tɔɔ Luŋ mə́
Zɛmbî, tɔɔ mínjɔẃ minjɔẃ.

Bwə́ zə́ təl̂ ójaákwon

6 uJa *ómpwíín bwə́ á zə ŋgə bul bulya
yí, milɨɨ́ǵya mí á zə bə. *Oyúdɛn

bwə́ á janʉwo nə cʉg Ogʉrɛk̂ wá bwə́ á
ŋgə tədʉwa nə Wəhebʉrə.̂ Nəcé mikúsə́
myáŋ mí á ŋgə bwəma nə mpyóŋ
məŋ́kɔw mə́ ídʉ̂w mâ jwɔŵ dɛŝh dɨ.̂
2 *Buud ɔ lwámá wûm nə óbá bwə́ mú
sɛɛŋg ómpwíín bɛŝh, zə cɨ nə bwo nə:́ «Í
ajəĺáyɛ ́ nə́ sə́ dʉ́g təl̂ bwiiŋgʉ́lə Miləśʉ́
mí Zɛmbî, fwo dʉ zə kaaw ídʉ̂w. 3 vGwə́
wə́ jɨ ́ nə,́ bwaaŋg, sɔ̧ǵá buud zaŋgbá na
mpəd́ʉ́gá nyɨńʉ́d, bɔɔŋg búúd bwə́ ŋgə́
bwiiŋg lâŋ wáŋ nə́ bʉ́sə ijɔɔ̧̧́ i búúd wá,
bwə́ njúl lwándʉ́lá nə Shíshim nə fʉg wá,
sə́ təĺʉ́g bwo ísɛý í kaawʉ́lə məb́iid. 4 Sə́
bâŋ sə́ é ka wá mílúú njɨ məj́əgʉla dɨ ́
nə bwiiŋgʉ́lə kɛɛ́l dɨ.̂» 5Buud bɛŝh bwə́
mú magʉlə təd́ʉ́gá wɔɔŋg. Bwə́ mú fɛɛ́śh
Itiyɛn a njúl lwándʉ́lá nə búgə́ nə Ŋkɛ̧ŋ́kɛ̧̂
Shíshim nə́ cwɔɔ́.́ Bwə́ fɛɛ́śh nəḿə́ Fílíp,
nə Prokor, nə Nikanor, nə Timoŋ nə
Parʉmenas, zə bəd Níkwalâ muud An-
tyósh nyə á nyíi mísɔɔn Oyúdɛn dɨ ́ yɛ.́
6 wBwə́ mú kə nə bwo búúd ɔ lwámá dɨ,́
buud ɔ lwámá bwə́ mú jəgʉla nə Zɛmbî,
bwə́ mú bəd bwo məbwə.̂ 7 xMiləśʉ́ mí
Zɛmbî mí mú ŋgə kə shwóg nə shwóg,
tâŋ ompwíín í ŋgə kwɨd́ʉli Yurʉ́səlɛm,
ncúlyá ofada bwə́ mú magʉlə búgʉ́lálə
Yésus.

Bwə́ zə́ bii Itiyɛn
8 yItiyɛn nyə a bə lwándʉ́lá nə mpaam

mə́ Zɛmbî nə ŋkul nə́ cwɔɔ́.́ A mú ŋgə sá
*isâ í mímbʉ́gú nə məma *isâ í ntɔ̧́ búúd
ŋkwóŋ yí, buud bɛŝh bwə́ ŋgə́ dʉ́g. 9Bɔɔ́ĺ
búúd bəńɔŋ̂ Itiyɛn bwə́ mú zə sɛŋ́ʉsa
məkəl̂. Í á bə bɔɔ́ĺ búúd wâ *mpáánzə́
mínjɨɨ́ǵʉ́lá á buud bwə́ á wú məĺwaá dɨ ́
wá, bwə́ njúl buud ɔ́ Sirɛn̂ nə Aləgʉzan-
drî, zə kɛɛl *Oyúdɛn bwə́ á zhu Silisî

o5:34 Gamalyɛl: 22.3 p5:36 21.38 q5:37 Luk 2.2; 13.1-2
r5:40 4.18; 5.28 s5:41 Luk 6.22-23; 1Pr 4.13 t5:42 *Krîst Yésus: 9.22; 17.3;
18.5, 28; Luk 24.25-27 u6:1 2.45; 4.35 v6:3 1Tm 3.7-13
w6:6 13.2-3; 14.23; 1Tm 4.14; 2Tm 1.6 x6:7 2.41 y6:8 2.22

nə Azî wá. 10 zNjɨ, bwə́ á shígɛ ́ bə nə
ŋkul mə kwag Itiyɛn nəcé nyə á ŋgə lás
nə fʉg Ŋkɛ̧ŋ́kɛ̧̂ Shíshim á ŋgə yə nyə
yí. 11 aBwə́ mú kusə búúd nə́ bwə́ zəǵ
máalə Itiyɛn nə:́ «Sə́ ámə gwág múúd ɛǵa
ŋgə́ *lás nə Moyîz bá Zɛmbî bwaasʉ́lə
mpu.» 12Bwə́ mú shwambʉlə búúd bɛŝh,
nə ocúmbá buud, nə *Oyɨɨ́ǵʉli ɔ́ məćɛɛ̧ ̧
bwə́ mú zə bii Itiyɛn, kə nə nyə mpáánzə́
miləśʉ́ á Zɛmbî dɨ.̂ 13 bBwə́ mú kwəmʉsa
bɔɔ́ĺ ówúshinɛd wâ məshɨɨgâ nə́ bwə́ kəǵ
máalə nə:́ «Muud ɛǵa mə́ dʉ jág lás nə
kʉ́l í búl bə ci yí, nə Məcɛɛ̧ ̧ mə́ Moyîz ja
jɛŝh. 14 Səḿɛf́wó sə́ ámə gwág a ŋgə́ cɨ nə́
Yésus á Nazarɛt̂ mə bá caam *Mpáánzə́
Zɛmbî, a cɛńd íjâm nə ijag yâ odá Moyîz
nyə a lʉ́gə yí.» 15Buud bɛŝh bwə́ á bə
*Gwooŋg ósémbye ɔ́ míləśʉ́ wâ Zɛmbî dɨ ́
wá bwə́ mú ŋgə dʉ́g Itiyɛn nə́ figə-́figə,́
bwə́ mú dʉ́g nə́ mpwoombʉ́ nyɛ ́ nyísə
nda mpwoombʉ́ *éŋgəles.

Itiyɛn mə lás kaand

7 Ajəlácɨ á ofada mú jí nyə nə:́ «Ye sâ
bwə́ ŋgə́ cɨ wǒ nɨ jísə bánda bə ntɔ?́»

2 cItiyɛn mú bɛşa nə:́ «Yé bwááŋg, yé ódâ,
gwágʉ́ləǵá. Mpáámbə́ íshé *Abʉraham
njúl ná shí á Məzhuputamî, a kú fwó
kə ji Sharaŋ, Zɛmbî á milwanə́ nyə a
lwóya nyúúl nyəd́ɨ,́ 3 dzə cɨ nə nyə nə:́
“Wúg wódɨ ́ shíd, wo béégya nə njɔẃ
búúd wô, wo kəǵ shí mə́ bá lwágʉlə
wo yííd.” 4 eNtɔ,́ Abʉraham mú wú shí
Okalʉdyɛ̧̂ dɨ,̂ a mú kə ji Karaŋ. Mpʉ́sə
shwɨy mə sɔɔ́ŋ́gʉ́, Zɛmbî mú yîl nyə wu,
ntɨ ́ nyə wa shí bɨ ́ njúl múús ga. 5 fNjɨ
nyə a shígɛ ́ yə nyə ŋkɔw wa shí gaád,
kú nəḿə́ bə tɔɔ́ bímbí múúd jɨ nə ŋkul
təl̂ kuú yí. Nyə á yida kaag nə́ í é bá bə

shí nyɛ,́ mpwoŋ buud nyɛ́ ka bá shúgʉla
nə nywo. Í á bə cínɔŋgʉ́ Abʉraham njúl
kú fwo bə nə mwân. 6 gZɛmbî mú cɨ nə
nyə nə:́ “Mpwoŋ buud nywô í bá kə ji
ízhaá shíd. Buud ɔ́ wu bwə́ bá sá bwo
məlwaá bwə́ cúg bwo tâŋ mimbû mitəd
minɔ̧.̂ 7Njɨ, lwoŋ búúd í bá wá bwo
məĺwaa dɨ ́ nɨ, mə bá yə gwo intʉ́gʉ́lí,
bag dwô í mú bá shwub, í mú zə wa
shí gaád, zə dʉ yə mə gúmə.́” 8 hZɛmbî
músə sá bá sɔ.̧ Sɔ̧ jɔɔŋgʉ́ mɛ́məyɨɨgyé wə́
ábɨwáág. Ntɔ́ Abʉraham mú byá *Izaag
a sá nyə ábɨwáág jwɔŵ lʉ́ mwɔɔmb
mpʉ́sə byélé. Izaag byá *Yákwab, sá
nəḿə́ nyə ntɔ.́ Yákwab byá nəḿə́ ím-
páámbə́ í á fwɔ̧ ibɛɛnd wûm nə íbá íshé
yí, a sá nəḿə́ byo ábɨwáág. 9 iImpáámbə́
bíshé ínɨ í á ka zə shîŋ Yósɛb. Bwə́
mú kusha nə nyə nə́ a kəǵ Igîpten. Njɨ,
Zɛmbî nyə á bə nə nyə. 10 jA mú ŋgə
sɛy yîl nyə *íncwaw í ntʉg byɔɔŋg byɛŝh
dɨ ́ nə́ ndɛɛ ́ a kə yə nyə fʉg mísh mə́
Farawôŋ njwú-buud á Igîpten dɨ,̂ a sá
nə́ Farawôŋ gwágʉ́g nyə nywa lámʉ́d.
Farawôŋmú təĺ nyə ŋgwəḿʉna á Igîpten
yɛŝh, tɛɛm bə nyəḿɛf́wó Farawôŋ dɨ ́
njɔẃ. 11 kMəma zha músə zə bə Igîpten
yɛŝh dɨ,̂ kumə Kanaan, incwaw í ntʉg
bul yáág, impáámbə́ í íshé kú ná nə sâ
bwə́ dəǵ. 12Nda Yákwab nyə a gwádʉga
nə́ idʉ̂w bísə Igîpten nə́ nyə á ka kənd
impáámbə́ í íshé wu ja ashúshwóógʉ́.
13 lJa bwə́ á kwo kə ja ábɛɛ ̂ yí, Yósɛb
músə kə bágʉlə bwo nyúul, Farawôŋ
músə zə mpu mpwoŋ buud nyə á zhu
yí. 14 mYósɛb músə ka zə sá nə́ bwə́ kəǵ
ŋwa sɔɔ́ŋ́gʉ́ Yákwab nə njɔẃ buud yé
wɛŝh tâŋ buud məwûm zaŋgbá nə ótɔɔ́n.
15Yákwab músə zə shulə kə Igîpten, nyə

z6:10 6.3; Luk 21.15 a6:11 Mat 26.59-61 b6:13 18.13; 21.28; Zhe 26.11
c7:2 22.1 d7:3 Mət 12.1; Heb 11.8-10
e7:4 Mət 11.31; 12.4 f7:5 Mət 12.7 g7:6 Mət 15.13-14 h7:8 Mət 17.9-14;
21.2-4; 25.26; 29.31–30.24; 35.16-18 i7:9 Mət 37.11, 28; 39.2, 21
j7:10 Mət 41.37-44 k7:11 Mət 41.54; 42.1-2, 5 l7:13 Mət 45.1, 3, 16
m7:14 Mət 45.9-10, 18; 46.6-7, 27

á kə yə wu, bəńɔŋ̂ impáámbə́ bíshé.
16 nBwə́ á nyiŋgə nə bwo, kə dʉl Síkɛm,
shwoŋ Abʉraham nyə á kusə bwân ɔ́
Imor dɨ ́ nə *mwaanɛ̂ yí.

17 o«Ŋkaagə́ Zɛmbî nyə á kaag Abʉra-
ham yí í á ŋgə bə nə́ í zə bwəma.
Nda wəla dɔɔŋg í á ŋgə shísh nə,́ kúl
búúd jé í á ŋgə zə bulya, í ŋgə́ bul
mpyáánz nûŋ Igîpten. 18Kúl mə Abʉra-
ham í á ŋgə mpyáánz ntɔ́ nə ndɛɛ ́ kə
wɔɔ́ś ja wúl njwú-buud í á ŋwa ijwûga
yí, wɔɔŋg njwú-buud í á shígɛ ́mpu Yósɛb
yí. 19 pNjwú-buud wɔɔŋg í á ka zə cʉgə
nə mpwoŋ buud íshé məśhɨɨgâ dɨ.̂ A mú
cúg ódá nə bɔẃ-bɔŵ lâm nyə á bə nə ndɨ ̂
yí nə ndɛɛ ́ a sá nə́ bwə́ ŋgəǵ nə myaas
ikʉ́kény byáŋ í ŋgəǵ nə fudə. 20 qFwálá
dɔɔŋg wə́ Moyîz nyə a byɛl̂ yí. Zɛmbî nyə
á ka gwág nyə nywa lámʉ́d, obyɔl̂ bɛ ́ bwə́
mú wɨɨ́ĺ nyə bwəd́ɨ ́ njɔẃ tâŋ oŋkwoond
olɔɔ́l, 21nə ndɛɛ,́ ja bwə́ á ka nəḿə́ kə
myaas nyə yí, sás mə́ Farawôŋ mú cwéég
nyə, zə baagʉlə nyə tâŋ nda yé mwân.
22Moyîz mú nyíŋgʉla mpúyá á Igîpten
wɛŝh dɨ ́ nə́ ndɛɛ ́ á mú zə bə ŋkácid íciyá
nə mísɔɔ́ĺʉ́gʉ́d.

23 r«Ja nyə á zə bə nə mimbû məwûm
məńɔ̧̂ yí, təd́ʉ́gá í mú wɔɔ́ś nyə lámʉ́d nə́
a kəǵ dʉ́g ómínyɔŋʉ̂ bɛ ́ Bag ɔ́ *Izʉrəyɛl̂.
24A mú dʉ́g ŋgwɔĺ mwân Igîpten ŋgə́
sá ŋgwɔĺ mwân Izʉrəyɛl̂. Moyîz mú
kɛɛmmwân Izʉrəyɛl̂, a cú mwân Igîpten.
25Nyə á ŋgə təd́ʉga nə́ kúl jé Izʉrəyɛl̂
bwə́ é mpu nə́ Zɛmbî mə zə́ balan nə nyə,
zə cʉg bwo. Njɨ, bwə́ á shígɛ ́ mpu ntɔ.́
26 Jwɔŵ í á bɛ̧ yí, a mú kə kwey bwân
ɔ́ Izʉrəyɛl̂ óbá bwə́ ŋgə́ shuya. A mú ka
cɛɛl bɛɛ́ǵ bwo nə́ bwə́ jíg nə́ shɛɛ, nyə
nə bwo nə:́ “Bɨ bʉ́sə omínyɔŋʉ̂, nəcé jɨ ́
bɨ ́ ŋgə́ sɨýa yí?” 27Njɨ, nyɔɔŋg nyə á ŋgə

sá ŋgwɔĺ yɛ ́ mú lámʉsa nə nyə, nyə nə:́
“Zə́ nyə á təĺ wo cî nə́ wo dʉ́g sámb sə́
miləśʉ́? 28Wó cɛɛl zə gwú mə nda wó
ámə gwú mwân Igîpten nə kugʉ́ nə?́”
29 sNjɨ Moyîz nyə a gwág ntʉ́nɨ yí, nyə
a túb, a mú kə ji shí á Madyan. Wu wə́
nyə á byá bwábudûm óbá yɛ.́

30 t«Nyə á ji wu mimbû məwûm məńɔ̧,̂
ŋgwɔĺ *éŋgəles mə Cwámba mú zə
lwóya nyə nyúúl míŋgwiilɛd, miŋgwiilɛ
mí ŋgə́ maŋ kwasa dɨ ́nûŋ shí a shwééshá
á mbʉ́mbʉ́ŋ Sinayî. 31Moyîz mú káam sâ
nyə á ŋgə dʉ́g jɔɔŋgʉ̂. A mú ka shísh nə́ a
kə́ mpu dʉ́g. Kəĺ mə́ Cwámba í mú gwɨɨ́ǵ
í ŋgə́ cɨ nə́ 32 “Mə ɔńɨ, mə Zɛmbî impáám-
bə́ byô, Zɛmbî mə́ Abʉraham, Zɛmbî mə
Izaag, Zɛmbî mə Yákwab.” Moyîz mú
tɛɛ́d́ lilyálə, a kú ná kwo sɔ̧́ nə́ a mpúg
dʉ́g. 33Nə ndɛɛ,́ Cwámba mú cɨ nə nyə
nə:́ “Yílʉ́g məŋ́gwub məkuúd nəcé kʉ́l
shí wó təĺ nɨ í músə nda mə. 34Mə mə́
ntɨ mísh, mə mə́ dʉ́g bɔŵ dɛŝh bwə́ ŋgə́
sá kúl jâm Igîpten yí. Mə mə́ gwág nda
bwə́ ŋgə́ leegya nə.́ Mə mə́ shulə nə́ mə
zə́ cʉg bwo. Kagʉ́ kə ja gaád, məmə́ kənd
wo Igîpten.”

35 u«Eŋgəles nyə á lwóya nyúúl kwasa
dɨ ́ yɛ,́ Zɛmbî nyə á kənd nyə, a kə təĺ
Moyîz cî, təl̂ nyə cʉgye. Í njúl nə́ bwə́
á ban Moyîz wɔɔŋg, bwə́ jî nyə nə:́ “Zə́
nyə á təĺ wo cî nə́ wo zəǵ dʉ sámb sə́
miləśʉ́?” 36 vMoyîz wɔɔŋg wə́ nyə á kə
yîl bwo məĺwaá dɨ ̂ Igîpten yɛ,́ a ŋgə́ sá
*isâ í mímbʉ́gú nə *isâ í ntɔ̧́ búúd ŋk-
wóŋ yí wu, tɛɛm bə ja bwə́ á lɨɨ́ńa mâŋ
mə́ atɨt́ɨɨ ̂ yí, tɛɛm bə ja bwə́ á ŋgə kyey
shí a shwééshá dɨ ́ tâŋ mimbû məwûm
məńɔ̧̂ yí. 37 wNyə wə́ nyə á cɨ nə Bag ɔ́
Izʉrəyɛl̂ nə:́ “Zɛmbî mə bá ntɨ bɨ ́ ŋgwɔĺ
*múúd micúndə́ nda mə, a njúl mbyágá

n7:16 Mət 23.3-16; 49.29-30; 50.13; Zho 24.32; Heb 11.9, 13
o7:17 MmN 1.7-8 p7:19 MmN 1.10-11, 22 q7:20 MmN 2.2-10; Heb 11.23
r7:23 MmN 2.11-15; Heb 11.24-27 s7:29 MmN 2.15, 21-22; 18.3-4
t7:30 MmN 3.1-10 u7:35 MmN 2.14; 3.2

á kúl búúd jɨń.” 38 xMoyîz wɔɔŋg wə́
nyə á bə mpəd́ʉ́gá éŋgəles nyə á ŋgə
lésha nə nyə yɛ ́ bəńɔŋ̂ odâ, ja kúl búúd
jíshé í á sá gúfʉ́gá mbʉ́ŋ Sinayî shí a
shwééshád yí. Nyə wə́ a ləǵ miləśʉ́ myâ
cʉg wə́ éŋgəles, a kalá yə shé. 39 yNjɨ, odá
bwə́ á shígɛ ́ cɛɛl sá nyə məgwág. Bwə́
lámʉsa nə nyə, milâm dʉ nyiŋgə kə njɨ
Igîpten. 40 zBwə́ mú cɨ nə Arɔɔn nə:́ “Ság
ozɛmbî bwə́ é dʉ tɔŵ sə́ shwóg wá. Sə́
bâŋ sə́ ampúyɛ́ ná sá í mə́ bə nə Moyîz
muud á kə yîl sə́ Igîpten yɛ.́” 41Bwə́
mú lúlə mwâ ntɛny tâŋ zɛmbî áyadʉ́g,
bwə́ sá nyə *mətúnʉga nda Zɛmbî, bwə́
sá məśhusʉg gúmáləĺə sâ bwə́ ámə sá
nə məbwə̂ máŋ yí. 42 aZɛmbî nyə á ka
ntâg yid bwo kwoŋ, a mú sá nə́ bwə́
nyíŋgʉ́lág ŋgəĺə yə wəacén-cénî wâ joŋ
gúmə.́ Sá jɔɔŋg wə́ jísə́ cilyá kálaad búúd
ɔ mícúndəd́ nə:́
Bag ɔ́ Izʉrəyɛl̂,
ye bɨ á cígə mə ocúdú
ŋkí nə́ bɨ á sá mə *mətúnʉga
mímbû məwûm məńɔ̧̂ bɨ ́ á bə shí a

shwééshá dɨ ́ myá?
43Ŋgaá nə́ bɨ á yida dʉ ŋkɛn̂y banda mə́

Molok‡‡,
nə yuug ácén-céní bɨ ́ á sá shú mə́ Zɛmbî

wʉ́n Refan yí?
Ŋgaá nə́ bɨ á yida dʉ kúd məmpwoombʉ́

məńdəlúd
dʉ yə mbɛɛ ́ íyuug í zɛmbî bɨ ́ á sá yí

gúmə?́
Sâ jɔɔŋg wə́ í sá nə́ mə bâg kənd bɨ ́ mík-

wám dɨ ́
shwóg-shwóg cɔ̧́ *Babilɔn.

44 b«Njɨ, ja ódá bwə́ á bə shí a
shwééshá dɨ ́ yí, bwə́ á shí bə nə banda
í á dʉ lwágʉlə nə́ Zɛmbî jisə bwəd́ɨ ́ yí.
Muud nyə á dʉ lésha nə Moyîz yɛ ́ nyə á
cɨ nə nɛ́ nə́ a kəǵ sá banda dɔɔŋgʉ́, a bɛ̧
yuug nyə á dʉ́g yí. 45 cOdá bwə́ á shí ŋgə
kala banda dɔɔŋgʉ́ íkala i búúd byɛŝh í á
ŋgə byɛl̂ yííd. Bɔɔŋg bəńɔŋ̂ Yeshuwa bwə́
á ntɔ̧ shí Zɛmbî nyə a wɨɨ́ŋ́g wəaməd́ɨ ́ yí,
bwə́ á kə nəḿə́ nə dwo wu, í mú jɨ wu kə
wɔɔ́ś fwála mə́ *Dávid.

46 d«Zɛmbî nyə á bul cɛɛl Dávid
wɔɔŋgʉ̂. Ntɔ́ Dávid mú jî Zɛmbî nə́ a
sáág nyə mpaam nə́ a lwɔ̧ǵ bag ɔ Yák-
wab njɔẃ Zɛmbî. 47 eSəĺʉmun wə́ nyə
á yida lwɔ̧́ nyə njɔẃ. 48 fNjɨ, Zɛmbî a
gwɔẃ-gwɔŵ nyə ádɛ́ ji mínjɔẃ məbwə̂
mə́ búúd mə́ ámə lwɔ̧́ myá, nəḿə́ nda
múúd micúndə́ nyə á cɨ nə.́ 49 gNyə á cɨ
nə:́
Joŋ dʉ́sə jiya ícî jâm.
Shí nyísə kʉ́l mə́ dʉ təl̂ məḱuú yí.
Wáyɛ́ njɔẃ bɨ ́ bɨ ́ nə ŋkul lwɔ̧̂ mə yí?
Cwámba mə shílə́ ntɔ.́
Ŋgow mə́ jɨ nə ŋkul kə woga yɛ?́
50Ŋgaá nə́ mə wə́ mə a sá isâ ínɨ byɛŝh?

51 h«Bɨ bʉ́sə nə nʉ́ŋ. Bɨ ́ ŋgə sá Zɛmbî
məlwə.̂ Bɨ bʉ́sə njɨ bɨ ɔ́ dʉ sá ŋgáádə́ nə
Ŋkɛ̧ŋ́kɛ̧̂ Shíshim, nəḿə́ nda impáámbə́
bín í a dʉ sá nə.́ 52 iNyáyɛ́múúd micúndə́
ímpáámbə́ bín í á shígɛ ́ lwágʉlə cúwʉ́lí
yɛ?́ Bwə́ á dʉ gwú bɔɔŋg bwə́ á dʉ bwey
zə jaaw nə Tʉ́təlí Muud mə bá zə wá.
Tʉ́təlí muud wɔɔŋgʉ̂ wə́ bɨ ́ á kɛɛnzh, bɨ ́
mú gwú yɛ.́ 53 jBɨ buud bɨ ́ á ləǵ *mb-
woomb məćɛɛ̧ ̧ wəé́ŋgəles bwə́ á yə bɨ ́

‡‡7:43Máŋməb́anda mə́ a dʉ bə, bwə́ laad káándə́ mbií á nə́ bwə́ ká wɛɛf í bə banda.
x7:38 MmN 19.1–20.17; Mis 7.53; Gal 3.19 y7:39 Ilŋ 14.3
z7:40 MmN 32.1-8 a7:42 Amo 5.25-27 Molok: Ləv 18.11
b7:44 banda í á dʉ lwágʉlə nə́ Zɛmbî jisə bwəd́ɨ ́ yí: MmN 25.9, 40

má, nə məmpəńdí mɛŝh mâ cínɔŋg wá,
bɨ abɛ̧ɛ́ ̧ýɛ ́ mwo.»

Bwə́ gwú Itiyɛn
54 kNjɨ búúd ɔ gúfʉ́gá ósémbye ɔ

míləśʉ́ bwə́ á gwág iciyá ínɨ yí, bwə́ á
shwal gwág Itiyɛn yáág-yáág mpimbə,
bwə́ ŋgə́ fúgal məjə. 55 lItiyɛn nyɛ,
lwándʉ́lá nə Ŋkɛ̧ŋ́kɛ̧̂ Shíshim nə́ cwɔɔ́,́
mú kənd mísh joŋ dɨ,́ a mú dʉ́g
məŋ́kənʉwa mə́ Zɛmbî, Yésus təl̂ Zɛmbî
mbwə̂ məncwûm. 56 mAmú cɨ nə:́ «Dʉgá,
mə ŋgə dʉ́g joŋ í mə́ bâŋ. *Mwân
mə Múúd təl Zɛmbî mbwə̂ məncwûm.»
57Bwə́ mú bwú məma óŋkwiimbyê, bwə́
ŋgə́ fad məlwə̂ máŋ; bɛŝh nə lâm ŋg-
wúdʉ̂, bwə́ shwal kə shwɨy nyə nyúúlʉ́d.
58 nBwə́ julə wú nə nyə ŋgwəĺa, kə lúmə
nyə məkwóógʉ́. Buud bwə́ á ŋgə sá
sɔɔ́ĺʉ́gʉ́ wɔɔŋg wá bwə́ á yîl iwáma byáŋ
kə bwɨɨ́ǵ gúl ncúncwəḿá shí məkuú.
Ncúncwəḿá jɔɔŋg wə́ Sôl. 59 oBwə́ ŋgə́
lúmə Itiyɛn məkwóógʉ́ ntʉ́nɨ,́ Itiyɛn mú
jɔŵ Zɛmbî, nyə nə:́ «Cwámba Yésus,
ləǵʉ́g *jîm jâm.» 60 pNə́ ndɛɛ,́ a mú
kúd məb́wóŋ shí, a kɨm̂ nə ŋkulû nə:́
«Cwámba, wo kú lɔ̧́ bwo *səḿ bwə́ ŋgə́
sá ga.» Njɨ nyə á shîn cɨ ntʉ́nɨ yí, a mú
yə.

Sôl mə zə jugʉshi Dɔ̧ lʉ́ óbúgʉla

8 qSôl nyə á bə cʉ́ŋ nə buud bwə́ á
gwú Itiyɛn wá. *Dɔ̧ lʉ́ óbúgʉla í á bə

Yurʉ́səlɛm yí í á zə bul bwəma nə cúwʉ́lí
mwɔŵ mɔɔŋgʉ́d. Obúgʉla bɛŝh bwə́ mú
shîn nyuŋgʉla wú Yurʉ́səlɛm, kə məśhí
mâ Yudéa nə Samaríya; í lʉ́g cínɔŋgʉ́ njɨ
*buud ɔ lwámá. 2Bɔɔ́ĺ búúd bwə́ á wá
milâm wə́ Zɛmbî wá bwə́ á kə dʉl Itiyɛn,
bwə́ sá nəḿə́ nyə shwɨy mbií áyíyáág.
3 rSôl nyɛ nyə á ŋgə yáág nə́ á jaŋgʉlə

Dɔ̧ lʉ́ óbúgʉla. Nyə á dʉ ŋgə nyíi mín-
jɔẃ minjɔẃ, dʉ ŋgə bii óbúgʉla, budá nə
budûm, dʉ kə wá bwo mímbwugʉd.

Jɔj̧ɔ̧ Kɛɛ́l í zə kə Samaríya
4 sBuud bwə́ á cɨɨma Yurʉ́səlɛm wá

bɛŝh bwə́ á ŋgə kə məźhɨɨ ́ məzhɨɨ,́ bwə́
ŋgə́ bwiiŋg Jɔj̧ɔ̧ Kɛɛ́ĺ á lâŋ mə́ Yésus.
5Ntɔ,́ Fílíp nyə á shulə kə wúl ŋgwəĺa
á Samaríya, a mú kə bwiiŋg buud ɔ́ wu
lâŋ mə́ *Krîst.

6Buud ɔ́ wu bɛŝh bwə́ mú kənd mílâm
ísâ Fílíp nyə á ŋgə cɨ yííd, muud ŋgwúd
nə ŋgwúd kú sá nʉ́ŋ nəcé bwə́ á ŋgə
gwádʉga *məshimbá nyə á ŋgə sâ má,
bwə́ ŋgə́ nəḿə́ dʉ́g mwo. 7 tNəcé zhwog
buud bwə́ á bə nə məjamb wá, məjamb
mə́ á dʉ wû mə́ ŋgə́ kɨm̂ məma óŋkwiim-
byê, mimbúmbwúgʉ́ nə bɔɔŋg bwə́ á dʉ
nyɛŝh wá bwə́ ŋgə́ yâl. 8Ŋgwəĺa wɔɔŋg
wɛŝh í mú bə nə məma məśhusʉg.

9 Í njúl nə́ ŋgwɔĺ múúd nyə á dʉ bə ŋg-
wəĺa wɔɔŋgʉ́d nə jínə́ nə́ Shímun. Muud
wɔɔŋgʉ̂ nyə á dʉ sá májig, buud bɛŝh
wâ Samaríya bwə́ mú dʉ bul káám nyə,
nyɛ mú nəḿə́ dʉ jaaw nyúul nə́ á bul
bə. 10Buud bɛŝh, tɛɛ́d́ ozhizhe kə kumə
məma fwámɛ́ búúd, bɛŝh bwə́ á dʉ ŋwa
Shímun nə gwɔ̧ɔ̧́ǵə,́ bwə́ nə:́ «Muud ɛńɛ
jisə ŋkul mə́ Zɛmbî, nyɔɔŋg bwə́ dʉ cɨ
nə́ í búl ntɔ̧ yí.» 11Bwə́ á kənd milâm
nyəd́ɨ ́ nəcé nyə á bwey bul sá nə́ bwə́
káámʉ́g nyə nə misɔɔ́ĺʉ́gʉ́ mí jamb myɛ.́
12 uNjɨ, ja bwə́ á *magʉlə Jɔj̧ɔ̧ Kɛɛ́ĺ Fílíp
nyə á ŋgə bwiiŋg bwo shú Faan mə́
Zɛmbî nə shú jínə́ mə́ Yésus-Krîst yí,
bwə́ á ŋgə duwan, nə budûm nə budá
nəḿə.́ 13 Shímun wɔɔŋgʉ̂ nyəmɛf́wó nyə
a *búgʉla nəḿə,́ a mú duwan. A mú zə
nada nə Fílíp kú ná béégya nə nyə, a
ŋgə́ dʉ́g məma ísâ í ntɔ̧́ búúd ŋkul yí nə

məshimbá mə́ á ŋgə sɨŷ má, a ŋgə́ bul
káam.
Pyɛr̂ bá Yuánɛs bwə́ kə́ Samaríya
14 *Buud ɔ lwámá bwə́ á bə Yurʉ́səlɛm

wá bwə́ á ka gwág nə́ buud ɔ́ Samaríya
bwə́ mə́ ləǵ Miləśʉ́ mí Zɛmbî. Bwə́ mú
kənd Pyɛr̂ bá Yuánɛs wu. 15Bâŋ, ja bwə́
á shulə kə Samaríya yí, bwə́ á jəgʉla
nə Zɛmbî shú nə́ obúgʉla wâ wu bwə́
ləǵʉ́g Ŋkɛ̧ŋ́kɛ̧̂ Shíshim. 16 vNəcé, í á bə
cínɔŋgʉ́, Ŋkɛ̧ŋ́kɛ̧̂ Shíshim kú fwo shulə
tɔɔ múúd ŋgwúd dɨ.̂ Bwə́ á yida shîn ŋgə
duwan jínə́ mə́ Cwámba Yésus dɨ.̂ 17Nə́
ndɛɛ,́ Pyɛr̂ bá Yuánɛs bwə́ mú ŋgə bəd
bwo məbwə,̂ bwə́ mú ŋgə ləǵ Ŋkɛ̧ŋ́kɛ̧̂
Shíshim.

18 wShímun nyə á ka dʉ́g nə́ buud bwə́
ŋgə ləǵ Ŋkɛ̧ŋ́kɛ̧̂ Shíshim ja buud ɔ lwámá
bwə́ bəd́ bwo məbwə̂ yí, a mú ka zə nə
*mwaanɛ̂ nə́ a zə́ yə Pyɛr̂ bá Yuánɛs,
19nyə nə bwo nə:́ «Yəǵá nəḿə́ mə ŋkul
nɨ, muud yɛŝh mə́ é bəd məbwə̂ yɛ ́ ləǵʉ́g
Ŋkɛ̧ŋ́kɛ̧̂ Shíshim.» 20Njɨ, Pyɛr̂ mú yidá cɨ
nə nyə nə:́ «Bɨná mwaanɛ̂ woó bɛŝh nə́
mpaá, nəcé wó ámə təd́ʉga nə́ bwə́ dʉ
kusə yána mə́ Zɛmbî nə mwaanɛ.̂ 21 xWo
cugɛ́ nə ŋkɔw wa sâ gaád, kú nə tɔɔ
sâ, nəcé lâm wô í cugɛ́ tʉ́təlí nə Zɛmbî.
22Cɛńdʉ́g bɔẃ-bɔŵ təd́ʉ́gá wô nɨ, wo
jəǵʉlag nə Zɛmbî, ka nyə é juu wo nə
yuug í ámə wɔɔ́ś wo lámʉ́d nɨ. 23Mə dʉ́g
nə́ byó íwɨɨ́ḿbʉ́g í mə́ bul yáág. Olɨĺɨŋgɨ ̂
bwə́ mə́ bií wo kwám.» 24 yShímun mú
bɛşa nə:́ «Bɨmɛf́wó jəgʉlagá nə Zɛmbî
shú dâm nə́ tɔɔ sâ ŋgwúd bɨ ́ mə́ cɨ na nɨ
í kú bə nə mə.»

25Pyɛr̂ bá Yuánɛs bwə́ mú shîn lwóya
búgə́ jáŋ, bwiiŋg kɛɛ́l mə Cwámba nə́
ndɛɛ ́ bwə́ mú nyiŋgə́ kə Yurʉ́səlɛm. Bwə́
mú ŋgə bwiiŋg Jɔj̧ɔ̧ Kɛɛ́ĺ zhɨɨ́ ́ nə zhɨɨ ́ zh-
wog milɔɔm myâ Samaríya dɨ.̂

Muud Ityopí mə́ zə ləǵ Jɔj̧ɔ̧ Kɛɛ́ĺ
26Ŋgwɔĺ *éŋgəles mə Yawé mú zə

lás cɨ nə Fílíp nə:́ «Kyeyʉ́g kə ŋgɛɛ
*məkɔɔ́ĺ mə́ jwɔŵ, zhɨɨ́ ́ í dʉ shulə wú
Yurʉ́səlɛm kə Gaza, zhɨɨ́ ́ nyísə́ kú jwɔ̧ɔ́ļa
búúd yí.» 27 zFílíp mú nəḿə́ tɨ ́ njɔɔnd
kú fadʉlə. Ndug nə́ ŋgwɔĺ múúd Ity-
opí, a njúl myáágə,́ a njúl lúlúú ósɔɔ́l
ɔ məśáal ɔ cî mudá á Ityopí bwə́ á dʉ
jɔŵ nə́ Kandás yɛ,́ muud wɔɔŋgʉ̂ njúl
kʉlág məb́ii mə cî mɛŝh dɨ,̂ nyə á kə
Yurʉ́səlɛm kəĺə yə Zɛmbî gúmə;́ 28nyə
á ŋgə nyiŋgə a njúl nyəd́ɨ ́ mət́úwa dɨ,́ a
ŋgə́ lɔ̧́ kálaad mə́ *múúd micúndə́ Izayí.
29 Shíshim mú cɨ nə Fílíp nə:́ «Shíshʉ́g kə
kumə mət́úwa ɛńɛď.» 30 Fílíp mú lɛɛl kə,
a mú gwág múúd ɛńɛ ŋgə́ lɔ̧́ kálaad mə́
múúd micúndə́ Izayí. Fílíp mú jî nyə nə:́
«Ye wo ŋgə mpu gwág sâ wó ŋgə́ lɔ̧́ nɨ?»
31Muud ɛńɛ mú bɛşa nə:́ «Mə é ka mpu
gwág na ntʉdɛlɛ ́ muud nda fwo lwágʉlə
mə?» A mú jɔŵ Fílíp nə́ a kəẃag mət́úwa
dɨ ́kə jɨ nyəd́ɨ ́koogʉ́. 32 aKʉ́kʉ́l mícilyámí
Kálaad Zɛmbî nyə á ŋgə lɔ̧́ wə́ ga:
Nyə á bə nda tɔw bwə́ ŋgə́ kə nə ndɨ ̂ nə́

bwə́ kə́ cígə yí,
nəḿə́ nda mwâ ncwəmbɛ bwə́ ŋgə́ sámb

mimyɔɔ̧̧́ yí.
Nyə a shígɛ ́ bɛn̂y mpu nə́ a lás.
33Bwə́ á sɛɛ́ḿbʉli nyə, bwə́ nyaal nyə

ŋkaam nyɛ́ nə məkuú.
Zə́ jɨ ́ nə ŋkul bá bwiiŋg lâŋ á mpwoŋ

buud nyɛ́ yɛ?́ Kú nə muud!
Bwə́ á sámb nyə jé cʉg shí gaád.

34Myáágə́ mú jî Fílíp nə:́ «Mə́ jəgʉla
nə wo, fɛɛ́ĺʉ́g mə, zə́ múúd micúndə́ ŋgə
cɨ yɛ?́ Ye nyəmɛf́wó, yə muud shús?»
35 bFílíp mú ka zə tɛɛ́d́ lásʉ́lə. A mú zə
bwiiŋg nyə Jɔj̧ɔ̧ Kɛɛ́ĺ mə Yésus tɛɛ́d́ʉ́lə na
kʉ́kʉ́l mícilyá nɨɨd́. 36 cBá bwə́ mú ŋgə kə
nə́ ndɛɛ ́ bwə́ mú kə wɔɔ́ś júwó. Myáágə́
mú cɨ nə Fílíp nə:́ «Dʉgɨ,́ məjúwó wə́

v8:16 19.1-6 w8:18 6.6 x8:21 Ifz 5.5 y8:24 MmN 9.27-28
z8:27 Iza 18.7; 56.3 a8:32 Iza 53.7-8 b8:35 Luk 24.27 c8:36 Mat 28.19

məǵa. Jɨ ́ í ntágʉ́lə́ nə́ mə kú duwan yí?»
37 ¶¶[Fílíp mú cɨ nə nyə nə:́ «Ŋkí wo
*búgʉla nə lâm wô wɛŝh, wo je duwan.»
Nyə nə:́ «Mə mə́ *magʉlə nə́ Yésus-Krîst
jisə *Mwân mə́ Zɛmbî.»] 38A mú cɨ nə́
bwə́ təĺʉ́g mətúwa. Bɛŝh obá bwə́ mú
shulə məj́úwód, nə Fílíp, nə myáágə.́
Fílíp mú duu nyə. 39 dJa bwə́ á ŋgə sɔw
wú məj́úwód yí, Shíshim mə Yawé í a
ŋkɛn̂y Fílíp kyey nə nyə, myáágə́ kú ná
nyiŋgə dʉ́g nyə. Njɨ, a mú kə nə njɔɔnd
yé shwóg nə məshusʉg. 40 eFílíp mú kə
bə njɨ Azot. A mú ŋgə bwiiŋg Jɔj̧ɔ̧ Kɛɛ́ĺ
məńd nə məńd nə́ ndɛɛ ́ kə wɔɔ́ś Sezarê.

Sôl mə zə́ bə mbúgʉla mə Yésus

9 fNa í á bə Sôl, nyɛ ŋgə́ ná cwambʉlə
*ompwíín ɔ́ Cwámba, a ŋgə gwú

bwo. Nyə á ka kə wə́ Ajəlácɨ á ofada,
2 gnə́ Ajəlácɨ yəǵ nyə kálaad mə yə́ nyə
ŋkul nə́ a kəǵ Damás, a kəǵ ŋgə dʉ́g
*məḿpáánzə́ mə́ mínjɨɨ́ǵʉ́lá mə́ *Oyúdɛn
mâ nûŋ. A ká kwey búúd bwə́ ŋgə́ bɛ̧ zhɨɨ ́
mə Cwámba, a bii bɛŝh tɔɔ budûm tɔɔ
budá, a wɔɔ́lə bwoməŋkəda, a kə nə bwo
Yurʉ́səlɛm. 3 hNyə á ka kə nə́ ndɛɛ ́ ŋgəĺə
shísh kúnə-́kúnə nə Damás, a mú seegya
njɨ məŋkɛnya mə́ mə́ zhu joŋ dɨ ́ zə kwan
kʉ́l nyə á bə yí. 4A mú kadʉwa shí, a mú
gwág kəl̂ í ŋgə́ cɨ nə nyə nə:́ «Sôl, Sôl,
nəcé jɨ ́ wó búl lwágʉlə mə cúwʉ́lí ntʉ́nɨ
yí?» 5 iNyə ntâg nə:́ «Wo zə́ e, Cwámba?»
Cwámba nə nɛ́ nə:́ «Mə Yésus, mə wə́
wó ŋgə́ lwágʉlə cúwʉ́lí yɛ.́ 6 Sâ ŋgwúd,
wɔɔlʉ́g, wo kúməg ŋgwəĺa, bwə́ é jaaw
wo sâ wó jəĺá nə sá yí.» 7Buud ɔ́ gwooŋg
bɛ́ bwə́ á shigʉla, bwə́ shwal ji ókʉ́l-ókʉ̂l,
fʉg jímb bwo mílúúd. Bwə́ á ŋgə gwág
njɨ kəĺ í ŋgə́ lás, bwə́ kú dʉ́g múúd nyə á

ŋgə lás yɛ.́ 8 jSôl músə wɔɔl shí, mísh mə́
njúl nyə nə́ bagə́ njɨ a kú ŋgə dʉ́g. Bwə́
mú bií nyə mbwəd́ kə nə nyə kə kumə
Damás. 9Nyə a já mwɔŵ məĺɔɔ́l, mísh kú
dʉ́gya nyə, a kú də, a kú ŋgul.

10Ŋgwɔĺ múúd nyə á bə Damás nə
jínə́ nə́ Ananíyas, a njúl *mpwíín mə
Yésus. Muud wɔɔŋg mú dʉ́g *ntamə́ á
mísh nə́ bagə,́ Cwámba ŋgə́ jɔŵ nyə
nə:́ «Ananíyas!» Nyə nə:́ «Cwámba, mə
wə́ ɛǵa.» 11 kCwámba mú cɨ nə nyə nə:́
«Tɔẃʉ́g, wo kəǵ njwóŋ bwə́ dʉ jɔŵ nə́
“njwóŋ á tʉ́təlí” yí, kə sɔ̧́ Sôl muud á
Tárʉs nûŋ njɔẃ mə́ Yúdas. A ŋgə jəgʉla
nəḿə́ nda mə́ ŋgə́ lás ɛǵa. 12 lNyə ámə
dʉ́g ntamə́ á mísh nə́ bagə,́ muud bwə́
jɔẃ nə́ Ananíyas yɛ ́ mə́ nyíi njɔẃ zə bəd
nyə məbwə̂ nə́ mísh mə́ dʉ́gyág nyə.»
13Ananíyas mú bɛşa nə:́ «Cwámba, mə
mə́ bul gwádʉga múúd ɛńɛ, bímbí lʉ́
məb́ɔŵ á mə́ sá buud bwô Yurʉ́səlɛm yí.
14Tɛɛm bə wa nyəmɛf́wó, milúlúú myâ
ofada mí á yə nyə ŋkul nə́ a zəǵ bií búúd
bɛŝh bwə́ ŋgə́ kɨm̂ jɔŵ jínə́ dwô wá.»
15 mCwámba mú cɨ nə nyə nə:́ «Kaág,
nəcé mə mə́ fɛɛ́śh múúd ɛńɛ nə́ a bəǵ
mə sâ ísɛý shú nə́ ikúl í cúgɛ ́ Oyúdɛn
yí nə ojwú-buud báŋ nə Bag ɔ́ *Izʉrəyɛl̂
bwə́ mpúg jínə́ dâm. 16 nMəmɛf́wó mə é
lwágʉlə nyə bímbí lʉ́ minjugú á bá jug
shú dâm myá.»

17 oAnaníyas mú kə, kə nyíi njɔẃ, bəd
nyə məbwə,̂ cɨ nə nyə nə:́ «Sôl mwaaŋg,
Cwámba Yésus wo á bwəma nə nyə zhɨɨ́d́
ŋgəĺə zə wa yɛ,́ nyə ámə ntɨ ́ mə shú
nə́ mísh mwô mə́ nyíŋgəg dʉ́gya, wo
lwándʉ́g nə Ŋkɛ̧ŋ́kɛ̧̂ Shíshim.» 18Bíl ísâ
í mú shugʉla wú nyə míshʉ́d í njúl nda
ifʉfâ. Mísh mə́ mú nyiŋgə dʉ́gya nyə nə

¶¶8:37 Míl mícilyá mí ayág mí cugɛ́ nə iciyá íga.

ndɛɛ ́ a mú shwal duwan. 19Nə́ ndɛɛ,́ a
mú də ídʉ̂w, ŋkul í mú kwo wɔɔ́ś nyə
nyúúlʉd. Bəńɔŋ̂ ompwíín wâ Damás bwə́
á ji baalɛ ́ mwɔŵ. 20 pKú nəḿə́ kwo lɛŋg
fwála, Sôl mú shwal ŋgə kə məḿpáánzə́
mə́ mínjɨɨ́ǵʉ́lá mə́ Oyúdɛn dɨ,̂ kə ŋgə
cúndə nə́ Yésus jisə *Mwân mə́ Zɛmbî.
21 qBuud bɛŝh bwə́ á ŋgə gwág nyə wá
bwə́ á ŋgə káam mbií á nə́ fʉg dʉ jímb
lúúd, bwə́ ŋgə́ cɨ nə:́ «Ŋgaá nə́ buud bɛŝh
bwə́ á dʉ kɨm̂ jɔŵ jínə́ ga Yurʉ́səlɛm wá
muud ɛǵa wə́ nyə á lwágʉlə bwo njugú
yɛ?́ Ŋgaá nə́ nyə á zə wa nə́ a zə bií bɔɔŋg
wâ wa, a wɔɔ́lə bwo məŋkəda kə nə bwo
milúlúú myâ ofada dɨ?̂»

22 rNjɨ Sôl nywáá nyə á ŋgə yáág nə
jaawʉ́lə Jɔj̧ɔ̧ Kɛɛ́l yáág yáágʉ́g, a dʉ fad
Oyúdɛn wâ Damás mimpu nə dʉ́lə mpu
lwágʉlə bwo nə́ Yésus wə́ jísə́ *Krîst.
23 sJa fwámɛ́ baalɛ ́ mwɔŵ mə́ á cɔ̧́ yí,
Oyúdɛn bwə́ á cwɔ̧́ yuug nə́ bwə́ gwú
nyə. 24 Sôl mú mpu shwushwaga jɔɔŋg.
Bwə́ á bə bwə́ mú ŋgə baagʉsə mimpum-
bɛ́ mí ŋgwəĺa§§ mwásə́ nə bulú nə́ bwə́
gwú nyə. 25Nda ómpwíín bɛ ́ bwə́ a mpu
ntɔ́ nə,́ bwə́ á ŋwa nyə gúl búlúd, wá
kúdəd́, bwə́ mú ntɛɛŋgʉli nyə nyuŋg dɨ ́
gwɔŵ kə shul tɔɔ́ń.

26 tKə wɔɔ́ś Yurʉ́səlɛm, Sôl nyə á cɛɛl
kə sɛɛŋgya nə bɔɔ́ĺ ómpwíín. Njɨ, bɛŝh
bwə́ á ŋgə fúndə nyə, bwə́ kú fwo
*magʉlə nə́ a músəmpwíín. 27 uBarnábas
músə ŋwa nyə, kə nə nyə *búúd ɔ lwámá
dɨ.́ A kə bwiiŋg bwo nda Sôl nyə á dʉ́g
Cwámba zhɨɨ́d́ nə,́ nə nda Cwámba nyə á
lás nə nyə nə,́ nə nda nyə á bwiiŋg kɛɛ́l
Damás jínə́ mə́ Yésus dɨ ́ kú fúndə muud
nə.́ 28Tɛɛ́d́ ja jɔɔŋgʉ̂, Sôl bəńɔŋ̂ buud ɔ

lwámá bwə́ mú bəd́ʉga gwooŋg, bəńɔŋ̂
bwə́ mú ŋgə́ kyey ŋgwəĺa nə ŋgwəĺa,
a ŋgə́ bwiiŋg kɛɛ́l á jínə́ mə́ Cwámba,
kú fúndə mísh mə́ búúd. 29Nyə á dʉ
nəḿə́ lésha nə Oyúdɛn bwə́ á janʉwo nə
cʉg Ogʉrɛk̂ wá, bəńɔŋ́ dʉ nəḿə́ sɛŋ́ʉsa
məkəl̂. Njɨ, bâŋ bwə́ mú sɔ̧́ nə́ bwə́ gwú
nyə. 30 vNda ómínyɔŋʉ̂ wâ búgə́ bwə́ á
mpu ntɔ́ nə,́ bwə́ á kə nə nyə Sezarê, bwə́
mú kənd nyə Tárʉs. 31 *Dɔ̧ lʉ́ óbúgʉla í
á ka ŋgə cʉgə nə́ shɛɛ Yudéa yɛŝh, nə
Galilê, nə Samaríya, gwooŋg í ŋgə́ lal
búgəd́, obúgʉla bwə́ ŋgə́ gwɔ̧ɔ́ ̧ Cwámba.
Ŋkɛ̧ŋ́kɛ̧̂ Shíshim ŋgə́ sá nə́ buud ŋkí bul
bulya bwə́ zəǵ ŋgə nyíi gwooŋgʉd.
Pyɛr̂ mə́ lwag Ene, gwûmʉshi Tabita
32 Í á ka zə bə, Pyɛr̂ ŋgə́ kyey kəĺə ŋgə

dʉ́g obúgʉla, nyə á ka nəḿə́ shulə kə dʉ́g
bɔɔŋg wâ Lida. 33A mú kə kwey ŋgwɔĺ
múúd nûŋ nə́ Ene. Muud wɔɔŋg nyə á
bə mbúmbwúgʉ́, a mə́ já shí tâŋ mimbû
mwɔɔmb. 34Pyɛr̂ mú cɨ nə nyə nə:́ «Ene,
Yésus-Krîst mə́ lwag wo. Wɔɔlʉ́g wo
báágʉ́g taŋʉ́ gwô.» Nəḿə́ cé nə cé, Ene
mú wɔɔl. 35Buud bɛŝh bwə́ á bə Lida nə
mbwaanzʉlə shí á Sarona wá bwə́ mú
dʉ́g nyə, bwə́ mú cɛńd kuú njɔɔnd, yid
wə́ Cwámba.

36Ŋgwɔĺ *mpwíín á mudá nyə á bə Zh-
wópe nə jínə́ nə́ Tabita. Jínə́ dɔɔŋg í kə́
nə́ Dórʉ́kas.* Mudá wɔɔŋgʉ̂ nyə á bul dʉ
sá jɔj̧ɔ̧ mísɔɔ́ĺʉ́gʉ́, a dʉ bul yə mímbúm-
búwá isâ. 37 Í á ka zə bə məńɨ mwɔŵ
dɨ ́ nə́ Tabita nyə á bwas nə́ ndɛɛ ́ a mú
yə. Bwə́ mú gusa nyə nə́ ndɛɛ ́ kə bwɨɨ́ǵ
fúm á njɔẃ dɨ ́ gwɔŵ. 38Ompwíín bwə́ á
ka gwág nə́ Pyɛr̂ jɨ Lida, Lida njúl kúnə-́

§§9:24 mimpumbɛ́ mí ŋgwəĺa: Bwə́ á dʉ lwɔ̧̂ miŋgwəĺa, bwə́ sá məma nyuŋg lyɛ̧
ŋgwəĺa wɛŝh, bwə́ ka lʉ́gə mímpumbɛ́ búúd ɔ jəĺá nə dʉ nyíi ŋgwəĺa myá.
*9:36 Dórʉ́kas: Ciyá Dórʉ́kas í kə́ nə́ mpindú.

kúnə nə Zhwópe. Bwə́ mú kənd búúd
obá kə tɛɛ́ǵ nyə məbwə̂ nə:́ «Oshwoŋ!
Lɛɛlʉgʉ́ zə kʉ́ga, kú neela.» 39Pyɛr̂ mú
nəḿə́ tɔŵ shí, bəńɔŋ̂ buud ɔńɨ bwə́ mú
kə. Ja nyə á kə wɔɔ́ś yí, bwə́ á kə nə nyə
fúm á gwɔẃʉ́d. Mikúsə́ myɛŝh mí mú zə
nə məyə̂ nyəd́ɨ,́ zə ŋgə lwágʉlə nyə ijud
nə ikúúd Dórʉ́kas nyə á dʉ laad bwo ja
bəńɔŋ́ bwə́ á bə yí. 40 wPyɛr̂ mú wééshʉli
búúd bɛŝh tɔɔ́ń, a mú kúd məbwóŋ shí,
a jəgʉla nə Zɛmbî nə́ ndɛɛ ́ a mú yid
kɔɔ́ḿb gwoŋʉ́ mbimbəd, a cɨ nə:́ «Tabita,
wɔɔlʉ́g.» Tabita mú bɛn̂y mísh, a mú dʉ́g
Pyɛr̂, a músə wɔɔl ji njínjilî. 41Pyɛr̂ músə
bií nyəmbwəd́, təĺ nyə tʉ́təlî. Amúsə jɔŵ
óbúgʉla nə mikúsə, a yə bwo nyə kuwó.
42 Sâ jɔɔŋg í mú mpûy Zhwópe yɛŝh, zh-
wog buud bwə́ mú *búgʉla Cwámba.
43 xPyɛr̂ nyə á ji cínɔŋg Zhwópe fwámɛ́
zhwog mwɔŵ, a njul njɔẃ mə́ Shímun
nyə á dʉ sá ísɛý í íkúúdú í cúdú yɛ.́

Isɛý nə misɔɔ́ĺʉ́gʉ́ mí Kɔrʉnɛŷ

10 yŊgwɔĺ múúd nyə á bə Sezarê nə
jínə́ nə́ Kɔrʉnɛŷ. Nyə á bə lúlúú

ózɨmbɨ təd, kínda ózɨmbɨ ánʉ́nɨ ́dɨ,́ kínda
bwə́ á dʉ jɔŵ nə́ «kínda Italî» yí. 2Muud
wɔɔŋgʉ̂ nyə á kənd lâm wə́ Zɛmbî, bəńɔŋ́
njɔẃ yé wɛŝh dʉ bul gwɔ̧ɔ́ ̧ Zɛmbî. Ntɔ,́
nyə á dʉ bul sá buud wâ kúl *Oyúdɛn
mikwííndyá, a dʉ jəgʉla nə Zɛmbî ja
jɛŝh. 3Dúl jwɔŵ, ŋgɛɛ məẃəla məlɔɔ́l mâ
mpwó-kugʉ́, nyə a dʉ́g *ntamə́ á mísh
nə́ bagə,́ a dʉ́g *éŋgəles mə́ Zɛmbî mə́ zə
nyíi nyə njɔẃ, zə jɔŵ nyə nə:́ «Kɔrʉnɛŷ».
4Kɔrʉnɛŷ mú dʉ́g nyə nə́ figə-́figə́ nə́
ndɛɛ ́ nda ífwaas í á bii nyə nə,́ a mú cɨ
nə:́ «Nə́ jɨ ́ e, Cwámba?» Eŋgəles nə nɛ́ nə:́
«Məjəgʉla mwô nə mikwííndyá wó ŋgə́
kwíínd buud myá mí mə́ wɔɔ́ś wə́ Zɛmbî,

Zɛmbî nyə awúsáyɛ ́ myo. 5Ntɔ,́ kəndʉ́g
búúd Zhwópe ja gaád, bwə́ kəǵ jɔŵ ŋg-
wɔĺ múúd jɨ ́ nûŋ nə́ Shímun bwə́ dʉ jɔŵ
nə dúl jínə́ nə́ Pyɛr̂ yɛ,́ 6 a njul wə́ ŋgwɔĺ
múúd mə́ dʉ sá ísɛý í íkúúdú í cúdú yɛ,́
bwə́ dʉ nəḿə́ jɔŵ muud wɔɔŋg nə́ Shí-
mun. Njɔẃ yé wúsə ncindye mâŋ.»

7 Ja éŋgəles nyə á zə lésha nə nyə nɨ
nyə á kyey yí, Kɔrʉnɛŷ nyə á jɔŵ ol-
waábʉlə óbá, nə ŋgwɔĺ zɨmbɨ á bɔɔŋg
bwə́ á bul sɛŷ nə nyə wá, a njúl nə́ nyə a
mə́ wá lâm wə́ Zɛmbî. 8A mú shîn bwi-
iŋg bwo sâ jɛŝh nə ndɛɛ ́ a mú kənd bwo
Zhwópe.

Pyɛr̂ mə kə́ wə́ Kɔrʉnɛŷ
9Mán mələm̂, buud ɔńɨ bwə́ ŋkág bwə́

mú kúnə-́kúnə nə Zhwópe, Pyɛr̂ mú bád
kwáminʉ́† nə́ a kə́ sá məj́əgʉla. Í á bə
ŋgɛɛ tɔĺɔǵ dɨ.̂ 10A mú gwág zha nə yéésh
nə́ á də. Í á bə bwə́ ŋgə́ ná jáámb idʉ̂w,
seegya a músə nda *shíshim yé mə́ wú
nyəd́ɨ ́ nyúúlʉ́d. 11 zA mú dʉ́g joŋ í mə́
bâŋ, gúl sâ nda *sanda í kəĺ məĺwə̂ məńɔ̧̂
dɨ,̂ í ŋgə́ shulə wú joŋ dɨ ̂ŋgə zə shí. 12 aSá
jɔɔŋg í á bə nə mímbií mí ócúdú myɛŝh:
nə bɔɔŋg wâ məkuú məńɔ̧,̂ nə bɔɔŋg bwə́
dʉ julə mímwɔ̧ shí wá, nə inunú yâ gwɔŵ
cínɔŋg cwû. 13A mú gwág kəĺ í ŋgə́ cɨ
nə nyə nə:́ «Pyɛr̂, tɔẃʉ́g wo gwúg isâ
ínɨ ́ wo dəǵ!» 14Pyɛr̂ mú bɛşa nə:́ «Mbɔ,̂
Cwámba. Nəcé mə abwɛĺɛ ́ də sâ jɨ ́ nə
nyɛɛ ́ mísh mə́ Zɛmbî dɨ ́ yí, ŋkí sâ íci.»
15 bKəĺ í mú nyiŋgə́ kwo lás cɨ nə nyə nə:́
«Sâ Zɛmbî mə́ fúb yí, wɛɛ kú bɛɛg ny-
iŋgə́ cɨ nə́ jísə sâ abʉ́bɔŵ.» 16 Í á sá ntʉ́nɨ
ija ilɔɔ́l, sâ jɔɔŋg í mú ŋkâŋ kə gwɔŵ.
17Pyɛr̂ fʉg mə́ jímb lúúd nə sâ nyə ámə
dʉ́g nɨ nda í kə́ nə,́ ndug buud Kɔrʉnɛŷ
nyə ámə lwâm wá, bwə́ mə́ sɔ̧́ njɔẃ mə́

†10:9 kwáminʉ́: Ja bwə́ á dʉ lwɔ̧́ minjɔẃ yí, bwə́ dʉ mɛ̧ kwáminʉ́ nəḿə́ nda
mənyuŋg. Kwáminʉ́ í á dʉ bə ŋkí lal, buud kə dʉ ŋgə kyey wu gwɔŵ, muud jee
nəḿə́ kə woga wu.
w9:40 Mak 5.40-41 x9:43 10.6, 32 y10:1 10.30-33; 27.1, 3; Luk 7.2, 5
z10:11 7.56 a10:12 Ləv 11.1-47; Eze 4.14 b10:15 Mak 7.15, 19

Shímun nə́ sɔ̧̂ sɔ̧,̂ bwo mə́ kwey, bwə́ təl
mpumbɛd́. 18Bwə́ mú jɔŵ búúd ɔ njɔẃ,
jî bwo Shímun bwə́ dʉ jɔŵ nə́ dúl jínə́ nə́
Pyɛr̂ yɛ ́ ŋkí cínɔŋg wə́ á dʉ ji yɛ.́ 19 cPyɛr̂
ŋgə́ ná ca təd́ʉga nda sâ nyə ámə dʉ́g yí
í kə́ nə,́ Ŋkɛ̧ŋ́kɛ̧̂ Shíshim mú cɨ nə nyə
nə:́ «Dʉgɨ,́ buud olɔɔ́l bwə́ ŋgə sɔ̧́ wo.
20Tɔẃʉ́g wo shúləg, bɨnɔŋ́ bɨ kəǵ. Wo kú
zhízhigə nəcé mə wə́ mə ámə ntɨ ́ bwo.»

21Pyɛr̂ músə shulə kə bwəma nə buud
bɔɔŋg, nyə nə bwo nə:́ «Mə wə́ ɛǵa, mə
muud bɨ ́ ŋgə́ sɔ̧́ yɛ.́ Jɨ ́ bɨ ́ ámə zə sá yí?»
22Bwə́ nə nɛ ́ nə:́ «Kɔrʉnɛŷ wə́ nyə ámə
ntɨ sə,́ Kɔrʉnɛŷ á lúlúú ózɨmbɨ təd, a jɨ
tʉ́təlí muud, a gwɔ̧ɔ̧́́ Zɛmbî, lwoŋ buud
*Oyúdɛn jɛŝh í ŋgə jaaw lâŋ yé ŋkí nywa.
Ŋgwɔĺ Eŋgəles mə́ Zɛmbî nyə á zə cɨ nə
nyə nə́ a jɔẃʉ́g wo, wo kəǵ nyəd́ɨ ́ njɔẃ,
a kəǵ gwágʉlə sâ wó é bwiiŋg nyə yí.»

23 dPyɛr̂ mú nyíŋgal bwo njɔẃ, bəńɔŋ́
bwə́ mú jâ. Mán mələm̂, a mú wɔɔl,
bəńɔŋ́ bwə́ mú kə. Bɔɔ́ĺ ómínyɔŋʉ̂ wâ Zh-
wópe bwə́ mú kə lʉ́gal nyə.

24 Jwɔŵ í á kwo bɛ̧ yí, bwə́ mú kumə
Sezarê. Kɔrʉnɛŷ nyə á ŋgə bwánd bwo,
a mə́ shîn sɛɛŋg mímbyɛl̂ myɛ́ nə bɛ ́ ósh-
wə́ ɔ́ abúgʉ́lág. 25 eJa Pyɛr̂ nyə á bə nə
a zə́ nyíi njɔẃ yí, Kɔrʉnɛŷ nyə á lɛɛlʉ́ kə
səl nyəḿɛf́wó shí, kúdɔw Pyɛr̂ shí məkuú
nyə yə gúmə.́ 26Pyɛr̂ mú bʉ̂n nyə, nyə
nə nɛ́ nə:́ «Bʉ́nʉ́g, mə jɨ nəḿə́ múúd nda
wo.»

27Bá bwə́ mú ŋgə lésha nə́ ndɛɛ ́ kə
nyíi njɔẃ. A mú kə kwey nə́ zhwog
buud bwə́ ámə sɛɛŋgya. 28 fPyɛr̂ mú cɨ
nə bwo nə:́ «Bɨ mə mpú nə́ mwâ Yúdɛn
jɨ ci kú sɛɛŋgya nə mwân ilwoŋ, kú
nəḿə́ shísh nyə kúnə-́kúnə. Njɨ, Zɛmbî
mə́ lwágʉlə mə nə́ mə ajəĺáyɛ ́ nə dʉ́g
ŋgwɔĺ múúd nda sâ jɨ ́ nə nyɛɛ ́ mísh mə́

Zɛmbî dɨ ́ yí, ŋkí sâ íci. 29Gwə́ wə́ í ámə
sá nə,́ njɨ mə́ ámə gwág njúwúlú yí,
mə ámə zə kú nə oŋkwafad. Nə́ ndɛɛ,́
mə ŋgə ka cɛɛl mpu sâ bɨ ́ ámə jɔŵ mə
nə ndɨ ̂ yí.» 30 gKɔrʉnɛŷ mú bɛşa nə:́ «Í
mə́ sá mwɔŵ məńɔ̧̂ múús, mə á ŋgə sá
məjəgʉla ŋgɛɛ məẃəla məlɔɔ́l mâmpwó-
kugʉ́ məd́ɨ ́ njɔẃ, mə mú dʉ́g njɨ ŋgwɔĺ
muud təĺ mə mpwóómbʉ́d nə mikáándə́
mí áŋkʉŋkənʉwâ, 31 a ŋgə́ cɨ nə mə nə:́
“Kɔrʉnɛŷ, Zɛmbî mə́ magʉlə məj́əgʉla
mwô, nyə awúsáyɛ ́ míkwííndyá wó ŋgə́
kwíínd buud nə ndɨ ̂ myá. 32 hKəndʉ́g
búúd Zhwópe bwə́ kəǵ jɔŵ wo Shímun
jɨ ́ nə dúl jínə́ nə́ Pyɛr̂ yɛ.́ A njul njɔẃ mə́
Shímun mə dʉ sá ísɛý í íkúúdú í cúdú yɛ,́
ncindye mâŋ.” 33Ntɔ́ nəḿə́ mə́ á ka lɛɛlʉ́
kənd buud kə jɔŵ wo yɛ.́ Wo mə́ mpu
sá nə zəĺə. Nə́ ndɛɛ,́ sə́ bɛŝh sə́ təl mísh
mə́ Zɛmbî dɨ ́ ja gaád nə́ sə́ mə́ gwágʉ́lə́
sâ jɛŝh Zɛmbî nyə ámə lwâm wo nə́ wo
jááwʉg sə́ yí.»

Pyɛr̂ mə lás kaand
34 iPyɛr̂ mú ka zə lás, nyə nə:́ «Bʉ́bəĺɛ,́

mə mə́ mpu nə́ Zɛmbî nyə a dɛ́ dʉ́g búúd
məmpwoombʉ́. 35 jJísə njɨ nə́ muud yɛŝh
mə gwɔ̧ɔ̧́́ Zɛmbî a sá tʉ́təlí yɛ,́ tɔɔ a jɨ
jáyɛ ́ lwoŋ búúd dɨ,́ Zɛmbî mə gwág nyə
nywa tɛɛm bə nə a jɨ jáyɛ ́ kúl búúd dɨ,́
tɔɔ jáyɛ ́ dɨ.́ 36 kNyə á kənd bag ɔ *Izʉrəyɛl̂
məkəĺ. A bwiiŋg bwo Jɔj̧ɔ̧ Kɛɛ́ĺ nə́ buud
bwə́ mú nə ŋkul jee cʉgə nə Zɛmbî nə́
shɛɛ nəcé Yésus-Krîst, nyə wə́ jɨ ́ Cwámba
á buud bɛŝh. 37Bɨ mə mpú məma sâ í á
ŋgə sɨŷ tɛɛ́d́ Galilê kə wɔɔ́ś Yudéa mpʉ́sə
nduwán Yuánɛs nyə á ŋgə cúndə yí. 38 lBɨ
mə mpú nə́ Zɛmbî nyə a gwáágʉlə Yésus
á Nazarɛt̂ Shíshim, yə́ nyə məma ŋkûl.
Yésus wɔɔŋgʉ̂ nyə á ka ŋgə kə íkʉl ikʉl,

c10:19 11.12; 13.2, 4; 15.28; 16.6; 20.22-23; 21.4, 11 d10:23 10.45; 11.12
e10:25 14.13-15; Mbʉ́ 19.10 f10:28 10.15; Gal 2.12 g10:30 10.1-8; 1.10; Luk
24.4 h10:32 9.43 i10:34 Rom 2.11; Zhk 2.1 j10:35 Yuá 9.31
k10:36 Iza 52.7; Rom 3.25-26; 5.1; 2Kr 5.18; Kol 1.20; Mbʉ́ 19.16
l10:38 Luk 4.18; 13.16; Yuá 3.2

ŋgə sâ buud mənywa, ŋgə lwag bɔɔŋg
bɛŝh Njwû məjamb nyə á ŋgə lwágʉlə
cúŋ wá, nəcé Zɛmbî nyə á bə nyəd́ɨ.́
39 mSə́ bâŋ sə́ á shí dʉ́g sâ jɛŝh nyə á sá
shí *Oyúdɛn nə Yurʉ́səlɛm yí, nyə muud
bwə́ á bwambʉlə kwolós dɨ ́ bwə́ gwú
yɛ.́ 40Zɛmbî nyə a gwûmʉshi nyə jwɔŵ
álɛɛ́l, a sá nə́ a lwóyág nyúul. 41 nNjɨ,
nyə a shígɛ ́ lwóya nyúúl kúl búúd jɛŝh
dɨ,̂ í á bə njɨ sə́ owúshinɛd Zɛmbî nyə á
bwey fɛɛ́śh wá. Mpʉ́sə gwûmʉ́lə nyə á
gwûm yí, səńɔŋ́ sə́ á də, sə́ ŋgul. 42 oNyə
a lwâm sə́ nə́ sə́ cúndəǵ kɛɛ́l, sə́ bwaagʉlə
nə́ nyə wə́ Zɛmbî nyə a təl̂ nə́ a bâg
sámb míkuwó nə mimbimbə miləśʉ́ yɛ.́
43 p*Buud ɔ mícúndə́ bɛŝh bwə́ ŋgə bwi-
iŋg lâŋ yé nə́ muud yɛŝh mə *búgʉ́lá nyə
yɛ ́ a bə nə ijuugá í *mísəḿ nəcé jínə́ dɛ.́»

44 qPyɛr̂ ŋgə́ ná lás ntʉ́nɨ, Ŋkɛ̧ŋ́kɛ̧̂
Shíshim mú shulə wə́ buud bɛŝh bwə́ á
ŋgə gwágʉlə ləśʉ́ yé wá. 45Obúgʉla bwə́
á bə misɨýá mí ábɨwáág wá, bɔɔŋg bɛŝh
bəńɔŋ̂ Pyɛr̂ bwə́ á bə gwooŋg wá, bwə́
mú káam mbií á nə́ fʉg dʉ jímb lúúd.
Bwə́ á jág bul káam nə́ Zɛmbî mə́ bəĺɛ
yə búúd bwə́ cúgɛ ́ Oyúdɛn wá Ŋkɛ̧ŋ́kɛ̧̂
Shíshim. 46Nəcé bwə́ á gwág buud bɔɔŋg
bwə́ ŋgə́ lás məḱəĺʉ́d, bwə́ ŋgə́ ságʉsə
Zɛmbî. Ntɔ́ wə́ Pyɛr̂ nyə á ka cɨ nə:́ 47 r«Ye
sə́ nyíŋgəg ban nə buud ɔǵa nə́ bwə́
kú duwan, í njúl nə́ bwə́ mə́ ləǵ nəḿə́
Ŋkɛ̧ŋ́kɛ̧̂ Shíshim nda sə?́» 48 sA mú lwâm
nə́ bwə́ dúwanʉgɨ ́ jínə́ mə́ Yésus-Krîst dɨ.̂
Bwə́ mú cɨ nə nyə nə́ bəńɔŋ́ bwə́ kwóg ná
já baalɛ ́ mwɔŵ.
Pyɛr̂ ŋgə bwiiŋg sâ Zɛmbî nyə á sâ yí

11 Nə *buud ɔ lwámá nə obúgʉla
wâ Yudéa bwə́ á ka gwág nə́ ikúl

í cúgɛ ́ *Oyúdɛn yí bwə́ mə́ nəḿə́ ləǵ
Miləśʉ́ mí Zɛmbî. 2 Ja Pyɛr̂ nyə á ka bád

kə Yurʉ́səlɛm yí, buud ɔ́ ábɨwáág bwə́ á
ka kə lámʉsa nə nyə. 3 tBwə́ nə nɛ ́ nə:́
«Wo mə́ kə nyíi búúd wá kú ábɨwáág dɨ,́
bɨnɔŋ́ də ídʉ̂w səŋ ŋgwúd». 4Pyɛr̂ mú
ka zə tɛɛ́d́ jaawʉ́lə bwo sâ í á cɔ̧́ yí nə
ofɛɛ́ĺ-fɛɛ́ĺí bɛŝh, nyə nə́ 5 u«Mɛɛ mə á bə
Zhwópe. Mə ŋgə́ jəgʉla nə Zɛmbî, mə
mú seegya njɨ mə músə nda *shíshim
wâm mə́ wú məd́ɨ ́ nyúúlʉ́d. Mə mú dʉ́g
*ntamə́ á mísh nə́ bagə,́ gúl sâ nda
*sanda í njúl ŋgwɔɔ́ĺʉ́lá məlwə̂ məńɔ̧̂ í
ŋgə́ shulə wú gwɔŵ ŋgə zə məd́ɨ.́ 6Mə́ á
ka kənd mísh, mə mpu dʉ́g sâ jɔɔŋg, mə
mú dʉ́g nə́ cínɔŋg cwû í á bə, nə ocúdú
wâ məkuú məńɔ̧̂ nə bɔɔŋg wâ jugʉ́, nə
bɔɔŋg bwə́ dʉ julə mímwɔ̧ shí wá, nə in-
unú yâ gwɔŵ. 7Mə mú nəḿə́ gwág kəĺ í
ŋgə́ cɨ nə mə nə:́ “Pyɛr̂, tɔẃʉ́g, wo gwúg
isâ ínɨ wo dəǵ!” 8Mə nə:́ “Mbɔ,̂ Cwámba.
Nəcé sâ jɨ ́ nə nyɛɛ ́ mísh mə́ Zɛmbî dɨ ́
yí, nə sâ íci í abwɛĺɛ ́ kə məd́ɨ ́ mpud.”
9Kəĺ í mú nyiŋgə lás nə mə ja ábɛɛ ̂ í ŋgə́
wú gwɔŵ nə:́ “Sâ Zɛmbî mə́ fúb yí, kú
bɛɛg nyiŋgə́ cɨ nə́ jísə sâ abʉ́bɔŵ.” 10 Í
á sá ntɔ́ ija ilɔɔ́l, sâ jɔɔŋg jɛŝh mú ŋkâŋ
kə gwɔŵ. 11Ka seegya nə,́ nəḿə́ wəla
dɔɔŋgʉ́ dɨ, buud olɔɔ́l bwə́ mú wɔɔ́ś njɔẃ
sə́ á bə yí, bwə́ ŋgə́ zhu Sezarê, nə́ bwə́
ámə ntɨ ́ bwo məd́ɨ.́ 12 Shíshim mú cɨ nə
mə nə́ səńɔŋ̂ kəǵ, mə nda zhízhigə. Bɔɔ́ĺ
obúgʉla ósaman bwə́ mú zə, səńɔŋ̂ mú
bɛ̧ búúd bɔɔŋg nə́ ndɛɛ ́ bwə́ mú kə nə
sə́ njɔẃ mə́ múúd bɨ ́ ŋgə́ cɨ ɛńɛ. 13A mú
jaaw sə́ nda nyə á dʉ́g *éŋgəles təĺ nyə
njɔẃ ŋgə́ cɨ nə nyə nə:́ “Kəndʉg búúd Zh-
wópe bwə́ kəǵ jɔŵ Shímun bwə́ dʉ jɔŵ
nə dúl jínə́ nə́ Pyɛr̂ yɛ,́ 14 vnyə é zə bwiiŋg
wo kɛɛ́l í é yə wo cʉg nə njɔẃ wô wɛŝh
yí”. 15 wMə á ka nəḿə́ tɛɛ́d́ nə́ mə́ bwi-
iŋg bwo kɛɛ́l, seegya njɨ Ŋkɛ̧ŋ́kɛ̧̂ Shíshim
mə́ shwɨy bwo nyúúlʉ́d nəḿə́ nda í á bə

q10:44 2.4 r10:47 8.36 s10:48 19.5 t11:3 10.28; Gal 2.12
u11:5 10.11-20 v11:14 16.31 w11:15 2.4

nə sə́ mət́ɛɛ́d́ʉ́lé‡ dɨ ́nə.́ 16 xMəmú təd́ʉga
ciyá Cwámba nyə á cɨ yí nə:́ “Yuánɛs nyə
á ŋgə duu buud nə məjúwó, bɨ bâŋ bɨ é
duwan nə Ŋkɛ̧ŋ́kɛ̧̂ Shíshim”. 17Ntɔ,́ ŋkí
Zɛmbî mə́ yə búúd yána dɛ́ nda nyə a yə
nəḿə́ sə́ ja sə́ á *búgʉla Yésus yí, mə wə́
zə́ nə́ mə sáág ŋgáádə́ nə Zɛmbî?» 18 yJa
bwə́ á gwág ntʉ́nɨ ́ yí, bwə́ á salʉwo, bwə́
mú ságʉsə Zɛmbî, bwə́ nə:́ «Ntɔ́ jɨ nə́
Zɛmbî mə́ yə ikúl í cúgɛ ́ Oyúdɛn yí zhɨɨ ́
nə́ bwə́ cɛńdʉ́g mítəd́ʉ́gá bwə́ ŋwa cʉg.»

Jɔj̧ɔ̧ Kɛɛ́l í zə kə íkûl ishúsʉ́d
19 zJa bwə́ á gwú Itiyɛn yí, məma lúm-

bʉ́lí í á zə bɛ̧ obúgʉla, bwə́ mú shîn
cɨɨma, ŋgə kə íkʉl ikʉl kə kumə Fenisî, nə
Shíprə nə Antyósh. Bwə́ á ŋgə bwiiŋg njɨ
*Oyúdɛn kɛɛ́l. 20 aNjɨ, bɔɔ́ĺ búúd bwə́ á bə
cínɔŋg bwə́ njúl buud ɔ́ Shíprə nə buud ɔ́
Sirɛn̂. Bâŋ bwə́ á kə kumə Antyósh, bwə́
mú bwiiŋg Ogʉrɛk̂ Jɔj̧ɔ̧ Kɛɛ́ĺ mə Cwámba
Yésus. 21 bCwámba nyə á ŋgə kwíínd
bwo nə ŋkul nyɛ,́ zhwog buud bwə́ mú
*búgʉla, bwə́ cɛńd kuú njɔɔnd, yid wə́
Cwámba. 22 *Dɔ̧ lʉ́ óbúgʉla á Yurʉ́səlɛm
í á ka gwádʉga lâŋ wɔɔŋg. Bwə́ mú
kənd Barnábas wu Antyósh. 23 cBarnábas
wɔɔŋg, ja nyə á jé Antyósh a dʉ́g nda
Zɛmbî nyə a lwóya mpaam nyɛ́ nə,́ nyə á
bul bə nəməshusʉg, a mú cwîny óbúgʉla
bɛŝh nə́ bwə́ jííg gwooŋg mə Cwámba dɨ ́
nə milâm myáŋ myɛŝh. 24Nyə á bə jɔ̧
múúd, a njúl lwándʉ́lá nə jɔj̧ɔ̧ Shíshim
nə búgə́ nə́ cwɔɔ́.́ Bɔɔ́ĺʉ́gá ncúlyá buud
bwə́ mú kwɨd́ʉli Dɔ̧ lʉ́ óbúgʉla dɨ.̂

25 dBarnábas nyə á ka kə Tárʉs nə́ a kə́
ŋwa Sôl. 26Nda nyə á kwey nyə nə,́ nyə á
zə nə nyə Antyósh. Bá bwə́ mú jâ cínɔŋgʉ́

mbû ncindî, bwə́ ŋgə́ sɛɛŋgya nə Dɔ̧ lʉ́
óbúgʉla, bwə́ ŋgə́ yə ncúlyá buud min-
jɨɨ́ǵʉ́lá. Nûŋ Antyósh wə́ *ompwíín bwə́
á tɛɛ́d́ gwiidɔw nə́ okrîstɛn yɛ.́

27 eÍ á ka zə bə na dúl baan dɨ ́ nə,́
bɔɔ́ĺ *búúd ɔ mícúndə́ bwə́ á shulə wú
Yurʉ́səlɛm kə Antyósh. 28 fŊgwɔĺ á bwo,
nə jínə́ nə́ Agabus, músə zə lás nda
Shíshim nyə a lwágʉlə nyə nə.́ A mú
jaaw nə́ məma yáág-yáág zha í bá bə shí
nyɛŝh dɨ.̂ Zha nyɔɔŋg í á shí nəḿə́ bə
fwála Klóod nyə á bə Káázɛl yí. 29 gNtɔ,́
ompwíín bwə́ mú ŋwa cígʉ́lá nə́ bwə́ zə́
sɛɛŋg míkwííndyá, muud yɛŝh wá bímbí
á jɨ ́ nə ŋkul wá yí, bwə́ kənd bɔɔŋg
óbúgʉla wâ Yudéa. 30Bwə́ á sá nəḿə́ ntɔ,́
bwə́ mú kənd Barnábas bá Sôl nə mik-
wííndyá, bwə́ kə yə ócúmbá buud wâ
Yudéa.
Eŋgəles mə kə́ yîl Pyɛr̂ mímbwugʉd

12 Baan dɔɔŋgʉ́ Njwú-buud Herod
nyə a tɛɛ́d́ nə́ a zə́ ŋgə jugʉshi

bɔɔ́ĺ búúd ɔ́ *Dɔ̧ lʉ́ óbúgʉla. 2A mú gwú
Zhâk mínyɔŋʉ̂ mə Yuánɛs nə kafwɛlɛ.
3Nda nyə á dʉ́g nə́ *Oyúdɛn bwə́ á ŋgə
gwág nywa sâ jɔɔŋg nə,́ nyə á ka nəḿə́
bii Pyɛr̂, í njúl fwála lʉ́ zaŋ bwə́ dʉ də
ibʉlɛd́ yâ kú nə *ləvur yí. 4 hNyə á bii nyə
ntʉ́nɨ, a mú kə wá nyə mímbwug dɨ,́ a
təl̂ íkínda í ízɨmbɨ inɔ̧̂ nə́ í báágʉləg nyə,
kínda ízɨmbɨ jɛŝh nə ozɨmbɨ onɔ̧.̂ Nyə a
ŋgə təd́ʉga nə́ a bá ka zə təl̂ nyə kɔɔd dɨ ́
tâm buud ja zâŋ *Páska í bá cɔ̧́ yí. 5 iPyɛr̂
nyə á ka bə mímbwugʉd. Dɔ̧ lʉ́ óbúgʉla
dâŋ, ŋgə́ báásʉlə məjəgʉla ŋgəĺə jəgʉla
nə Zɛmbî shú dɛd́ kú yɔw.

‡11:15 Jwɔŵ lʉ́ Pantekôt. (Dʉ́gʉ́g Mis 2.4.)
x11:16 1.5
y11:18 13.48; 14.15, 27; 15.4, 12, 22-29; 17.12; 18.5-11; 19.8-10; 20.21
z11:19 8.1-4 a11:20 Yuá 7.35 b11:21 2.41
c11:23 13.43; 14.22; 15.32; 16.40; 18.23; 20.1, 28-31 d11:25 9.30
e11:27 13.1; 15.32 f11:28 21.10 g11:29 12.12, 25; Rom 15.26; 1Kr 16.1; 2Kr
8.4; 9.2, 12; Gal 2.10 h12:4 4.3 i12:5 Zhk 5.16

6Búlú í á bə nə́ Herod mə bá təl̂ Pyɛr̂
kɔɔd dɨ ́ nda mán yí, Pyɛr̂ nyə á bə a mb-
wúg gwəd́ ŋgwɔɔ́ĺʉ́lá məŋ́kəda nə mik-
woolú mí íŋkwánz mímbá. Nyə a bə a
mbwúg mpəd́ʉ́gá ózɨmbɨ obá, isándəĺé
í təĺ mpumbɛd́. 7 jKa seegya nə́ ŋgwɔĺ
*éŋgəles mə Yawé mə́ jé, kʉ́l fúm jɔɔŋg
mə́ shwal bə nə məŋkɛnya nə́ ŋgəŋ́.
Eŋgəles mú yíd Pyɛr̂ bugʉ́lu dɨ,́ juumʉshi
nyə, nyə nə nɛ́ nə:́ «Nə́ câ! Wɔɔlʉ́g!»
Mikwoolú mí íŋkwánz mí mú shugʉla
wú Pyɛr̂ məb́wəd́. 8Eŋgəles mú kwo cɨ
nə nyə nə:́ «Cɛɛ̧ļəgʉ́ kanda wo bwáád
məŋ́gwub.» A mú nəḿə́ sá ntɔ.́ Eŋgəles
nə:́ «Bwáádʉ́g kúúd gwô, wo bɛ̧ǵ mə.»
9Pyɛr̂ mú cúwo tɔɔ́ń ŋgə bɛ̧ éŋgəles, a
kú fwo mpu magʉlə nə́ sâ éŋgəles ŋgə́
sá yí jísə bʉ́bəĺɛ.́ Nyə á ŋgə ŋwa nda
*ntamə́ á mísh nə́ bagə.́ 10 Ja bwə́ mə́ cɔ̧́
cé ísándəĺé ashúshwóógʉ́, bwə́ cɔ̧́ ábɛɛ ̂
yí, bwə́ mú jé njuwʉg íŋkwánz á ŋgɛɛ
ŋgwəĺa. Njuwʉg wɔɔŋg mú juw bwo
wəḿɛf́wó. Njɨ bwə́ á wɔɔ́ś tɔɔ́ń kə njwóŋ
dɨ ́ yí, éŋgəles mú kyey, béégya nə Pyɛr̂.
11 Fʉg mú zə Pyɛr̂ lúúd, a mú cɨ nə:́ «Mə
mə́ ka mpu já gaád bʉ́bəĺɛ ́ nə́ Cwámba
nyə ámə ntɨ éŋgəles yé, zə tɨ ́ yîl mə məb-
wə̂ mə́ Herod dɨ ́ nə́ mə fáámʉg nə sâ
Oyúdɛn bwə́ ŋgə́ jɨɨ sá mə yí.» 12 kNda
nyə á shîn mpu ntɔ́ nə,́ nyə á ka kə njɔẃ
mə́ Maríya nyɔɔŋgʉ́ mə Yuánɛs bwə́ á
kwo dʉ jɔŵ nə́ Márkus yɛ.́ Cínɔŋg wə́
zhwog buud bwə́ á bə bwə́ mə sɛɛŋgya,
bwə́ ŋgə́ jəgʉla nə Zɛmbî yɛ.́ 13Nyə á ka
kudə mbɛ.̂ Ŋgwɔĺ sɔɔ́l məsáal mudá nə
jínə́ nə́ Rôd mú shísh mbɛd́ kə gwágʉlə.
14A mú yag Pyɛr̂ kəl̂ nə́ ndɛɛ,́ a kú fwo
juw mbɛ,̂ a mú yida nyiŋgə nə kʉ́lə́ nə
məshusʉg kə jaaw búúd nə́ Pyɛr̂ təl na
mbɛd́ tɔɔ́ń. 15Bwə́ mú cɨ nə nɛ́ nə:́ «Wo
jɨ lad». Nyɛɛ mú nəḿə́ bwaagʉlə nə́ a
ŋgə jaaw bʉ́bəĺɛ.́ Bwə́ nə:́ «Eŋgəles yé wə́

ɛńɛ.» 16Pyɛr̂ mú nyiŋgə bul kudə mbɛ.̂
Bwə́ mú juw, bwə́ mú dʉ́g nyə, fʉg mú
jímb bwo mílúúd. 17Nyɛɛ mú fʉfə bwo
mbwə̂ nə bwə́ jíg kʉ́l-kʉ̂l. A mú bwiiŋg
bwo nda Cwámba nyə ámə yîl nyə njɔẃ
mímbwug wééshʉli nyə tɔɔ́ń nə.́ A mú
cɨ nə bwo nə:́ «Kəgá jaaw Zhâk bəńɔŋ̂
bɔɔ́ĺ bwááŋg bɛŝh». A músə kyey kə kʉ̂l
shúsʉ́d.

18 lJa mán í á ləm̂ yí, ózɨmbɨ məkuú mə́
á təŵ shí nə á Pyɛr̂, bwə́ kú mpu sâ í ámə
sɨŷ yí. 19Herodmú kənd búúdməśɔ̧ɔ́ ̧ǵʉ́d,
njɨ bwə́ kú kwey Pyɛr̂. A mú təl̂ ísándəĺé
kɔɔdʉd nə́ ndɛɛ ́ a mú lwám buud nə bwə́
gwúg byo. Herod músə shulə wú Yudéa
kə Sezarê, kə ji wu.

Eŋgəles mə zə́ sá nə́ Herod yəǵ
20Herod nyə á ka zə bə nə mbíya zh-

wuŋʉ́ nə buud ɔ Tir nə bɔɔŋg wâ Sidon.
Nda búúd bɔɔŋg bwə́ á mpu nə́ məbii
máŋ mə́ á dʉ bul zhu lɔɔm mə́ Herod nə,́
bwə́ á ka tɔŵ cʉ́ŋ nə́ bwə́ jəlá nə kə dʉ́g
nyə, a sáág nə́ bəńɔŋ́ bwə́ jííg nə́ shɛɛ.
Bwə́ mú kə kwambʉlə nə mwâmpáánzə¶́
yé Blastos nə́ a sáág nə́ bəńɔŋ̂ Herod bwə́
bwəḿag. 21 Jwɔŵ lʉ́ mpwəmá dɔɔŋgʉ́,
Herod mú bwáád míkáándə́ mí ícî myɛ́
nə́ ndɛɛ ́ a mú kə ji jiya ící dɨ.̂ A mú ka zə
lás nə buud ɔńɨ kaand. 22 mBuud ɔńɨ bwə́
mú shwal wá yáŋgá nə:́ «Dʉ́nɨ kəĺ dʉ́sə
njɨ kəĺ lʉ́ Zɛmbî, kú bə kəĺ lʉ́ múúd.»
23Ka seegya nə́ ŋgwɔĺ *éŋgəles mə Yawé
mə́ yíd nyə nəcé a bəĺə kú yə Zɛmbî gúmə́
jé. A mú yə, mishwóómbú dəĺə nyə.

24 nMiləśʉ́ mí Zɛmbî myáá mí mú
nəḿə́ ŋgə kə njɨ shwóg nə shwóg.
25 oBarnábas bá bâŋ Sôl bwə́ mú shîn sá
lwámá bwə́ á kə Yurʉ́səlɛm yí nə́ ndɛɛ ́
bwə́ mú nyiŋgə. Ja bwə́ nyíŋgə́ nɨ, bwə́
mú kə nə Yuánɛs bwə́ á kwo dʉ jɔŵ nə́
Márkus yɛ.́

¶12:20 mwâ mpáánzə:́ Mwân wɔɔŋgʉ̂ nyə á bə kágə́ mílwámá á fúm mə́ Herod.
j12:7 5.19 k12:12 Yuánɛs bwə́ á kwo dʉ jɔŵ nə́ Márkus yɛ:́ 12.25; 13.13; 15.37;
Kol 4.10 l12:18 5.22-24 m12:22 Eze 28.2 n12:24 2.41 o12:25 11.29-30

Ŋkɛ̧ŋ́kɛ ̧̂ Shíshim mə
fɛɛ́śh Sôl bá Barnábas

13 pDɔ̧ lʉ́ óbúgʉla í á bə Antyósh yí
í á bə nə *buud ɔ mícúndə́ nə

oyɨɨ́ǵʉli. Barnábas nyə á bə cínɔŋg, nə
Símʉyon bwə́ á kwo dʉ jɔŵ nə́ Nizhɛr
yɛ,́ nə Lusyus múúd á Sirɛn̂, nə Manaɛn
bá cî Herod á tatarâk§ bá wɔɔf kʉ́l ŋg-
wúd yɛ,́ nə Sôl. 2 qDúl jwɔŵ bwə́ á ŋgə
sá mísɔɔn bwə́ ŋgə́ ci idʉ̂w yí, Ŋkɛ̧ŋ́kɛ̧̂
Shíshim nyə á cɨ nə bwo nə:́ «Təĺʉ́gá mə
Barnábas bá Sôl koogʉ́, bwə́ zə́ kə sá sáal
mə́ mə́ fɛɛ́śh bwo nə́ bwə́ sáág yí.» 3 rNə́
ndɛɛ,́ bwə́ mú jəgʉla nə Zɛmbî bwə́ ŋgə́
cɨ idʉ̂w, bwə́ mú bəd Barnábas bá Sôl
məbwə,̂ bwə́ mú bɨd́ bwo nə́ bwə́ kyéyʉg.
4 sJa Ŋkɛ̧ŋ́kɛ̧̂ Shíshim mə́ kənd Barnábas
bá Sôl lwámád ntʉ́nɨ yí, báá bwə́ mú
shulə kə Seləsi, bwə́ mú ŋwa byɔɔ́l cɔ̧́ kə
kɔɔ́ḿb ŋkwamə*́* á Shíprə.

5 tBwə́ á kə wɔɔ́ś Salaminə, ŋgə bwi-
iŋg Miləśʉ́ mí Zɛmbî *məḿpáánzə́ mə́
mínjɨɨ́ǵʉ́lá mə́ *Oyúdɛn dɨ,̂ bwə́ ŋgə́ kə
nə Yuánɛs tâŋ kágə́ mílwámá. 6Bwə́ mú
lɨɨ́ńa ŋkwamə́ nyɔɔŋg nyɛŝh nə́ ndɛɛ ́ kə
wɔɔ́ś ŋgwəĺa á Pafos. Bwə́ á kə kwey ŋg-
wɔĺ mwâ Yúdɛn nûŋ Pafos nə jínə́ nə́
Bar-Yésus, a njúl muud ncidə, *muud
micúndə́ á məshɨɨgâ. 7Bar-Yésus ɛńɛ bá
ŋgwəḿʉna Serzhus Polus wə́ bwə́ á ŋgə
cʉgə. Ŋgwəḿʉna nywáá njúl nə fʉg, nyə
á ka jɔŵ Barnábas bá Sôl nəcé nyə á
bə nə məma yéésh nə́ á gwág kɛɛ́l mə́
Zɛmbî. 8 uNjɨ, Elimas†† mú ŋgə laa bwo,
a ŋgə́ yida cɛɛl shwúgʉli ŋgwəḿʉna nə́
a kú *búgʉla. Jínə́ lʉ́ Elimas í kə́ nə́
muud ncidə. 9 Sôl, bwə́ jɔẃ nə́ Pwôl yɛ,́

mə́ lwánd nə Ŋkɛ̧ŋ́kɛ̧̂ Shíshim nə́ cwɔɔ́́
músə ka dʉ́g Elimas nə́ figə-́figə,́ 10 a mú
lás nə nyə nə:́ «Yîf! yé mása məkəŋ́ nə
məshɨɨgâ ɛǵa, yé mwân mə Njwû mə-
jamb, yé múúd jɨ ́ kú cɛɛl ótʉ́təlí ɛǵa!
Wo ayɔẃɛ ́ ŋgəĺə cɛɛl ntáma jɔj̧ɔ̧ íyuug
i Cwámba? 11 vWo zə́ dʉ́g ja gaád. Mb-
wə̂ mə́ Zɛmbî í mə́ bii wo. Wo zə́ fwo
bə áncím-ncîm, kú ná dʉ́g məŋ́kɛnya mə́
jwɔŵ. Wo é ji ntɔ́ fwámɛ́ fwála.» Pwôl ká
nəḿə́ shîn lás ntʉ́nɨ, gúndə́ nə yídʉ́gʉ́ í
mú shulə Elimas míshʉ́d, a mú ŋgə lyɛḑa
kʉkʉ̂l ŋgwúd ŋgə sɔ̧́ muud bííg nyə mb-
wəd́ yɛ.́ 12Njɨ ŋgwəḿʉna nyə á dʉ́g sâ í á
sɨŷ nɨ yí, nyə shwal bə mbúgʉla, njɨɨ́ǵʉ́lá
nyə á gwág shú mə́ Cwámba yí í mə́ bií
nyə.

Pwôl Antyósh á Pisidî
13 wPwôl bəńɔŋ̂ buud ɔ́ gwooŋg bɛ́

bwə́ mú kəwa byɔɔ́ĺʉ́d Pafos, kə Pɛrzhe
kɔɔ́ḿb shí á Pamʉfilî. Yuánɛs mú kə
béégya nə bwo nûŋ, nyɛ mú nyiŋgə kə
Yurʉ́səlɛm. 14 xBâŋ bwə́ mú tɨ ́ Pɛrzhe,
ŋgə kə nə́ ndɛɛ ́ kə wɔɔ́ś Antyósh á Pisidî.
Bwə́ mú kə nyíi *mpáánzə́ minjɨɨ́ǵʉ́lá
dɨ ́ jwɔŵ lʉ́ Sábaad, kə ji shí. 15 yJa lɔ̧ĺə
*mbwoomb məćɛɛ̧ ̧ nə micilyá mí búúd ɔ
mícúndə́ í á shîn yí, otɔẃe ɔ shwóg wâ
mpáánzə́ minjɨɨ́ǵʉ́lá bwə́ mú cɨ nə bwo
nə:́ «Bwaaŋg, ŋkí bɨ bʉ́sə nə gúl sâ bɨ ́ bɨ ́
nə ŋkul bándʉlə búúd nə ndɨ ́ yí, lásʉ́gá
ja gaád.»

16Pwôl mú tɔŵ tʉ́təlí, a fʉfə bwo mb-
wə,̂ a músə lás nə:́ «Nə bag ɔ́ *Izʉrəyɛl̂
nə bɔɔŋg bwə́ ŋgə́ gwɔ̧ɔ́ ̧ Zɛmbî wá, bɨ
ɔ gwágʉ́lə́ mə. 17 zZɛmbî á kúl búúd
Izʉrəyɛl̂ jísʉ́ ga nyə a fɛɛ́śh osɔɔ́ŋ́gʉ́ bʉ́sʉ́.

§13:1 Tatarâk: Ciyá nɨ í cugɛ ́ ciyá məḱaa; njɨ í kə́ nə́ «ŋgwəḿʉna nyə á ŋgə jwú nə
mpál nɔ̧̂ á ŋkúmba faan yɛ»́. Dʉ́gʉ́g nəḿə́ Mat 14.1; Luk 3.1, 19; 9.7.
**13:4 ŋkwamə:́ Nyísə bwádə́ lʉ́ shí tʉ́tám məj́úwó.
††13:8 Elimas: Dúl jínə́ dɛ ́ wə́ Bar-Yésus.
p13:1 11.27 q13:2 9.15; 10.19; 22.19; Gal 1.15-16 r13:3 6.6
s13:4 10.19; 15.39 t13:5 17.2 u13:8 2Tm 3.8 v13:11 9.8; 22.11
w13:13 13.5; 15.38 x13:14 17.2 y13:15 15.21 z13:17 MmN 1.7; Mbá 5.15



Misɔɔ́ĺʉ́gʉ́ 13:18 204 Misɔɔ́ĺʉ́gʉ́ 13:38

Nyə a sá nə́ kúl búúd jísʉ́ í kəǵ bul
mpyáánz nûŋ jiya á Igîpten dɨ.̂ Nə́ ndɛɛ ́
nyə a yîl bwo nûŋ nə mbwə̂ ŋkûl yé.
18 aAmú ŋgə jísɔw bwo shí a shwééshá dɨ ́
kə wɔɔ́ś je kumə mimbû məwûm məńɔ̧.̂
19 bA mú jaŋgʉlə ílwoŋ í búúd zaŋgbá
shí á Kanaan nə́ ndɛɛ ́ a yə ódâ shí nyáŋ
tâŋ lʉ́gí 20 cshú mímbû kúnə-́kúnə mitəd
minɔ̧̂ nə məwûm mət́ɔɔ́n.
«Mpʉ́sə wɔɔŋgʉ̂ a mú dʉ wééshʉli

bwo osémbye ɔ míləśʉ́ nə́ ndɛɛ ́ zə wɔɔ́ś
fwála mə́ *múúd micúndə́ Samyɛl̂. 21 dJa
jɔɔŋgʉ̂ bwo mú jɨɨ nə́ bwə́ bəǵ nə wáŋ
njwú-buud. Zɛmbî mú yə bwo Sawul
mwân mə Kís a njúl mbyágá á bɛɛnd mə́
Bəŋzhamɛ̧.̂ Sawul mú jwú nə bwo tâŋ
mimbû məwûm məńɔ̧.̂ 22 eZɛmbî mú yîl
nyə, a mú təl̂ bwo *Dávid njwú-buud.
Dávid wɔɔŋg wə́ Zɛmbî nyə á bwiiŋg
lâŋ yé nə:́ “Mə mə́ dʉ́g nə́ Dávid mwân
mə Yése jisə muud mə́ kwaga nə təd́ʉ́gá
wâm yɛ,́ nyə wə́ mə bá dʉ sá sâ jɛŝh
mə́ bá dʉ jɨɨ nə́ a sáág yí.” 23 fNyəd́ɨ ́ mp-
woŋ buud dɨ ́ wə́ Zɛmbî nyə a lwándʉ́lə́
mpu yé, a wééshʉli Yésus cʉgye buud
á Izʉrəyɛl̂ yɛ.́ 24 gShúshwóógʉ́ nə́ cʉgye
wɔɔŋg zəǵ, Yuánɛs nyə a zə jɨɨ́ǵʉli kúl
búúd Izʉrəyɛl̂ jɛŝh nduwán tâŋ yuug nə́
bwə́ mə́ cɛńd mítəd́ʉ́gá. 25 hJa Yuánɛs
wɔɔŋgʉ̂ nyə á ŋgə shínal sáal dɛ ́ yí,
nyə á ŋgə cɨ nə buud nə:́ “Bɨ ́ ŋgə ná
təd́ʉga nə mə wə́ zə? Mə cugɛ́ múúd
bɨ ́ ŋgə́ təd́ʉga nə́ mə́ jísə́ yɛ.́ Njɨ, ŋg-
wɔĺ múúd zagməd́ɨ ́mpʉ́sə. Mə ampíyáyɛ ́
nə́ mə cínyʉg nyə mikwoolú mí məŋ́g-
wub məkuúd.” 26Bwááŋg bɛŝh, tɔɔ mp-
woŋ buud mə́ *Abʉraham tɔɔ bɨ ́ bɔɔŋg
bɨ ́ ŋgə́ gwɔ̧ɔ́ ̧ Zɛmbî wá, shé wə́ Zɛmbî

nyə á ntɨ kɛɛ́l á cʉg dɔɔŋg wá. 27 iBuud
ɔ́ Yurʉ́səlɛm bɛŝh nə otɔẃe ɔ shwóg báŋ
bwə́ á shígɛ ́ mpu Yésus. Bwə́ á yida cɛɛ̧ļə
nyə shwɨy. Ntɔ,́ bwə́ á sá nə́ iciyá í búúd
ɔ mícúndə́ shé mə́ dʉ lɔ̧́ ósábaad bɛŝh
dɨ ́ yí í bwəḿag. 28 jTɛɛm bə nda bwə́ á
shígɛ ́ kwey nyə nə məbɛɛ̧ ̧́ nə́ a yəǵ nə,́
bâŋ bwə́ á cɨ nə Pilât nə́ a gwúg nyə.
29 kNəḿə́ njɨ bwə́ á shîn sá isâ byɛŝh í
á bə cilyá Kálaad Zɛmbî dɨ ́ shú dɛ́ dɨ ́ yí,
bwə́ á shul yîl nyə lɨɨ́d́ bwə́ kə wá nyə
shwóŋʉd. 30 lNjɨ, Zɛmbî nyə a gwûmʉshi
nyə. 31 mNyə a lwóya nyúúl məlú məlú,
buud bəńɔŋ́ bwə́ á zhu Galilê bád kə
Yurʉ́səlɛm wá bwə́ á ŋgə dʉ́g nyə. Buud
bɔɔŋg wə́ bwə́ músə́ owúshinɛd bɛ́ kúl
búúd jɛŝh dɨ.̂ 32 nJɔj̧ɔ̧ kɛɛ́l dɔɔŋg nəḿə́
wə́ sə́ ŋgə́ bwiiŋg bɨ ́ yí, ŋkaagə́ Zɛmbî
nyə a kaag odâ yí. 33Zɛmbî nyə a sá nə́
ŋkaagə́ nyɔɔŋg í zəǵ bwəma nə sə́ bwân
gwúmʉ́shílə nyə á gwûmʉshi Yésus yí.
Sâ jɔɔŋg wə́ jísə́ cilyá Sôm ábɛɛ ̂ dɨ ́ yí,
nə:́ “Wo jɨ mwân waamə,́ mə mə́ byâ wo
múús”. 34 oJɨ ́ntɔ.́ Zɛmbî nyə a gwûmʉshi
nyə ákandʉg, a kú ná bá kwo bwo. Ntɔ́
wə́ nyə á cɨ yɛ,́ nə:́ “Mə bá yə bɨ ́ jɔj̧ɔ̧
ísâ mə á kaag Dávid yí, məŋkaagə́ mə́
cúgɛ ́ nə ŋkul salan má”. 35 pGwə́ nəḿə́
wə́ á ŋgə́ báásʉlə gúl kʉ́kʉ́l cilyá dɨ ́ nə:́
“Wo abʉ́lɛ ́ bɨd́ nə́ jɔj̧ɔ̧ sɔɔ́l məsáal wô
kəǵ bwo shwóŋʉd”. 36 qDávid nywáá nyə
a shí sá mítəd́ʉ́gá mí Zɛmbî fwála dɛd́.
A mú yə, a dɔw nə osɔɔ́ŋ́gʉ́ bɛ,́ a bwo.
37Njɨ, nyɔɔŋg Zɛmbî nyə a gwûmʉshi yɛ ́
nywáá nyə a shígɛ ́ bwo. 38 rBwaaŋg bɨ
mə́ jəlá nə mpu ntɔ́ nə́ nyə wə́ mə́ sá nə́ bɨ
gwágʉ́g kɛɛ́l ijuugá í *mísəḿ mín. Məcɛɛ̧ ̧
mə́ Moyîz bɨ ́ á dʉ bɛ̧ má mə́ á shígɛ ́ sá

a13:18 MmN 16.35; Ilŋ 14.33-34; Mbá 29.4 b13:19 Mbá 7.1; Zho 14.1
c13:20 OoM 2.16; 1Sa 3.20 d13:21 1Sa 8.5, 19; 10.21; 11.15
e13:22 1Sa 16.12; 13.14 f13:23 Iza 11.1; Rom 1.3; Mbʉ́ 5.5
g13:24 Luk 3.3 h13:25 Luk 3.15-16 i13:27 3.17
j13:28 Luk 23.4, 14-15, 21-23 k13:29 Luk 23.50-56 l13:30 3.15
m13:31 1.3, 8 n13:32 Sôm 2.7; Rom 1.3-4 o13:34 Iza 55.3
p13:35 Sôm 16.10 q13:36 2.29 r13:38 10.43; 15.10

nə́ bɨ ŋgəǵ nə bə otʉ́təlî. 39 sNjɨ Yésus wə́
jísə́ nə́ muud yɛŝh mə́ búgʉ́lá nyə yɛ,́ a
bə tʉ́təlí ncindî nə ncindî. 40Bɨ ɔ́ bɛy nə́
sâ búúd ɔ mícúndə́ bwə́ á cɨ yí, í bwəḿag
nə bɨ.̂ Bwə́ á cɨ nə:́
41 tBɨ ́ buud ɔ mpyóŋ, dʉgá,
káámʉ́gâ, bɨ jímbʉ́g!
Nəcé, té bɨ ́ ŋgə́ ná dʉ́gya yí,
mə zə́ bá sá gúl sâ bɨ ŋgə́ dʉ́g,
sâ jɨ ́ nə́ ŋkí bɨ mə gwág njɨ lâŋ
bɨ ́ kú *magʉlə yí.»

42 Ja Pwôl bá Barnábas bwə́ á cúwo
tɔɔ́ń yí, búúd bwə́ á jəgʉla nə bwo nə́
bwə́ bâg kwo zə bwiiŋg bwo lâŋ ŋgwúd
nɨ Sábaad mə bá bɛ̧ yɛ.́ 43 uJa buud bwə́
á bwɨĺya yí, fwámɛ́ bímbí lʉ́ *Oyúdɛn nə
bɔɔ́ĺ búúd bwə́ á wá milâm mísɔɔn wáŋ
dɨ ́ wá bwə́ á bɛ̧ Pwôl bá Barnábas bəńɔŋ̂
kə ŋgə lésha. Pwôl bá Barnábas bwə́ mú
ŋgə wá bwo ŋkul mílámʉ́d nə́ bwə́ wág
icʉg byáŋ mpaam mə́ Zɛmbî dɨ.̂

44 vSábaad nyə á bɛ̧ yɛ,́ buud bwə́ á
zə sɛɛŋgya je bə buud ɔ ŋgwəĺa bɛŝh nə́
bwə́ zə́ gwágʉlə kɛɛ́l mə Cwámba. 45Nda
bɔɔ́ĺ Oyúdɛn bwə́ á dʉ́g bímbí lʉ́ ncúlyá
buud bɔɔŋg nə,́ bwə́ á ka zə mpii Pwôl
bá Barnábas váál áwuwagʉwə,̂ bwə́ mú
ŋgə shwána bwo, ŋgə lwîy bwo. 46 wPwôl
bá Barnábas bwə́ mú mpu jaaw bwo kú
nə ifwaas nə:́ «Í á jəla nə́ bɨ wə́ tɛɛ́d́ʉ́g
gwág Miləśʉ́ mí Zɛmbî. Nda bɨ ́ bâŋ mə́
ka ban myo nə,́ bɨ mə́ lwágʉlə nə́ bɨ am-
píyáyɛ ́ nə cʉg á kandʉgə kandʉgə. Ntɔ,́
sə́ bâŋ mə zə́ lésha nə ikúl í cúgɛ ́ Oyúdɛn
yí. 47 xNəcé Cwámba nyə á cɨ nə sə́ nə:́
“Mə mə́ təĺ wo nə́ wo bəǵ məŋkɛnya mâ
ilwoŋ, nə́ wo kəǵ nə cʉg kə wɔɔ́ś íjumə í
shíd”.»

48 yNjɨ ikûl ishús í á gwág ntʉ́nɨ yí,
bwə́ á bul bə nə məshusʉg bwə́ ŋgə́
ságʉsə kɛɛ́l mə Cwámba. Bɔɔŋg bwə́ á
bə fééshá nə́ bwə́ dʉ́gʉ́g cʉg á kandʉgə
kandʉgə wá bwə́ mú bə óbúgʉla. 49 zKɛɛ́l
mə Cwámba í á kyey lɔɔm wɔɔŋg wɛŝh.
50Oyúdɛn bwə́ á ka shwambʉlə fwámɛ́
búdá ɔ́ lɔɔm bwə́ á dʉ gwɔ̧ɔ̧́ Zɛmbî wá.
Bwə́ mú zə lwágʉlə Pwôl bá Barnábas
cúwʉ́lí nə́ ndɛɛ ́ bwə́ wáámb bwo kə ntɔ̧
mínjɨ mí shí nyáŋ. 51 aPwôl bá Barnábas
bwə́ mú kudə fumbyá məḱuú máŋʉ́d‡‡
shú dáŋ, báá bwə́ mú kə Ikóniyum.
52 *Ompwíín bwə́ mú lʉ́g lwándʉ́lá nə
məshusʉg nə Ŋkɛ̧ŋ́kɛ̧̂ Shíshim nə́ cwɔɔ́.́

Pwôl bá Barnábas Ikóniyum

14 bÍ á ka bə, ja bwə́ á wɔɔ́ś
Ikóniyum yí, Pwôl bá Barnábas

bwə́ á kə mpáánzə́ minjɨɨ́ǵʉ́lá. Bwə́ á kə
lésha nə buud mbií á nə́ *Oyúdɛn nə
Ogʉrɛk̂ ŋkí bul bulya bwə́ *magʉlə búgə.́
2 cBɔɔŋg Oyúdɛn bwə́ á shígɛ ́ magʉlə
búgə́ wá, bwə́ mú zə sá nə́ ikúl í cúgɛ ́
Oyúdɛn yí bwə́ shíŋʉ́g obúgʉla. 3 dNjɨ,
Pwôl bá Barnábas bâŋ bwə́ á ji cínɔŋgʉ́
fwámɛ́ mwɔŵ, bwə́ ŋgə lás kú nə ifwaas.
Bwə́ á ŋgə bul ŋwa ŋkul wə́ Cwámba.
Cwámba ŋgə́ nəḿə́ magʉlə kɛɛ́l bwə́ á
ŋgə bwiiŋg yí, a ŋgə yə bwo ŋkul, bwə́
ŋgə sá *isâ í ntɔ̧́ búúd ŋkwóŋ yí, nə *ísâ
í mímbʉ́gú. 4Buud ɔ ŋgwəĺa bwə́ mú
béégya ígwooŋg íbá, gúl í ŋgə́ bɛ̧ ish-
wambʉlə í Oyúdɛn, gúl í ŋgə magʉlə
*buud ɔ lwámá. 5 eNə Oyúdɛn, nə bɔɔ́ĺ
búúd bwə́ cúgɛ ́ Oyúdɛn wá, nə otɔẃe ɔ
shwóg báŋ bwə́ mú zə sá yuug nə́ bwə́
jugʉshi búúd ɔ lwámá, bwə́ lúmə bwo

‡‡13:51 Ja Oyúdɛn bwə́ á dʉ kudə fumbyâ məḱuú dɨ ́ yí, bwə́ á dʉ lwágʉlə nə,́ kʉ́kʉ́l
shí bwə́ ámə təl̂ məḱuú máŋ yí, bwə́ mə́ kâl gwo nə buud bɨ ́ cínɔŋg wá, nə́ bwə́ músə
sâ nyɛɛ.́

məkwóógʉ́. 6 fNda búúd ɔ lwámá bwə́ á
mpu yuug jɔɔŋg nə,́ bwə́ mú túb kə Lístrə
nə Dɛŕbə, miŋgwəĺa myâ Likawʉní, nə
cínɔŋg məḱoogʉ́ məkoogʉ́. 7Bwə́ mú kə
ŋgə bwiiŋg Jɔj̧ɔ̧ Kɛɛ́ĺ wu.

Pwôl bá Barnábas Listrə
8 gŊgwɔĺ múúd nyə á bə nûŋ Lístrə

kú bwɛlɛ tɔŵ tʉ́təlí nə məkuú mɛ.́ Nyə
a byɛl̂ mbúmbwúgʉ́, nyə a shígɛ ́ bwɛlɛ
kyey. 9Dúl jwɔŵ, muud wɔɔŋg nyə á ka
ŋgə gwágʉlə nda Pwôl nyə á ŋgə lás nə.́
Pwôl mú dʉ́g nyə nə́ figə-́figə,́ a mú dʉ́g
nə́ muud ɛńɛ jɨ nə búgə́ nə a jɨ nə ŋkul
yâl. 10Pwôl mú cɨ nə nɛ́ gwɔẃ-gwɔŵ nə:́
«Tɔẃʉ́g tʉ́təlí nə məkuú mwô». Muud
ɛńɛ mú sáánz, a mú tɛɛ́d́ ŋgəĺə kyey.
11 hBuud bwə́ á bə cínɔŋg wá bwə́ mú
dʉ́g sâ Pwôl mə́ sá yí. Bwə́ mú ŋgə lás
gwɔẃ-gwɔŵ kəĺ lʉ́ Likawʉní dáŋʉ́d nə:́
«Ozɛmbî bwə́ mə́ bə nda buud nə́ ndɛɛ ́
bwə́ mə́ shulə zə səd́ɨ»́. 12Bwə́ mú ŋgə
jɔŵ Barnábas nə́ Zəś, Pwôl nyɛ nə́ Hɛr-
mɛs¶¶ nəcé nyə wə́ nyə á dʉ bə nə ciyá
ləśʉ́. 13 iBuud bwə́ á dʉ *búgʉla Zəś wá
bwə́ á dʉ bə nə mpáánzə́ ŋgɛɛ ́ nyíŋgʉ́lé
ŋgwəĺa dɨ.̂ Fada á yəb́ə́ wɔɔŋgʉ́ músə
ŋwa míŋgwûm mí ntɛny nə ikəlʉgʉ́-
kəĺʉg í dʉ lugʉshi dəńd lʉ́ zâŋ yí, bəńɔŋ̂
buud bwə́ mú zə kə ŋgɛɛ nyíŋgʉ́lé ŋg-
wəĺa. Bwə́ á cɛɛl kə cígə intɛny nə́ bwə́
sâ Pwôl bá Barnábas *mətúnʉga nda
ozɛmbî.

Pwôl bá Barnábas bwə́ jɨɨ́ǵʉli
búúd fwámɛ́ Zɛmbî

14 Ja *búúd ɔ lwámá, Barnábas bá
Pwôl bwə́ mə́ gwág ntɔ́ yí, bwə́ mú nyaa

míkáándə§́§, bwə́ mú sáánz kə nə oŋk-
wiimbyê tâm buud, 15 jbwə́ nə:́ «Buud
ɔǵa, jáyɛ ́ nɨ? Sə́ bʉ́sə nəḿə́ búúd nda bɨ.̂
Sə́ ŋgə yida bwiiŋg bɨ ́ Jɔj̧ɔ̧ Kɛɛ́ĺ nə́ bɨ
bɨd́ʉ́g isâ í íkás ínɨ, bɨ cɛńdʉ́g kuú njɔɔnd
yid wə́ Zɛmbî á kuwô. Nyə wə́ nyə a tɛ ́
gwɔŵ nə shí, nə mâŋ nə isâ byɛŝh bísə́
cínɔŋg yí. 16 kNyə á ka yida bɨd́ tɛ ́ zhúlə
yág nə́ ilwoŋ i búúd byɛŝh í ŋgəǵ nə
bɛ̧ byáŋ ijâm nə ijag, 17 lnjɨ nyɛ kú bɨd́
ŋgəĺə lwágʉlə nə́ a jisə, a ŋgə́ nəḿə́ sá
bwo mpaam. Ntɔ́ nəḿə́ wə́ á ŋgə́ ntɨ bɨ ́
ompú bwə́ ŋgə́ zhu gwɔẃ yɛ,́ a ŋgə́ yə
bɨ ̂məfwála məḿpəg mə́ jəĺa nə bugʉban
yí, a yə bɨ ́ zhwog idʉ̂w, a lwándʉlə bɨ ́
məshusʉg mílámʉ́d». 18Njɨ, bwə́ á tɛɛm
lás nə buud ɔńɨ ntʉ́nɨ, buud ɔńɨ bwə́ á
shígɛ ́ lɛɛl magʉlə nə́ bwə́ bɨd́ sálə bwo
*mətúnʉga.

19 mBɔɔ́ĺ *Oyúdɛn bwə́ mú zə wɔɔ́ś bwə́
ŋgə́ zhu Antyósh nə Ikóniyum. Bwə́ mú
zə kwambʉlə nə buud nə́ ndɛɛ ́ bwə́ mú
lúmə Pwôl məkwóógʉ́ nə́ lúmə lúmə,
bwə́ julə nyə shí nə shí nə́ ndɛɛ ́ kə
wusə bugád. Bwə́ á təd́ʉga nə́ a mə́ yə.
20Njɨ, *ompwíín bwə́ mú kə lyɛ̧ nyə.
Pwôl mú wɔɔl, a mú nyiŋgə kə ŋgwəĺa.
Mán mələm̂, a músə kyey kə Dɛŕbə, bá
Barnábas.

21Bwə́ mú kə bwiiŋg Jɔj̧ɔ̧ Kɛɛ́ĺ nûŋ
Dɛŕbə nə́ ndɛɛ ́ bwə́ mú bə nə omp-
wíín fwámɛ́ bímbí. Bwə́ músə nyiŋgə
kə Lístrə, cɔ̧́ kə Ikóniyum kə wɔɔ́ś An-
tyósh. 22 nBwə́ á ŋgə wá ompwíín ŋkul
mílámʉ́d, bwə́ ŋgə́ cwîny bwo nə́ bwə́
sáág zɛńy búgə.́ Bwə́ á ŋgə lwágʉlə bwo
nə́ bwə́ mpúg nə:́ «Sə́ mə́ jəlá nə ŋgə
bwəma nə *incwaw í ntʉg, sə́ ŋgə́ ntɔ̧

¶¶14:12 nə Zəś nə Hɛrmɛs: Ogʉrɛk̂ bwə́ á ŋgə təd́ʉga nə́ Pwôl bá Barnábas bʉ́sə
ozɛmbî.
§§14:14 nyaa mikáándə:́ Oyúdɛn bwə́ á dʉ nyaa mikáándə́ jaá mpimbə mə́ bul bii
lâm yí.
f14:6 Mat 10.23 g14:8 3.2 h14:11 28.6 i14:13 10.25-26; Dan 2.46
j14:15 MmN 20.11; 1Kr 8.4-6 k14:16 17.30 l14:17 Sôm 147.8; Zhe 5.24
m14:19 14.5; 13.50; 17.13; 2Kr 11.25 n14:22 11.23

ŋgə ntɔ̧ ŋgə ntɔ̧ nə́ ndɛɛ ́ sə́ mú ka nyíi
Faan mə́ Zɛmbî dɨ.̂» 23 oBwə́ á ŋgə sá
nə,́ *Dɔ̧ lʉ́ óbúgʉla dɛŝh dɨ,́ bwə́ fɛɛ́śh
bwo ocúmbá buud, bwə́ ci idʉ̂w jəgʉla
nə Zɛmbî, bwə́ mú ŋwa bwo cwámbʉlə
Cwámba wáŋ bwə́ á *búgʉla yɛ.́

Pwôl bá Barnábas bwə́
nyiŋgə kə Antyósh

24Bwə́ mú lɨɨ́ńa Pisidî, kə kumə Pamʉ-
filî, 25 bwə́ bwiiŋg kɛɛ́l mə́ Zɛmbî Pɛrzhe
nə́ ndɛɛ ́ bwə́ mú shulə kə Antalya.
26 pKǎlə wú Antalya, bwə́ mú ŋwa byɔɔ́ĺ
kə Antyósh wú bwə́ á zhu ja mpaam mə́
Zɛmbî í á fɛɛ́śh bwo nə́ bwə́ sáág sáal bwə́
mə́ sá yí. 27 qJa bwə́ á kə jé yí, bwə́ á
sɛɛŋg *Dɔ̧ lʉ́ óbúgʉla, jaaw bwo sâ jɛŝh
Zɛmbî nyə á yə bwo ŋkul nə́ bwə́ sáág yí,
bul bə nə́ ndɛɛ ́ nda Zɛmbî nyə a mə́ juw
zhɨɨ́ ́ nə́ ikúl í cúgɛ ́ *Oyúdɛn yí í mágʉləg
búgə́ nə.́ 28Bəńɔŋ̂ *ompwíín bwə́ mú ji
na fwámɛ́ məma fwála.

Sɛɛŋgyá á Yurʉ́səlɛm

15 rBɔɔ́ĺ búúd bwə́ á shulə wú Yudéa
zə ŋgə jɨɨ́ǵʉli obúgʉla nə:́ «Ŋkí bɨ

mə bə́ kú sɨýa ábɨwáág nda Cɛɛ̧ ̧mə́ Moyîz
í ŋgə́ cɨ nə,́ bɨ ́ cugɛ ́ nə ŋkul *dʉ́g cʉg.»
2 sBuud bɔɔŋgʉ́ bəńɔŋ̂ Pwôl bá Barnábas
bwə́ mú zə sɛŋ́ʉsa məḱəl̂, í mú sá fwámɛ́
zhuyâ. Cígʉ́lá í mú zə bə nə́ Pwôl nə
Barnábas, nə bɔɔ́ĺ óbúgʉla bwə́ kəǵ nə
ləśʉ́ wɔɔŋg Yurʉ́səlɛm kə lwágʉlə *buud
ɔ lwámá bəńɔŋ̂ ocúmbá buud. 3 *Dɔ̧ lʉ́
óbúgʉla í músə kənd bwo. Bwə́ mú lɨɨ́ńa
Fenisî nə Samaríya, bwə́ ŋgə́ bwiiŋg
buud nda ikûl ishús í mə́ cɛńd mítəd́ʉ́gá
nə.́ Sâ jɔɔŋg í mú ŋgə bul sá bɔɔ́ĺ óbúgʉla
məshusʉg. 4 tJa bwə́ mə́ kə jé Yurʉ́səlɛm
yí, nə Dɔ̧ lʉ́ óbúgʉla, nə buud ɔ lwámá,
nə ocúmbá buud, bɛŝh bwə́ mú ləǵ

bwo. Bâŋ bwə́ músə jaaw bwo bímbí
dɛŝh Zɛmbî mə́ balan nə bwo sáal dɛ ́
dɨ ́ yí. 5Bɔɔ́ĺ óbúgʉla bwə́ á bə ŋkɔɔmʉ́
*Ofarizyɛŋ̂ dɨ ́ wá bwə́ mú báásʉlə nə́ í
jɨ nə́ ikûl í ŋgə́ cɛńd mítəd́ʉ́gá yí í ŋgəǵ
nə sɨýa ábɨwáág, bwə́ bɛ̧ nəḿə́ Məcɛɛ̧ ̧ mə́
Moyîz. 6Buud ɔ lwámá nə ocúmbá buud
bwə́ mú ka zə sɛɛŋgya, zəĺə faas ləśʉ́
wɔɔŋg. 7 uBuud bwə́ mú nəḿə́ bul sɛŋ́ʉsa
məḱəl̂. Ntɔ,́ Pyɛr̂ mú ka zə lás. Nyə nə:́
«Bwaaŋg, bɨ mə́ bwey mpu nə́ Zɛmbî nyə
a fɛɛ́śh mə wa bɨd́ɨ ́ mwɔŵ mə́ ashúsh-
wóógʉ́ dɨ,́ a kənd mə nə́ mə kəǵ bwiiŋg
ikûl ishús Jɔj̧ɔ̧ Kɛɛ́ĺ, bwə́ búgʉ́lág. 8 vNyɛɛ
muud mə mpú mílâm mí búúd yɛ,́ nyə a
lwágʉlə nə́ a mə́ magʉlə ikûl, a yə bwo
Ŋkɛ̧ŋ́kɛ̧̂ Shíshim nəḿə́ nda nyə á yə sə́
nə.́ 9 wNyə a shígɛ ́ wá mbɛɛ́ǵí mpəd́ʉ́gá
səńɔŋ̂ ikûl. Nyə a fúb nəḿə́ bwo milâm
nəcé bwə́ bəĺə nə búgə.́ 10 xNəcé jɨ ́ bɨ ́ é
ka zə shweenzh Zɛmbî, zə zhimb *ómp-
wíín məma mbag wúsə́ nə́ tɔɔ impáámbə́
bísʉ́, tɔɔ səḿɛf́wó sə́ á shígɛ ́ bə nə ŋkul
mə jísɔw yí? 11Njɨ sə́ ŋgə *magʉlə nə́ sə́
mə́ dʉ́g cʉg mpáam mə Cwámba Yésus
dɨ,́ ntɔ́ nəḿə́ wə́ jɨ ́ nə ikûl yɛ.́» 12 yBuud
bɛŝh bwə́ mú ji ókʉ́l-ókʉ̂l, ka gwágʉlə
Barnábas bá Pwôl, gwágʉlə nda Zɛmbî
nyə á balan nə bwo, *isâ í ntɔ̧́ búúd ŋk-
wóŋ yí nə *isâ í mímbʉ́gú í ŋgə́ sɨŷ ikûl
ishús dɨ ́ nə.́ 13 Ja bwə́ mə́ shîn bwiiŋg yí,
Zhâk mú ka zə lás, nyə nə:́ «Bwaaŋg, bɨ
ɔ gwágʉ́lə́ mə. 14 Shímun mə́ kúnɔw shîn
jaaw sə́ nda Zɛmbî nyə a sá nə:́ nə́ nyə
á kənd mísh íkûl ishúsʉ́d kə fɛɛ́śh búúd
bwə́ ŋgə́ bɛ̧ jínə́ dɛ ́ cínɔŋg wá. 15 Sɔɔ́ĺʉ́gʉ́
wɔɔŋg í bwəma nə sâ *búúd ɔ mícúndə́
bwə́ á cɨ yí. Nəcé jísə cilyá Kálaad Zɛmbî
dɨ ́ nə:́
16 zMpʉ́sə isâ ínɨ, mə bá kwo zə lwɔ̧́

banda mə *Dávid.
o14:23 6.6; Tit 1.5 p14:26 13.1-2 q14:27 11.18; 15.12
r15:1 Ləv 12.3; Gal 5.2 s15:2 Gal 2.1-10 t15:4 15.12 u15:7 10.1-43
v15:8 2.4; 10.44 w15:9 10.35 x15:10 15.19; Gal 2.16; 3.10-12; Ifz 2.5-8
y15:12 2.22 z15:16 Amo 9.11-12; Iza 45.21

Mə bá sɛɛŋg íbúgʉ́lə yâ cínɔŋg
nə́ ndɛɛ ́ mə kwo təl̂ banda dɔɔŋg tʉ́təlî.
17 Ja jɔɔŋgʉ̂, buud bɛŝh bwə́ bá sɔ̧́

Cwámba.
Haaw, buud ɔ ílwoŋ byɛŝh mə á jɔŵ nə́ í

bɛ̧ǵ jínə́ dâm yí.
Ntɔ́ wə́ Cwámba nyə á cɨ yɛ.́
18A mə́ sá íyuug byé sə́ mə́ bwey mpu

wúlə yág yí.
19 a«Sâ jɔɔŋg wə́ mɛ́ mə dʉ́g nə,́ il-

woŋ í búúd í ŋgə́ cɛńd kuú njɔɔnd ŋgə
yid wə́ Zɛmbî yí, sə́ ajəĺáyɛ ́ nə wá bwo
məkwowʉla cʉgʉd. 20 bNjɨ, sə́ cíləg bwo
nə́ bwə́ sásʉ́ləǵ məlwaagʉwo mə́ ózɛmbî
ɔ́ áyadʉ́g, nə məlwaagʉwo mâ jaŋgálə
múúd bɨná kú nə bâ, nə məlwaagʉwo
mâ dəĺə cúdú nyə ámə yə məcií kú shwɨy
yɛ,́ nə dəĺə məćií. 21 cSə́ mə́ mpú nə́ tɛɛ́d́
íkala i búúd í ayág óbwiiŋgyɛ ɔ lâŋ ɔ́
Moyîz bʉ́sə míŋgwəĺa myɛśhʉd. Mwɔŵ
mə Sábaad mɛŝh dɨ,́ bwə́ lɔ̧́ mícilyá myɛ́
*məḿpáánzə́ mə́ mínjɨɨ́ǵʉ́lá mɛŝhʉd.»

22 dNtɔ,́ nə buud ɔ lwámá, nə ocúmbá
buud, nə Dɔ̧ lʉ́ óbúgʉla dɛŝh bwə́ mú
dʉ́g nə́ bwə́ jəlá nə fɛɛ́śh bɔɔ́ĺ búúd bəńɔŋ̂
Pwôl nə Barnábas bwə́ kəǵ Antyósh. Bwə́
músə kənd bɔɔ́ĺ fwámɛ́ búúd wâ Dɔ:̧ nə
Yûdə bwə́ á dʉ nəḿə́ jɔŵ nə Barnábas yɛ,́
nə Sílas. 23Bwə́ mú kənd bwo nə kálaad
ɛǵa nə:́

Sə,́ buud ɔ lwámá nə ocúmbá
buud nə bɔɔ́ĺ óbúgʉla bɛŝh, sə́ mə́
bəd́a bɨ ́ obúgʉla bɨ ́ cúgɛ ́ Oyúdɛn wá,
bɨ ́ bɔɔŋg bʉ́sə́ Antyósh nə Sirî nə Sil-
isî wá. 24 eSə́ mə́ gwág kʉ́ga nə́ bɔɔ́ĺ
búúd bʉ́sʉ́ bwə́ á zə nə minjɨɨ́ǵʉ́lá
myáŋ nûŋ bɨd́ɨ ́ zə sá nə́ mitəd́ʉ́gá mí
búbúləǵ bɨ ́ mílámʉ́d. Sə́ dɨ ́ sə́ á ntɨ
bwo. 25Gwə́ wə́ sə́ bɛŝh sə́ ámə bə
cʉ́ŋ nə́ sə́ mə́ fɛɛ́śh búúd bwə́ zəǵ

nûŋ bɨd́ɨ,́ bəńɔŋ̂ Barnábas bá Pwôl
omínyɔŋʉ̂ bʉ́sʉ́ wâ cɛɛlí, 26 buud
bwə́ á mə́ kɛɛnzh ícʉg byáŋ shú jínə́
mə́ Cwámba wúsʉ́ Yésus-Krîst wá.
27 Sə́ mə́ ka ntɨ bɨ ́ Yûdə bá Sílas nə́
bwə́ zəǵ báásʉlə jaaw bɨ ́ sâ sə́ ŋgə
cilə ga. 28 fNə Ŋkɛ̧ŋ́kɛ̧̂ Shíshim, nə sə,́
sə́ mə́ dʉ́g nə́ sə́ ajəĺáyɛ ́ nə zhimb
bɨ ́ wúl mbag, sə́ mə́ cilə bɨ ́ njɨ isâ bɨ ́
cúgɛ ́ nə ŋkul kwanz yí: 29 bɨ mə́ jəlá
nə sásʉlə ocúdú buud bwə́ ámə cígə
shú ózɛmbî ɔ́ áyadʉ́g wá, bɨ kú dʉ də
məćií, kú də cúdú nyə ámə yə məcií
kú shwɨy yɛ,́ bɨ ́kú dʉ sá jaŋga. Bɨ mə́
ká dʉ sásʉlə ísâ ínɨ,́ í bə bɨ ́mpwogɛ.́
Bɨ ɔ́ ji nə́ shɛɛ.
30Yûdə bá Sílas bəńɔŋ̂ Pwôl nə

Barnábas bwə́ mú béégya nə obúgʉla,
bwə́ mú shulə kə Antyósh. Bwə́ mú kə
sɛɛŋg óbúgʉla, yə bwo kálaad. 31Bwə́
mú lɔ̧́ kálaad nə́ ndɛɛ ́ a mú wá bwo
ŋkul mílámʉ́d, bɛŝh bwə́ mú bul bə nə
məshusʉg. 32 gNda Yûdə bá Sílas bwə́ á
bə *buud ɔ mícúndə́ nə,́ bwə́ á ka nəḿə́
kwo dʉ lésha nə obúgʉla, dʉ cwîny bwo,
dʉ wá bwo ŋkul mílámʉ́d. 33Bwə́ á ji
cínɔŋgʉ́ fwámɛ́ fwála nə́ ndɛɛ ́ obúgʉla
bwə́ mú jəńa nə bwo nə́ bwə́ nyíŋgəg nə́
shɛɛ kə kwey búúd bwə́ á ntɨ bwo wá.
34 *[Njɨ Sílas mú kwey nə́ nyə anyíŋgəýɛ,́
nyɛ mə́ ji wu.]

35Pwôl bá bâŋ Barnábas bwə́ á jɨ nəḿə́
cínɔŋg Antyósh. Bəńɔŋ̂ bɔɔ́ĺ óbúgʉla bwə́
ŋgə́ yə buud minjɨɨ́ǵʉ́lá, bwə́ ŋgə́ bwiiŋg
jɔj̧ɔ̧ lâŋ á kɛɛ́l mə Cwámba.

36Mpʉ́sə baalɛ ́ mwɔŵ, Pwôl mú cɨ nə
Barnábas nə:́ «Shwə́ nyíŋgəg ná kə ŋgə
dʉ́g omínyɔŋʉ̂ bʉ́sʉ́ míŋgwəĺa myɛŝh
shwə́ á bwiiŋg kɛɛ́l mə Cwámbamyá. Í jɨɨ
nə́ shwə́ mpúg nda bwə́ mú ŋgə bə nə.́»

*15:34 Míl mícilyá mí ayág mí cugɛ́ nə iciyá íga.
a15:19 Gal 5.3 b15:20 15.29; 21.25 dəĺə cúdú: 1Kr 8.1-13; 10.23-33 jaŋgálə múúd
bɨná kú nə bâ: Ləv 18.6-18 cúdú nyə ámə yə məcií kú shwɨy yɛ:́ Ləv 17.15 dəĺə məćií:
Ləv 17.10-14 c15:21 13.15 d15:22 11.18; 16.4 e15:24 Gal 1.7; 5.10
f15:28 10.19; 15.20; Luk 11.46 g15:32 11.23, 27

37 hBarnábas nyə á ka nəḿə́ jɨɨ nə́ bwə́
kəǵ nə Yuánɛs nyə á bə nə dúl jínə́ nə́
Márkus yɛ.́ 38 iPwôl nyɛ mú dʉ́g nə́ bwə́
ajəĺáyɛ ́ nə kwo kə nə muud nyə á fwo
kə mpáŋgʉlə bwo nə isɛý, kə béégya nə
bwo Pamʉfilî yɛ.́

39 jBwə́ mú sɛŋ́ʉsa məḱəl̂ nə́ ndɛɛ ́ bwə́
mú béégya. Barnábas mú ŋwa Márkus,
báá bwə́ mú ŋwa byɔɔ́ĺ kə Shíprə.
Pwôl mə zə nyiŋgə kyey, bá Sílas
40 kPwôl nyɛ mú fɛɛ́śh Sílas nə́ bá bwə́

kə. Obúgʉla bwə́ mú jɔŵ Cwámba nə́ a
jáándʉg nə bwo mpáam nyɛd́. 41Pwôl
mú jaand Sirî nə Silisî, a ŋgə́ wá mədɔ̧
mə́ óbúgʉla ŋkul mílámʉ́d.

16 lA mú kə wɔɔ́ś Dɛŕbə, kumə
Lístrə. A mú kə kwey ŋgwɔĺ

*mpwíín nûŋ nə jínə́ nə́ Timotê.
Timotê wɔɔŋgʉ̂ nyɔɔŋgʉ́ njúl shilə
*Yúdɛn mbúgʉla Yésus, sɔɔ́ŋ́gʉ́ nyɛ njúl
mwâ Gʉrɛk̂. 2 mObúgʉla wâ Lístrə nə
Ikóniyum bwə́ á ŋgə bwiiŋg lâŋ mə́
Timotê nə a jɨ jɔ̧ múúd. 3 nPwôl nyə á
ka cɛɛl nə́ bá bwə́ kə.̂ A mú ŋwa nyə,
a sá nyə ábɨwáág nəcé ŋgəĺə bɛɛmb
*Oyúdɛn wâ shí nyɔɔŋg nəcé nda bwə́ á
bwey mpu nə́ sɔɔ́ŋ́gʉ́ jisə mwâ Gʉrɛk̂
nə.́ 4 oMíŋgwəĺa myɛŝh bwə́ á ŋgə kə
myá, bwə́ á ŋgə kala obúgʉla micígʉ́lá
*búúd ɔ lwámá nə ocúmbá buud wâ
Yurʉ́səlɛm bwə́ á ŋwa myá, bwə́ ŋgə́
təl̂ obúgʉla məkuú shí nə́ bwə́ bɛ̧ǵ
micígʉ́lá myɔɔŋg. 5 pMədɔ̧ mə́ óbúgʉla
mə́ mú ŋgə lal, buud bwə́ ŋgə́ kwɨd́ʉli
jwɔŵ dɛŝh. 6 qPwôl nə gwooŋg jé bwə́
mú lɨɨ́ńa Frizhî nə shí á Galátia lɨɨ́ńa
lɨɨ́ńág nəcé Ŋkɛ̧ŋ́kɛ̧̂ Shíshim nyə a shígɛ ́
magʉlə nə́ bwə́ bwííŋgʉg kɛɛ́l Azî. 7 Ja
bwə́ mə́ kə wɔɔ́ś íjumə í Mishî yí, bwə́

mú ŋwá kə Bitinî, njɨ Shíshim mə́ Yésus
kú magʉlə. 8Bwə́ mú ka lɨɨ́ńa Mishî nə́
ndɛɛ ́ kə wɔɔ́ś Truwás. 9Gúl búlú dɨ,́
Pwôl mú dʉ́g *ntamə́ á mísh nə́ bagə,́
ŋgwɔĺ múúd Masedwân təĺ ŋgə́ tɛɛ́ǵ
nyə məbwə̂ nə:́ «Zaá Masedwân, zə
kwíínd sə.̂» 10Nda nyə á dʉ́g ntɔ́ nə,́ sə́
á shwal zə sɔ̧́ nə́ sə́ mə́ kə́ Masedwân,
sə́ ŋgə́ mpu bʉ́bəĺɛ ́ nə́ Zɛmbî ŋgə jɔŵ
sə́ wu nə́ sə́ kəǵ bwiiŋg kɛɛ́l. 11 Sə́ mú
ŋwa byɔɔ́ĺ Truwás, sə́ kə nə́ tɨɨ́ŋ́ kə
wɔɔ́ś Samotʉras. Mán mələm̂ sə́ ɔ́ kumə
Neyapolis. 12Tɨĺə cínɔŋgʉ́ sə́ mú kə
Filipî, ŋgwəĺa ashúshwóógʉ́ á mpál shí
Masedwân. Filipî wɔɔŋgʉ̂ njúl ŋgwəĺa
ózhul ɔ Róma, sə́ mú ji cínɔŋgʉ́ baalɛ ́
mwɔŵ. 13 rJwɔŵ lʉ́ Sábaad sə́ mú cúwo
wú ŋgwəĺa, kə bwûŋ lʉ́ ŋgwɔɔ̧̧,́ wú sə́ á
təd́ʉga nə́ bwə́ á kwambʉlə ŋkúmba kʉ̂l
shú məj́əgʉla wá. Sə́ á ka bə sə́ njúl nûŋ,
sə́ ŋgə́ lésha nə budá bwə́ á sɛɛŋgya
cínɔŋg wá. 14 sŊgwɔĺ múdá nə jínə́ nə́
Lidiya nyə á zhu ŋgwəĺa á Tiyatîr, nyə
á dʉ kusha ijimə́ í míkáándə́ mí atɨt́ɨɨ;̂
mudá wɔɔŋgʉ́ nyə á dʉ gwɔ̧ɔ̧́ Zɛmbî. A
mú dʉ gwágʉlə Pwôl nə́ ndɛɛ ́ Cwámba
mú bɛn̂y nyə lâm nə́ a mágʉləg ləśʉ́ mə́
Pwôl. 15 tJa múdá ɛńɛ nyə á ka duwan
nə buud ɔ njɔẃ bɛ ́ bɛŝh yí, nyə a tɛɛ́ǵ
sə̂ məbwə̂ nə:́ «Ŋkí bɨ mə́ kwey nə́ mə
jɨ mbúgʉla mə Cwámba, zəgá ji məd́ɨ ́
njɔẃ.» A mú yɨɨ́ḿbʉli sə́ nə́ sə́ mágʉləg.

Sáal mə Pwôl bá Sílas Filipî
16 uÍ á ka zə bə, dúl jwɔŵ sə́ ŋgə́ kə

kʉ́l sə́ á dʉ jəgʉla yí, dúl sás mú zə
bwəma nə sə.̂ Sás dɔɔŋg í á dʉ sá ísɛý í
məĺwaá. Nyə á bə nə jamb lʉ́ lweendí,
lweendí jɔɔŋg dʉ́gə́ yə buud bwə́ á bə
nə nyə wá zhwog məbii. 17 vSás dɔɔŋg

mú zə ŋgə bɛ̧ Pwôl, a ŋgə́ kɨm̂ gwɔẃ-
gwɔŵ nə:́ «Buud ɔǵa bʉ́sə osɔɔ́l ɔ məśáal
ɔ́ Zɛmbî á gwɔẃ-gwɔŵ. Bwə́ ŋgə jaaw
bɨ ́ zhɨɨ ́ á cʉg.» 18 wNyə á ka nəḿə́ dʉ sá
ntʉ́nɨ mwɔŵ ŋkí bulya nə́ ndɛɛ ́ Pwôl mú
lwádʉga nyə, a mú yid dʉ́g nyə mpʉ́sə, a
mú lás nə jamb nə:́ «Jínə́ mə́ Yésus-Krîst
dɨ,̂ mə yɨɨ́ḿbʉli wo nə́ wo wúg múdá ɛńɛ
dɨ!́» Shíshim músə nəḿə́ cúwo cé nə cé.
19Nda búúd bwə́ á bə nə nyə wá bwə́ á
dʉ́g nə́ búgə́ jáŋ bwə́ dʉ bə nə məbii yí
í mə jímb nə,́ bwə́ mú bii Pwôl bá Sílas,
wádʉgə kə nə bwo ósémbye ɔ́ míləśʉ́ dɨ ́
wú buud bwə́ á dʉ sɛɛŋgya tâm dəńd wá.
20 xBwə́ mú kə lwóya bwo ótɔẃe ɔ shwóg
dɨ,́ kə shwəḿan bwo nə:́ «Buud ɔǵa bwə́
mə́ təl̂ sə́ ŋgwəĺa nə́ shwuu. Bâŋ bwə́
njúl *Oyúdɛn, 21 bwə́ ŋgə zə jɨɨ́ǵʉli buud
məfúlú mə́ ajəĺáyɛ ́ nə́ sə́ buud ɔ Róma
sə́ bwɛĺɛǵ magʉlə má.» 22 yBuud bwə́ á
bə cínɔŋg áncuncuma wá bɛŝh bwə́ mú
shwal mpii bwo. Otɔẃe ɔ shwóg bwə́
mú tɨ ́ bwo mikáándə,́ bwə́ lwâm buud
nə́ bwə́ yídʉ́g bwo nə milwóŋ. 23Bwə́
mú daŋgʉlə cú bwo na nə́ ndɛɛ ́ bwə́ kə
wusə bwo njɔẃ mímbwug, bwə́ nə mása
á njɔẃ mímbwug nə:́ «Wo ɔ mpú ŋgə
baagʉsə sə́ buud ɔǵa». 24Njɨ mása á njɔẃ
mímbwug nyə á gwág ntʉ́nɨ yí, a kə ntâg
fad bwo kʉ́l fúm dɨ ́cwû, a wá bwomimb-
wagə́ məḱuúd.

25Ŋgɛɛ́ tâm bulú, Pwôl bá Sílas bwə́
mú ŋgə jəgʉla nə Zɛmbî bwə́ ŋgə́ sɛy
isʉsa gúmáləĺə Zɛmbî. Bwə́ á ŋgə sá ntɔ́
míl mímbwug myɛŝh mí ŋgə́ gwágʉlə
bwo. 26 Seegya nə́ shí í mú jág ntaŋʉsa
mbií á nə́ mənyuŋg mə njɔẃ mímbwug
mə́ ŋgə shwágʉsa məśhugʉd. Mimpum-
bɛ́ myɛŝh mí mú nəḿə́ lɛɛl shîn juw,
mimbwug myɛŝh məŋkəda shîn sémb.
27 zMása á njɔẃ mímbwug músə juum.
A mú dʉ́g mímpumbɛ́ nə́ bagə,́ a mú

ntâg wéem kafwɛlɛ nə́ a gwɨɨ́ĺyá nyúul, a
ŋgə́ təd́ʉga nə́ mimbwug mí mə́ shîn túb.
28Pwôl músə ka kɨm̂ nə ŋkulû nə:́ «Kú sá
wómɛf́wó məbɔŵ. Sə́ bɛŝh sə́ bʉ́sə wa.»
29Mása á njɔẃ mímbwug mú jɔŵ buud
nə́ bwə́ zəǵ nyə nə məlámba. A mú ŋgə
lilya, a mú fwágʉwa kə, kə bʉ́la Pwôl bá
Sílas shí məkuú, 30 aa mú ŋwa bwo kə
nə bwo tɔɔ́ń kə jî bwo nə:́ «Omása e, mə
sáág jɨ ́ shú nə́ mə dʉ́gʉ́g cʉg?» 31Bwə́ mú
bɛşa nə nyə nə:́ «Búgʉ́lág Cwámba Yésus,
wo bâg *dʉ́g cʉg, nə womɛf́wó nə njɔẃ
wô wɛŝh.» 32Bwə́ mú bwiiŋg bwo kɛɛ́l
mə Cwámba, nə nyə nə buud ɔ njɔẃ bɛ ́
bɛŝh. 33 bNəḿə́ wəla dɔɔŋgʉ́, tâm bulú,
mása á njɔẃ mímbwug mú kə nə bwo kə
gusa bwo məfəŋ́ nə́ ndɛɛ,́ nə nyə nə buud
ɔ njɔẃ bɛ ́ bɛŝh bwə́ mú duwan. 34A mú
kə nə bwo nyəd́ɨ ́ njɔẃ kə yə bwo idʉ̂w.
Nə nyə nə njɔẃ yé wɛŝh bwə́ mú kɔɔs nə
məshusʉg nəcé bwə́ búgʉ́lálə Zɛmbî.

35 Ja mán í á ləm̂ yí, otɔẃe ɔ shwóg
bwə́ á ka kənd ifulísh kə cɨ nə mása
á njɔẃ mímbwug nə:́ «bɨd́ʉ́g búúd ɔńɨ
bwə́ kəǵ.» 36A mú kə jaaw Pwôl nə:́
«Otɔẃe ɔ shwóg bwə́ mə́ ntɨ búúd zə cɨ
nə mə nə́ mə bɨd́ʉ́g bɨ,́ bɨ kyéyʉg. Ntɔ,́ bɨ
báá, cúwógá tɔɔ́ń bɨ kəǵ nə́ shɛɛ.» 37 cNa
wə́ Pwôl mə cɨ ́ nə bwo nə:́ «Bwə́ ámə
yíd sə́ tâm buud kú nəḿə́ jî sə́ kɔɔd, í
njúl nə́ sə́ bʉ́sə buud ɔ Róma. Bwə́ mú
wusə sə́ mímbwugʉd. Ja gaád bwə́ cɛɛl
zə bɨd́ sə́ nyima buud kú mpu. Mbɔ!̂ Í
ábəyɛ ́ ntɔ!́ Bwəḿɛf́wó bwə́ zəǵ bɨd́ sə!̂»
38 Ifulísh í mú kə jaaw ótɔẃe ɔ shwóg
iciyá ínɨ byɛŝh. Bwə́ mú bul bə nə ifwaas
nə gwágʉlə nə́ buud bɔɔŋg bʉ́sə buud ɔ
Róma. 39Bwəḿɛf́wó bwə́ mú kə cweel
bwo milâm, wééshʉli bwo tɔɔ́ń, bwə́ mú
jəgʉla nə bwo nə́ bwə́ kyéyʉg wú ŋg-
wəĺa wɔɔŋgʉ́d. 40 dPwôl bá Sílas bwə́ mú
wú njɔẃ mímbwug bwə́ mú kə Lidiya dɨ ́

njɔẃ. Bwə́ mú dʉ cwîny óbúgʉla nə́ ndɛɛ ́
bwə́ músə kyey.
Sáal mə Pwôl Tesaloníka nə Berê

17 eBwə́ mú lɨɨ́ńa Amfípolis nə
Apoloniya, bwə́ kə wɔɔ́ś Tesa-

loníka wú *Oyúdɛn bwə́ á bə nə
*mpáánzə́ minjɨɨ́ǵʉ́lá wá. 2 fPwôl mú kə
bwəma nə Oyúdɛn bɔɔŋgʉ́ nəḿə́ nda nyə
á dʉ bwey sá nə.́ Bəńɔŋ́ bwə́ mú ji mwɔŵ
mə́ Sábaad məlɔɔ́l, a ŋgə́ lésha nə bwo,
3 gŋgə jɨɨ́ǵʉli bwo nda mícilyá mí Kálaad
Zɛmbî mí ŋgə́ cɨ nə.́ Nə:́ «Í á jəla nə́ *Krîst
júgʉg nə́ ndɛɛ ́ a yə, a mú gwûm.» Nyə
nə bwo nə:́ «Krîst wɔɔŋg wə́ Yésus mə́
ŋgə́ bwiiŋg bɨ ́ ɛǵa.» 4 hBɔɔ́ĺʉ́gá Oyúdɛn
bwə́ mú magʉlə njɨɨ́ǵʉ́lá wɔɔŋg. Bwə́ mú
sɛɛŋgya gwooŋg nə Pwôl bá Sílas. Bɔɔ́ĺ
zhwog Ogʉrɛk̂ bwə́ á dʉ gwɔ̧ɔ̧́ Zɛmbî wá
bwə́ mú nəḿə́ sá ntɔ,́ tɛɛm bə nəḿə́ bɔɔ́ĺ
ncúlyá fwámɛ́ búdá wâ cínɔŋgʉ́. 5 iNjɨ,
Oyúdɛn bwə́ mú zə jág shîŋ bwo. Bwə́
mú kusə wəámbeshé-mbéshe wâ nyaan
milâm bwə́ á dʉ ji ntɔ́ kú nə isɛý wá,
bwə́ zə shwambʉlə búúd nə́ ndɛɛ ́ təl̂ ŋg-
wəĺa nə́ shwuu. Bwə́ músə kə Yason dɨ ́
njɔẃ nə́ bwə́ kə bii Pwôl bá Sílas, zə nə
bwo tâm buud. 6 jNda bwə́ á shígɛ ́ kwey
bwo nə,́ bwə́ mú bii Yason bəńɔŋ̂ bɔɔ́ĺ
óbúgʉla, kə nə bwo ójwú ɔ́ lɔɔm dɨ ́ bwə́
ŋgə́ kɨm̂ nə:́ «Məŋkúmbə mə búúd mə́
ŋgə́ wá zhizhɔɔm shí nyɛŝh myá mí mə́
wɔɔ́ś wa. 7 kYason nyə a bəĺɛ ləǵ bwo
nyəd́ɨ ́ njɔẃ, í njúl nə́ bwə́ aŋgɛ ̂ nə bísh
məcɛɛ̧ ̧ mə Káázɛl, bwə́ ŋgə yida cɨ nə́
wúl Njwú-buud íshús wúsə, nə́ wə́ wə́
Yésus.» 8Oŋkwiimbyê báŋ ɔńɨ bwə́ mú
kənd buud milâm gwɔŵ tɔɔ ojwû ɔ́ lɔɔm
bɛŝh. 9Ojwû bwə́ á zə bɨd́ Yason bəńɔŋ̂

bɔɔ́ĺ óbúgʉla ɔńɨ njɨ bwə́ mə́ fwo wá
myəńa kwiidʉ́lə məńyúul.

10 lObúgʉla bwə́ mú lɛɛlʉ́ kənd Pwôl
bá Sílas Berê bulú nə bulû. Ja bâŋ bwə́
á kə wɔɔ́ś Berê yí, bwə́ á kə mpáánzə́
minjɨɨ́ǵʉ́lá. 11 mOyúdɛn wâ Berê bwə́ á
bə nə jɔ̧ mílâm ntɔ̧ bɔɔŋg wâ Tesaloníka.
Báá, bwə́ á ləǵ kɛɛ́l nə məjigʉwa, bwə́
mú dʉ bigas mícilyá mí Kálaad Zɛmbî
jwɔŵ dɛŝh shú nə́ bwə́ dʉ́g mpu ŋkí min-
jɨɨ́ǵʉ́lá mí Pwôl mísə tʉ́təlî. 12 nZhwog
buud báŋ bwə́ á *búgʉla, nə bɔɔ́ĺ zhwog
budá Ogʉrɛk̂, fwámɛ́ búdá, nə zhwog
budûm nəḿə.́ 13 oJa Oyúdɛn wâ Tesa-
loníka bwə́ á gwág nə́ Pwôl mə́ kə nəḿə́
bwiiŋg Miləśʉ́ mí Zɛmbî Berê yí, bwə́ á
tɨ ́ nəḿə́ kə wu, kə wá zhizhɔɔm, kə sá
nə́ buud mitəd́ʉ́gá mí búbúləǵ mílúúd.
14Obúgʉla bwə́ mú ntâg lɛɛl ŋwa Pwôl
kənd nyə kɔɔ́ḿb ámâŋ. Sílas bá bâŋ Tim-
otê bwə́ mú lʉ́g Berê. 15Buud bwə́ á kə
lʉ́gal Pwôl wá bwə́ á kə nə nyə kə kumə
Atɛn̂, bâŋ bwə́ mú nyiŋgə. Pwôl mú ntɨ
bwo nə məkəĺ shú mə́ Sílas bá Timotê nə́
bwə́ lɛɛ́ĺʉg kə kwey nyə.

Sáal mə Pwôl Atɛn̂
16 Ja Pwôl nyə á ŋgə bwánd Sílas bá

Timotê Atɛn̂ yí, lâm í á bul cɛy nyə cwû
nə dʉ́gʉ́lə nə́ buud ɔ ŋgwəĺa wɔɔŋgʉ̂ bwə́
á ŋgə gwɔ̧ɔ̧́ zhwog ivʉgʉli í ózɛmbî ɔ́
áyadʉ́g. 17 pNyə á ka dʉ kə *mpáánzə́
minjɨɨ́ǵʉ́lá kə dʉ lésha nə bwo nə bɔɔ́ĺ
búúd bwə́ á dʉ gúmal Zɛmbî wá, a dʉ
nəḿə́ kə jwɔŵ dɛŝh tâm dəńd kə́ dʉ
lésha nə buud á kwéy wú wá. 18 qBɔɔ́ĺ
məma wəáfaas mitəd́ʉ́gá bwə́ á dʉ nəḿə́
lésha nə nyə, bwə́ njúl buud ɔ Epikyur
nə bɔɔŋg ɔ Stoyik. Bɔɔ́ĺ bwə́ mú ka dʉ
jî nə:́ «Jɨ ́ gwəḿɛf́wó lás-lás múúd ga ŋgə́

cɨ yí?» Bɔɔ́ĺʉ́gá nə:́ «Jísə nda a ŋgə bwi-
iŋg lâŋ ózɛmbî sə́ abwɛĺɛ ́ gwágwá.» Nəcé
Pwôl nyə á ŋgə bwiiŋg lâŋ mə́ Yésus nə
gwûmʉ́lə nyə á gwûm yí. 19Bwə́ á ka
ntâg ŋwa Pwôl, kə nə nyə buud onʉ́nɨ ́
bwə́ á dʉ sɛɛŋgya Areyopagos dɨ ́ wá.
Bwə́ nə nɛ ́ nə:́ «Fwog ná mpu jaaw sə́
wó njɨɨ́ǵʉ́lá ágúgwáan wó ŋgə́ kyey nə
ndɨ ̂ nɨ. 20Wo mə́ sá nə́ məlwə̂ məśʉ́ mə́
gwágʉ́g isâ í agúgwáan. Sə́ mə́ cɛɛl wám-
bʉlə ísâ byɔɔŋgʉ̂.» 21Buud ɔ Atɛn̂ bɛŝh
nə ojóŋ bwə́ á dʉ ji wu wá bwə́ á dʉ
cɨŋ́gʉli fwála dáŋ njɨ dʉ́lə ŋgə bwiiŋg nə
ŋgə gwágʉlə miláŋ mí agúgwáan mí ŋgə́
kúnɔw wɔɔ́ś myá.

22Nə́ ndɛɛ,́ Pwôl təĺ na tʉ́tám Areyopa-
gos a mú ka zə lás nə buud nə:́ «Yé búúd
ɔ Atɛn̂, mə mə́ dʉ́g nə́ íkɔɔ́ḿb byɛŝh dɨ ́
bɨ mə jág bul cɛɛl yəb́ə.́ 23Nəcé ja mə
mə́ ŋgə kyey bɨd́ɨ ́ ŋgwəĺa ŋgə dʉ́g bín
ísâ bɨ ́ ŋgə́ yə gúmə́ yí, mə ámə kwey ŋg-
wɔĺ *alatâr nə cilyá nə:́ “Nyíga jɨ shú mə́
Zɛmbî sə́ ampúyɛ́ é”. Sâ bɨ ́ bâŋ ŋgə́ yə
gúmə́ kú mpu nɨ, gwə́ wə́ mɛ́ mə́ ŋgə́
zə bwiiŋg bɨ ́ yí. 24 rZɛmbî nyə á tɛ ́ shí
nyɛŝh nə isâ bísə́ cínɔŋg yɛ,́ á jɨ Cwámba
á gwɔŵ nə shí yɛ,́ nyə ádɛ́ ji məḿpáánzə́
búúd bwə́ shúmə́ nə məbwə̂ má. 25 sSáal
dɛ ́ í ádɛ ́ sɨŷ məbwə̂ mə búúd dɨ ́nəḿə́ nda
á jɨɨ nə́ buud bwə́ sáág nyə gúl sâ. Nyɛɛ
muud ŋgə́ yə sə́ bɛŝh cʉg nə məyɔwʉda
nə bíl ísâ byɛŝh yɛ,́ sâ í cúgɛ ́ nə ŋkul fúfə
nyə.

26 t«Nyə a tɛ ́ ilwoŋ í búúd byɛŝh í ŋgə́
zhu wə́ muud ŋgwúd, nə́ ilwoŋ byɔɔŋg
í jígʉ shí nyɛŝh dɨ.̂ Nyə á cɛɛ̧ļə buud
məfwála mə́ cʉg, a təĺ nəḿə́ bwo minjɨ
mí məśhí bwə́ ŋgə́ ji má. 27 uNyə a sá
ntɔ́ nə́ buud bwə́ sɔ̧ɔ́ ̧ǵ nyə, bwə́ ŋgəǵ
bwɔẃʉlə ka bwə́ é kwey nyə, í njúl nə́

a cugɛ ́ shwóg-shwóg nə sə.̂ 28 vNəcé, cʉg
sə́ ŋgə́ cʉgə yí, í ŋgə zhu nyəd́ɨ,́ nyə wə́
ŋgə́ sá nə́ sə́ ŋgəǵ nə kuwo, nyə wə́ ŋgə́
sá nə́ sə́ bəǵ sâ sə́ bʉ́sə́ yí. Sâ jɔɔŋg wə́
bɔɔ́ĺ ócilɛ ɔ́ ókálaad bʉ́n bwə́ á cɨ yí, nə:́
“Nəcé sə́ bʉ́sə mpəg jé”. 29 wNda sə́ bʉ́sə́
ka bə mpwoŋ buud nyɛ́ nə,́ sə́ ajəĺáyɛ ́
nə təd́ʉga nə Zɛmbî jisə nda or ŋkí nda
kwóógʉ́ bwə́ dʉ lúlə *mwaanɛ̂ nə ndɨ ̂ yí
ŋkí gúl jimə́ kwóógʉ́ sâ búúd ɔ ikəŋ́ bwə́
yágʉ́lə́ nə milúu nə́ ndɛɛ ́ bwə́ mú caag
yí. 30 xZɛmbî nyə aŋgɛ ̂ ná nə kənd mísh
məf́wála búúd bwə́ á dʉ bə jág dɨ ́ má.
Njɨ, a ŋgə jɔŵ buud bɛŝh íkʉ́l byɛŝh bwo
njúl yí nə́ bwə́ cɛńdʉ́g mítəd́ʉ́gá. 31 yNyə
á mə́ təl̂ ŋkúmba jwɔŵ á bá cígal míləśʉ́
myâ shí nyɛŝh sémbyé á tʉ́təlí yí nda
múúd nyə á fɛɛ́śh yɛ ́ mə́ bá zə sámb nə.́
Nyə a lwágʉlə buud bɛŝh yuug nə́ nyə
á fɛɛ́śh muud wɔɔŋgʉ̂ gwúmʉ́shílə nyə́ á
gwûmʉshi nyə yí.»

32Njɨ bwə́ á gwág Pwôl mə́ cɨ nə́ muud
nyə a gwûm yí, bɔɔ́ĺ bwə́ mú tɛɛ́d́ ŋgəĺə
cágʉlə nyə, bɔɔ́ĺʉ́gá bâŋ nə́ nɛ ́ nə:́ «Sə́ é
bá kwo gwágʉlə wo nə lâŋ wô nɨ gúl ja.»
33Na wə́ Pwôl nyə á zə béégya nə bwo
yɛ.́ 34Njɨ, bɔɔ́ĺʉ́gá báá bwə́ á shí leedya
nə nyə, bwə́ *búgʉla. Í á bə buud nda
Denis muud Areyopagos, nə mudá bwə́ á
dʉ jɔŵ nə́ Damaris yɛ,́ nə bɔɔ́ĺʉ́gá nəḿə́
na.

Sáal mə Pwôl Kɔrɛn̂t

18 Ja ísâ ínɨ í mə́ shîn bə ntʉ́nɨ yí,
Pwôl músə wú Atɛn̂ kə Kɔrɛn̂t.

2 zA mú kə kwey ŋgwɔĺ *Yúdɛn nûŋ nə
jínə́ nə́ Akilas, a njúl muud á Pɔŋ̂. Akilas
ɛńɛ bá mudá yé Priska bwə́ á ŋgə kúnɔw
wɔɔ́ś, bwə́ ŋgə́ zhu Italî nəcé Klóod nyə
a wɨɨ́ŋ́g Oyúdɛn bɛŝh nə́ bwə́ wúg Róma.

r17:24 7.48; Sôm 146.6; 1Oj 8.27 s17:25 Sôm 50.10-13
t17:26 Mbá 32.8; Zhb 12.23 u17:27 Iza 55.6 v17:28 Mət 1.27
w17:29 19.26; Iza 44.9-20 x17:30 14.16; Rom 2.4 y17:31 3.15; 10.42
z18:2 Akilas: Rom 16.3; 1Kr 16.19; 2Tm 4.19

Pwôl mú sɛɛŋgya nə bwo. 3 aNda í á nyîn
nə́ bəńɔŋ́ bwə́ á jɨɨ́ǵ váál ísɛý ŋgwúd nə,́
bəńɔŋ́ bwə́ mú ji kʉl ŋgwúd dʉ sɛŷ. Bwə́
á dʉ laad məbanda nə míkáándə†́. 4Pwôl
nyə á ka dʉ kə lésha nə buud *mpáánzə́
minjɨɨ́ǵʉ́lá dɨ ̂ mwɔŵ mə́ Sábaad mɛŝh, a
dʉ́gə́ mpu sá nə́ Oyúdɛn nə Ogʉrɛk̂ bwə́
mágʉləg kɛɛ́l. 5 bJa Sílas bá Timotê bwə́
á wɔɔ́ś wúlə Masedwân yí, Pwôl nyə á
ka zə wá nyúul nyɛ ́ nyɛŝh bwiiŋgʉ́lə kɛɛ́l
dɨ,̂ a ŋgə́ mpu bwaagʉlə Oyúdɛn nə́ Yé-
sus wə́ jísə *Krîst. 6 cNjɨ, Oyúdɛn bwə́ mú
zə bul fʉm nyə, bwə́ dʉ jág lwîy nyə.
Pwôl mú ka samʉsə míkáándə́ nyə nə
bwo nə:́ «Mpwɛnɛ wʉ́n mə jágʉwə nə
bɨmɛf́wó, kú bə mə. Mɛɛ mə zə́ ka yág
kɔɔ́ḿb búúd bwə́ cúgɛ ́ Oyúdɛn wá jaá
gaád.» 7A mú wú na kə nyíi njɔẃ mə́ ŋg-
wɔĺ múúd bwə́ á dʉ jɔŵ nə́ Titiyos Yustos
yɛ.́ Muud wɔɔŋgʉ̂ nyə á dʉ gúmal Zɛmbî,
njɔẃ yé nɨ i njúl koogʉ́ lʉ mpáánzə́ min-
jɨɨ́ǵʉ́lá. 8 dKríspus múúd nyə á bə njwû
á mpáánzə́ minjɨɨ́ǵʉ́lá yɛ ́ nyə a *búgʉla
Cwámba nə njɔẃ yé wɛŝh. Zhwog buud
ɔ́ Kɔrɛn̂t bwə́ á dʉ gwág Pwôl wá bwə́
á búgʉla nəḿə,́ bwə́ mú ŋgə duwan.
9 ePwôl mú dʉ́g *ntamə́ á mísh nə́ bagə́
gúl búlúd Cwámba ŋgə́ cɨ nə nyə nə:́
«Wo kú fúndə. Wɛɛ ŋgag nə lás, wo kú
ji kʉ́l-kʉ̂l, 10nəcé mə jɨ nə wo, múúd
cugɛ́ nə ŋkul kúnya nə wo nə́ a sá wo
bɔŵ. Mə jɨ nə búúd ŋkí bulya wa ŋgwəĺa
gaád.» 11Pwôl nyə á ji na mbû ncindî
nə oŋkwoond ósaman, a ŋgə́ bwiiŋg bwo
Miləśʉ́ mí Zɛmbî.

12Njɨ, ja Galiyôŋ nyə á bə ŋgwəḿʉna
íjwûga yâ Róma í á təl̂ Akayî yí, Oyúdɛn
bɛŝh bwə́ á tɔẃ ciŋʉ́-cində̂ nə Pwôl, bwə́
mú bií nyə kə nə nyə ósémbye ɔ míləśʉ́
dɨ ́ 13 fkə shwəḿan nyə nə:́ «Muud ɛǵa

ŋgə shwúgʉli buud nə́ bwə́ yəǵ Zɛmbî
gúmə́ mbií í yídá lúmbʉli nə Məcɛɛ̧ ̧ yí.»
14 gPwôl mú nywá cɛɛl lás, njɨ Galiyôŋ
mú cɨ nə Oyúdɛn nə:́ «Í mbəm̂ bə nə́
muud ɛńɛ mə́ shwey gúl wôŋ ŋkí nə́ a mə́
sá gúl sâ áyíyáág, mə ləǵ shwəḿan jɨń
nda í jəĺa nə,́ yé Oyúdɛn. 15Njɨ, nda jísə́
nə́ bɨ ́ ŋgə shuya shú sâ í dʉ́gyá nə min-
jɨɨ́ǵʉ́lá mín, nə mínə́ mʉ́n, nə məcɛɛ̧ ̧ mʉ́n
nə,́ bɨmɛf́wó lásʉ́gá isâ bín. Mə acɛɛ́ĺɛ ́ lás
mbií ləśʉ́ nɨ.» 16A músə nyiŋg bwo nə́
bwo wúg njɔẃ míləśʉ́. 17Bɛŝh bwə́ mú
bií Sostɛn̂ njwû á mpáánzə́ minjɨɨ́ǵʉ́lá,
dʉ daŋgʉlə cú nyə nəḿə́ na mpumbɛ́
njɔẃ míləśʉ́d Galiyôŋ kú bísh. 18Pwôl
nyə á nyiŋgə kwo ji Kɔrɛn̂t fwámɛ́ zhwog
mwɔŵ nə́ ndɛɛ ́ a mú jəńa nə obúgʉla,
a mú kəwa byɔɔ́ĺʉ́d kyey kə Sirî, bəńɔŋ̂
Akilas bá Priska. Nyə á ka kə kɛņya lúú
Saŋkrê nə ŋkaagə́ nyə á sá yí. 19 hBwə́ mú
kə kumə Ifɛẑ, Pwôl mú béégya nə Aki-
las bá mudá. Nyɛɛ mú kə mpáánzə́ min-
jɨɨ́ǵʉ́lá kə lésha nə Oyúdɛn. 20Bwə́ mú
bií nyə nə́ bəńɔŋ́ bwə́ nyág ná já fwámɛ́
mwɔŵ. A mú ban. 21 iA mú jəńa nə bwo,
nyə nə:́ «Ŋkí Zɛmbî mə́ magʉlə, mə é bá
nyiŋgə zə wa bɨd́ɨ.́» A mú kəwa byɔɔ́ĺʉ́d
kyey wú Ifɛẑ. 22Bwə́ mú kə səl byɔɔ́ĺ
Sezarê. Pwôl mú bád kə, kə bəd́a *Dɔ̧
lʉ́ óbúgʉla, a músə ka shulə kə Antyósh.
23A mú ji wu baalɛ ́ fwála nə́ ndɛɛ ́ a mú
kyey. A lɨɨ́ńa shí Galátia a cɔ̧́ Frizhî, a
ŋgə́ yə *ompwíín məcwûŋ ŋgəĺə wa bwo
ŋkul búgəd́.
Apolos mə́ bwiiŋg kɛɛ́l Ifɛẑ nə Kɔrɛn̂t
24 jŊgwɔĺ *Yúdɛn nə jínə́ nə́ Apolos

nyə á bə muud á Aləgʉzandrî, nyə á ka
zə wɔɔ́ś Ifɛẑ. Nyə á bə nə cóŋ ləśʉ́, a njúl
nəḿə́ nə fwámɛ́ mpúyá kɛɛ́l mə́ Zɛmbî.

†18:3Máŋ məb́anda mə́ a dʉ bə, bwə́ laad káándə́ mbií á nə́ bwə́ ká wɛɛf í bə banda.
a18:3 20.33-34; 1Kr 4.12; 9.12-18; 1Te 2.9; 2Te 3.7-9
b18:5 11.18; 3.26; 5.42 c18:6 13.51; 20.26 d18:8 8.36
e18:9 Iza 41.10; Zhe 1.8; 1Kr 2.3-4 f18:13 6.13 g18:14 23.29; 25.18-20; Yuá
18.31 h18:19 17.2 i18:21 Zhk 4.15 j18:24 19.3-4 Apolos: 1Kr 1.12; 3.4-6

25Nyə a shí jɨɨ́ǵ ísâ í dʉ́gyá nə zhɨɨ ́ mə
Cwámba yí. Nyə á bə nə məma yéésh
ísɛý a mú dʉ bwiiŋg ísâ í Yésus, a dʉ
jɨɨ́ǵʉli byo njɨɨ́ǵʉ́lá á tʉ́təlí í njúl nə́ nyə
á mpu njɨ nduwán mə́ Yuánɛs. 26 kNyə á
ka dʉ bwiiŋg kɛɛ́l *mpáánzə́ minjɨɨ́ǵʉ́lá
dɨ,́ kú fúndə múúd. Priska bá Akilas bwə́
mú dʉ gwágʉlə nyə nə ndɛɛ ́ bwə́ mú ŋwa
nyə bwəd́ɨ ́ njɔẃ zə nyiŋgə mpu lwágʉlə
nyə zhɨɨ ́ mə́ Zɛmbî nə́ sáŋ sáŋ. 27Nda
nyə á ka ŋgə cɛɛl kə Akayî nə,́ obúgʉla
bɛŝh bwə́ mú wá nyə ŋkul lámʉ́d, bwə́
cilə bɔɔŋg wâ wu nə́ bwə́ bâg ŋwa nyə
nə məshusʉg. Ja nyə á ka kə jé wu yí,
mpaam mə́ Zɛmbî í mú sá nə́ a bəǵ nə
məma mfíí shú obúgʉla. 28 lIciyá í ləśʉ́
byé í á dʉ sá nə́ məshwán *Oyúdɛn bwə́
á dʉ cɛɛl sá má mə́ bəǵ zhizhe. Nyə á dʉ
mpu lwágʉlə bwo mícilyá myâ Kálaad
Zɛmbî dɨ ́ nə́ Yésus wə́ jísə́ *Krîst.

Pwôl mə kə́ Ifɛẑ

19 Í á ka zə bə, ja Apolos nyə á bə
Kɔrɛn̂t nɨ, Pwôl nyə a shîn lɨɨ́ńa

shí á mimbʉ́ŋ nə́ ndɛɛ ́ a mú shulə kə
Ifɛẑ. Nyə á ka kə kwey bɔɔ́ĺ *ómpwíín
nûŋ, 2 ma mú jî bwo nə:́ «Ye bɨ a shí ləǵ
Ŋkɛ̧ŋ́kɛ̧̂ Shíshim ja bɨ ́ á *búgʉla yí?» Bwə́
nə nɛ ́ nə:́ «Sə́ afwóyɛ́ nəḿə́ bwɛlɛ gwág
nə́ Ŋkɛ̧ŋ́kɛ̧̂ Shíshim jisə.» 3 nA mú kwo jî
nə:́ «Wáyɛ́ nduwán bɨ ́ á ka duwan yí?»
Bwə́ nə:́ «Nduwán mə́ Yuánɛs.» 4Pwôl
mú ka cɨ nə:́ «Nduwán mə́ Yuánɛs í á
bə shú búúd bwə́ á magʉlə nə́ bwə́ cɛńd
mítəd́ʉ́gá wá. Yuánɛs nyə á ŋgə lwágʉlə
kúl búúd nə́ bwə́ búgʉ́lág múúd ŋgə́ zə
nyəd́ɨ ́mpʉ́sə yɛ.́ Muud wɔɔŋg wə́ Yésus.»

5Nda bwə́ á gwág ntɔ́ nə,́ bwə́ á duwan
jínə́ mə́ Cwámba Yésus dɨ.́ 6 oJa Pwôl nyə
á bəd bwo məbwə̂ yí, Ŋkɛ̧ŋ́kɛ̧̂ Shíshim
mú zə bwəd́ɨ,́ bwə́ mú ŋgə lás məḱəĺʉ́d

bwə́ ŋgə́ cúndəmicúndə́ mí Zɛmbî. 7Bwə́
á je bə buud wûm nə óbá.

8 pPwôl nyə á kə nyíi *mpáánzə́ min-
jɨɨ́ǵʉ́lá, nyə a dʉ bwiiŋg kɛɛ́l cínɔŋg tâŋ
oŋkwoond olɔɔ́l kú fúndə mísh mə buud,
a ŋgə́ lésha nə buud, a ŋgə́ sá nə́ bwə́
mágʉləg sâ í dʉ́gya nə Faan mə́ Zɛmbî.
9 qNda bɔɔ́ĺ bwə́ á ŋgə sá lal lúú bwə́ kú
magʉlə sá nyə á ŋgə cɨ yí bwə́ ŋgə́ yida
*lás nə zhɨɨ ́ mə Cwámba bwaasʉ́lə mpu
tâm buud nə,́ Pwôl nyə á ka ntâg béégya
nə bwo, a ŋwa ómpwíín, a kə dʉ lésha
nə bwo jwɔŵ dɛŝh shikûl mə́ Tirános dɨ.̂
10 rNyə a sá ntɔ́ tâŋ mimbû mímbá, í mú
sá nə́ buud ɔ Azî bɛŝh bwə́ gwágʉ́g kɛɛ́l
mə Cwámba, tɔɔ *Oyúdɛn tɔɔ Ogʉrɛk̂.

11 sZɛmbî nyə a wééshʉli *məshimbá
mə́ álal-ŋkul məb́wə̂ mə́ Pwôl dɨ,̂ 12mbií
í á bə nə́ bwə́ á dʉ ŋwa onábʉkən nə
mikáándə́ mí á dʉ kúnya nə Pwôl myá,
bwə́ dʉ báaw mímbəl̂ nə myo, məbwas
bɨd́ mímbəl̂ myɔɔŋgʉ́, məjamb wû.

13 tBɔɔ́ĺ óŋkɔɔ̧̧ ɔ́ Oyúdɛn bwə́ á dʉ kyey
mílɔɔm milɔɔm dʉ yîl búúd məjamb wá,
bwə́ mú zə tɛɛ́d́ nə́ bwə́ dʉ jɔŵ jínə́ mə́
Cwámba Yésus nə́ í lwágʉg minjumbʉ́lu.
Bwə́ á dʉ cɨ nə:́ «Mə yɨɨ́ḿbʉ́lí bɨ ́ jínə́
mə́ Yésus Pwôl ŋgə́ cúndə yɛd́.» 14Ntɔ,́
bɔɔ́ĺ búúd zaŋgbá bwə́ njúl bwân ɔ́ wúl
lúlúú ófada Oyúdɛn bwə́ dʉ jɔŵ nə́ Skéva
yɛ,́ bwə́ á ka nəḿə́ zə sá sɔɔ́ĺʉ́gʉ́ wɔɔŋg.
15 uNtɔ́ jamb í á zə fɛɛl bwo nə:́ «Mə mpú
Yésus, mə mpú nəḿə́ Pwôl, bɨ ́ bâŋ wə́
ozə?́» 16Muud nyə á bə nə jamb nɨ yɛ ́
mú ncoŋ bwo nyúúlʉd, figə bɛŝh shí ntɔ̧
bwo ŋkul. Nyə a sá bwo nə́ ndɛɛ ́ bwə́
mú wɛɛnzh na njɔẃ nɨ dɨ ́ oshushwáás
nə məfəŋ́ nyúúlʉ́d nə́ jəəd. 17 vBuud ɔ
Ifɛẑ bɛŝh, tɔɔ Oyúdɛn tɔɔ Ogʉrɛk̂ bwə́ mú
gwág lâŋ wɔɔŋg, í mú sá bwo ifwaas nə́
ndɛɛ ́ jínə́ mə́ Cwámba Yésus í mú jwɔ.̧

18Ncúlyá buud wâ bɔɔŋg bwə́ á búgʉla
wá bwə́ mú zə ŋgə magʉlə məbɔŵ máŋ,
bwə́ ŋgə́ bágʉlə isâ bwə́ á dʉ sá yí tâm
buud. 19Bɔɔ́ĺ zhwog buud bwə́ á dʉ sá
májig wá bwə́ mú dʉ zə nə okálaad
bɔɔŋg dʉ zə ŋkúnd tâm buud nə́ ndɛɛ ́ jí-
gal. Bwə́ á bála bímbí lʉ́ ókálaad dɔɔŋg
nə́ í á kumə́ misaŋ mí *mwaanɛ̂ otɔɔ́śhin
məwûm mət́ɔɔ́n. 20 wNə́ ndɛɛ,́ kɛɛ́l í á
ŋgə mpyáánz nə ŋkul mə Cwámba, mis-
ɔɔ́ĺʉ́gʉ́ mí ŋgə́ sɨŷ.

Məma zhizhɔɔm á Ifɛẑ
21 xJa ísâ ínɨ í á shîn sɨŷ yí, Pwôl mú

zə bii təd́ʉ́gá nə́ á kyey Masedwân nə
Akayî kə Yurʉ́səlɛm. Nyə nə:́ «Ja mə́ bá
kumə Yurʉ́səlɛm yí, í bá nəḿə́ jɨ nə́ mə
kəǵ Róma.» 22A mú kənd bɔɔ́ĺ ósɔɔ́l ɔ́
məśáal bɛ ́ óbá Masedwân, nə Timotê nə
Erâst. Nyɛɛ mú lɛŋgʉli fwámɛ́ fwála Azî.
23 yFwála dɔɔŋg wə́ ícucu í á zə bə shú
zhɨɨ́ ́ mə Cwámba yí.

24 zŊgwɔĺ álúlə igwámʉ́gə̂ nə jínə́ nə́
Dəmitrî nyə á dʉ lúlə kwóógʉ́ bwə́ dʉ
lúlə *mwaanɛ̂ nə ndɨ ̂ yí, dʉ sá ímpʉ́m-
páánzə́ í zɛmbî ámudâ bwə́ á dʉ jɔŵ nə́
Artemís yɛ.́ Sâ jɔɔŋg í á dʉ sá nə́ buud
bwə́ á dʉ sá íság-ság í məbwə̂ wá bwo
bííg fwámɛ́məb́ii. 25Nyə á ka sɛɛŋg buud
ɔ íság-ság bɔɔŋgʉ́ nə bɔɔ́ĺ búúd bɛŝh bwə́
dʉ sá mbií məśáal mɔɔŋg wá, a mú cɨ nə
bwo nə:́ «Owɛy, bɨ məmpú nə́ isɛý íga wə́
í ŋgə́ yə shé məbugʉbaan. 26 aBɨ ́ ŋgə dɨ ́
gwág nda í mú ŋgə lɨś nə!́ Nə,́ tɔɔ wa Ifɛẑ
tɔɔ Azî yɛŝh, Pwôl ɛńɛ mə́ shîn sá nə́ zh-
wog buud bwə́ mágʉləg lâŋ yé nə́ ozɛmbî
buud bwə́ lúlə nə məbwə̂ wá bwə́ cúgɛ ́
ózɛmbî. 27 Sâ jɔɔŋg í é sá nə́ isɛý bísʉ́ í
bəǵ zhizhe. Kú nəḿə́ bul bə njɨ ntɔ,́ í é
sá nəḿə́ nə́ mpáánzə́ mə́ Artemís məma
zɛmbî ámudâ í nyínʉ́g zhizhe, buud bwə́
mú dʉ́g nywo nda sâ cwag, í kú ná ny-

iŋgə bə nə gúmə́ Azî nə shí nyɛŝh bwə́
ŋgə́ gúmal Artemís yí.»

28Njɨ bwə́ á gwág ntʉ́nɨ yí, bwə́
mú nyada, bwə́ mú tɛɛ́d́ ŋgəĺə kɨm̂
nə:́ «Artemís á buud ɔ Ifɛẑ jisə sâ
anʉ́nɨ.́» 29 bŊgwəĺa wɛŝh mú shwal tɔŵ
nə́ shwuu. Buud bwə́ mú cíg kə mpáánzə́
isɛɛŋgyá. Bwə́ bii búúd ɔ́ gwooŋg ɔ Pwôl,
Gáyus bá Aristárʉg, buud wâMasedwân,
julə kə nə bwo wu mpáánzə́ isɛɛŋgyá.
30Pwôl mú cɨ nə́ a kə́ lwóya nyúul wu
tâm buud. Njɨ, *ompwíín bwə́ mú ban
nə́ a kú kə. 31Bɔɔ́ĺ búúd ɔ Azî bwə́ á bə
oshwə́ bɛ ́ wá bwə́ mú nəḿə́ kənd búúd
kə tɛɛ́ǵ nyə məbwə̂ nə́ a kú təl̂ məḱuú
mpáánzə́ isɛɛŋgyá. 32 Í á shwal zə bə
buud ŋgə kɨm̂ ntʉ́nɨ, nyâŋ kɨm̂ yé ŋkwi-
imbyê, nyâŋ kɨm̂ yé. Í mú bə áfúlʉkum-
bɛ,̂ bɔɔ́ĺ ncúlyá buud kú nəḿə́ mpu sâ
gwəḿɛf́wó í ámə sɛɛŋg búúd yí. 33Bɔɔ́ĺ
búúd bwə́ mú mpu jaaw Aləgʉzándrə sâ
í ŋgə́ cɔ̧́ yí, nyɛ muud *Oyúdɛn bwə́ á
təĺ shwóg yɛ.́ A mú ŋgə fʉfə buud mbwə̂
nə́ bwə́ gwágʉ́ləǵ, á cɛɛl lwágʉlə búúd
sâ jísə́ yí. 34Njɨ bwə́ á yag nə́ a jɨ Yúdɛn
yí, buud bɛŝh bwə́ á shwal ŋgə kɨm̂ nda
ŋgwa nə:́ «Artemís á buud ɔ Ifɛẑ jisə sâ
anʉ́nɨ.́» Bwə́ á kɨm̂ ntɔ́ nə ndɛɛ ́ je bə tâŋ
məwəla məbá.

35Muud nyə á dʉ cilə isâ í ŋgwəĺa yɛ ́
mú ka zə mpu jil búúd nə́ shɛɛ. A mú
lás nə bwo nə:́ «Ye búúd ɔ Ifɛẑ, nyáyɛ ́
múúd á shí ga mə jág nə́ njɨ wa Ifɛẑ
wə́ mpáánzə́ mə́ Artemís məma zɛmbî
ámudâ nyísə́ yɛ,́ njɨ wa nəḿə́ wə́ vʉgʉli
jé í á kud wú gwɔẃ yí jísə́ yɛ?́ 36Muud
cugɛ́ nə ŋkul shwána sâ jɔɔŋg. Ntɔ,́ bɨ
mə jəlá nə ji nə́ shɛɛ bɨ kú jigʉwa nə́ bɨ
mə sá wúl sɔɔ́ĺʉ́gʉ́ kú fwo təd́ʉga. 37Bɨ ́
ámə zə nə buud ɔǵa wa í njúl nə́ bwə́
asáyɛ ́ zɛmbî ámudâ wúsʉ́ bɔŵ, kú nəḿə́
*lás nə nɛ ́ bwaasʉ́lə mpu. 38Ŋkí Dəmitrî
bəńɔŋ̂ buud ɔ íság-ság bɛ́ bʉ́sə nə ləśʉ́

nə muud, ŋgaá nə́ míləśʉ́ mí dʉ lɨś njɔẃ
míləśʉ́, ogwəḿʉna bʉ́sə nəḿə!́ Bwə́ kəǵ
nə ləśʉ́ wáŋ íshwəḿan dɨ.̂ 39Ŋkí bɨ mə́
ka bə nə gúl sâ bɨ ́ ŋgə́ shwaag yí, í jəlá
nə lɨś fwámɛ́ sɛɛŋgyád. 40 Jɔɔŋg sə́ ŋgə́
sá múús ga jísə ojwû jee wáámb sə́ nə́ sə́
ŋgə wá zhizhɔɔm lɔɔmʉd. Sə́ bʉ́sə ná nə
ŋkul ka jaaw búúd nə́ sɛɛŋgya ga jísə shú
jɨ?́» 41Njɨ nyə á shîn lás ntʉ́nɨ ́ yí, a mú cɨ
nə buud nə́ bwə́ bwɨĺyág.

Pwôl mə wú Ifɛẑ

20 cJa zhizhɔɔm nɨ nyə a shîn yí,
Pwôl nyə a jɔŵ *ompwíín, a zə

cwíny bwo. A mú jəńa nə bwo nə́ ndɛɛ ́
a músə tɨ ́ kə Masedwân. 2A mú kyey
məśhí mɔɔŋg dɨ ́ a ŋgə́ cwîny obúgʉla
ŋkí bulya nə́ ndɛɛ ́ a mú kə kumə shí
Ogʉrɛk̂. 3A mú já cínɔŋgʉ́ oŋkwoond
olɔɔ́l. Nyə á ka bə nə́ a ŋwa byɔɔ́ĺ kə
Sirî. Njɨ nda nyə á gwádʉga nə́ *Oyúdɛn
bwə́ ŋgə bwéél nyə nə,́ a mú nyiŋgə kə
Masedwân. 4 dBuud ɔ́ gwooŋg bɛ́ bwə́ á
bə, nə Sopatɛr mə Pírus muud á Berê, nə
Aristárʉg bá Səgundo búúd ɔ́ Tesaloníka,
nə Gáyus á Dɛŕbə bá Timotê, nə Tishik
bá Trofîm buud ɔ́ Azî. 5Bâŋ bwə́ á kə
shwóg kə bwánd sə́ Truwás. 6 Sə́ bâŋ sə́ á
ka zə tɨ ̂ njɔɔnd Filipî ja mwɔŵ bwə́ á dʉ
də ibʉlɛd́ yâ kú nə *ləvur mə́ á shîn yí. Sə́
mú ŋwa byɔɔ́ĺ, sə́ já zhɨɨ́d́ mwɔŵ mət́ɔɔ́n
nə́ ndɛɛ ́ sə́ mú kə kwey bwo Truwás. Sə́
á ji cínɔŋgʉ́ mwɔŵ zaŋgbá.

7 eSə́ á ka sɛɛŋgya jwɔŵ shwɛńdɛ mə́
dʉ tɛɛ́d́ yí nə́ sə́ mə́ zə́ féya bʉlɛd́. Nda
Pwôl nyə á bə nə́ nyə é kyey mán mələm̂
nə,́ nyə á ka ŋgə lésha nə buud, a ka julə
kaand nə́ ndɛɛ ́ kə wɔɔ́ś tâm bulû. 8Kʉ́l sə́
á bə fúm á njɔẃ dɨ ́ gwɔẃ wá, məlámba
mə́ á bə minjidyá fwámɛ́ bímbí. 9Dúl
ncwəḿá í á bə a njúl vúndɛd, ncwəḿá

dɔɔŋgʉ́ nə jínə́ nə́ Etíkus. Nyə á ka zə cɔ̧́
gwəd́ nə́ cúg, Pwôl nyɛ ŋgə́ kə nə kaand
shwóg. Nda gwə̂ í á bul bií Etíkus nə,́
nyə á yʉŋ wú nûŋ bəd́yé álɛɛ́l‡ á njɔẃʉ́d
zə kadʉwa shí. Bwə́ zə wɛɛl nyə, a mə́
yə. 10 fPwôl mú shulə. A mú lɛɛlʉ́ kə, kə
ŋkɛn̂y ncwəḿá nɨ məb́wəd́. A mú cɨ nə
buud nə:́ «Kúgá kənd mílâm gwɔŵ. Jîm
jé jísə ná nyə nyúúlʉ́d.» 11Pwôl mú ny-
iŋgə bád, a mú fɛŷ bʉlɛd́ a də. A mú kə
nə kaand shwóg nə́ ndɛɛ ́ mán mú ləm̂. A
músə kyey. 12Bwə́ mú kyey nə ncwəḿá
nɨ kuwó. Sâ jɔɔŋg í á bə məma sâ í á mpu
yə buud ŋkul yí.

13 Sə́ mú kə shwóg, sə́ ŋwa byɔɔ́ĺ kə
Asos wú í á bə nə́ səńɔŋ́ Pwôl sə́ é
kə nyiŋgə lad gwooŋg wá. Nyɛɛ, nyə á
kyey njwóŋ nə njwóŋ nda nyə́ á cɛɛl nə.́
14Pwôl mú kə kwey sə́ Asos. Sə́ mú ŋwa
nyə byɔɔ́ĺʉ́d sə́ músə kə Mitilɛn̂. 15Wúlə
cínɔŋgʉ́, sə́ mú kə nə byɔɔ́ĺ mâŋ nə́ ndɛɛ ́
mán mələm̂ sə́ mú kumə nə́ bɛɛndyá nə
Kyos. Jwɔŵ í á bɛ̧ yí sə́ kumə ŋgɛɛ ́ Sá-
mos, jwɔŵ í á kwo bɛ̧ yí sə́ mú kumə
Milɛt̂. 16Pwôl nyə á ŋgə bul jɨɨ nə́ a kyey
mâŋ nə mâŋ, cɔ̧́ Ifɛẑ kú shigʉla shú nə́ a
kú ná kwo bwey Azî. Nyə á ŋgə cáás nə́
ŋkí fwála dɨ ́ nə ŋkul bə, a bə Yurʉ́səlɛm
jwɔŵ lʉ́ Pantekôt.
Pwôl mə jəńá nə ocúmbá buudwâ Ifɛẑ

17 gSə́ njúl na Milɛt̂ ɨɨ,́ Pwôl nyə á kənd
muud Ifɛẑ kə jɔŵ ocúmbá buud wâ *Dɔ̧
lʉ́ óbúgʉla ɔ́ Yésus. 18 hJa ocúmbá buud
bwə́ á zə wɔɔ́ś nyəd́ɨ ́ yí, nyə a lás nə bwo
nə:́ «Bɨ mə mpú nda mə́ á cʉgə nə bɨ ́
mwɔŵ mɛŝh tɛɛ́d́ jwɔŵ mə́ á wɔɔ́ś Azî
yí. 19Nə́ mə a sɛŷ nə Cwámba mə kú
bwɛlɛ ŋkɛn̂y nyúul, mə ŋgə sɛŷ nə micúŋ
nə mindɔɔlú mə á ŋgə bwəma nə ndɨ ́ nə
məláámb *Oyúdɛn bwə́ á ŋgə ndêny mə

‡20:9 bəd́yé álɛɛ́l: Njɔẃ gwɔẃ í dʉ bə wúl njɔẃ mbəd́ wúlʉ́gád. Kʉ́kʉ́l í ŋgə́ cɨy na

má. 20Bɨ mə mpú nə́ mə a shígɛ ́ shweel
gúl fwámɛ́ sâ í á jəla nə kwíínd bɨ ́ yí, njɨ
mə á bwiiŋg bɨ ́ kɛɛ́l, mə dʉ yə bɨ ́ min-
jɨɨ́ǵʉ́lá tâm buud nə bɨd́ɨ ́ mínjɔẃ, 21 imə
ŋgə́ báásʉlə Oyúdɛn nə Ogʉrɛk̂ bɛŝh nə́
bwə́ cɛńdʉ́g mítəd́ʉ́gá zə wə́ Zɛmbî, bwə́
búgʉ́lág Cwámba wúsʉ́ Yésus. 22 jJa ga,
Ŋkɛ̧ŋ́kɛ̧̂ Shíshim mə́ bií mə mbwug, mə
wə́ ŋkág Yurʉ́səlɛm kú mpu sâ í ŋgə́
bwánd mə shwóg ɛǵa. 23 kSâ jísə́ yí jɨ ́ njɨ
nə́ míŋgwəĺa miŋgwəĺa, Ŋkɛ̧ŋ́kɛ̧̂ Shíshim
ŋgə jaaw mə nə́ məŋkəda nə *incwaw
í ntʉg wə́ mə́ é kə bwəma nə ndɨ ̂ yí.
24 lNjɨ, mə adʉ́gɛ ́ cʉg jâm nda gúl məma
sâ. Mə́ jɨɨ njɨ nə́ mə mpúg ju kʉ́lə́ mə́
ŋgə́ ju yí, mə mpu sâ ísɛý Cwámba Yé-
sus nyə á yə mə yí, isɛý í bwiiŋgʉ́lə Jɔj̧ɔ̧
Kɛɛ́ĺ á mpaam mə́ Zɛmbî. 25 mJaá ga, mə
mpú nə́ bɨ abʉ́lɛ ́ ná kwo dʉ́g mpwóóm-
bʉ́ nyâm, bɨ ́ buud mə á ji bɨd́ɨ ́ ŋgəĺə
cúndə Faan mə́ Zɛmbî wá. 26 nMə ka ŋgə
jaaw bɨ ́ fwámɛ́ jaaw múús nə́ mə cugɛ ́
nə məbɛɛ̧ ̧́ mə́ ŋkúmba muud na bɨd́ɨ.́
27Mə a bwiiŋg bɨ ́ təd́ʉ́gá mə́ Zɛmbî wɛŝh
kú shweel tɔɔ sâ. 28 oBɨ ɔ mpú baagʉlə
bɨḿɛf́wó, bɨ ́ mpu nəḿə́ baagʉlə sɔɔnz
jɛŝh Ŋkɛ̧ŋ́kɛ̧̂ Shíshim nyə á təl̂ bɨ ́ nə́ bɨ
bəǵ obaagʉlə yí. Bɨ ɔ mpú wɨɨ́l Dɔ̧ lʉ́
óbúgʉla Zɛmbî nyə á kusə nə məcií mɛ́
yí. 29 pMə mpú nə́ ja mə é cɔ̧́ yí, oŋkweny
ɔ́ ányinyaanə̂ bwə́ é zə nyíi na bɨd́ɨ.́ Bwə́
ábʉ́lɛ jagʉlə sɔɔnz jɨń. 30 qBɔɔ́ĺ búúd bwə́
bá dʉ wɔɔf na bɨd́ɨ ́ gwooŋg dɨ ́ bwə́ dʉ
jɨɨ́ǵʉli bɔẃ-bɔŵ mínjɨɨ́ǵʉ́lá dʉ julə *om-
pwíín nə́ bwə́ bɛ̧ǵ bwo. 31 rGwə́ wə́ mə́ cɨ ́
nə bɨ ́ nə:́ “Jigá ŋkasə.̂ Bɨ ɔ́ dʉ təd́ʉga nə,́
tâŋ mimbû mílɔɔ́l, mə á dʉ kɛẃʉli muud
yɛŝh nə bulú nə mwásə,́ mə nə məzh-
wíílɛ míshʉ́d.” 32 sNə́ ndɛɛ,́ mə mə́ bəd

bɨ ́məb́wə́ mə́ Zɛmbî dɨ,́ nə kɛɛ́l á mpaam
nyɛd́. Nyə wə́ jɨ ́ nə ŋkul sá nə́ bɨ ́ ŋgəǵ nə
lal búgəd́, nyə nəḿə́ wə́ jɨ ́ nə ŋkul yə bɨ ́
mənywa nyə á bwey kwəmʉsa shú búúd
nyə á mə́ sá nə́ bwə́ bəǵ miŋkɛ̧ŋ́kɛ̧̂ wá.
33 tMə a shígɛ ́ wɨɨ́ḿb *mwaanɛ̂ ŋkí or ŋkí
káándə́ mə́ múud. 34Bɨmɛf́wó bɨ mə mpú
nə́ ísâ mə́ á dʉ jɨɨ yí nə byɔɔŋg búúd ɔ́
gwooŋg jâm bwə́ á dʉ jɨɨ́ ́yí, məbwə̂ mâm
məǵa mə́ á dʉ sɛŷ, mə́ dʉ bii. 35 uMə a
lwágʉlə bɨ ́ fwámɛ́ lwágʉlə nə́ ntʉ́ga wə́
múúd mə jəĺá nə wádʉga yɛ́ shú nə́ a
kwííndʉ́g bɔɔŋg bʉ́sə́ kú nə məŋkul wá.
Muud təd́ʉga nəḿə́ íciyá Cwámba Yé-
sus nyə a cwééd yí nə:́ “Nə muud mə
yána yɛ,́ nə nyɔɔŋg mə ləǵ yɛ,́ nyɔɔŋg
mə yána ɔ jísə́ nə ocúncɛśh.”» 36 Ja nyə á
shîn lás ntʉ́nɨ yí, bəńɔŋ́ bɛŝh bwə́ á kúd
məbwóŋ shí, a músə jəgʉla. 37Buud bɛŝh
bwə́ músə ŋgə bwawʉda, bwə́ ŋgə kúlal
nyə, bwə́ ŋgə kalʉwo nyə cʉ́ŋʉ́d. 38 vBwə́
á bul gwág cɛy lámʉ́d nəcé nda nyə á cɨ
nə bwo nə́ bwə́ ábʉ́lɛ kwo dʉ́g mpwóóm-
bʉ́ nyɛ ́ nə.́ Bwə́ á ka kə lʉ́gal nyə kə wɔɔ́ś
byɔɔ́ĺʉ́d.

Pwôl ŋgə kə Yurʉ́səlɛm

21 Ja sə́ á ka tɨ ́ mənyúúl na béégya
nə bwo yí, sə́ á ka wú nə byɔɔ́ĺ

dʉ́sʉ́ bwúŋʉ́d, sə́ mú bɛ̧ zhɨɨ́ ́ tʉ́təlí kə Kos.
Mán mələm̂ sə́ mú kə Rodɛs, sə́ wú Rodɛs
kə Patara. 2 Sə́ mú kə kwey dúl byɔɔ́l ŋgə́
cɛɛl kə Fenisî, sə́ mú bád cínɔŋgʉ́ kyey.
3 Sə́ mú ŋgə kə nə́ ndɛɛ ́ sə́ mú dʉ́g Shíprə
ŋgə́ nyîn sə́ shwóg. Sə́ mú sásʉlə Shíprə,
sə́ kə kɔɔ́ḿb Sirî nə́ ndɛɛ ́ sə́ kə səl byɔɔ́ĺ
Tir wú í á bə nə́ í kə́ shul ísâ wá. 4 wSə́ á
ji cínɔŋgʉ́ mwɔŵ zaŋgbá nəcé sə́ á kwey
bɔɔ́ĺ óbúgʉla cínɔŋg. *Ompwíín bɔɔŋgʉ́,

Ŋkɛ̧ŋ́kɛ̧̂ Shíshim í á tɔŵ bwo lúúd bwə́
mú cɨ nə Pwôl nə́ á kú bád kə Yurʉ́səlɛm.
5 xNda mwɔŵ sə́ á jəla nə ji cínɔŋgʉ́ mə́ á
shîn nə,́ sə́ á tɨ ́ njɔɔnd. Obúgʉla bɛŝh nə
budá nə ikágə́ bwə́ mú kə ŋgə lʉ́gal sə́
kə cúwo ŋgwəĺa dɨ ́ tɔɔ́ń. Ja səńɔŋ́ mə́ kə
wɔɔ́ś ncindye mâŋ yí, sə́ bɛŝh sə́ mú kúd
məb́wóŋ shí jəgʉla nə Zɛmbî. 6 Səńɔŋ́ sə́
mú shîn jəńa. Sə́ mú kə byɔɔ́ĺʉ́d, bâŋ bwə́
mú nyiŋgə kə kwáádə.́ 7 Sə́ bâŋ, tɨĺə sə́
á tɨ ́ Tir yí, sə́ á kə səl byɔɔ́ĺ Tolemayis,
sə́ bəd́a óbúgʉla sə́ á kwey wú səńɔŋ́ sə́
mú já jwɔŵ ŋgwúd. 8 yMánmələm̂, sə́ mú
kyey. Sə́ kə nə́ ndɛɛ ́ kə wɔɔ́ś Sezarê, sə́
mú kə nyíi wə́ Fílíp mbwiiŋgyɛ lâŋ mə
Yésus nyə á bə ŋgwɔĺ múúd á buud za-
ŋgbá bwə́ á fééshɔw Yurʉ́səlɛm wá. Sə́
mú ji cínɔŋg nyəd́ɨ.́ 9 zNyə á bə nə məsás
məńɔ̧̂ mə́ njúl oncwíyɛ,̂ məsás mɔɔŋg mə́
á dʉ cúndə micúndə́ mí Zɛmbî. 10 aNda
sə́ á ji cínɔŋgʉ́ ŋkí bwey jiya nə,́ ŋgwɔĺ
*múúd micúndə́ mú wɔɔ́ś wúlə Yudéa,
nyə nə jínə́ nə́ Agabus. 11 bAmú zə səd́ɨ,́ a
ŋwa kandá mə Pwôl, a wɔɔ́lə nyəḿɛf́wó
məkuú nə məbwə̂ nə ndɛɛ ́ a mú cɨ nə:́
«Ŋkɛ̧ŋ́kɛ̧̂ Shíshim ŋgə cɨ nə́ muud jɨ ́ nə
kandá ɛǵa yɛ,́ ntʉ́ga wə́ *Oyúdɛn bwə́ é
kə wɔɔ́lə nyə Yurʉ́səlɛm yɛ,́ bwə́ kɛɛnzh
nyə məbwə̂ mə́ íkûl ishúsʉ́d.» 12Nda sə́ á
gwág ntɔ́ nə,́ nə sə,̂ nə obúgʉla wâ Sezarê
sə́ bɛŝh sə́ á tɛɛ́ǵ Pwôl məbwə̂ nə́ a kú
bád kə Yurʉ́səlɛm. 13 cNə́ ndɛɛ ́ Pwôl mú
bɛşa nə sə́ nə:́ «Nəcé jɨ ́ bɨ ́ é zə bɛẃʉli
mə lâm nə yə́ bɨ ́ ŋgə́ jɨɨ nə yí? Mɛɛ mə jɨ
ŋkwəmʉsá nə́ bwə́ wálʉ́ləǵ mə məŋkəda
nûŋ Yurʉ́səlɛm, tɔɔ bwə́ gwú ntâg mə
jínə́ mə́ Yésus dɨ,́ bwə́ gwúg.» 14 dNda
nyə á shígɛ ́ magʉlə sâ sə́ á ŋgə cɨ yí nə,́
sə́ á shígɛ ́ nəḿə́ kwo nándʉlə nyə, sə́ mú
shwal cɨ nə:́ «Í sɨýʉ́g nda Cwámba mə
cɛɛ́l nə.́»

15Mpʉ́sə baalɛ ́ mwɔŵ, sə́ á ka
kwəmʉsa nə́ ndɛɛ ́ sə́ mú kyey bádʉ́lə kə
Yurʉ́səlɛm. 16Bɔɔ́ĺ ómpwíín wâ Sezarê
bwə́ mú nyíi səd́ɨ ́ gwooŋgʉd. Bwə́ mú
kə nə sə́ wə́ ŋgwɔĺ muud Shíprə nyə á
bwey bə *mpwíín yɛ ́ nə́ sə́ jígʉ nyəd́ɨ ́
njɔẃ. Muud wɔɔŋgʉ̂ nyə á bə nə jínə́ nə́
Mʉnason.

17 Ja sə́ á kə wɔɔ́ś Yurʉ́səlɛm yí,
omínyɔŋʉ̂ bʉ́sʉ́ wâ búgə́ bwə́ á ləǵ sə́ nə
məshusʉg. 18 eMán mələm̂, Pwôl mú kə
nə sə́ wə́ Zhâk, ocúmbá buud bwə́ mú
nəḿə́ wɔɔ́ś. 19 fPwôl mú bəd́a bwo nə́
ndɛɛ ́ a mú ká zə jaaw bwo bímbí Zɛmbî
nyə á balan nə nyə ikûl ishúsʉ́d yí. Nyə
á ŋgə bwiiŋg sâ jɛŝh a ŋgə́ fɛɛ́l.

20Bwə́ mú dʉ gwágʉlə nyə nə́ ndɛɛ ́
bwə́ mú ságʉsə Zɛmbî, bwə́ mú cɨ nə nyə
nə:́ «Mwaaŋg, wo mə́ dɨ ́ dʉ́g bímbí lʉ́
ncúlyá Oyúdɛn bwə́ mú obúgʉla yí, bɛŝh
milúu myáŋ mísə ná Məćɛɛ̧ ̧ mə́ Moyîz dɨ ́
nə́ tɨńy. 21 gBwə́ mə́ shîn gwádʉga lâŋ
í ŋgə́ kyey yí nə́ wo ŋgə jɨɨ́ǵʉli Oyúdɛn
bʉ́sə ikûl íkûl dɨ ́wá nə́ bwə́ bɨd́ʉ́g məcɛɛ̧ ̧
mə́ Moyîz kú ná kwo bɛ̧ mwo. Wo ŋgə
nəḿə́ cɨ nə bwo nə́ bwə́ kú ná ŋgə sá
bwân báŋ ábɨwáág, bwə́ kú ná ŋgə bɛ̧
ijâm nə ijag bísʉ́. 22 Jâŋ wə́ jɨ?́ Bwə́ é
gwádʉga nə́ wo mə́ zə. 23 hGwə́ wə́ jɨ ́
nə,́ ság sâ sə́ mə́ zə́ jaaw wo ga. Bɔɔ́ĺ
búúd bʉ́sə wa ónɔ̧̂ bwə́ ámə də ómbyûl.
24Ŋwag bwo bɨnɔŋ́ kəǵ gusa ŋgusa íci,
wo ka jəńa mətâŋ mʉ́n mɛŝh shú nə́ bwə́
kɛ̧ńyag milúu. Ja jɔɔŋg, buud bɛŝh bwə́
é mpu nə́ lâŋ í ŋgə́ kyey shú dwô dɨ ́ yí
wúsə ijɔ̧ɔ́ ̧,́ wo ŋgə ná bɛ̧Məcɛɛ̧ ̧mə́ Moyîz.
25 iShú bɔɔŋg búúd bwə́ cúgɛ ́ Oyúdɛn njɨ
bwə́ á mə́ *búgʉla Yésus wá, sə́ á shí
bwey ŋwa mícígʉ́lá, sə́ mú cilə bwo nə́
bwə́ cíg ocúdú ɔ́ *mət́únʉga mə́ ívʉgʉli
í ózɛmbî ɔ́ áyadʉ́g, bwə́ yɔw dʉ́lə də mə-́

cií, nə dʉ́lə də míshwun mí shígɛ ́ shwɨy
məćií myá, bwə́ yɔw jaŋga.»

26 jNtɔ,́ jwɔŵ í á bɛ̧ yí, Pwôl nyə á ŋwa
buud bɔɔŋg, bəńɔŋ́ bwə́ kə gusa ŋgusa íci
nə́ ndɛɛ ́ a mú ka zə nyíi *Luŋ mə́ Zɛmbî
zəĺə jaaw jwɔŵ ŋgusa íci wɔɔŋg í bá shîn
yí, jwɔŵ múúd yɛŝh mə bá lwágʉlə sâ á
kɛɛ́ńzh yí.

Bwə́ zə́ bii Pwôl
27 Ja í á ka ŋgə bə nə́ mwɔŵ zaŋgbá

məńɨ mə́ zə́ shîn yí, *Oyúdɛn wâ Azî bwə́
mú dʉ́g Pwôl *Luŋ mə́ Zɛmbî dɨ ́ cwû.
Bwə́ mú shwambʉlə búúd bɛŝh nə́ ndɛɛ ́
bwə́ mú bií nyə. 28 kBwə́ mú ŋgə kɨm̂ nə:́
«Bag ɔ́ *Izʉrəyɛl̂, oshwoŋ, zəgá, muud
ɛǵa wə́ ŋgə́ lúmbʉli nə kúl buud jísʉ́ nə
məcɛɛ̧ ̧ məśʉ́ nə Luŋ ga. A ŋgə lúmbʉli nə
sə́ mínjɨɨ́ǵʉ́lá myɛ́ á ŋgə́ jɨɨ́ǵʉli buud bɛŝh
kʉ́l jɛŝh yííd. Nyə a bəĺɛ nəḿə́ zə nyíŋgal
Ogʉrɛk̂ wâ Luŋ, a mə́ wá məĺwaagʉwo
wa fééshá kʉ́l gaád.»

29 lNda bwə́ á ŋgə dʉ́g Pwôl bá Trofîm
muud Ifɛẑ ŋgwəĺa nə,́ bwə́ á təd́ʉga nə
nyə a nyíŋgal nyə Luŋ. 30Ŋgwəĺa wɛŝh í
mú tɔŵ nə́ shwuu, buud bwə́ mú zə wɔɔ́ś
áncuncuma. Bwə́ mú bii Pwôl, bwə́ julə
wú nə nyə Luŋ mə́ Zɛmbî, bwə́ lɛɛl ntâg
fad mímpumbɛ.́ 31Nda bwə́ á ŋgə sɔ̧́ nə́
bwə́ gwú nyə nə,́ lâŋ í mú kə wɔɔ́ś wə́
lúlúú á ózɨmbɨ tɔɔ́śhin í á ŋgə jwú cínɔŋg
yí nə:́ «Yurʉ́səlɛm yɛŝh músə nə́ shwuu.»
32Nəḿə́ cé nə cé, a mú ŋwa ózɨmbɨ nə
milúlúú mí ózɨmbɨ təd, bəńɔŋ́ bwə́ mú kə
nə mikʉ́lə́ wú búúd bwə́ á bii Pwôl wá.
Njɨ búúd bɔɔŋg bwə́ á dʉ́g lúlúú ózɨmbɨ
tɔɔ́śhin nə bɔɔ́ĺ ózɨmbɨ yí, bwə́ á yɔw
yídʉ́lə Pwôl. 33 Lúlúú á ózɨmbɨ tɔɔ́śhin
músə shísh nyəd́ɨ,́ mamʉsə bií nyə, cɨ nə́
bwə́ wálʉ́ləǵ nyə nə mikwoolú mí íŋk-
wánz mímbá. A mú ka ŋgə jî nə́ a mpúg
nə́ muud wɔɔŋg wə́ zə?́ Jɨ ́ nyə́ ámə sá yí?
34Njɨ, na məŋ́kúmbə mə búud dɨ,́ í á bə

nyâŋ ŋgə́ kɨm̂ jé, nyâŋ ŋgə́ kɨm̂ jé. Kakʉ́lə
jɔɔŋg mú sá nə́ lúlúú ózɨmbɨ kú wámbʉlə
sâ í ámə sɨŷ yí. A mú ntâg cɨ nə́ bwə́ kəǵ
nə Pwôl luŋgʉla ízʉmbid.

35 Ja Pwôl nyə á kə kumə ícé í məḱuú
yâ bádʉ́lə njɔẃ yí, ózɨmbɨ bwə́ á ŋkɛn̂y
nyə gwɔŵ nəcé buud bwə́ á bə njɨ nə́ bwə́
sá nyə bɔŵ, 36 mnəcé, bɛŝh bwə́ á ŋgə bɛ̧
nyə bwə́ ŋgə́ kɨm̂ nə:́ «A jəlá nə yə!»

Pwôl ŋgə kaad mísh
mə́ buud ɔ lɔɔm dɨ ̂

37 Ja í á ka bə nə́ bwə́ wál zə nyíi nə
Pwôl luŋgʉla ízɨmbɨ dɨ ́ yí, Pwôl mú cɨ
nə lúlúú á ózɨmbɨ tɔɔ́śhin nə:́ «Ye mə jɨ
nə ŋkul cɨ wo ciyá?» Lúlúú ózɨmbɨ nə:́
«O! wo mpú dʉ lás Gʉrɛk̂ ɨɨ?́ 38 nNtɔ́ jɨ nə́
wo dɨ ́ mwân Igîpten nyə á ndəm zə wá
zhizhɔɔm wa nə́ ndɛɛ ́ a mú kə nə izhilʉŋ-
gaanə́ otɔɔ́śhin onɔ̧̂ shí a shwééshá dɨ ́
yɛ?́» 39Pwôl mú bɛşa nə nyə nə:́ «Mɛɛ
mə jɨ mwâ *Yúdɛn á Tárʉs, shí á Silisî.
Mə jɨ muud á ŋgwəĺa wúsə́ kú bə zhizhe
ŋgʉ́ŋgwəĺá yí. Mə́ jəgʉla nə wo nə́ wo
yəǵ mə́ fwála, mə fwóg lésha nə buud
ɔǵa.» 40Nda bwə́ á magʉlə nə́ a lásʉ́g
nə,́ Pwôl nyə á ka tɔŵ na ícé í məḱuú yâ
bádʉ́lə njɔẃʉ́d, a mú fʉfə búud mbwə.̂
Buud bɛŝh bwə́ mú ji kʉ́l-kʉ̂l nə́ kufʉg.
Pwôl mú tɛɛ́d́ lásʉ́lə nə bwo kəĺ lʉ́ hebʉrə̂
dɨ,́ nyə nə:́

22 «Yé bwááŋg nə odâ, gwágʉ́ləǵá
kɔɔd mə́ zə kaad bɨd́ɨ ́míshʉ́d yí.»

2 Ja buud bwə́ á gwág nə́ Pwôl ŋgə
lésha nə bwo kəĺ lʉ́ hebʉrə̂ dɨ ́ yí, bwə́ á
nyíŋgə mpu ji okʉ́l-ókʉ̂l nə́ kufʉg. 3 o«Mə
jɨ mwân *Yúdɛn. Mə a byɛl̂ Tárʉs á Silisî,
njɨ mə á wɔɔf wa ŋgwəĺa gaád, mə ŋwa
nəḿə́ njɨɨ́ǵʉ́lá wa wə́ Gamalyɛl. Njɨɨ́ǵʉ́lá
wɔɔŋg í á bə njɨɨ́ǵʉ́lá á nə́ mə á bɛ̧ məcɛɛ̧ ̧
mə́ impáámbə́ bíshé mbií í á jəla yí. Mə
a wá nəḿə́ lúú ázɛmbî dɨ ́ nda mə dʉ́g bɨ ́

ŋgə́ sá múús ɛǵa. 4 pBuud bɛŝh bwə́ á bɛ̧
zhɨɨ ́ ga wá, mə a lwágʉlə bwo cúwʉ́lí á
shwɨy. Mə á dʉ bií bwo, dʉ wɔɔ́lə bwo,
dʉ wusə bwo mímbwugʉd, tɔɔ budûm
tɔɔ budá. 5Ajəlácɨ á ofada nə ocúmbá
buud ɔ́ ázɛmbî bɨ ́ nə ŋkul mpu bwiiŋg
lâŋ wâm. Bwə́ wə́ bwə́ á yə mə okálaad
shú bwááŋg wâ Damás. Mə mú ká zə kə
wu nə́ mə kə́ bií bɔɔŋg wâ nûŋ mə zə nə
bwo wa Yurʉ́səlɛm nə́ bwə́ zəǵ bwəma
nə intʉ́gʉ́lí.

6 q«Í á ka bə nə mə, mə ŋgə́ shísh
Damás, ŋgɛɛ tâm mwásə,́ yáág-yáág
məŋ́kɛnya mú zhu joŋ dɨ,́ zə lyɛ̧ mə. 7Mə
mú kadʉwa shí, mə mú gwág kəĺ í ŋgə́
cɨ nə mə nə:́ “Sôl, Sôl, nəcé jɨ ́ wó búl
lwágʉlə mə cúwʉ́lí ntʉ́nɨ yí?” 8Mə mú
jî nə:́ “Cwámba, wo zə e?” Nyə nə mə
nə:́ “Mə Yésus á Nazarɛt̂, mə wə́ wó ŋgə́
lwágʉlə cúwʉ́lí yɛ.́” 9Buud ɔ́ gwooŋg
bâm bwə́ á dʉ́g məŋkɛnya njɨ bwə́ kú
gwág kəĺ í á ŋgə lás nə mə yí. 10Mə mú
cɨ nə:́ “Cwámba e, mə sáág jɨ?́” Cwámba
nə mə nə:́ “Wɔɔlʉ́g wo kəǵ Damás. Nûŋ
wə́ bwə́ é kə jaaw wo sâ jɛŝh Zɛmbî mə́
cɨ nə́ wo sáág yí é.” 11Nda mísh mə́ á
ntáma mə nə məŋkənʉwa mɔɔŋg nə́ mə
á ka wú na, kumə Damás buud ɔ́ gwooŋg
bâm bwə́ ŋgə́ bii mə mbwəd́.

12 «Ŋgwɔĺ múúd nyə á bə nûŋ nə́
Ananíyas, nyə á dʉ gwɔ̧ɔ̧́ Zɛmbî nda
məcɛɛ̧ ̧ mə cɨ ̂ nə.́ Oyúdɛn bɛŝh bwə́ á bə
nûŋ wá bwə́ á dʉ ságʉsə nyə. 13Muud
wɔɔŋgʉ̂ nyə á ka zə kwey mə kʉ́l mə
á bə yí, nyə nə mə nə:́ “Mwááŋg Sôl e,
mísh mə́ báŋʉ́g wo.” Nəḿə́ cé jɔɔŋgʉ̂ dɨ,
mísh mə́ mú dʉ́gya mə, mə mú dʉ́g nyə.
14A mú cɨ nə mə nə:́ “Zɛmbî odâ nyə
a fɛɛ́śh wo nə́ wo mpúg təd́ʉ́gá yé, wo
dʉ́g tʉ́təlí múúd, wo gwág ləśʉ́ á mpu
yé. 15Nəcé wo bá bə wúshinɛd yé, bwi-
iŋg búud bɛŝh isâ wó mə́ dʉ́g nə byɔɔŋg

wo mə́ gwág shú dɛ́ dɨ ́ yí. 16 rNə́ ndɛɛ,́
kú ná kwo bwánd. Tɔẃʉ́g, wo kámbʉ́g
jínə́ dɛ,́ wo duwan, wo mú bii íjuugá í
*mísəḿ myô.”

17 s«Mə á ka nyiŋgə kə Yurʉ́səlɛm. Í
á ka kə bə nûŋ dúl jwɔŵ dɨ, mə ŋgə́
jəgʉla *Luŋ mə́ Zɛmbî dɨ ́ cwû, mə see-
gya mə músə nda *shíshim wâm mə́ wú
məd́ɨ ́ nyúúlʉ́d. 18Mə mú dʉ́g Cwámba
ŋgə́ cɨ nə mə nə:́ “Nə́ câ! Lɛɛlʉgʉ́ cúwo
wú wa Yurʉ́səlɛm. Nəcé buud ɔ́ wa bwə́
ámagʉləyɛ ́ lâŋ wó é bwiiŋg shú dâm
yí.” 19Mə mú cɨ nə nɛ́ nə:́ “Cwámba,
bwə́ bwey mpu nə́ mə á dʉ kə *məḿ-
páánzə́ mə́ mínjɨɨ́ǵʉ́lá mə́ Oyúdɛn dɨ ̂ kə
dʉ bii búud bwə́ á dʉ *búgʉla wo wá
dʉ wá bwo mímbwug dɨ,́ dʉ yíd bwo
nə milwóŋ. 20 tJa gwəḿɛf́wó bwə́ á gwú
wúshinɛd woó Itiyɛn yí, mə á bə cínɔŋg
mə ŋgə́ magʉlə buud bwə́ á ŋgə gwú
nyə wá, mə wə́ mə á ŋgə baagʉlə bwo
mikáándə.́” 21 uCwámba mú cɨ nə mə
nə:́ “Kaág, mɛɛ mə zə́ kənd wo shwóg-
shwóg, ílwoŋ í cúgɛ ́ Oyúdɛn yííd.”»

Pwôl bá Lúlúú ózɨmbɨ tɔɔ́śhin
22 vBuud bwə́ á ŋgə gwágʉlə nyə nə́

ndɛɛ ́ zə wɔɔ́ś ja nyə á cwééd iciyá ínɨ
yí, bwə́ mú kɨm̂ gwɔẃ-gwɔŵ nə:́ «Jím-
bálʉ́gá mbií múúd nɨ! A yəǵ! Nyə ajəĺáyɛ ́
nə ji shí gaád!» 23Bwə́ mú ŋgə kɨm̂, bwə́
ŋgə́ tɨ ́ mikáándə,́ bwə́ dʉ myɛɛg mífum-
byâ gwɔŵ. 24 Lúlúú á ózɨmbɨ tɔɔ́śhin mú
cɨ nə́ bwə́ nyíŋgálʉ́g nyə luŋgʉla ízɨmbɨ
dɨ,́ bwə́ kəǵ yíd nyə nə milwóŋ, a jááwʉg
sâ bwə́ ŋgə́ shwaag nə nyə ntɔ́ yí. 25 wNda
bwə́ á wɔɔ́lə nyə nə mikwoolú mí kúúdú
nə́ bwə́ zə́ fyámʉsə nyə milwóŋ nə,́ a
mú jî lúlúú ózɨmbɨ təd í á bə cínɔŋg
yí nə:́ «Ye bɨ bʉ́sə nə zhɨɨ ́ nə́ bɨ yídʉ́g
muud a njúl muud á Róma a kú nəḿə́
fwo kaad ləśʉ́?» 26 Lúlúú á ózɨmbɨ təd

mú gwág ntʉ́nɨ, a mú kə jaaw lúlúú
ózɨmbɨ tɔɔ́śhin, nyə nə nɛ́ nə:́ «Wo e sá
ntʉdɛl! Muud ɛńɛ jɨ bəĺɛ bə múúd lɔɔm
á Róma!» 27 Lúlúú á ózɨmbɨ tɔɔ́śhin mú
kə jî Pwôl nə:́ «Jaawʉ́g mə. Wo jɨ bəĺɛ bə
múúd lɔɔm á Rómǎ?» Pwôl nə: «Haaw».
28 Lúlúú á ózɨmbɨ tɔɔ́śhin mú cɨ nə nɛ́ nə:́
«Mɛɛ mə a wá zhwog *mwaanɛ̂ shú nə́
bwə́ mágʉləg nə́ mə bəǵ muud á Róma.»
Pwôl nə:́ «Mɛɛ mə jɨ mbyágá.» 29Buud
bwə́ á bə nə́ bwə́ zə yíd Pwôl a lásʉ́g wá
bwə́ mú shîn kyey. Ifwaas í mú bii lúlúú
á ózɨmbɨ tɔɔ́śhin nə a zəĺə mpu nə́ muud
lɔɔm á Róma wə́ á mə́ sá nə́ bwə́ wálʉ́ləǵ
ŋkəda ɛńɛ.
Pwôl mə́ kaad mísh mə́ ósémbye ɔ

míləśʉ́ wâ Zɛmbî dɨ ̂
30 Lúlúú á ózɨmbɨ tɔɔ́śhin nyə á bul

yáág nə́ a mpúg sâ *Oyúdɛn bwə́ á ŋgə
bwaagʉlə Pwôl nə́ nyə ámə sá yí. Ntɔ,́
mánmələm̂ nyə á wiinzh Pwôl məŋkəda,
a jɔŵ milúlúú myâ ofada nə *Gwooŋg
ósémbye ɔ míləśʉ́ wâ Zɛmbî bɛŝh bwə́ zə
sɛɛŋgya. Amúsə ka zə nə Pwôl zə təĺ bwo
míshʉ́d nə́ a káádʉg.

23 xPwôl mú bʉ̂n mísh dʉ́g
*Gwooŋg ósémbye ɔ́ míləśʉ́ wâ

Zɛmbî, a mú cɨ nə:́ «Bwaaŋg, mə ŋgə sɛŷ
nə Zɛmbî lâm nə́ sáŋ zə wɔɔ́ś múús.»

2 yAnaníyas, Ajəlácɨ á ofada, mú cɨ nə
buud bwə́ á bə nyə kúnə-́kúnə wá nə́
bwə́ nyífəǵ nyə bɔɔ́ńz mpud. 3Pwôl mú
cɨ nə nyə nə:́ «Wo jɨ nda mbɛɛ ́ fifim
bwə́ mə́ shîn wá fəḿ yí. Zɛmbî nyə é
yíd wo. Wo mə́ zə ji na shí nə́ wo zə́
sámb mə ləśʉ́ nda məćɛɛ̧ ̧ mə́ jɨ ́ nə,́ njɨ
wo abɛ̧ɛ́ ̧ýɛ ́ sâ məćɛɛ̧ ̧ mə ŋgə́ cɨ yí, wo
yida lwâm nə́ bwə́ yídʉ́g mə.» 4Buud
bwə́ á bə cínɔŋg wá bwə́ mú cɨ nə nyə
nə:́ «Wo lwîy Ajəlácɨ á ofada ɔ Zɛmbî?»
5 zPwôl nə:́ «Bwaaŋg, mə shígɛ ́ mpú nə́

jísə Ajəlácɨ á ofada. Mə mpú nə́ jɨ ́ cilyá
Kálaad Zɛmbî dɨ ́ nə:́ “Wo ajəĺáyɛ ́ nə lwîy
tɔẃe shwóg á kúl búúd gwô.”»

6 aNda Pwôl nyə á mpu nə́ buud bʉ́sə́
na Gwooŋg ósémbye ɔ míləśʉ́ dɨ wá
bʉ́sə bɔɔ́ĺ *Osadwisyɛŋ̂ bɔɔ́ĺ *Ofarizyɛŋ̂
nə,́ nyə á kɨm̂ cínɔŋg cwû nə:́ «Bwaaŋg,
mə jɨ Farizyɛŋ̂, mwân Ofarizyɛŋ̂. Mə təl
kɔɔdʉd nəcé mə ŋgəĺə bwánd nə búgə́
nə́ mimbimbə mí bá gwûm.» 7Nəḿə́ njɨ
nyə á cɨ ntʉ́nɨ yí, Ofarizyɛŋ̂ bəńɔŋ̂ Os-
adwisyɛŋ̂ bwə́ mú sɛŋ́ʉsa məḱəl̂, gúfʉ́gá
ósémbye ɔ míləśʉ́ í mú bɔɔ́ǵ məŋ́kɔw
məbá. 8 bNəcé Osadwisyɛŋ̂ bâŋ bwə́ dʉ
cɨ nə́ muud mə́ yə yɛ ́ cugɛ ́ nə ŋkul kwo
gwûm, sâ bwə́ jɔẃ nə́ *éŋgəles yí í cúgɛ,́
gúl sâ cúgɛ ́ nəḿə́ nə́ *jîm. Ofarizyɛŋ̂ bâŋ
bwə́ dʉ magʉlə ísâ byɔɔŋg byɛŝh nə́ bísə.
9 cÍ músə zə bə bwo nda zhuyâ. Bɔɔ́ĺ
*Oyɨɨ́ǵʉli ɔ́ məćɛɛ̧ ̧ bwə́ á bə Ofarizyɛŋ̂
wá bwə́ mú tɔŵ ótʉ́təlí ŋgə lás nda bwə́
tɨ ́ məńyúul, bwə́ nə:́ «Sə́ bâŋ sə́ adʉ́gɛ ́
nə́ muud ɛǵa jɨ nə gúl sâ məb́ɛɛ̧ ̧.́ Jɨ ́ nə
ŋkul bə nə́ wúl shíshim í ámə lésha nə
nyə, ŋkí ntâg ŋgwɔĺ éŋgəles.» 10Zhuyâ
músə bul yáág. Nə ndɛɛ ́ lúlúú á ózɨmbɨ
tɔɔ́śhin mú fúndə nə́ bwə́ á bá nyaa Pwôl
nə məbwə.̂ A mú cɨ nə ozɨmbɨ nə́ bwə́
shúləg kə nûŋ kə yîl Pwôl kə nə nyə
bwəd́ɨ ́kɔɔ́ǵʉ́ləd́. 11 dBúlú í á bɛ̧ cínɔŋg yí,
Cwámba mú zə wɔɔ́ś wə́ Pwôl, zə cɨ nə
nyə nə:́ «Wo ɔ wá ŋkûl. Wo mə́ bwaagʉlə
lâŋ wâm wa Yurʉ́səlɛm, í jɨɨ nə́ wo kəǵ
nəḿə́ bwaagʉlə wə Róma.»

Oyúdɛn bwə́ cɛɛl gwú Pwôl
12 eMán mələm̂, bɔɔ́ĺ *Oyúdɛn bwə́ á

sá shwushwaga. Bwə́ ci ídʉ̂w nə məŋgul,
bwə́ nə,́ ŋkí bwə́ agwúyɛ́ Pwôl bwə́ bə nə
məzhúŋgʉ́lú. 13Buud bwə́ á sá kúdúgú
jɔɔŋg wá bwə́ á bə buud cɔ̧́ məwûm

məńɔ̧.̂ 14 fBwə́ á ka kə dʉ́gya nə milúlúú
myâ ofada nə ocúmbá buud, kə cɨ nə bwo
nə:́ «Sə́ mə́ jɔŵ məźhúŋgʉ́lú səd́ɨ ́ ícʉg dɨ,́
sə́ mə́ ci idʉ̂w nə məŋgul kə wɔɔ́ś ja sə́
é gwú Pwôl yí. 15 Í jɨɨ já gaád nə́ bɨnɔŋ́
*Gwooŋg ósémbye ɔ́ míləśʉ́ wâ Zɛmbî
bɨ dʉ́gyág nə lúlúú á ózɨmbɨ, a zəǵ nə
Pwôl bɨd́ɨ ́ nə́ bɨ mə zə́ faas ləśʉ́ yé. Sə́ mə́
shîn kwəmʉsa nə́ sə́ é gwú nyə a nda fwo
kumə́ bɨd́ɨ.́»

16Pwôl táá yé í á ka gwág kúdúgú
jɔɔŋg. A músə kə nyíi luŋgʉla ízɨmbɨ
dɨ ́ kə jaaw Pwôl. 17Pwôl mú jɔŵ ŋgwɔĺ
tɔẃe shwóg á izɨmbɨ, zə cɨ nə nyə nə:́
«Kaág nə ncwəḿá ga wə́ lúlúú á ózɨmbɨ
tɔɔ́śhin, a jɨ nə sâ á kə́ jaaw nyə yí.»
18Tɔẃe shwóg ɛńɛ mú kə nə ncwəḿá
nɨ wə́ lúlúú á ózɨmbɨ kə lwóya nyə nə:́
«Pwôl jɨ ́ mímbwug dɨ ́ yɛ ́ nyə́ ámə jɔŵ
mə, a mú ntɨ ́ mə nə ncwəḿá ga nə́ a zəǵ
jaaw wo gúl sâ.» 19 Lúlúú á ózɨmbɨ mú
bii ncwəḿá nɨ mbwəd́ kə nə nyə koogʉ́
kə jî nyə nə: «Jɨ ́ wó cɛɛ́ĺ jaaw mə yí?»
20A mú bɛşa nə nɛ ́ nə:́ «Oyúdɛn bwə́ mə́
shîn kwambʉlə nə́ bwə́ zə́ cɨ nə wo nə́
wo kəǵ nə Pwôl mán Gwooŋg ósémbye
ɔ́ míləśʉ́ wâ Zɛmbî dɨ ́ nda bwə́ cɛɛl kə
faas ləśʉ́ yé. 21Wɛɛ kú bá magʉlə. Bʉ́sə
buud cɔ̧́ məwûm məńɔ̧̂ bwə́ ŋgə́ bwéél
nə́ bwə́ gwú nyə wá. Bwə́ mə́ ci ídʉ̂w, ci
məĺwəg, jɔŵ nə́ bwə́ bəǵ nə məźhúŋgʉ́lú
icʉg byáŋʉ́d ŋkí bwə́ bə́ kú gwú nyə. Bwə́
ŋgə bwánd njɨ nə́ wo mágʉləg sâ bwə́ cɨ ́
yí, bwə́ mə́ bwey kwəmʉsa.»

22 Lúlúú á ózɨmbɨ tɔɔ́śhin músə bɨd́
mwân ncwəḿá, nyə nə nɛ́ nə:́ «Ci wo kú
jaaw múúd nə́ wo mə́ shîn zə lwágʉlə
mə kúdúgú ga.» 23A mú jɔŵ milúlúú
mímbá myâ ozɨmbɨ təd, nyə nə bwo nə:́
«Kwəmʉsagá ozɨmbɨ mitəd mímbá, nə
bɔɔŋg bwə́ dʉ ju nə ikabʉlí wá məwûm
zaŋgbá nə ifulísh mitəd mímbá bwə́ bâg
zə kə Sezarê məẃəla ibuú mâ mpwó-

bulú dɨ.̂ 24Bwə́ kwəḿʉsag nəḿə́ íkabʉlí
shú nə́ bwə́ kəǵ nə Pwôl a kú shwúg
jús kú bwɨɨm bɔɔgʉ́ kə wɔɔ́ś nə nyə wə́
ŋgwəḿʉna Felígʉ́s.» 25A mú cilə kálaad
ntʉ́ga:

26Mə Klódyus Lísyas, mə́ cilə
lwám ŋgwəḿʉna Felígʉ́s. Wo ɔ lás ɔ!
27 gMuudmə́ ŋgə́ ntɨ wo ɛǵa, Oyúdɛn
bwə́ ámə bií nyə, bwə́ mú shîn bə
nə́ bwə́ gwú nyə. Səńɔŋ̂ ozɨmbɨ sə́
mú fɛɛmʉshi nyə nəcé sə́ ámə gwág
nə́ a jɨ muud á Róma. 28Mə ŋgə́ ka
sɔ̧́ nə́ mə wámbʉ́lə́ cwoomb bəńɔŋ́
bwə́ yə́ nə ndɨ ̂ yí, mə́ ámə kə nə nyə
bwəd́ɨ ́ Gwooŋg ósémbye ɔ́ míləśʉ́
wâ Zɛmbî dɨ,́ 29 hmə mú kwey nə́
bəńɔŋ́ bwə́ ŋgə sɛŋ́ʉsa məḱəl̂ ísâ í
dʉ́gyá nə məcɛɛ̧ ̧ máŋ yí. A cugɛ́ nə
məbɛɛ̧ ̧́ mɨ ́ nə ŋkul sá nə́ bwə́ gwúg
nyə ŋkí nə́ bwə́ wáág nyə mímbwug
dɨ ́ má. 30 iNda mə́ ámə ka gwádʉga
nə́ bwə́ ŋgə bwéél nə́ bwə́ gwú nyə
nə,́ mə mə́ ka ntɨ ́ wo nyə. Mə mə́
nəḿə́ jaaw búúd bwə́ ŋgə́ wáámb
nyə wá nə́ bwə́ zəǵ bwaagʉlə nyə
məbɛɛ̧ ̧́ mɛ ́ nûŋ wódɨ.́
31Ozɨmbɨ bwə́ á ka sá nda ijwûga í á bə

nə,́ bwə́ mú ŋwa Pwôl kyey nə nyə bulú
nə bulú kəĺə nə nyə Antipátris. 32Mán
mələm̂, bwə́ mú bɨd́ nə́ bɔɔŋg bwə́ á ŋgə
ju nə ikabʉlí wá bwə́ kəǵ nə nyə shwóg,
bâŋ bwə́ mú nyiŋgə nə mpʉ́sə kə luŋgʉla
ízʉmbid. 33Bɔɔŋg bwə́ á kə nə Pwôl wá
bwə́ mú kə kumə Sezarê, bwə́ músə yə
ŋgwəḿʉna kálaad, bwə́ lwágʉlə nəḿə́
nyə Pwôl. 34Ŋgwəḿʉna mú lɔ̧́ kálaad
nə́ ndɛɛ ́ a mú jî Pwôl kɔɔ́ḿb mpál shí
kwáádə́ nyɛ ́ nyísə́ yí. A mú gwág nə́ mpál
shí á Silisî. 35A mú cɨ nə Pwôl nə:́ «Mə
é bá gwágʉlə wo ja buud bɨńɔŋ́ bʉ́sə́ nə
ləśʉ́ wá bwə́ bá zə yí.» A mú lwâm nə́
bwə́ kəǵ jil nyə luŋ mə́ Herod dɨ.̂

Pwôl mə́ kaad wə́ Felígʉ́s

24 jMpʉ́sə mwɔŵ mət́ɔɔ́n ntʉ́nɨ,
Ananíyas, Ajəlácɨ á ofada, bəńɔŋ̂

bɔɔ́ĺ ócúmbá buud nə ŋgwɔĺ lwóya bwə́
á dʉ jɔŵ nə Tɛrtúlos yɛ ́ bwə́ á wɔɔ́ś
Sezarê. Bwə́ mú zə shwəḿan Pwôl wə́
ŋgwəḿʉna. 2Bwə́ mú jɔŵ Pwôl. Tɛrtú-
los mú tɛɛ́d́ ŋgəĺə búgə nyə ləśʉ́, nyə
nə:́ «Yé lwám múúd Felígʉ́s, wo wə́ mə́
sá nə́ sə́ búlʉg mpu cʉgə nə́ shɛɛ nəcé
wóó mbií wó ŋgə́ kyey nə ijwûga yí, í
mə́ mpu kwambʉlə lwoŋ buud jísʉ́. 3 Sə́
ŋgə lɔ̧́ wo kʉ́kʉ́l jɛŝh nə wəla dɛŝh shú
jɔj̧ɔ̧ sɔɔ́ĺʉ́gʉ́ wô wɔɔŋg. 4Mə abʉ́lɛ ́ ŋgə
julə lwóŋ julə kwasa, mə́ tɛɛ́ǵ wo məb-
wə̂ nə́ wo gwágʉ́ləǵ mə cíg-cîg nəḿə́
nda wo bwéy bə nə jɔ̧ fúlú nə.́ 5 kSə́ mə́
kwey nə́ muud ɛǵa jisə ŋkí jág wagʉwo.
Nyə wə́ jísə́ lúlúú á ŋkɔɔmʉ́ buud bwə́
jɔẃ nə́ buud ɔ́ Nazarɛt̂ wá, nyə wə́ ŋgə́
təl̂ *Oyúdɛn bɛŝh wâ shí mishwun nə́
shwuu. 6 lNyə a sɔ̧́ nəḿə́ nə́ a sɛɛ́ḿbʉli
*Luŋ mə́ Zɛmbî, sə́ mú ka bií nyə. ¶[Sə́ á
jɨɨ nə́ sə́ mə lás ləśʉ́ yé nda məćɛɛ̧ ̧ məśʉ́
mə́ ŋgə́ cɨ nə.́ 7Njɨ Lísyas, lúlúú ózɨmbɨ
tɔɔ́śhin nyə á lɛɛlʉ́ zə nə júdə́ zə dɛɛ́ǵ
sə́ nyə, 8 a mú cɨ nə́ buud bəńɔŋ́ bʉ́sə́
nə ləśʉ́ wá bwə́ zəǵ bɛ̧ nyə wa wódɨ.́]
Ja wómɛf́wó wó é ŋgə jî nyə mishílí mí
kɔɔd yí wo é je magʉlə məb́ɛɛ̧ ̧́ mɛŝh sə́
ŋgə́ bwaagʉlə nyə má.»

9Oyúdɛn bwə́ mú mpu bwaagʉlə ləśʉ́
nɨ wɛŝh nə́ ntɔ́ wə́ jísə́ yɛ.́ 10Ŋgwəḿʉna
mú yə Pwôl ləśʉ́, Pwôl mú cɨ nə:́ «Mə
mpú nə́ wo mə́ kyey nə lwoŋ jísʉ́ ga
tʉ́təlí mimbú mimbû. Mə zə kaad kɔɔd
wâm nə búgə.́ 11Mə ŋgə kúnɔw bád kə
Yurʉ́səlɛm nə́ mə kə́ yə Zɛmbî gúmə,́ í
afwóyɛ́ sá mwɔŵ wûm nə məb́á. Wo jɨ nə
ŋkul je fyal sə́ mə́ ŋgə cɨ ga. 12Bwə́ ab-

wɛĺɛ ́ kwey mə Luŋ mə́ Zɛmbî, ŋkí *məḿ-
páánzə́ mə́ mínjɨɨ́ǵʉ́lá mə́ Oyúdɛn dɨ,̂ sá
muud sə́ ŋgə́ sɛŋ́ʉsa məkəl̂ ŋkí ntâg nə́
mə ŋgə́ wá zhizhɔɔm ŋgwəĺa. 13 Sâ jɛŝh
bwə́ ŋgə́ cɨ mə nɨ, bwə́ cúgɛ ́ nə ŋkul
lwágʉlə nə́ jísə bʉ́bəĺɛ.́ 14 mNjɨ, mə mpú
magʉlə wódɨ ́ míshʉ́d nə,́ na zhɨɨ́ ́ bwə́
mə́ jɔŵ nə́ ŋkɔɔmʉ́ nɨ dɨ ́ wə́ mə́ ŋgə́ yə
Zɛmbî á impáámbə́ bísʉ́ gúmə́ yɛ,́ mə
ŋgə́ *magʉlə sâ jɛŝh jísə́ cilyá kálaad
məcɛɛ̧ ̧ nə ókálaad ɔ *búúd ɔ mícúndə́ dɨ ́
yí. 15 nSâ bwə́ ŋgə́ bwánd nə búgə́ nə́
Zɛmbî mə bá sá yí, gwə́ nəḿə́ wə́ mə́
ŋgə́ bwánd nə búgə́ yí. Jísə nə́ buud bwə́
bá gwûm, tɔɔ bɔɔŋg ɔ́ ányunywaâ, tɔɔ
bɔɔŋg ɔ́ abʉ́bɔŵ. 16 oGwə́ wə́ jɨ ́ nə,́ mɛɛ
ŋgə wá ŋkul nə́ mitəd́ʉ́gá myâ lâm mí
bəǵ mə tʉ́təlí ja jɛŝh mísh mə́ Zɛmbî nə
míshmə́ búúd dɨ.̂ 17 pMə a cɨŋ́gʉli mimbû
ŋkí bulya nə́ ndɛɛ ́ mə á ka zə nə́ mə zə́
yə mímbúmbúwá myâ lwoŋ buud jâm
mikwííndyá, mə kɛɛnzh nəḿə́ ílɨɨ́ḿ, 18 ja
jɔɔŋg wə́ bwə́ á kə kwey mə Luŋ mə mə́
shîn fyá nyúul. Í á bə ntâg kú nə gúfʉ́gá
búud, kú nə icucu. 19Njɨ gúl bʉ́baalɛ ́
Oyúdɛn wâ Azî wə́ bwə́ á bə, bwə́ wə́
bʉ́sə́ nə́ bwə́ zəǵ tɔŵ wo míshʉ́d shwə-́
man mə, ŋkí bʉ́sə nə sâ bwə́ lámʉsa nə
mə yí. 20Ŋkí ntɔ́ dɨ,́ buud ɔǵa, bɔɔŋg bwə́
təĺ ɔǵa bwə́ jááwʉg ŋkí mə a shí biil nə
wôŋ ja mə́ á kaad *Gwooŋg ósémbye ɔ́
míləśʉ́ wâ Zɛmbî dɨ ́ yí. 21 qYe njɨ ciyá mə́
á cɨ mə təĺ tâm kɔɔd nə:́ “Mə təl múús
kɔɔdʉd nəcé mə ŋgəĺə magʉlə nə́ mim-
bimbə mí bá gwûm” yí?»

22 rFelígʉ́s nywáá nyə á bwey bul mpu
isâ í dʉ́gyá nə zhɨɨ ́ Pwôl nyə á ŋgə bɛ̧ yí.
Nyə á ka bɨd́ bwo nə́ bwə́ bâg shúgʉla
zə, nyə nə bwo nə:́ «Ja Lísyas lúlúú á
ózɨmbɨ tɔɔ́śhinmə báwɔɔ́ś yí, ja jɔɔŋg wə́

¶24:6 Míl mícilyá mí ayág mí cugɛ́ nə iciyá íga.

mə́ bá zə faas ləśʉ́ wʉ́n yí.» 23 sA mú cɨ
nə lúlúú ózɨmbɨ təd nə́ a báágʉləg Pwôl,
njɨ a bɨd́ nə́ a jéég ŋgə wiinzh nyúul,
a kú kaambʉlə nə buud bɛ́ nə bwə́ kú
zə dʉ́g nyə. 24Baalɛ ́ mwɔŵ mə́ mú cɔ̧.́
Felígʉ́s bá mudá yé Drusîl shilə Oyúdɛn
bwə́ njúl ntʉ́nɨ, a mú jɔŵ Pwôl nə́ a zəǵ
jaaw bwo sâ í dʉ́gyá nə búgə́ búgʉ́lálə
Yésus-Krîst yí. 25Njɨ, Pwôl mú ka ŋgə bul
lás ləśʉ́ cʉgəĺə cʉg á tʉ́təlí, dʉ́lə mpu bii
lâm, nə ləśʉ́ sémbyé míləśʉ́ í bá zə sɨŷ
yí. Felígʉ́s mú gwág íkukwɛndɛ, a mú
cɨ nə Pwôl nə:́ «Fwog je nyiŋgə jíga ja.
Mə é bá kwo jɔŵ wo ja shús.» 26Nyə á
ŋgə bwánd nə búgə́ nə́ Pwôl nyə é je yə
nyə *mwaanɛ.̂ Gwə́ wə́ í á sá nə́ a dʉ́g
bul jɔŵ nyə ija ija zə dʉ lésha nə nyə.
27 tMimbû mí á cɔ̧́ mímbá. Porsyus Fes-
tos mú zə cɛńd Felígʉ́s. Nda Felígʉ́s nyə á
ŋgə jɨ ́ nə́ Oyúdɛn bwə́ gwágʉ́g nyə nywa
nə,́ nyə á kyey a lʉ́gə Pwôl mímbwugʉd.

Pwôl mə́ kaad wə́ Festos

25 Festos nyə á ka wɔɔ́ś mpál shí
jɔɔŋgʉ́d. A mú já Sezarê mwɔŵ

məĺɔɔ́l, a mú bád kə Yurʉ́səlɛm. 2 uNə
milúlúú myâ ofada, nə otɔẃe ɔ shwóg
wâ *Oyúdɛn bwə́ mú zə shwəḿan Pwôl
nyəd́ɨ,́ bwə́ tɛɛ́ǵ nyə məbwə,̂ 3 vnə́ a
bwɨɨ́ǵʉ́g bwo nə́ ŋkwoŋʉ́, a ntɨɨ́ǵ Pwôl
Yurʉ́səlɛm. Í á bə bwə́ mə́ shîn cwɔ̧́
yuug nə́ bwə́ zə gwú nyə zhɨɨ́d́. 4 Festos
mú bɛşa nə bwo nə́ Sezarê wə́ Pwôl jɨ ́
mímbwug dɨ ́ yɛ,́ nyəmɛf́wó Festos mə zə́
nəḿə́ kə wu. 5Nyə nə bwo nə:́ «Otɔẃe
ɔ shwóg bʉ́n bwə́ zəǵ səńɔŋ́ kəǵ. Ŋkí gúl
sâ abʉ́bɔŵ í ŋgə dʉ́gya nə muud wɔɔŋgʉ̂,
bwə́ ka kə shwəḿan nyə nûŋ.»

6 Festos nyə a já cínɔŋg bwəd́ɨ ́ mwɔŵ
mwɔɔmb ŋkí wûm. A músə shulə kə
Sezarê. Mán mələm̂ nyə á kə ji jiya
sémbyé míləśʉ́d, a mú cɨ nə́ bwə́ zəǵ
nə Pwôl. 7 wPwôl mú zə. Oyúdɛn bwə́

á zhu Yurʉ́səlɛm wá bwə́ mú lyɛ̧ nyə,
bwə́ mú ŋgə jɛɛ́ǵ nyə məma min-
jagə́ bwəḿɛf́wó bwə́ cúgɛ ́ nə ŋkul mpu
bwaagʉlə myá. 8Pwôl mú shwɔ̧ nyúul,
nyə nə:́ «Mə afwóyɛ́ shwey wôŋ nə məcɛɛ̧ ̧
mə́ Oyúdɛn, kú shwey wôŋ nə *Luŋ mə́
Zɛmbî, kú shwey wôŋ nə *Káázɛl.» 9 xNjɨ,
Festos mú cɛɛl sá Oyúdɛn mənywa. A
mú cɨ nə Pwôl nə:́ «Ye wó magʉlə nə́
mə kəńdʉg wo Yurʉ́səlɛm, ləśʉ́ wô í kəǵ
lɨś wu mə njúl?» 10Pwôl nə:́ «Mə təĺ
*mpáánzə́ miləśʉ́ mə Káázɛl dɨ.̂ Í jɨɨ nə́
ləśʉ́ wâm í lɨśʉ́g cínɔŋg. Mə afwóyɛ́ sá
Oyúdɛn gúl sâ abʉ́bɔŵ, womɛf́wó mə́
bwey mpu ntɔ.́ 11 yŊkí jísə mpu bə nə́
mə jɨ nə məbɛɛ̧ ̧,́ nə́ mə mə́ sá gúl sâ á
shwɨy, mə kú ban shwɨy. Í ká yidá bə nə́
mə cugɛ ́ nə məbɛɛ̧ ̧́ ísâ byɛŝh bʉ́ga bwə́
ŋgə́ jɛɛ́ǵ mə íga dɨ,́ muud nyə ajəĺáyɛ ́ nə
kɛɛnzh mə nə́ bwə́ kəǵ gwú mə. Mə́ jɨɨ
nə́ ləśʉ́ wâm í kəǵ wə́ Káázɛl.» 12 Festos
bəńɔŋ̂ osémbye ɔ́ míləśʉ́ bɛ ́ bwə́ mú dʉ
lésha na nə́ ndɛɛ ́ a mú cɨ nə Pwôl nə: «Wo
mə́ jɨɨ nə́ ləśʉ́ wô í kəǵ wə́ Káázɛl, wo é
ka nəḿə́ kə wu.»

13Baalɛ ́ mwɔŵ mə́ mú cɔ̧.́ Njwú-buud
Agʉrípa mú zə wɔɔ́ś Sezarê, bá mudá yé
Berenís nə́ bwə́ zə́ bəd́a Festos. 14 zNda
bwə́ á já cínɔŋgʉ́ fwámɛ́ zhwog mwɔŵ
nə,́ Festos nyə á ka jaaw njwú-buud ləśʉ́
mə́ Pwôl. Nyə nə:́ «Felígʉ́s nyə a lʉ́gə ŋg-
wɔĺ múúd wa mímbwugʉd. 15 Ja mə́ á
kə Yurʉ́səlɛm yí, milúlúú myâ ofada, nə
ocúmbá buud wâ Oyúdɛn bwə́ á shwə-́
man muud wɔɔŋgʉ̂, bwə́ nə́ mə mágʉləg
nə́ a jɨ nə məbɛɛ̧ ̧.́ 16Mə á ka cɨ nə bwo nə́
buud ɔ Róma bwə́ cúgɛ ́ nə ŋkul kɛɛnzh
múúd nə́ a yəǵ, muud wɔɔŋgʉ̂ bəńɔŋ̂
buud ɔ ləśʉ́ bɛ ́ bwə́ kú fwo kaad ɨɨ,́ muud
wɔɔŋgʉ̂ kú fwo bə nə fwála nə́ á shwɔ̧
nyɛ ́ nyúul. Bwə́ ádɛ ́ sá ntɔ.́ 17 Səńɔŋ́ bɛŝh
sə́ á ka zə wa. Mə kú nəḿə́ nyiŋgə neela,
mə mú ji jiya sémbyé míləśʉ́d, mán

s24:23 27.3; 28.16, 30 t24:27 25.9 u25:2 24.1 v25:3 23.14-15
w25:7 24.5-6, 13 x25:9 24.27 y25:11 25.21, 25; 28.19 z25:14 24.27

mələm̂, mə mú jɔŵ nə́ bwə́ zəǵ nə muud
wɔɔŋgʉ̂. 18 aBuud ɔ ləśʉ́ bɛ ́ bwə́ mú nəḿə́
zə, njɨ ísâ bwə́ á ŋgə cɨ nyə yí í kú bə
nə isâ í abʉ́bɔŵ mɛ́ mə á ŋgə təd́ʉga yí.
19Bəńɔŋ́ bwə́ á ŋgə sɛŋ́ʉsa məkəĺ ísâ í
yəb́ə́ wáŋʉ́d. Bwə́ á ŋgə wáámb nyə nə
ləśʉ́ mə́ ŋgwɔĺ múúd nə jínə́ nə́ Yésus.
Muud wɔɔŋgʉ̂ nyə á yə, Pwôl ka ŋgə cɨ
nə́ a jɨ kuwó. 20Mɛɛ mə a shígɛ ́ ka mpu
sâ mə́ sáág yí. Mə á ka jî nyə ŋkí a jɨ nə
ŋkul magʉlə nə́ a kə́ Yurʉ́səlɛm, ləśʉ́ yé
kəǵ lɨś wu. 21Njɨ, Pwôl mú cɨ nə́ á jɨɨ nə́
ləśʉ́ yé í kəǵ wə́ Káázɛl, nyə wə́ kəǵ sámb
wə. Mə á ka nəḿə́ cɨ nə́ bwə́ báágʉləg
nyə njɔẃ mímbwug kə wɔɔ́ś ja mə́ é bá
kənd nyə wə́ Káázɛl yí.» 22 bAgʉrípa mú
cɨ nə Festos nə:́ «Məmɛf́wó mə́ cɛɛl nəḿə́
fwo gwágʉlə múúd ɛńɛ.» Festos nə:́ «Wo
e gwágʉlə nyə mán.»

Pwôl mə́ kaad wə́ Agʉrípa
23 Ja mán í á ləm̂ yí, Agʉrípa bá

Berenís bwə́ á zə nə isâ í gúmə́ byɛŝh í dʉ
bə ja njwú-buud í ŋgə kyey yí, bwə́ mú
zə nyíi *mpáánzə́ miləśʉ́, bəńɔŋ̂ milúlúú
mí ózɨmbɨ nə otɔẃe ɔ shwóg wâ ŋg-
wəĺa. Festos mú sá nə́ bwə́ zəǵ nə Pwôl.
24 Festos mú lás nə:́ «Njwú-buud Agʉrípa
nə buud bɛŝh bʉ́sə wa wá, bɨ mə́ dʉ́g
múúd ɛǵa? *Oyúdɛn bɛŝh wâ Yurʉ́səlɛm
nə bɔɔŋg wâ wa, bwə́ á shwəḿan nyə
məd́ɨ ́ bwə́ ŋgə yáág nə́ nyə ajəĺáyɛ ́ nə
kwo cʉgə. 25 Jâm kɔɔ́ḿb dɨ, mɛɛ mə a
shígɛ ́ dʉ́g nə́ a mə́ sá gúl sâ abʉ́bɔŵ á jəĺá
nə yə nə ndɨ ̂ yí. Njɨ, nda nyə á jî nə́ ləśʉ́
yé í kəǵ wə́ *Káázɛl nə,́ mə á ka nəḿə́
magʉlə nə́ mə é kənd nyə wu. 26Njɨ mə
cugɛ́ nə fwámɛ́ sâ mə́ cíləg Káázɛl shú
ləśʉ́ wɔɔŋg dɨ ́ yí. Gwə́ wə́ mə́ ámə zə nə
nyə wódɨ ́ nə́ ŋkí wo e sá nə́ a lásʉ́g ɨɨ,́
mə je bii sâ mə́ cíləg yí. 27Nəcé í é bə kú
nə wúmbʉ́lé nə́ mə bííg muud, mə kənd

nyə, mə kú mpu lwágʉlə fwámɛ́ sâ nyə́
ámə sá yí.»

26 cAgʉrípa mú cɨ nə Pwôl nə:́ «Wo
músə je kaad já nɨɨd́.» Pwôl mú

sɛɛ́ḿb mbwə,̂ a mú tɛɛ́d́ kɔɔd. 2 «Njwú-
buud Agʉrípa, mə dʉ́g nə́ í mə́ bul jəla
mə nda mə́ təĺ wódɨ ́ mpwóómbʉ́d múús
nə́ mə zə kaad shú ísâ byɛŝh Oyúdɛn
bwə́ ŋgə́ máág mə ínɨ. 3 Í bul jəla nəcé
wo mpú íjâm nə ijag í Oyúdɛn byɛŝh,
wo mpú nəḿə́ ísâ bwə́ dʉ sɛŋ́ʉsa məkəl̂
nə ndɨ ̂ yí. Mə́ ka jəgʉla nə wo nə́ wo
gwágʉ́ləǵ mə nə lâm jísɔẃ.

4 d«Oyúdɛn bɛŝh bwə́ mpú cʉg jâm tɛ ́
wúlə shí. Bwə́ mpú ndamə́ á ŋgə cʉgə wa
məd́ɨ ́ lwoŋ buud dɨ ́ nə wa Yurʉ́səlɛm nə.́
5 eBwə́ bweympu nə́ kɔɔ́ḿb yəb́ə́ wúsʉ́ dɨ ́
mə á bə ŋkɔɔmʉ́ í búl bə nə ŋkʉ́d yííd, mə
á bə *Farizyɛŋ̂. Ŋkí bwə́ cɛɛl, bwəḿɛf́wó
bʉ́sə nə ŋkul je bwiiŋg lâŋ wâm. 6 fMə
mə́ zə tɔŵ kɔɔdʉd ja ga dɨ ́ nəcé ŋkaagə́
Zɛmbî nyə á kaag odá yí, mɛɛ ŋgə bwánd
nywo nə búgə.́ 7 Ibɛɛnd wûm nə íbá
byɛŝh sə́ bʉ́sə́ nə ndɨ ̂ yí í ŋgə yə Zɛmbî
gúmə́ bulú nə mwásə́ kú yɔw. Ibɛɛnd
byɔɔŋg í ŋgə bwánd ŋkaagə́ nyɔɔŋgʉ́
nə búgə.́ Yé Njwú-buud, wâm bwándʉ́lə
wɔɔŋg wə́ Oyúdɛn bwə́ ŋgə́ wáámb mə
nə ndɨ ̂ ga. 8Nəcé jɨ ́ bɨ ́ bâŋ bɨ ́ cúgɛ ́ nə
ŋkul magʉlə nə́ Zɛmbî ŋgə gwûmʉshi
mimbimbə yí? 9 gMɛɛ mə á fwo nəḿə́ dʉ
təd́ʉga nə́ mə́ jəlá nə bul lúmbʉli nə jínə́
mə́ Yésus á Nazarɛt̂. 10Ntɔ́ nəḿə́ wə́ mə́
á dʉ sá Yurʉ́səlɛm yɛ.́ Məmɛf́wó mə á
dʉ bií zhwog obúgʉla nə ŋkul milúlúú
myâ ofada mí á yə mə yí, mə dʉ wá bwo
mímbwugʉd. Mə á dʉ nəḿə́ bə cʉ́ŋ nə
buud bwə́ á dʉ gwú bwo wá. 11Mə á
dʉ kyey *məḿpáánzə́ mə́ mínjɨɨ́ǵʉ́lá mə́
Oyúdɛn dɨ,̂ mə dʉ ŋgə lwágʉlə obúgʉla
cúwʉ́lí, dʉ yɨɨ́ḿbʉli bwo nə́ bwə́ kɨɨ́-́
lyág búgə́ jáŋ. Mə á ntɛɛŋg nəḿə́ sɔɔ́ĺʉ́gʉ́
wâm, mə kə dʉ bɛ̧ óbúgʉla míŋgwəĺa

a25:18 18.14-15 b25:22 Luk 21.12; 23.8 c26:1 9.15 d26:4 Gal 1.14
e26:5 23.6 f26:6 23.6; 24.15; 28.20 g26:9 8.3

mishúsʉ́d. 12 hGwə́ wə́ í á sá nə́ mə kəǵ
Damás, milúlúú myâ ofada mí mə́ yə mə
ŋkul nə lwámámə́ kəǵ sá yí. 13Mə ŋgə́ kə
ntʉ́nɨ tâm mwásə,́ yé Njwú-buud, mə mú
dʉ́g njɨ məma məŋ́kɛnya mə́ mə́ faan cɔ̧́
yásə.́ Məŋkɛnya məńɨ mə́ mú lyɛ̧ səńɔŋ́
buud ɔ́ gwooŋg bâm. 14 Sə́ bɛŝh sə́ mú
kadʉwa shí. Mə mú gwág kəĺ í ŋgə́ lás nə
mə kəĺ lʉ́ aramyɛ̧̂ dɨ ́ nə:́ “Sôl, Sôl, nəcé
jɨ ́ wó búl lwágʉlə mə cúwʉ́lí ntʉ́nɨ yí?
Mpug nə́ wo cugɛ́ nə ŋkul sá míŋgáádə́
nə shushwom§.” 15Mə mú jî nə:́ “Wo zə́
e, Cwámba?” Cwámba nə:́ “Mə Yésus,
mə wə́ wó ŋgə́ lwágʉlə cúwʉ́lí yɛ.́ 16Njɨ,
wɔɔlʉ́g, wo tɔẃʉ́g tʉ́təlí nə məkuú mwô.
Mə ámə zə lwóya nyúul wódɨ ́ nə́ mə zə
sá nə́ wo bəǵ mə kágə́ mílwámá, wo bwi-
iŋg sâ wó mə́ dʉ́g yí nə byɔɔŋg byɛŝh mə́
bá nyiŋgə zə dʉ lwágʉlə wo yí. 17Mə é
cʉg wo nə kúl gwô nə ikûl ishús, kʉ́l jɛŝh
mə́ é lwâm wo yí. 18 iMə lwám wo nə́ wo
kəǵ bɛn̂y bwomísh, bwə́ wúg yídʉ́gʉ́d zə
məŋ́kɛnyad, wúmpəl̂ mə *Sátan dɨ ́zə wə́
Zɛmbî. Búgə́ bwə́ é *búgʉla mə yí í é sá
nə́ bwə́ ləǵʉ́g ijuugá í *mísəḿ myáŋ bwə́
mú ŋwa jiya, bəńɔŋ̂ bɔɔŋg búúd bwə́ mú
miŋkɛ̧ŋ́kɛ̧̂ nəcé ŋgəľə búgʉla mə wá.”

19 «Ntɔ,́ yé Njwú-buud Agʉrípa, sâ mə́
á dʉ́g í á zhu mə gwɔẃ yí, mə a shígɛ ́
mpyêny gwo. 20 jMə á yida tɛɛ́d́ njɔɔnd,
mə tɛɛ́d́ kə búúd ɔ Damás dɨ,́ mə mú ny-
iŋgə́ kə bɔɔŋg wâ Yurʉ́səlɛm nə bɔɔŋg wâ
Yudéa yɛŝh dɨ,́ kə nəḿə́ íkûl ishúsʉ́d, mə
kə bwiiŋg bɛŝh nə́ bwə́ cɛńdʉ́g mítəd́ʉ́gá
bwə́ cɛńd kuú njɔɔnd yid wə́ Zɛmbî, bwə́
mú cʉgə cʉg í lwágʉlə nə́ bwə́ mə́ cɛńd
mítəd́ʉ́gá yí. 21 Sâ jɔɔŋg wə́ Oyúdɛn bwə́
á kə bií mə *Luŋ mə́ Zɛmbî dɨ,́ bwə́
ŋgə́ sɔ̧́ nə́ bwo gwú mə nə ndɨ ̂ yí. 22Mə
ŋgə cʉgə zə wɔɔ́ś múús njɨ nəcé Zɛmbî,

shú nə́ mɛɛ́ ́ ŋgəǵ nə bwiiŋg kɛɛ́l, bwiiŋg
íkʉ́kágə,́ bwiiŋg ócúmbá buud. Mə ŋgə
bwiiŋg njɨ sâ *búúd ɔ mícúndə́ nə Moyîz
bwə́ á bwey jaaw nə́ í bá bə yí, kú bəd sâ
gwɔŵ. 23 kÍ á bə nə́ *Krîst mə́ jəlá nə bá
jug, á jəlá nə bá bə múúd ashúshwóógʉ́
gwûmʉ́lə, á jəlá nə bá bwiiŋg kúl jísʉ́ nə
byɔɔŋg í cúgə́ Oyúdɛn yí məŋkɛnya.»

Pwôl mə́ cɛɛl nə́
Agʉrípa búgʉ́lág Yésus

24Pwôl ŋgə́ kə shwóg nə kɔɔd yé ntʉ́nɨ,
Festos mú ŋkáánd nə:́ «Pwôl wo jɨ lad.
Bulʉ́lə mpu wô nɨ í mə́ kənd wo ímp-
wúfúd.» 25Pwôl nyɛ mú cɨ nə:́ «Mə cugɛ́
lad ye Festos lwám múúd. Ləśʉ́ mə́ ŋgə́
lás yí wúsə fwámɛ́ ləśʉ́, í njúl ləśʉ́ fʉg.
26 lNjwú-buud mə́ ŋgə́ lésha nə ndɨ ̂ kú
fúndə yɛ,́ a mpú ísâ ínɨ. Mə təd́ʉ́gá nə́ mə
aŋgɛ̂ nə kwab ja mə́ cɨ ́ ntɔ́ yí, nyə ajágɛ ́
tɔɔ sâ na. Nəcé isâ byɔɔŋg í á shígɛ ́ dʉ sɨŷ
íshwoo məf́əfʉd. 27Njwú-buud Agʉrípa,
ye wo ŋgə *magʉlə isâ *búúd ɔ mícúndə́
bwə́ á cɨ yí? Haaw. Mə mpú nə́ wo ŋgə
magʉlə byo.» 28 mAgʉrípa mú cɨ nə Pwôl
nə:́ «Í mú wo kúnə-́kúnə nə́ wo sáág mə
nə́ mə bəǵ krîstɛn ɛɛ̧ ̧!́» 29Pwôl nə:́ «Í bəǵ
ntɔ́ tɔɔ kɨḱɨdɨǵa tɔɔ jáyɛ ́ ja. Mə́ jəgʉla nə
Zɛmbî nə́ tɔɔ wo, tɔɔ buud bɛŝh bwə́ ŋgə́
gwágʉlə mə múús wá bɨ bəǵ nda mə, njɨ
bɨ kú yidá bə nə məŋkəda nda mə́ jɨ ́ nə
mwo ɛǵa.» 30Njwú-buud mú tɔŵ, nə ŋg-
wəḿʉna, nə Berenís nə buud bɛŝh bəńɔŋ́
bwə́ á bə bwə́ njúl wá. 31 nBwə́ músə kə
shwushwagád, kə lésha nə:́ «Muud ɛńɛ
nyə asáyɛ ́ tɔɔ sâ bʉ́sə nə ŋkul gwú nyə
nə ndɨ ̂ yí, kú nəḿə́ bə tɔɔ sâ bwə́ wálʉ́ləǵ
nyə məŋkəda yí.» 32 oAgʉrípa mú cɨ nə
Festos nə:́ «Í mbəm̂ bə muud ɛńɛ kú jî nə́

§26:14 shushwom: Bwə́ á dʉ sá wúl mbií shushwom nə lɨɨ́.́ Bwə́ ká dʉ lúmə íntɛny
nə́ í kyéyʉg.
h26:12 9.1-22; 22.5-16 i26:18 Ifz 2.2; 5.8-14; Kol 1.13
j26:20 9.20, 28-29; Luk 3.8 k26:23 3.15; Iza 49.6; Luk 24.46-47; 1Kr 15.20
l26:26 Yuá 18.20 m26:28 11.26 n26:31 23.29 o26:32 25.11-12

ləśʉ́ yé í kəǵ wə́ *Káázɛl, wo mbəm̂ je bɨd́
nyə.»

Njɔɔnd mə Pwôl kəĺə Róma

27 pJa í á zə wɔɔ́ś nə́ bwə́ kənd sə́
Italî yí, bwə́ á ŋwa Pwôl nə míl

mímbwug, bwə́ yə wúl lúlúú ózɨmbɨ təd.
Lúlúú ózɨmbɨ wɔɔŋg í á bə nə jínə́ nə́
Zhuliyus, nyə á dʉ sɛŷ kínda ózɨmbɨ
ánʉ́nɨ ̂ bwə́ á dʉ jɔŵ nə́ Kínda mə *Káázɛl
yí. 2 qSə́ á bád titíma á Adramît í á ŋgə
kə məb́wûŋ mə́ Azî yí. Sə́ á bád cínɔŋgʉ́,
mú kyey səńɔŋ̂ Aristárʉg muud Mased-
wân nyə á zhu Tesaloníka yɛ.́ 3 rSə́ mú
kə shulə Sidon mánmələm̂. Zhuliyus nyə
á bə nə jɔ̧ lâm nə Pwôl, a mú bɨd́ nyə
nə́ a kəǵ óshwə́ bɛ ́ dɨ,́ ka bwə́ é ŋgə yə
nyə isâ. 4 Sə́ mú tɨ ́ na. Nda oŋkwɔ̧̂ bwə́ á
ŋgə ntágʉlə sə́ nə,́ sə́ á ŋgə baag kɔɔ́ḿb
fuundú mâŋ á Shíprə oŋkwɔ̧̂ bwə́ á dʉ
bə bwə́ mú ŋgə cwaalʉwo yí. 5 Sə́ mú ka
lɨɨ́ńa mâŋ mâ Silisî nə Pamʉfilî, sə́ mú kə
səl titíma Mira, mpál shí á Lisî. 6Cínɔŋg
wə́ lúlúú ózɨmbɨ wúsʉ́ nyə a dʉ́g ŋgwɔĺ
titíma á Aləgʉzandrî təl̂ nə́ a kə Italî yɛ.́
A mú ntɛɛŋg sə́ titíma wɔɔŋgʉ́d. 7 Sə́ á
ŋgə kə ntʉ́nɨ, júgə cúŋ nə cúŋ, sə́ ŋgə́
kə togʉ́toogʉ́, já zhɨɨ́d́ zhwog mwɔŵ nə́
ndɛɛ ́ sə́ mú kə wɔɔ́ś ŋgɛɛ ́ Kanídus. Ŋk-
wɔ̧̂ kú bɨd́ sə́ fwála nə́ sə́ shíshʉ́g kúnə-́
kúnə. Sə́ á shwal baag kɔɔ́ḿb fuundú
mâŋ á Kʉrɛt̂ óŋkwɔ̧̂ bwə́ á dʉ bə bwə́
mú ŋgə cwaalʉwo yí. Sə́ á ŋgə kə ŋgɛɛ ́
Salmóne. 8 Sə́ mú ŋgə lídʉga nə ŋgəĺə
baag na fuundú mâŋ nə́ ndɛɛ ́ sə́ mú kə

wɔɔ́ś kʉ́kʉ́l bwə́ dʉ́ jɔŵ nə:́ «Jɔj̧ɔ̧ məb́-
wûŋ» yí, ŋgwəĺa í njúl kúnə-́kúnə nə
cínɔŋgʉ́ njɨ Lasaya. 9 sFwála í á bwey
bul cɔ̧́ sə.́ Ka nəḿə́ nyiŋgə bə nə́ nda
wəla lʉ́ íci í ídʉ̂w** í á cɔ̧́ nə́ júgə í á
zə bə ŋkí wagʉwo. Gwə́ wə́ Pwôl nyə
á ka zə kɛẃʉli búud, 10nyə nə:́ «Owɛy,
njɔɔnd ga í é bə sə́ ŋkí jág ŋkáŋgʉla.
Mə dʉ́g nə́ sə́ é jímbal mímbag mísʉ́, tɔɔ
titíma, sə́ je nəḿə́ gwɨɨ́ĺ míkug mi búúd.»
11 Lúlúú ózɨmbɨ nyɛ mú yida bul bə nə
búgə́ nə njulye titíma bá aməd́ɨ,́ a kú
gwág sâ Pwôl nyə á cɨ yí. 12Nda bwûŋ
dɔɔŋg í á shígɛ ́ bə jɔ̧ bwûŋ búud bɨ ́ nə
ŋkul cɨŋ́gʉli ŋkwân yí nə,́ zhwog buud
bwə́ mú ŋgə cɨ nə́ sə́ cɔ̧ǵ cínɔŋg, sə́ sɔ̧ɔ́ ̧ǵ
nə́ sə́ kúməg Fenígʉ́s, bwûŋ á Kʉrɛt̂, sə́
kəǵ cɨŋ́gʉli ŋkwân wu. Bwûŋ dɔɔŋg dáá
dʉ́sə mbəg ŋgɛɛ mpəd́ʉ́gá *məkɔɔ́ĺ mə́
jwɔŵ†† nə kɔɔ́ḿb jwɔŵ í dʉ jímə yí, í njúl
nəḿə́ mbəg ŋgɛɛ mpəd́ʉ́gá *məncwûm
mə jwɔŵ‡‡ nə kɔɔ́ḿb jwɔŵ í dʉ jímə yí.

Məma ŋkwɔ̧̂ mə́ zə kuŋg mâŋ
13Gúl ŋgúŋgúl í dʉ zhu məḱɔɔ́ĺ mə́

jwɔŵ¶¶ yí í mú ŋgə wɔ̧ɔ́ļə. Bwə́ mú
təd́ʉga nə́ bʉ́sə nə ŋkul kə, kə wɔɔ́ś
Fenígʉ́s. Bwə́ mú yîl shwamá í dʉ sá nə́
titíma kú kyey yí, bwo mú ŋgə bɛ̧ fuundú
mâŋ á Kʉrɛt̂. 14Kú nəḿə́ bwey, məma
ŋkwɔ̧̂ bwə́ dʉ jɔŵ nə́ Erakilɔŋ̂§§ yɛ́ mú
zhu nûŋ ŋkwaməd́ zə byalʉga nə bwo.
15Nda titíma í á shwal tʉ̂w nə,́ fwála mə
kwo təĺ nyə yí í a shígɛ ́ ná bə. Sə́ mú bɨd́,
ŋkwɔ̧̂ mú ŋgə kə nə sə́ kɔɔ́ḿb í ajəĺáyɛ ́ yí.

**27:9 ici í ídʉ̂w: Í á dʉ bə zaŋ. Bwə́ á dʉ sá zaŋ nyɔɔŋg wəla lʉ bwóógʉ́d oŋkwɔ̧̂
bwə́ njúl ŋkí yáág.
††27:12 məkɔɔ́ĺ mə́ jwɔŵ: Í kə́ nə́ Sud; wo é kwey fɛɛ́ĺ-fɛɛ́ĺí yé ŋkɔw á ofɛɛ́ĺ-fɛɛ́ĺí ɔ́
íciyá dɨ.̂
‡‡27:12 məncwúm mə́ jwɔŵ: Í kə́ nə́ Nord; wo é kwey fɛɛ́ĺ-fɛɛ́ĺí yé ŋkɔw á ofɛɛ́ĺ-fɛɛ́ĺí
ɔ́ íciyá dɨ.̂
¶¶27:13 məkɔɔ́ĺ mə́ jwɔŵ: Í kə́ nə́ Sud; wo é kwey fɛɛ́ĺ-fɛɛ́ĺí yé ŋkɔw á ofɛɛ́ĺ-fɛɛ́ĺí ɔ́
íciyá dɨ.̂
§§27:14 Ŋkwɔ̧̂ wɔɔŋg mə́ dʉ zhu ŋgɛɛ məńcwúm mə́ jwɔŵ.
p27:1 25.12 q27:2 19.29 r27:3 24.23; 28.2 s27:9 2Kr 11.26

16 Sə́ á ka kə cɔ̧́ mpʉ́sə ŋkwamə́ bwə́ jɔŵ
nə́ Koda yí, í mú nywá laa sə́ ŋkwɔ̧,̂ sə́
músə ka tɛɛm balan nə bíbyɔɔ́ĺ acíg-cíg
sə́ mə́ fwo bul lídʉga. 17Ofʉ́la bwə́ mú
kəl bíbyɔɔ́ĺ jɔɔŋg titíma dɨ ́ gwɔŵ nə́ ndɛɛ ́
bwə́ mú ŋgə cɛɛ̧ļə mikwoolú lyɛ̧ titíma
nəcé bwə́ á ŋgə fúndə nə́ ŋkwɔ̧̂ nyə a bá
kə nə sə́ nə́ ndɛɛ ́ sə́ kə mága bwûŋ á Sírʉt.
Bwə́ mú shul shwamá í dɨ ́ cwánʉwo yí
məj́úwód, sə́ mú shwal ŋgə kə, kú ná
bə kɔɔ́ḿb sə́ mə́ cɛɛ́l yí. 18 tJwɔŵ í á bɛ̧
yí í á bə ŋkwɔ̧̂ ŋgə́ ná nəḿə́ zhɨɨ́ŋ́g sə.̂
Sə́ mú ka tɛɛ́d́ wusəĺə mímbag məj́úwód.
19 Jwɔŵ álɛɛ́l, ofʉ́la bwəḿɛf́wó bwə́ mú
ŋgə wusə isâ í titíma məj́úwód nə məb-
wə̂ máŋ. 20 Sə́ á cʉgə mwɔŵ ŋkí bulya kú
ná dʉ́g jwɔŵ joŋ dɨ,́ kú nə tɔɔ acén-céní,
njɨ wúl mbií yáág-yáág ŋkwɔ̧̂ ŋgə kuŋg.
Sə́ mú shîn dʉ́g nə́ sə́ bâŋ sə́ ácʉgəyɛ.́

21 Í á bə nəḿə́ buud bwə́ mə́ bul já kú
də. Pwôl mú ka zə tɔŵ bwo tʉ́tám, a mú
cɨ nə bwo nə:́ «Owɛy, bɨ ́ a mbəm̂ gwág
sâ mə́ a ŋgə cɨ yí, ŋki sə́ á shígɛ ́ tɨ ́məḱuú
Kʉrɛt̂, sə́ á mbəm̂ sásʉlə míga mícúŋ nə
intáma. 22Mə́ ka cɨ nə bɨ ́ ja gaád nə́
bɨ lwóyág iŋkáŋ. Cʉg múúd í ájímbɛɛ ́
wa tɔɔ ŋgwúd. Sá jɨ ́ nə ŋkul ntáma, njɨ
titíma. 23Zɛmbî mə́ gwág nə ndɨ ̂ yɛ,́ mə́
ŋgə́ yə gúmə́ yɛ,́ ŋgwɔĺ *éŋgəles yé nyə
ámə wɔɔ́ś məd́ɨ ́ búlú gaád. 24 uNyə ámə
lás nə mə nə:́ “Pwôl, wo kú bə nə ifwaas.
Í jɨɨ nə́ wo kúməg wə́ *Káázɛl. Zɛmbî nyə
e cʉg nəḿə́ búúd ɔ titíma gwô nəcé wo.”
25Gwə́ wə́ mə́ cɨ ́ nə bɨ ́ nə,́ oshwə́ bâm,
lwóyágá iŋkáŋ. Mə jɨ nə búgə́ nə Zɛmbî
nə́ ísâ í é bə nda nyə ámə jaaw mə nə.́
26 vSə́ é kə mága nyúl ŋkwamə́ dɨ.̂»

27 Í á ka zə bə, ŋkwɔ̧̂ mə́ jɛ ̧ɛ́ļa nə sə́
ntʉ́nɨ ibulú wûm nə ílɔɔ́l. Búlú wûm nə
nɔ̧̂ dɨ,́ sə́ ŋgə́ ná nəḿə́ ntʉ̂ŋ mâŋ bwə́ jɔẃ
nə Adriyatîk má dɨ, ísâ í tâm bulú, ofʉ́la
bwə́ mú gwádʉga nə́ sə́ mú kúnə-́kúnə
nə nyúl shí. 28Bwə́ mú wusə zhwaŋgʉla

məj́úwód, bwə́ kwey nə́ í gwaa shí kə
wɔɔ́ś ómáda məwûm məĺɔɔ́l nə zaŋgbá.
Sə́ mú shísh shwóg, bwə́ mú kwo wusə
zhwaŋgʉla, bwə́ kwey ómáda məwûm
məb́á nə mwɔɔmb. 29Bwə́ mú bɛɛmb nə́
sə́ á bá kə mága gúl kʉ́kʉ́l á məkwóógʉ́d.
Bwə́ mú wá məśhwamá məńɔ̧̂ bán titíma
dɨ,́ bwə́ ŋgə́ wɨɨ́ḿb nə́ mán í lɛɛ́ĺʉg ləm̂.
30Ofʉ́la bwə́ mú ka zə bii təd́ʉ́gá nə́
bwə́ túb. Bwə́ mú shul bíbyɔɔ́ĺ ácíg-cíg
məj́úwód nda sâ mə́ cɨ ́ nə́ bwə́ kə́ wá
məśhwamá mâ lúú titíma. 31Pwôl mú cɨ
nə lúlúú ózɨmbɨ nə:́ «Ŋkí buud ɔńɨ bwə́
bə́ kú ji titíma dɨ,́ bɨ ́ kú faam nə shwɨy.»
32Ozɨmbɨ bwə́ mú sámb míkwoolú mí
bíbyɔɔ́ĺ nə ndɛɛ ́ í mú wô.

33Té bwə́ á ŋgə bwánd nə́ mán í ləḿʉ́g
yí, Pwôl nyə á ŋgə cwîny buud nə́ bwə́
dəǵ ídʉ̂w. Nyə á cɨ nə bwo nə:́ «Í mə́ bə
mwɔŵ wûm nə məńɔ̧̂ múús bɨ njul bɨ ŋgə
bwánd, muud kú də. 34 wMə́ ŋgə jɨɨ nə́ bɨ
nyíŋgəg tɛɛ́d́ ŋgəľə də,́ sâ jɔɔŋg í é sá bɨ ́
mpwogɛ.́ Mpugá nə́ muud nyə ajímbálɛ ́
tɔɔ ntand shilú ŋgwúd wa.» 35 xNjɨ nyə
á shîn cɨ ntʉ́nɨ yí, nyə á ŋwa bʉlɛd́, a
jəgʉla nə Zɛmbî nə́ ndɛɛ ́ a fɛŷ, a mú tɛɛ́d́
dəĺə. 36Bɛŝh mənyúúl mə́ mú lal, bwə́
mú ŋwa ídʉ̂w ŋgə də. 37 Sə́ bɛŝh sə́ á bə
titíma dɨ ́ buud mitəd mímbá nə məwûm
zaŋgbá nə ósaman. 38 Ja bwə́ á shîn də
jílə yí, bwə́ á ka zə sɔ̧́ məzhɨɨ ́ mə sá nə́
titíma ŋwág yɨɨ́śa. Bwə́ mú wusə ídʉ̂w
məj́úwód.

39 Ja mán í á ka ləm̂ yí, bwə́ a shígɛ ́
yag shí bwə́ á kə wɔɔ́ś nɨ. Í á yida bə
nda wúl mbwə̂ mâŋ í á zə shúsə cíndú.
Mbwaanzʉlə shɛ̧́ í á ŋgə nyîn cínɔŋg.
Wu mbwaanzʉlə wɔɔŋg dɨ ́ wə́ bwə́ á
dʉ́g nə́ bwə́ cɛɛl kə təl̂ titíma yɛ́ ŋkí í á
bə nə ŋkul sɨŷ ntɔ.́ 40Bwə́ á ka wiinzh
məshwamá mɛŝh bwo mpáŋgʉlə mwo
məj́úwód, bwə́ wiinzh nəḿə́ míkwoolú
mí sá í dʉ fiinzh titíma yí, bwə́ mú wɛɛf

*sanda ŋgúl, ŋgúl mú ŋgə kə nə titíma
kɔɔ́ḿb mbwaanzʉlə shɛ.̧ 41 yNjɨ bwə́ nda
fwo kumə bwûŋ, titíma mú kə mága dúl
kú lʉ́ shɛ̧ í á bə məj́úwó dɨ ́ shí kú ŋgə
nyîn yí. Lúú titíma í mú nyíi shɛ̧ dɨ ̂ í kə
yɨɨ́m. Ikwɔ̧́ í məj́úwó í mú dʉ zə jiwa bán
titíma dɨ ́ nə́ ndɛɛ ́ bán titíma í mú shîn
wôŋ.

42Ozɨmbɨ bwə́ mú dʉ́g nə́ bwə́ shîn
gwú mimbwug shú nə muud kú gwáág
nə́ ndɛɛ ́ túb. 43Njɨ nda lúlúú ózɨmbɨ nyə
á cɛɛl cʉg Pwôl nə,́ nyə á cɨ nə ozɨmbɨ
nə́ bwə́ kú gwú mímbwug. A mú yida
lwâm nə́ bɔɔŋg bɨ ́nə ŋkul gwáág wá bwə́
gwáágʉ́g kə cíndú, 44 bɔɔŋg bwə́ lʉ́g wá
bwə́ ŋgəǵ nə badʉwo məb́ɔɔ́ḿbúd, bɔɔ́ĺ
íbwɨĺ í titíma dɨ ́bwə́ ka ŋgə kə cíndú. Ntɔ́
wə́ bɛŝh bwə́ á faam nə shwɨy yɛ,́ bwə́ mú
kumə cíndú mpwogɛ́ nə mpwogɛ.́

Pwôl mə́ kumə ŋkwamə́ á Malta

28 Ja sə́ mə́ shîn faam nə shwɨy
ntʉ́nɨ yí, sə́ mú gwág nə́ bwə́

dʉ jɔŵ nyâŋ ŋkwamə́ nə́ Malta.
2 zMimbyágá mí shí nyɔɔŋg mí á ŋwa
sə́ nə dúl váál ósʉsa í cúgɛ ́ kʉ́l jɛŝh yí.
Nda mpú nyə á ŋgə nywɔ̧̂ yɔŋ̂ í ŋgə́
fafʉlə nə,́ bwə́ á sɔ̧ məma kuda, bwə́ mú
ŋwa sə́ bɛŝh nə́ sə́ kəǵ gwáalə. 3Pwôl
nyə á ka ŋkɛn̂y dúl bímbí lʉ́ ncaga wusə
kudad. Yúul mú kə wú cínɔŋgʉ́ nə gúŋ
kuda, zə bwamʉsə nyə mbwəd́ nada.
4 Ja mímbyágá mí shí mí á dʉ́g yúul kəĺ
Pwôl mbwəd́ yí, bwə́ á ŋgə lésha bwəḿɛ ́
nə bwəḿɛ ́ nə:́ «Muud ɛǵa jɨ wámbʉlə bə
ŋgwûl buud. A mə́ tɛɛm faam nə shwɨy
məj́úwó dɨ, myɛńdí í á mágʉ́ləýɛ ́ nə́ a
cʉ́gəg.» 5 aNjɨ Pwôl nywáá mú samʉsə
yúul kuda dɨ,́ a kú nəḿə́ gwádʉga tɔɔ
məcɛy. 6 bBâŋ bwə́ á ŋgə təd́ʉga nə́

bwə́ é je dʉ́g Pwôl ŋgə́ gúsə, gúl ja nə́
bwə́ é seegya njɨ a mə́ yʉŋ kadʉwa shí
mbimbə. Bwə́ á bwánd nə́ kəḱəḱə,́ bwə́
kú dʉ́g tɔɔ sâ ábʉ́bɔŵ í bə́ nə nyə. Bwə́
mú cɛńd mítəd́ʉ́gá, bwə́ nə:́ «A cugɛ́
zhizhe muud, a jɨ zɛmbî.» 7Ŋgwɔĺ kâŋ
nyə á bə kúnə-́kúnə nə kʉ́kʉ́l bwə́ á bə
nɨ. Kâŋ wɔɔŋg njúl kâŋ mə́ Publíyus,
lúlúú múúd á ŋkwamə́ nyɔɔŋg. Publíyus
ɛńɛ mú ŋwa sə́ nə cɛɛlí, a mú jil sə́ nyəd́ɨ ́
kâŋ mwɔŵ məĺɔɔ́l. 8 Sɔɔ́ŋ́gʉ́ yé nyə á bə
a mbwúg shí nə bwas. Nyúúl í á ŋgə
gwɔ̧̂ nyə, a ŋgə́ nəḿə́ bwas ncwú-məcií.
Pwôl mú kə nyəd́ɨ,́ kə jəgʉla nə Zɛmbî,
bəd nyə məbwə,̂ a mú yâl. 9 Í mú ka
zə bə nə,́ míl mímbəl̂ myâ ŋkwamə́
nyɔɔŋgʉ́ mí mú ŋgə zə nyəd́ɨ,́ mí ŋgə́
zə yâl. 10Buud bɔɔŋg bwə́ mú bul ŋwa
sə́ nə gúmə,́ gúmə́ í ŋgə́ nyîn mimbií
mimbií. Bwə́ á yə nəḿə́ sə́ isâ í njɔɔnd
ja sə́ á kyey yí.

Pwôl mə kə kumə Róma
11 Sə́ á ji cínɔŋg oŋkwoond olɔɔ́l. Gúl

titíma á Aləgʉzandrî í á cɨŋ́gʉli ŋkwân
cínɔŋg ŋkwamə́ nyɔɔŋgʉ́d. Titíma jɔɔŋg
mɛ́ məýɨɨgyé mə́ á bə yuug «Məwáás»*.
Gwə́ wə́ sə́ á ŋwa kəĺə nə njɔɔnd shwóg
yí. 12 Sə́ á kə nə́ ndɛɛ ́ kə shulə Sirakûs,
sə́ mú já cínɔŋgʉ́ mwɔŵ məĺɔɔ́l. 13Tɨĺə
sə́ á tɨ ́ na yí, sə́ á ŋgə baag nciindye
nə nciindye nə́ ndɛɛ ́ kə wɔɔ́ś Regyo.
Mán mələm̂, ŋkwɔ̧̂ á məkɔɔ́ĺ mə́ jwɔŵ†
mú kuŋg. Mpʉ́sə mwɔŵ məb́á sə́ mú
kumə Puzhwoləs. 14 Sə́ mú kwey bɔɔ́ĺ
ómínyɔŋʉ̂ bʉ́sʉ́ óbúgʉla na. Bwə́ mú
jəgʉla nə sə̂ nə́ səńɔŋ́ sə́ jág mwɔŵ za-
ŋgbá. Mpʉ́sə wɔɔŋg wə́ sə́ á kə kumə
Róma yɛ.́ 15Na, bɔɔ́ĺ ómínyɔŋʉ̂ bʉ́sʉ́ wâ
Róma bwə́ á gwádʉga nə́ sə́ ŋgə zə. Bwə́

*28:11 Məwáás mɔɔŋg wə́ Kastor bá Polugʉs. Bwə́ á bə ozɛmbî wâ yəb́ə́ Ogʉrɛk̂.
Buud bwə́ á dʉ təd́ʉga nə́ ozɛmbî bɔɔŋg wə́ bwə́ á dɨ baagʉlə ofʉ́la.
†28:13 məkɔɔ́ĺ mə́ jwɔŵ: Í kə́ nə́ Sud; wo é kwey fɛɛ́ĺ-fɛɛ́ĺí yé ŋkɔw á ofɛɛ́ĺ-fɛɛ́ĺí ɔ́
íciyá dɨ.̂

á zə, zə bwəma nə sə́ Ifacilá í Apyus,
bɔɔ́ĺʉ́gá kʉ́l bwə́ dʉ jɔŵ nə Minjɔẃ mí
ójóŋ mílɔɔ́l yí. Ja Pwôl nyə a dʉ́g bwə́ yí,
nyə á yə Zɛmbî cúncɛśh, ŋkul bul wɔɔ́ś
nyə nyúúlʉ́d. 16 cJa sə́ á kumə Róma yí,
bwə́ á bɨd́ Pwôl nə́ a jeg kə ji kʉ́l á cɛɛ́l
yí, bá ŋgwɔĺ zɨmbɨ nyə́ é dʉ baagʉsə nyə
yɛ.́

Pwôl mə́ bwiiŋg Jɔj̧ɔ̧ Kɛɛ́l Róma
17Mpʉ́sə mwɔŵ məĺɔɔ́l ntʉ́nɨ, Pwôl

nyə á jɔŵ otɔẃe ɔ shwóg wâ *Oyúdɛn,
bwə́ zə bwəma nə nyə kʉ́l nyə á dʉ ji
yí. Ja bwə́ á zə sɛɛŋgya yí, nyə á ka cɨ
nə bwo nə:́ «Bwaaŋg mə a shígɛ ́ shwey
wôŋ nə kúl búud jíshé, kú shwey wôŋ
nə ijâm nə ijag ódá bwə́ á lʉ́gə yí. Njɨ
tɛɛm bə ntɔ,́ bwə́ á bii mə Yurʉ́səlɛm,
kɛɛnzh mə məbwə̂ mə́ búud ɔ Róma dɨ.̂
18 dBuud bɔɔŋg bwə́ á shí jî mə kɔɔd, bwə́
mú kwey nə́ bwə́ bɨd́ mə nəcé bâŋ bwə́
á shígɛ ́ kwey mə nə məbɛɛ̧ ̧́ mə mpíyá
nə shwɨy má. 19 eNjɨ, nda Oyúdɛn bwə́
á ŋgə ŋgaan nə,́ gwə́ wə́ mə́ á jî nə́ ləśʉ́
wâm í zəǵ wə́ *Káázɛl nə ndɨ ̂ yí. Njɨ ntɔ́
cugɛ ́ nə́ mə jɨ nə məshwán nə lwoŋ búúd
jâm. 20 Sâ jɔɔŋg wə́ mə́ ámə sɔ̧́ nə́ shé
dʉ́gyág nə ndɨ ́ yí, shé lésha yí. Bʉ́bəĺɛ ́
mə jɨ məŋ́kəda dɨ ̂ nəcé sâ *Izʉrəyɛl̂ ŋgə́
bwánd nə búgə́ yí.» 21Bwə́ mú bɛşa nə nɛ́
nə:́ «Sə́ afwóyɛ́ bii ŋgwɔĺ kálaad ŋgə́ wú
sə́ Yudéa shú dwô dɨ,́ ŋki ntâg nə́ ŋgwɔĺ
*mínyɔŋʉ̂ wúsʉ́ mə́ zə́ jaaw sə́ wúl bɔẃ-
bɔŵ lâŋ shú dwô dɨ.̂ 22 fNjɨ, sə́ mə́ jɨɨ nə́
womɛf́wó jááwʉg ná sə́ təd́ʉ́gá wô shú
nyɔɔŋg ŋkɔɔmʉ́ a búgə́ wó mə́ kə nyíi nɨ.
Sə́ ŋgə gwág nə́ buud bwə́ ŋgə ban nywo
kʉ́l jɛŝh.» 23 gBəńɔŋ́ bwə́ á cɛɛ̧ļə ŋkúmba
jwɔŵ bwə́ bá zə cínɔŋg nyəd́ɨ ́ njɔẃ yí. Ja

jwɔŵ dɔɔŋg í á jé yí, bwə́ á zə bwə́ njúl
buud ŋkí bul bulya. Pwôl mú zə lwóya
búgə́ jé wú mpʉ́mán wɔɔ́ś mpwó-kugʉ́,
a ŋgə́ bwiiŋg bwo Faan mə́ Zɛmbî, a ŋgə́
sɔ̧́ nə́ bwə́ mágʉləg Yésus, a ŋgə́ bwiiŋg
bwo nə́ nyə wə́ Məcɛɛ̧ ̧ mə́ Moyîz nə mici-
lyá mí *búúd ɔ mícúndə́ mí á ŋgə cɨ yɛ.́
24Bɔɔ́ĺ bwə́ mú ŋgə *magʉlə isâ nyə á
ŋgə cɨ yí, bɔɔ́ĺʉ́gá kú magʉlə. 25Bwə́ á ka
ŋgə bwɨĺya bwə́ njúl məcʉ́ŋ məcʉ́ŋ. Pwôl
mú kwo cɨ bwo njɨ sâ ŋgwúd nə:́ «Sâ
Ŋkɛ̧ŋ́kɛ̧̂ Shíshim nyə á lás nə impáámbə́
bín mpú mə múúd micúndə́ Izayí dɨ ́ yí í
mə́ mpu nyîn. Nyə á cɨ nə:́
26 hKaág kúl búud nɨ dɨ ́ kə cɨ nə bwo nə:́
“Bɨ mə bá dʉ kəndməĺwə,̂ njɨ bɨ kú bwɛlɛ

wámbʉlə;
bɨ ́ dʉ kənd mísh, njɨ bɨ kú bwɛlɛ dʉ́g,
27nəcé kúl búúd ga í mə́ shîn lal mílâm.
Bwə́ mə́ shîn juwal məĺwə,̂
bwə́ búdal mísh;
nə́ mísh máŋ mə́ á bá dʉ́g,
məlwə̂ máŋ mə́ á bá gwág,
milâm myáŋ mí á bá wámbʉlə,
ŋkwuŋgá bwə́ á bá cɛńd kuú njɔɔnd,
nə́ ndɛɛ ́ mə mú lwag bwo.”

28 i«Kagá mpu nə́ Zɛmbî mə́ kənd búúd
bwə́ cúgɛ ́ Oyúdɛn wá cʉg jé jɔɔŋg. Báá,
bwə́ é gwágʉlə nyə.» 29 ‡[Ja Pwôl nyə
a shîn cɨ ntʉ́nɨ yí, Oyúdɛn bwə́ á shwal
bwɨĺya, bwə́ ŋgə́ jág sɛŋ́ʉsa məkəl̂.]

30Pwôl nyə á já mimbû mímbá
oncindî, a ŋgə ji njɔẃ nyəḿɛf́wó nyə á
ŋgə jəńa nə *mwaanɛ̂ yé yí, a dʉ́gə́ ləǵ
búúd bwə́ á dʉ zə nyəd́ɨ ́ wá, 31 a ŋgə́
cúndə kɛɛ́l á Faan mə́ Zɛmbî, a ŋgə́ jɨɨ́ǵʉli
buud minjɨɨ́ǵʉ́lá mí dʉ́gyá nə Cwámba
Yésus-Krîst myá nə́ kpwɔɔ́ kpwɔɔ,́ kú nə
gúl sâ í ntágʉ́lə́ nyə.

‡28:29 Míl mícilyá mí ayág mí cugɛ́ nə iciyá íga.
c28:16 24.23 d28:18 23.29 e28:19 25.11 f28:22 9.2
g28:23 1.3; 8.12; 19.8; 28.31; Luk 17.21 h28:26 Iza 6.9-10
i28:28 13.46; Luk 3.6

Kálaad Pwôl nyə á cilə
buud ɔ́ Róma yɛ ́

Isâ í dʉ́gyá nə kálaad mə
Pwôl shú Róma yí

Pwôl wə́ nyə á cilə kálaad ɛǵa kənd
Dɔ̧ mə Yésus í á bə Róma yí. Nyə á cɛɛl
jɨɨ́ǵʉli bwo váál bɨ ́ nə ŋkul mpu cʉgə
sɛɛŋgí, Oyúdɛn bəńɔŋ̂ ikúl ishús yí. Shúg
lʉ njɨɨ́ǵʉ́lá yé wə:́ «Zɛmbî mə́ dʉ ŋwa
múúd nə́ tʉ́təlí muud ja múúd mə búgʉla
yí, búgə́ í kwaga» (1.17). Kálaad ɛǵa jɨ nə
məma məŋ́kɔw məlɔɔ́l.
(1) Tɛɛ́d́ lúu 1 kə wɔɔ́ś lúu 8 ɨɨ,́ Pwôl
ŋgə lwágʉlə váál múúd jɨ nə ŋkul bə
tʉ́təlí mísh mə́ Zɛmbî dɨ ́ yí. Pwôl ka
ŋgə jɨɨ́ǵʉli nə́ buud bɛŝh bʉ́sə osɔɔ́l
ɔ mísəḿ, tɔɔ ikûl ishús, tɔɔ Oyúdɛn.
Nə́ ndɛɛ,́ buud bɛŝh bʉ́sə nə ŋkul
dʉ́g cʉg njɨ nə kwííndyá mə́ Ŋkɛ̧ŋ́kɛ̧̂
Shíshim, nəcé Yésus-Krîst wə́ ŋgə́ kə
nə buud wə́ Zɛmbî.

(2) Nyiŋgəĺə wú lúu 9 kə wɔɔ́ś lúu
11 dɨ,́ Pwôl ŋgə lás sâ í dʉ́gyá nə
Oyúdɛn yí. A lwágʉlə nə́ kúl Oyúdɛn
jɛŝh ncindí dɨ ́ í á búgʉla Yésus. Njɨ
tɛɛm bə ntɔ,́ Zɛmbî ŋgə ná jɔŵ bwo,
nəcé á cɛɛl bwo, bʉ́sə kúl jé.

(3) Wúlə lúu 12 kə wɔɔ́ś 15 dɨ,́ Pwôl
ŋgə lwágʉlə nda múúd mə jəĺá nə
cʉgə cʉg krîstɛn nə.́

Pwôl nyə a shínal kálaad nə məbəd́á
bəd́álə zhwog buud (lúu 16). A cwééd
mínə́ mə́ búdá nə budûm, a sá nə́ səńɔŋ̂
sə́ bəǵ kúnə-́kúnə.

Məbəd́á

1 jMə Pwôl, lwaá mə́ *Krîst Yésus, mə
wə́ mə́ cílə́ kálaad ɛǵa. Mə á zə bə

*muud lwámá mə Yésus nəcé Zɛmbî nyə

a jɔŵ mə nə́ mə bəǵ ntɔ,́ Zɛmbî nyə
a fɛɛ́śh mə nə́ mə bwííŋgʉg Jɔj̧ɔ̧ Kɛɛ́l
dɛ.́ 2 kBweyʉ́lə Zɛmbî nyə á bwey kaag
buud Jɔj̧ɔ̧ Kɛɛ́l dɔɔŋg, a sá nə́ *buud ɔ
mícúndə́ bɛ ́ bwə́ cíləg ŋkaagə́ nyɔɔŋgʉ́
Kálaad Zɛmbî dɨ.̂ 3 lJɔj̧ɔ̧ Kɛɛ́l dɔɔŋgʉ̂ dʉ́sə
lâŋ mə́ mwân yé nyə á zə byɛl̂ mpwoŋ
buud mə *Dávid dɨ ́ yɛ.́ 4Njɨ, Zɛmbî nyə
á yə nyə ŋkul á Shíshim mə́ Zɛmbî ja
nyə á gwúmʉshi nyə yí; cínɔŋg wə́ nyə á
mpu lwágʉlə nə́ Cʉgye wúsʉ́ Yésus-Krîst
wɔɔŋgʉ́ jɨ *Mwânmə́ Zɛmbî yɛ.́ 5 mZɛmbî
nyə a fɛɛ́śh mə fééshá á mpaam kwoŋ
mə Yésus dɨ ́ nə́ mə bəǵ *muud lwámá
yé. Lwámá wɔɔŋg wɨ ́ nə́ mə sáág nə́ ikûl
byɛŝh í bəǵ nə məgwág mə búgə,́ jínə́ dɛ ́
í mú ŋwa gúmə.́ 6Bɨ bʉ́sə nəḿə́ búúd ɔ
ikûl nə ilwoŋ byɔɔŋgʉ́, bɨ ́ buud Zɛmbî
mə́ jɔŵ nə́ bɨ bəǵ buud ɔ Yésus wá.

7 nMə Pwôl, mə́ cilə bɨ ́ buud bɛŝh
Zɛmbî mə búl cɛɛl nûŋ Róma wá. Nyə
a jɔŵ bɨ ́ nə́ bɨ bəǵ buud bɛ.́ Sɔɔ́ŋ́gʉ́ wúsʉ́
Zɛmbî bâ Cwámba Yésus-Krîst bwə́ ɔ́ sá
bɨ ́ mpaam, bwə́ ɔ́ sá nəḿə́ nə́ bɨ ŋgəǵ nə
cʉgə nə́ shɛɛ.

Pwôl jɨ nə yéésh kəĺə Róma
8 oMə tɛɛ́d́ fwo yə Zɛmbî waamə́ akíba

kwoŋ mə Yésus-Krîst dɨ ́ shú dʉ́n bɨ bɛŝh
nəcé shí mishwun nyɛŝh í ŋgə gwádʉga
búgə́ jɨń. 9 pMə ŋgə yə Zɛmbî gúmə́ nə
lâm wâm wɛŝh nəcé mə ŋgəľə bwiiŋg
Jɔj̧ɔ̧ Kɛɛ́l mə mwân yé. Zɛmbî wɔɔŋgʉ́ jɨ
wúshinɛd waamə̂ nə́ mə aŋgɛ ̂ nə bwɛlɛ
yɔw təd́ʉ́gálə bɨ ́ bɛŝh. 10Mə ŋgə wá bɨ ́ ja
jɛŝh məj́əgʉla mâm dɨ;́ mə ŋgə jî Zɛmbî
nə́ ŋkí á magʉlə, mə bəǵ nə fwámɛ́ fwála
mə zə́ nûŋ bɨd́ɨ.́ 11Mə jɨ bul bə nə yéésh
nə́ mə dʉ́g bɨ.̂ Mə́ cɛɛl kwíínd bɨ ́ nə ísâ
Zɛmbî mə dʉ yə bwán bɛ́ zhɨɨ́ ́ a *shíshim
dɨ ́ yí, bɨ mpúg lal búgəd́. 12Ntɔ́ jɨ nə́ mə

j1:1 Mis 9.3-15; 26.16; Gal 1.15-16 k1:2 3.21; 1Pr 1.10-12
l1:3 Mat 1.1; 20.30-31; Mis 13.33; 2Tm 2.8 m1:5 11.13; 15.15-18; Gal 1.1; 2.7,
9 n1:7 nə́ shɛɛ: 5.1; 15.33; 16.20; 1Kr 7.15 o1:8 16.19; 1Te 1.8
p1:9 15.23; Mis 19.21; Ifz 1.16

ŋgə jɨɨ nə́ shé bəǵ kʉl ŋgwúd shú nə,́
búgə́ bɨ ́ bɨ ́ nə ndɨ ̂ mə́ jɨ ́ nəḿə́ nə ndɨ ̂
yí, í sáág nə́ shé bɛŝh bəǵ nə məgwɔ̧,̂
bɨ ́ ŋwa mwo məd́ɨ,́ mə ŋwa nəḿə́ bɨd́ɨ.́
13 qBwaaŋg, mə acɛɛ́ĺɛ ́ nə́ bɨ bəǵ kú mpu
nə́ mə́ dʉ́ yigʉla nə́ mə zə́ nûŋ bɨd́ɨ.́ Mə
ŋgə jɨɨ nə́ sɛý jâm í bəǵ nəḿə́ nə mpumə́
bɨd́ɨ ́ nda bíl ílwoŋ dɨ.̂ Njɨ, zə wɔɔ́ś múús
ɨɨ,́ məkwowʉla mə́ abɨd́ɛ ́ mə nə́ mə zəǵ.
14 rMə jisə nə́ mə bwííŋgʉg buud bɛŝh
Jɔj̧ɔ̧ Kɛɛ́l, tɔɔ buud bwə́ mpu cʉg wá, tɔɔ
buud bɨ ́ kú mpu wá; tɔɔ ompuye ɔ́ ísâ tɔɔ
buud bwə́ cúgɛ ́ ómpuye wá. 15Gwə́ wə́
mə́ ŋgə́ bul jɨɨ nə́ mə zəǵ nəḿə́ bwiiŋg bɨ ́
buud ɔ Róma Jɔj̧ɔ̧ Kɛɛ́l yí.
Jɔj̧ɔ̧ Kɛɛ́l dʉ́sə nyúl mpífə́ mə́ Zɛmbî
16 sMɛɛ mə aŋgɛ̂ nə gwág shwôn nə

bwiiŋgʉ́lə Jɔj̧ɔ̧ Kɛɛ́l dɔɔŋgʉ̂. Nəcé a dʉ́sə
nə nyúl ŋkûl mə́ Zɛmbî shú cʉgʉ́lə múúd
yɛŝh mə *búgʉla yɛ,́ tɛɛ́d́ nə *Oyúdɛn
kala nə Ogʉrɛk̂ bɛŝh. 17 tNəcé otʉ́təlí ɔ́
Zɛmbî¶ bwə́ mə́ nyín Jɔj̧ɔ̧ Kɛɛ́l dɨ.̂ Muud
nyə é kumə ótʉ́təlí ɔ́ Zɛmbî bɔɔŋg dɨ ́ nə
búgə́ nda jɨ ́ cilyá Kálaad Zɛmbî dɨ ́ nə.́ Jɨ ́
cilyá nə:́ «Tʉ́təlí muud mə dʉ́g cʉg nəcé
bəĺə nə búgə»́.

Muud yɛŝh nyə a mə́
byaagʉlə nə Zɛmbî

18 uMpugá nə́ Zɛmbî ŋgə lwóya
mpimbə jé í ŋgə́ zhu gwɔŵ, a ŋgə nyada
nə buud bwə́ ŋgə́ cʉgə cʉg á kú bísh
Zɛmbî ŋgə sá olɨĺɨŋgɨ ̂ wá, nəcé bwə́ ŋgə́
sá nə́ obʉ́bəĺɛ ́ bwə́ kú sɛŷ. 19 vNəcé, isâ
byɛŝh búúd bwə́ jəĺá nə mpu shú mə́
Zɛmbî dɨ ́ yí, í á mə́ nyîn nə́ ŋgəŋ́, Zɛmbî
nyəmɛf́wó nyə a mə́ lwó búúd byo nə́

ŋgəŋ́. 20 Jɨ ́ ntɔ.́ Zɛmbî ŋkul nyɛ ́ á kú nə
njɨ í aŋgɛ ̂ nə nyîn; sâ gwəḿɛf́wó á jísə́ yí
kú nəḿə́ nyîn. Njɨ, tɛɛ́d́ ja nyə á tɛ ́ shí nə
gwɔẃ yí, misɔɔ́ĺʉ́gʉ́ myɛ́ mí ŋgə lwágʉlə
ŋkul nyɛ ́ nə sâ gwəḿɛf́wó Zɛmbî jísə́ yí.
Múúd mə ká təd́ʉga təd́ʉ́gá á fʉg, a
dʉ́g. Buud bwə́ cúgɛ ́ ná nə kɔɔd bɨ ́ nə
ŋkul kaad yí. 21 wNəcé bwə́ á mə́ sá nə,́
bwə́ mə́ tɛɛm mpu ísâ í dʉ́gyá nə Zɛmbî
yí, bwə́ ayəýɛ ́ nyə gúmə́ nə akíba mə
jəĺá nə nyə Zɛmbî yɛ.́ Wáŋ faasʉ́lə ísâ í
mú kú nə mfíí, lâm ímpwúfú wáŋ í mú
yídʉ́gʉ́d nə́ ŋkwed. 22 xSâ jɔɔŋg í mə́ sá
nə́ bwə́ bəǵ ilad, njɨ bwə́ ŋgə́ təd́ʉga nə́
bɨ ́ nə fʉg. 23 yBwə́ á mə́ sá nə,́ gúmə́ bwə́
jəĺá nə yə Zɛmbî jɨ ́ kú bá bwɛlɛ fudə yɛ,́
bwə́ ŋgə yida yə ivʉgʉli í ísâ í dʉ bwoo
yí, ivʉgʉli í búúd, nə ivʉgʉli í ínunú nə
ivʉgʉli í ócúdú nə onywâ.

24Gwə́ wə́ jɨ ́ nə,́ Zɛmbî nyə a mə́
bɨd́ bwo daŋg-dáŋg nə́ bwə́ ŋgəǵ nə
bɛ̧ íwɨɨ́ḿbʉ́g yâ milâm myáŋ, ŋgə sá
misɔɔ́ĺʉ́gʉ́ mí ádʉdanâ, ŋgə sɛɛ́ḿbʉli
mənyúúl máŋ bwəḿɛf́wó. 25 zBwə́ á mə́
shwɔ̧ɔ́ļa óbʉ́bəĺɛ ́ ɔ́ Zɛmbî, yidá ŋwa bwo
nda ijɔ̧ɔ́ ̧;́ bwə́ ŋgə yida kənd gúmə́ ísâ
Zɛmbî nyə á tɛ ́ yííd, í njúl nə́ Zɛmbî muud
nyə a tɛ ́ isâ byɛŝh yɛ,́ nyə wə́ mə́ jəĺá nə
gúmə́ kandʉgə á kandʉgə! Amɛn.

26 aGwə́ wə́ jɨ ́ nə,́ Zɛmbî nyə a mə́
bɨd́ bwo daŋg-dáŋg nə́ bwə́ bɛ̧ǵ iyéésh
í ísâ í shwôn. Budá báŋ bwə́ mə́ bɨd́
sálə sɔɔ́ĺʉ́gʉ́ nə budûm, bwə́ mú yida ŋgə
sá bwə́ budá nə budá, í njúl nə́ ntɔ́ dɨ ́
Zɛmbî nyə á kwambʉlə bwo nə́ í bág
dʉ bə yɛ.́ 27 bNəḿə́ mbií ŋgwûd wɔɔŋgʉ̂,
budûm, bwə́ mə́ lʉ́gə nə́ bwə́ bálanʉgɨ ́
nə budá, bwə́ mú yida dʉ bə nə,́ ŋgwɔĺ

¶1:17 Mbií Zɛmbî mə́ dʉ cɨ nə́ muud jɨ tʉ́təlí muud yí.
q1:13 1Kr 9.19-22 r1:14 Kol 3.11

múdûm yə nə yéésh shú ŋgwɔĺ. Bwə́ ŋgə
sá isâ í shwôn, ŋgwɔĺ múdûm balan nə
ŋgwɔĺ nda mudá. Cwagʉwálə bwə́ ŋgə́
cwagʉwa wɔɔŋgʉ̂, bwəḿɛf́wó bwə́ ŋgə
nəḿə́ ŋwa myəńa myâ cínɔŋgʉ́.

28Nə́ ndɛɛ,́ nda bâŋ bwə́ abíshɛ ́ nə́ bwə́
mpúg Zɛmbî nə,́ Zɛmbî nyə a mə́ ka bɨd́
bwo daŋg-dáŋg nə́ bwə́ bəǵ milúu kú dʉ
mpu faas ísâ, ka ŋgə sá isâ bí kú jəla
yí. 29 cBwə́ mú lwándʉ́lá nə olɨĺɨŋgɨ,̂ nə
mbíya lâm, nə yéésh məb́ii, nə gwɔ̧ĺə
lâm, nə zhíŋ, nə məgwú mə búud, nə
ozhuyâ, nə məkəŋ́, nə məfúlú kú nə
wúmbʉ́lé; bwə́ kyey nə ontaandɛ,̂ 30 sá
íkúdʉ́gú, bwə́ mpii Zɛmbî, sá mpyóŋ,
ŋkɛn̂y məńyúul, sá bəgʉwa, bul bə nə
fʉg sálə məb́ɔŵ dɨ,̂ sá míŋgáádə́ nə obyɔl̂
báŋ. 31Bwə́ mú kú ná bɛ̧ məćɛɛ̧,̧ kú gwág
múud cɛy lámʉ́d, kú nə lâm íŋkúŋk-
woŋ. 32 Í njúl nə́ bwə́ ŋgə mpu cígʉ́lá mə́
Zɛmbî nə́ buud bwə́ sá mbií mísɔɔ́ĺʉ́gʉ́
mínɨ wá bwə́ mpíyá nə shwɨy ɨɨ,́ bâŋ bwə́
sá myo, bwə́ gwág nəḿə́ búúd bwə́ sá
myo wá nywa.

Buud bɛŝh bɨ ́ nə məbɛɛ̧ ̧,́ tɔɔ
Oyúdɛn, tɔɔ ikûl ishús

2 dGwə́ wə́ jɨ ́ nə,́ wo muud ŋgə́ yə
bɔɔ́ĺ búúd məbɛɛ̧ ̧́ yɛ,́ tɔɔ wo wə́ zə́

tɔɔ zə,́ wo cúgɛ́ nə kɔɔd wó jɨ ́ nə ŋkul
kaad yí. Nəcé, ja wó ŋgə́ yə bɔɔ́ĺ búúd
məbɛɛ̧ ̧́ wo ŋgə́ sá isâ í məb́ɛɛ̧ ̧́ impwúd
bwə́ ŋgə́ sá yí, womɛf́wó nəḿə́ wə́ wo
ŋgə́ yə məbɛɛ̧ ̧́ ɛńɛ. 2 Sə́ bɛŝh mə mpú nə,́
buud bwə́ ŋgə́ sá mbií ísâ wɔɔŋg wá,
Zɛmbî ŋgə sámb bwomiləśʉ́ nda óbʉ́bəĺɛ ́
bɨ ́ nə.́ 3Wo wə́ ŋgə́ yə bɔɔ́ĺ búúd məbɛɛ̧ ̧́
wo ŋgə́ nəḿə́ sá isâ í məb́ɛɛ̧ ̧́ bwə́ ŋgə́
sá yí; wo təd́ʉ́gá nə́ wo bá faam, nə́
Zɛmbî nyə abʉ́lɛ sámb wo myó miləśʉ́?
4 eYe nə́ wó yida mpyêny bímbí jɔ̧ lâm

Zɛmbî jɨ ́ nə ndɨ ̂ yí, nə bəĺə á ŋgə́ bə kú
lámʉsa yí, nə bwándʉ́lə á ŋgə́ bwánd
yí? Wo ampúyɛ́ nə́ jɔ̧ lâm Zɛmbî ŋgə́
bə nə ndɨ ́ nɨ í ŋgə cíndal wo nə́ wo
cɛńdʉ́g mítəd́ʉ́gá? 5 fNtɔ,́ wo mə́ yidá bə
njɨ miŋgáádə́ nə miŋgáádə§́, mpug nə́
Zɛmbî mə bá lwágʉlə búud bɛŝh mpimbə
jé dúl jwɔẃʉ́d. Wo ŋgə sá nə́ mpimbə
jɔɔŋg í bâg bul yáág shú dwô dɨ.̂ Jwɔŵ
dɔɔŋgʉ́, Zɛmbî mə bá lwágʉlə nə́ á dʉ
sámb buud míləśʉ́ sémbyé á tʉ́təlî. 6 gA
bá yə múúd yɛŝh myəńa myâ misɔɔ́ĺʉ́gʉ́
nyə á sá myá. 7Bɔɔŋg bɨ ́ nə zɛńy ŋgəĺə
kə shwóg ŋgə sá mənywa, ŋgə sɔ̧́ nə́ bwə́
ŋkəńʉwag, bwə́ bəǵ nə gúmə,́ bwə́ cʉ́gəg
cʉg í cúgɛ ́ nə ŋkul shîn yí, a bá yə bwo
cʉg á kandʉgə kandʉgə. 8Bɔɔŋg bwə́ ŋgə́
yida sá miŋgáádə,́ kú magʉlə óbʉ́bəĺɛ ́
wá, bwə́ ŋgə́ bɛ̧ məzhɨɨ ́ mâ olɨĺɨŋgɨ ̂ wá,
Zɛmbî mə bá gwág bwo mpimbə, a bá
nyada nə bwo. 9Buud bɛŝh bwə́ ŋgə́ sá
məbɔŵ wá, bwə́ é bwəma nə *incwaw í
ntʉg, bwə́ bá bə nə yágʉ́wó. Jínɨ í tɛɛ́d́
fwo dʉ́gya nə *Oyúdɛn, í mú nəḿə́ dʉ́-
gya nə Ogʉrɛk̂. 10Bɔɔŋg bɛŝh báá bwə́
ŋgə́ sá mənywa wá, tɛɛ́d́ nə Oyúdɛn kala
nə Ogʉrɛk̂ ɨɨ,́ bwə́ bá ŋkənʉwa, bwə́ bə
nə gúmə,́ cʉg bə̌ bwo nə́ shɛɛ. 11 hMpugá
nə́ Zɛmbî nyə ádɛ́ baam nə ŋgwɔĺ múúd
ntɔ̧ ŋgwɔĺ. 12 iNə́ ndɛɛ,́ bíl íkúl í búúd
í áshígɛ ́ bwɛlɛ mpu *mbwoomb məćɛɛ̧;̧
ŋkí bâŋ bwə́ sá *mísəḿ, bwə́ bá jɛɛ̧.̧
Jɛɛ̧ ̧ĺə wáŋ í ábʉ́lɛ ́ bə shú sâ í dʉ́gyá nə
məcɛɛ̧ ̧ yí. Bɔɔŋg bwə́ á mpu *mbwoomb
məćɛɛ̧ ̧ wá, bwə́ ká ŋgə sá misəḿ, bwə́ bá
ŋwa məb́ɛɛ̧ ̧́ nəḿə́ nda məćɛɛ̧ ̧ mɔɔŋg mə́
ŋgə́ lwágʉlə nə.́ 13Buud bwə́ dʉ gwágʉlə
məćɛɛ̧ ̧ gwágʉlə gwágʉ́ləǵ wá, bwó dɨ ́
bʉ́sə́ otʉ́təlí ɔ búúd mísh mə́ Zɛmbî dɨ ́
wá; njɨ, bɔɔŋg bwə́ ŋgə́ bɛ̧ məcɛɛ̧ ̧ wá,
bwó wə́ Zɛmbî mə bá cɨ nə́ bʉ́sə otʉ́təlí ɔ

§2:5Məkəĺ mə mítáŋ mə́ cɨ na nə:́ wo ŋgaan nə́ wo acɛńdɛ ́ bɔẃ-bɔŵ kuú njɔɔnd wô.
c1:29 Gal 5.19-21; 2Tm 3.2-4 d2:1 Sôm 50.16; Mat 7.2
e2:4 Mis 17.30; 2Pr 3.9, 15 f2:5 Iza 2.11-21 g2:6 1Kr 3.13-15; 2Kr 5.10; Ifz
6.8; Mat 16.27 h2:11 Mis 10.34; Kol 3.25; 1Pr 1.17; Zhk 2.1 i2:12 Mat 7.21

búúd wá. 14Ŋkí ikûl ishús í ŋgə sá isâ
mbwoomb məćɛɛ̧ ̧ í ŋgə́ jî yí í njúl nə́
bwə́ áshígɛ ́ ləǵ məćɛɛ̧,̧ bwə́ ŋgə sá isâ
byɔɔŋgʉ́ nə fʉg byélé. Ntɔ́ mə́ lwágʉlə
nə́ məcɛɛ̧ ̧ mɔɔŋg mə á bwey nyíi bwəd́ɨ ́
cʉgʉd. 15Cʉg jáŋ í lwágʉlə nə́ misɔɔ́ĺʉ́gʉ́
mí məćɛɛ̧ ̧ mí bwo cilyá mílámʉ́d; lâm
wáŋ í ŋgə nəḿə́ magʉlə ntɔ,́ misɔɔ́ĺʉ́gʉ́
mí məćɛɛ̧ ̧ myɔɔŋg mí dʉ nyîn nəḿə́ ja
bwə́ dʉ faas ísâ í məb́ɛɛ̧ ̧́ nə isâ í ŋkáam
yí. 16 jSâ í bá nyîn nə́ ŋgəŋ́ jwɔŵ lʉ́ sém-
byé míləśʉ́ yí wəńɨ. Nəcé, Jɔj̧ɔ̧ Kɛɛ́l mə́
ŋgə́ bwiiŋg yí ŋgə́ cɨ nə,́ jwɔŵ dɔɔŋgʉ́,
Zɛmbî mə bá ntɨ *Krîst Yésus zə jaaw nda
mítəd́ʉ́gá mísə́ búúd ishwoo mímwɔ̧ dɨ ́
nə.́

Oyúdɛn bwə́ á sá məlwə̂
17 kWo muud jɨ ́ nə jínə́ nə́ *Yúdɛn yɛ,́

wó mə́ jɛɛ́ǵ kwoŋ *mbwoomb məćɛɛ̧ ̧ dɨ,̂
wo ŋgə ŋwa gúmə́ nəcé wo mpǔlə fwámɛ́
Zɛmbî. 18Wɛɛ wo mpú sâ Zɛmbî wɔɔŋgʉ̂
ŋgə́ jɨɨ yí, mbwoomb məćɛɛ̧ ̧ í ŋgə́ ntâg
sá nə́ wo mpúg dʉ fɛɛ́śh sâ jɨ ́ nə mfíí yí.
19 lWɛɛ wo ŋgə təd́ʉga nə́ Zɛmbî nyə á
yə wo sɛý lwólə wəáncím-ncîm zhɨɨ,́ wo
ŋgə fɛɛn bɔɔŋg bɨ ́yídʉ́gʉ́d wáməŋkɛnya.
20Wo ŋgə təd́ʉga nə́ Zɛmbî nyə á yə
wo sɛý jɨɨ́ǵʉ́lílə ílad, nə́ wo jɨ yɨɨ́ǵʉli
ikʉ́kágə,́ nə́ mbwoomb məćɛɛ̧ ̧ í mə́ sá nə́
wo mpúg obʉ́bəĺɛ ́ fwámɛ́ mpu! 21 mKá,
wó ban ka jɨɨ́ǵʉli wómɛf́wó nəcé jɨ? Wo
wə́ ŋgə́ cúndə nə́ buud bwə́ nda júwo, njɨ
wɛɛ ka ŋgə júwo nəcé jɨ? 22Wo ŋgə cɨ
nə́ buud bwə́ nda sá mínɔɔmb, ká nəcé
jɨ ́ wé ŋgə́ sá yí? Wo ŋgə́ mpii ozɛmbî ɔ́
áyadʉ́g, nəcé jɨ ́wó ŋgə́ júwo isâ í ózɛmbî
bɔɔŋg yí? 23Wo ŋgə ŋwa gúmə́ nə́ wo
mpú məćɛɛ̧,̧ wo ŋgə́ nyiŋgə caam mwo;
caamʉ́lə wó ŋgə́ caam mwo nɨ, wo ŋgə
júwo Zɛmbî gúmə́ jé!

24 nWo mə́ dʉ́g ɨɨ?́ Kálaad Zɛmbî ŋgə
cɨ nə:́ «Bɨ ́ ŋgə sá nə́ ikûl ishús í ŋgəǵ nə
*lás nə nyə bwaasʉ́lə mpu». 25 oJɨ ́ mpu
bə nə́ ábɨwáág jɨ nə mfíí shú dwô dɨ ́ ja
wó bɛ̧́ mbwoomb məćɛɛ̧ ̧ yí. Wó ká yida
ŋgə caam məcɛɛ̧,̧ wo bə nəḿə́ mísh mə́
Zɛmbî dɨ ́ nda muud cúgɛ́ sɨýá ábɨwáág
yɛ.́ 26 pNjɨ, ŋkí muud cúgɛ́ sɨýá ábɨwáág
yɛ́ mə́ bɛ̧ mbwoomb məćɛɛ̧,̧ a bə mísh
mə́ Zɛmbî dɨ ́ nda muud jɨ ́ sɨýá ábɨwáág
yɛ.́ 27Muud nyə́ áshígɛ ́ byɛl̂ kúl búúd í
dʉ sɨýa ábɨwáág dɨ ́ yɛ,́ ŋkí nywáá ŋgə bɛ̧
məcɛɛ̧,̧ a bá sámb wo miləśʉ́. Nəcé wo
aŋgɛ̂ nə cʉgə nda məćɛɛ̧ ̧ mə jɨɨ́ ́ nə,́ í njúl
nə́ wo jɨ nə məcɛɛ̧ ̧ micilyá, wo nəḿə́ nə
ábɨwáág. 28 qJɨ ́ nə,́ bəĺə Yúdɛn cúgɛ́ njɨ
sɨýálə íyuug, ábɨwáág kú bə njɨ nyɔɔŋg
bwə́ sá nyúúlʉ́d yɛ.́ 29 Fwámɛ́ Yúdɛn jɨ
nyɔɔŋg nyə á mə́ magʉlə cʉg Yúdɛn
nyəd́ɨ ́ təd́ʉgá dɨ ́ yɛ;́ fwámɛ́ ábɨwáág jɨ
nyɔɔŋg nyə á mə́ sɨŷ lám dɨ ́ cwû yɛ;́ nyâŋ
mə́ zhu wə́ Ŋkɛ̧ŋ́kɛ̧̂ Shíshim, kú bə nəcé
muud ŋgəľə bɛ̧ məcɛɛ̧.̧ Fwámɛ́ Yúdɛn jɨ
nyɔɔŋg mə ŋwá gúmə́ mísh mə́ Zɛmbî dɨ ́
yɛ,́ kú bə mísh mə́ búúdʉd yɛ.́

Tʉ́təlí muud cugɛ ́ shí gaád

3 Ká ŋkí ntɔ,́ *Oyúdɛn bwə́ ntɔ̧ bɔɔ́ĺ
búúd nə nyáyɛ́ zhɨɨ́?́ Ábɨwáág jɨ nə

wáyɛ́ mfíí? 2 rTɔɔ nyáyɛ́ zhɨɨ́d́, tɔɔ nyáyɛ ́
dɨ, Oyúdɛn bwə́ ntɔ.̧ Bwə́ ntɔ̧ nəcé, í tɛɛ́d́
fwo bə nə,́ bwə́ wə́ Zɛmbî nyə á kala iciyá
byé wá. 3 sKá jɨ? Ŋkí bɔɔ́ĺ Oyúdɛn bwə́ á
bə kú bɛ̧ mícɛɛ̧ļá myâ bəńɔŋ̂ Zɛmbî, yə
sá jɔɔŋg wə́ í é sá nə́ Zɛmbî bəǵ kú ná
bɛ̧ íciyá nyəḿɛf́wó nyə á cɨ yí? 4 tMbɔ!̂
Í cúgɛ ́ nə ŋkul bə ntɔ!́ Buud bwə́ jəlá nə
mpu nə́ Zɛmbî mə́ dʉ cɨ njɨ obʉ́bəĺɛ,́ buud
bɛŝh bwə́ njúl obwiiŋgyɛ ɔ́ íjɔ̧ɔ́ ̧.́ Sâ jɔɔŋg
wə́ jɨ ́ cilyá Kálaad Zɛmbî dɨ ́ yí, nə:́
Buud bwə́ jəlá nə mpu nə́

iciyá byô bí njɨ obʉ́bəĺɛ;́
ŋkí bwə́ təĺ wo kɔɔd dɨ,́ wo ntɔ.̧

5 uŊkí olɨĺɨŋgɨ ̂ bʉ́sʉ́ bwə́ dʉ sá nə́
otʉ́təlí ɔ́ Zɛmbî** bwə́ mpúg nyîn, sə́ ka
cɨ cínɔŋg nə́ jɨ? Ye sə́ é cɨ nə́ Zɛmbî mə́ dʉ
nəḿə́ sá ócícɛńdɛ ́ ja á dʉ lwóya mpimbə
jé nə sə́ yí? Mə fwóg ná lás zhizhe lásʉ́lə
á buud. 6Mbɔ!̂ Í cúgɛ ́ nə ŋkul bə ntɔ!́ Í
ká bə ntɔ,́ Zɛmbî ka sámb búúd miləśʉ́
ntʉ́dɛlɛ?̂

7 «Ŋkí ijɔ̧ɔ́ ̧́ byâm í dʉ sá nə́ obʉ́bəĺɛ ́ ɔ́
Zɛmbî bwə́ búlʉg mpu nyîn, mə é ka ny-
iŋgə ŋwa məb́ɛɛ̧ ̧́ mə *səḿ na ntʉdɛlɛ?»
8 vMuud jɨ nə ŋkul cɨ na nə:́ «Sə́ sáágá
məbɔŵ, məbɔŵ mɔɔŋg mə́ wééshʉ́líg
mənywa?» Bɔɔ́ĺ búúd bwə́ ŋgə́ ntáma mə
jínə́ wá, bwə́ ŋgə cɨ nə́ mə á cɨ ntɔ.́ Zɛmbî
mə bá yə bwo intʉ́gʉ́lí í jəĺa yí.

9 wSə́ kág cɨ nə́ jɨ? Ye sə́ Oyúdɛn sə́ ŋgə
ntɔ̧ bɔɔ́ĺ búúd nə nyúl zhɨɨ́?́ Cwûd! Sə́
ŋgə kúnɔw lwágʉlə nə́ buud bɛŝh bʉ́sə
məńyámá mə́ mísəḿʉ́d, buud bɛŝh tɔɔ
Oyúdɛn tɔɔ Ogʉrɛk̂. 10 xSâ jɔɔŋg wə́ Mí-
cilyá mí ŋgə́ lwágʉlə kʉ́l mí ŋgə́ cɨ nə:́
Kú nə muud jɨ ́ tʉ́təlí, kú nə tɔɔ ŋgwûd.
11Kú nə muud jɨ ́ nə fʉg, kú nə muud ŋgə́

sɔ̧́ Zɛmbî.
12Buud bɛŝh bwə́ á mə́ wú zhɨɨ́d́
bɛŝh bwə́ mú ŋgə cwagʉwa ntɔ,́
kú nə tɔɔ ŋgwûd jɨ ́ nə jɔ̧ lâm,
kú nə tɔɔ ŋgwûd nə ŋgwûd.
13 yŊkwoóminʉ́ jáŋ jɨ ́ nda shwoŋ í mə́

bâŋ yí.
Jûm dáŋ í wééshʉ́lí njɨ məshɨɨgâ,
Sâ í wú bwo mpʉ́sə ijá í mpu yí
jɨ ́ nda məjə mə nywâ.
14 zMəzhúŋgʉ́lú nə iciyá í ófimâl
í á mə́ lwánd bwo mímpud nə́ cwɔɔ́.́

15 aMəkuú mə́ cáás bwo shí
njɨ kəĺə gwú búúd.
16Kʉ́l jɛŝh bwə́ kə́ yí,
bwə́ ŋgə gwɨɨ́ĺya mənywa mə búud,
ŋgə nyasʉlə buud məńtágʉlad.
17Bwə́ ampúyɛ́ zhɨɨ́ ́ mətəla.
18 bBwə́ abwɛĺɛ ́ bə nə təd́ʉ́gá nə́ bwə́

fúndə Zɛmbî.
19 Sə́ mə́ mpú nə́ sâ jɛŝh *mbwoomb
məćɛɛ̧ ̧ í ŋgə́ cɨ yí, í ŋgə dʉ́gya nə buud
bwə́ á yéyɔwmbwoombməćɛɛ̧ ̧ wá. Jɨ ́ntɔ́
shú nə́ muud bəǵ kú bɛn̂y mpu, í mpúyʉ́g
nə́ buud ɔ shí mishwun bɛŝh bwə́ á mə́
byaagʉlə mísh mə́ Zɛmbî dɨ.̂ 20 cGwə́ wə́
jɨ ́ nə,́ muud tɛɛm sá mísɔɔ́ĺʉ́gʉ́ məćɛɛ̧ ̧ mə́
ŋgə́ jɨɨ myá, Zɛmbî nyə abʉ́lɛ cɨ nə́ muud
wɔɔŋgʉ́ jɨ tʉ́təlí nəcé ntɔ.́ Nəcé məcɛɛ̧ ̧
məśə yidá bə shú nə́ muud mpúg ja á mə́
sá səḿ yí.

Búgʉ́lálə Yésus-Krîst wə́ í
sá nə́ muud nyínʉ́g tʉ́təlî

21 dJaá ga jɨ ́ nə,́ Zɛmbî mə́ lwóya
ótʉ́təlí bɛ,́ kú ciiŋgya mbwoombməćɛɛ̧ ̧d́.
Mbwoomb məćɛɛ̧ ̧ nə micilyá mí *búúd
ɔ mícúndə́ mí ŋgə yida bwiiŋg otʉ́təlí
Zɛmbî mə́ lwóya wá. 22 eÍ mú nə,́ muud
mə *búgʉ́lá Yésus-Krîst yɛ,́ Zɛmbî cɨ nə́ a
jɨ tʉ́təlí muud. A dʉ sá ntɔ́ nə muud yɛŝh
mə *búgʉla yɛ,́ kú nə fyasʉ́g; 23 fnəcé
buud bɛŝh bwə́ á mə́ səm̂, nə́ ndɛɛ ́ mil-
wanə́ mí Zɛmbî mí á mə́ wú bwəd́ɨ ́
ícʉgʉd. 24 gNjɨ, Zɛmbî nywáá, mə́ cɨ nə́
bʉ́sə otʉ́təlí ɔ búúd. A mə́ cɨ ntɔ́ ashwâ
nə jɔ̧ lâm jé, nəcé shwɨy mə́ *Krîst Yé-
sus í yîl bwo məńyámád. 25 hYésus-Krîst
wə́ Zɛmbî nyə á yána tâŋ cúdú məzáŋ yɛ,́
shú nə́ məćií mɛ́mə́ shwíyʉgʉ́, muud mə

**3:5 Mbií Zɛmbî mə́ dʉ cɨ nə́ muud jɨ tʉ́təlí muud yí.

búgʉ́lá nyə yɛ ́ bəǵ nə ijuugá í *mísəḿ.
Yánalə Zɛmbî nyə a yána Yésus yí, nyə a
lwágʉlə nə́ a jɨ tʉ́təlí nəcé nyə á ŋgə bɨd́
misəḿ búúd bwə́ á ŋgə sá yág ja Zɛmbî
nyə á ŋgə ná jísɔw yí. 26Nyə á ŋgə jísɔw
ntɔ́ a ŋgə́ mpu nə́ Yésus mə bá zə bə *lɨɨ́ḿ
ícweel. Ja gaád amə́ lwóya shwɨy mə Yé-
sus dɨ ́ nə́ a jɨ Zɛmbî á otʉ́təlî. Gwə́ wə́ á
mə́ sá nə,́ muud mə búgʉ́lá Yésus yɛ,́ a cɨ
nə́ muud wɔɔŋgʉ́ jɨ tʉ́təlí muud.

27 iKá muud jɨ nə ŋkul ŋkɛn̂y nyúúl
na nə nyáyɛ ́ zhɨɨ́?́ Kú nə tɔɔ zhɨɨ.́ Nəcé
jɨ? Nəcé, bɛɛ̧ ̧ĺə məćɛɛ̧ ̧ dɨ ́ wúsə́ nə mfíí,
í yidá bə búgʉ́lálə. 28 jSə́ ŋgə təd́ʉga nə́
Zɛmbî mə́ dʉ cɨ nə́ muud jɨ tʉ́təlí muud
ja múúd wɔɔŋg mə búgʉla yí; í ádɛ ́ bə
nəcé ŋgəĺə sá misɔɔ́ĺʉ́gʉ́ məćɛɛ̧ ̧ mə́ ŋgə́ jɨɨ
myá. 29 kYe Zɛmbî jɨ njɨ Zɛmbî *Oyúdɛn?
Ye a cugɛ́ nəḿə́ Zɛmbî á bɔɔ́ĺ búúd bɛŝh
ɨɨ?́ Haaw! A jɨ nəḿə́ Zɛmbî á bɔɔ́ĺ búúd
bɛŝh. 30Nəcé Zɛmbî jɨ njɨ ŋgwûd. Nyə wə́
mə́ bá cɨ nə́ buud ɔ ábɨwáág bɨ ́ otʉ́təlí ja
bwə́ búgʉla yí. Nyə nəḿə́ wə́ mə́ bá sá
nə,́ búúd bwə́ cúgɛ ́ búúd ɔ ábɨwáág wá
bwə́ ká búgʉla Yésus ɨɨ,́ a cɨ nə́ bwə́ músə
otʉ́təlí ɔ búúd. 31 lYe ntɔ́ jɨ nə́ sə́ mə́ jím-
bál *mbwoombməćɛɛ̧ ̧ nəcé búgə?́ Mbɔ!̂ Í
cúgɛ ́ ntɔ!́ Sə́ ŋgə yida mpu təl̂ mbwoomb
məćɛɛ̧ ̧ fwámɛ́ céd.

Búgə́ mə́ Abʉraham jísə sə́ yuug

4 Shé é ka cɨ na nə́ jɨ ́ shú mə́ dâ
*Abʉraham? Mbɛn̂ yé í á sá nə́ a bəǵ

nə jɨ?́ 2 mŊkí í á nywá ka bə nə́ Zɛmbî
nyə á cɨ nə́ Abʉraham jɨ tʉ́təlí muud
nəcé misɔɔ́ĺʉ́gʉ́, Abʉraham nyə a nywá
jee bə nə zhɨɨ ́ nə́ a ŋkɛńyʉ́g nyúúl; njɨ a
kú ŋkɛn̂y nyúúl mísh mə́ Zɛmbî dɨ.̂ 3 nKá
Kálaad Zɛmbî ŋgə cɨ nə́ jɨ? Ŋgaá a ŋgə cɨ
nə:́
Abʉraham nyə á búgʉla Zɛmbî,
Zɛmbî mú lɔ̧́ nyə búgə́ jé jɔɔŋgʉ́,

a mú cɨ nə́ Abʉraham jɨ tʉ́təlí muud.
4 Sə́ mə́ mpú nə́ muud mə sá gúl sɛý
yɛ ́ mə́ dʉ ŋwa myəńa; myəńa myɔɔŋg
mí cúgɛ ́ nə́ bwə́ sá nyə mpaam, mísə sâ
bwə́ mbíd nyə yí. 5Njɨ, Zɛmbî mə́ dʉ
sá nə́ muud jɨ ́ kú bísh nyə yɛ ́ bəǵ tʉ́təlí
muud. Muud mə́ jəlá nə *magʉlə ntɔ,́ kú
lwóya mísɔɔ́ĺʉ́gʉ́. Muud mə mágʉ́lə́ ntɔ́
yɛ,́ Zɛmbî lɔ̧́ nyə búgə́ jé, a cɨ nə́ a jɨ tʉ́təlí
muud. 6 oNtɔ́ wə́ *Dávid ŋgə́ lás ja á ŋgə́
bwiiŋg mənywa mə́ múúd jɨ ́ nə́ Zɛmbî
nyə alɔ̧ýɛ ́ nyə misɔɔ́ĺʉ́gʉ́, á yida ŋwa nyə
nə́ tʉ́təlí muud yɛ.́ 7Dávid nyə á cɨ nə:́
Buud Zɛmbî mə́ juu nə fúlú nyáŋ a kú

bísh məćɛɛ̧ ̧ wá,
á mə́ jímbal *mísəḿ myáŋ wá, bwə́ mə́

jəla.
8Muud Cwámba mə́ bə kú ná kwo lɔ̧́

*səḿ yé yɛ,́ mə́ jəla.
9 Jəlálə wɔɔŋg, ye wúsə njɨ shú buud ɔ

ábɨwáág, yé wɨ ́nəḿə́ shú búúd bwə́ cúgɛ ́
nə ábɨwáág wá? Gwágʉ́gá nə́ sə́ ŋgə cɨ
nə:́ «Zɛmbî nyə a dʉ́g búgə́ mə́ Abʉra-
ham, a mú cɨ nə́ a jɨ tʉ́təlí muud.» 10 Jáyɛ ́
ja Zɛmbî nyə á cɨ nə́ Abʉraham jɨ tʉ́təlí
muud yí? Ye í á bə Abʉraham mə́ shîn
sɨýa ábɨwáág, ye a kú fwo sɨýa? Í á shígɛ ́
bə a mə́ shîn sɨýa, í á bə a kú fwo sɨýa.
11 pNyə á ka ləǵ ábɨwáág tâŋ məyɨɨgyé
lwólə nə́ Zɛmbî nyə á cɨ nə́ a jɨ tʉ́təlí
muud. Zɛmbî nyə á cɨ nə́ a jɨ tʉ́təlí muud
nəcé búgə́ nyə á *búgʉla a kú fwo sɨýa
ábɨwáág yí. Ntɔ,́ Abʉraham nyə á ka zə
bə sɔɔ́ŋ́gʉ́ á buud bɛŝh bwə́ búgʉ́lá Zɛmbî
nda nyə kú sɨýa ábɨwáág wá, nəcé Zɛmbî
mə lɔ̧́ bwo búgə́ jáŋ, a mú cɨ nə́ bʉ́sə
otʉ́təlí ɔ búúd nda Abʉraham. 12 qBɔɔŋg
bwə́ mə́ sɨýa ábɨwáág wá, bwə́ ka bɛ̧
kuú njɔɔnd sɔɔ́ŋ́gʉ́ wúsʉ́ Abʉraham nyə
á kyey a kú fwo sɨýa ábɨwáág yí, Abʉra-
ham jɨ nəḿə́ sɔɔ́ŋ́gʉ́ wáŋ.

13 rZɛmbî nyə á kaag Abʉraham bəńɔŋ̂
mpwoŋ buud nyɛ́ nə́ bwə́ wə́ bwə́ bá bə
nə shí nyɛŝh. Í a shigɛ ́ bə nəcé Abʉraham
mpǔlə bɛ̧ məćɛɛ̧;̧ í á bə nəcé Abʉraham
nyə a búgʉla, Zɛmbî mú cɨ nə́ a jɨ tʉ́təlí
muud. 14 sÍ ká bə nə́ buud bwə́ ŋgə́ bɛ̧
məcɛɛ̧ ̧ wá, bwə́ wə́ bɨ ́nə kɔw lʉ́ ísâ Zɛmbî
nyə á kaag yí, mpu nə́ búgə́ í mə́ bə kú nə
mfíí, ŋkaagə́ kú nyiŋgə́ bə sâ múúd mə
wɨɨ́ḿbé nə kənd lâm yí. 15 tNəcé məcɛɛ̧ ̧
wə́ mə́ dʉ sá nə́ mpimbə mə́ Zɛmbî í
bííg muud; məcɛɛ̧ ̧ mə́ á mbəm̂ bə kú bə,
caamʉ́lə məćɛɛ̧ ̧ kú nəḿə́ bə. 16 uGwə́ wə́
jɨ ́ nə,́ búgə́ wə́ í é sá nə́ muud ləǵʉ́g
mənywa Zɛmbî nyə á kaag má. Í bə́
ntɔ́ shú nə́ mpaam mə́ Zɛmbî í mpúyʉ́g,
ŋkaagə́ í mú bə nə mfíí shú mpwoŋ
buud mə́ Abʉraham nyɛŝh. Mfíí wɔɔŋg í
cúgɛ ́ njɨ shú bɔɔŋg bwə́ á ləǵ *mbwoomb
məćɛɛ̧ ̧ wá; wúsə nəḿə́ shú bɔɔŋg bwə́
ŋgə́ búgʉla nda Abʉraham sɔɔ́ŋ́gʉ́ á sə́
bɛŝh wá. 17 vSá jɔɔŋg jísə Mícilyád nə:́
«Mə a sá nə́ wo bəǵ sɔɔ́ŋ́gʉ́ á ncúlyá
ikûl nə ilwoŋ.» Abʉraham jɨ sɔɔ́ŋ́gʉ́ wúsʉ́
mísh mə́ Zɛmbî nyə á búgʉla yɛd́, Zɛmbî
mə́ dʉ gwûmʉshi mímbimbə, dʉ sá nə́
sâ í cúgɛ ́ yí í bəǵ yɛ.́ 18 Fwála í á bə nə́
muud kú ná bwánd nə búgə́ yí, Abʉra-
ham nywáá nyə á ŋgə gwaa kənd mísh
nə búgə.́ Nyə a búgʉla Zɛmbî, a músə bə
sɔɔ́ŋ́gʉ́ á zhwog ikûl nə ilwoŋ. Micilyá
mí ŋgə cɨ nə:́ «Bímbí nɨ wə́ mpwoŋ buud
nywô í bá bə yɛ.́» 19 wNə́ ndɛɛ,́ Abʉra-
ham nyə á bə nə mimbû kúnə-́kúnə nə
təd, a ŋgə́ mpu nə́ nyúúl mə́ shîn kə nyə,
mudá yé *Sara njúl kundú. Njɨ, Abʉra-
ham nyə á tɛɛm ŋgə dʉ́g isâ ínɨ ntʉ́nɨ,

búgə́ jé í á shígɛ ́ shímba. 20Búgə́ í á shígɛ ́
fúfə nyə nə́ a shwána ŋkaagə́ mə́ Zɛmbî.
Búgə́ jé í á yida lʉlʉshi nyə, a mú yə
Zɛmbî gúmə́ 21 xa shwu nyúul ncindî nə
ncindî nə́ Zɛmbî jɨ nə ŋkul mə sá sâ á mə́
kaag yí. 22 ySâ jɔɔŋg wə́ ciyá jɨ ́nə:́ «Zɛmbî
mú lɔ̧́ nyə búgə́ jé jɔɔŋgʉ́, a mú cɨ nə́ a
jɨ tʉ́təlí muud» yí. 23 zCilyá í ŋgə́ cɨ nə:́
«Zɛmbî mú lɔ̧́ nyə búgə́ jé jɔɔŋgʉ́» nɨ, í
cúgɛ ́ njɨ shú mə́ Abʉraham nyəmɛf́wó,
24wúsə nəḿə́ shú dʉ́sʉ́. Zɛmbî mə bá
nəḿə́ lɔ̧́ sə́ jísʉ́ búgə,́ sə́ bɛŝh buud sə́
ŋgə́ *magʉlə nə́ Zɛmbî nyə a gwûmʉshi
Cwámba wúsʉ́ Yésus wá. 25 aNəcé Yésus
nyə á kaanz zə cé íwushí bísʉ́, Zɛmbî nyə
a gwûmʉshi nyə shú nə́ sə́ bəǵ otʉ́təlí ɔ
búúd nyəd́ɨ ́ míshʉ́d.

Yésus nyə á zə sá ŋkwambʉlə

5 bNə́ ndɛɛ,́ nda Zɛmbî mə́ cɨ nə́ sə́
mú otʉ́təlí ɔ búúd nəcé búgə́ nə,́ mp-

wogɛ́ músə mpəd́ʉ́gá səńɔŋ̂ Zɛmbî nəcé
Cwámba wúsʉ́ Yésus-Krîst. 2 cNtɔ,́ nda sə́
bɨ ́nə búgə́ nə,́ sə́ mú nə zhɨɨ ́nə́ sə́ ciiŋgya
wə́ Yésus nə́ ndɛɛ ́ kə bwəma nə mpaam
mə́ Zɛmbî. Mpaam nyɔɔŋg dɨ ́ wə́ sə́ ŋgə́
cʉgə ja gaád kú ná fúfug yɛ.́ Sə́ ŋgə ntâg
cʉgə milúu nə́ sáŋ nəcé sə́ ŋgə bwánd
nə búgə́ jɛŝh nə́ sə́ mə́ bá nəḿə́ ŋkənʉwa
məŋ́kənʉwa mə́ Zɛmbî. 3 dSə́ mə́ bul ny-
iŋgə bə nə milúu nə́ sáŋ ja *íncwaw í
ntʉg í ŋgə́ bíí sə́ yí, nəcé sə́ mə́ mpú nə́ in-
cwaw í ntʉg í jɨɨ́ǵʉ́lí sə́ nə́ sə́ bəǵ nə zɛńy
kəĺə shwóg. 4Muud nyə á mə́ jɨɨ́ǵ zɛńy
kəĺə shwóg yɛ́ nyə ányiŋgəyɛ ́ ná dʉ bʉ́la
ja məb́wəb́ʉ́lán mə́ é dʉ wɔɔ́ś nyə yí;
bəĺə kú bʉ́la wɔɔŋgʉ́ í mú sá nə́ a mpúg

ŋgə bwánd nə búgə.́ 5 eSə́ ábʉ́lɛ ́ sámba nə
bwándʉ́lə sə́ é bwánd ntɔ́ yí, nəcé Zɛmbî
nyə a mə́ yə sə́ Ŋkɛ̧ŋ́kɛ̧̂ Shíshim nə́ a ŋgəǵ
nə myɛɛg sə́ cɛɛlí mílámʉ́d.

6 fKrîst nyə á zə yə fwála Zɛmbî nyə
á cɛɛ̧ļə yííd, ja sə́ á bə ná ítag-bwool
yí, ja jɔɔŋg wə́ *Krîst nyə á zə yə, zə
cé búud bɨ ́ kú bísh Zɛmbî wá. 7Muud
cugɛ́ nə ŋkul mpu magʉlə nə́ a yə́ jilá
mə́ tʉ́təlí muud; muud jɨ nə ŋkul yə jilá
mə múúd jɨ ́ fwámɛ́ múúd yɛd́. 8 gZɛmbî
nywáá ŋgə yida lwágʉlə nə́ á cɛɛl sə.̂
Ndəm á cɛɛlí jɔɔŋg nyɨ ́ nə́ Krîst nyə á zə
yə jilá jísʉ́d sə́ njúl ná ósɔɔ́l ɔ *mísəḿ.
9 hŊkəḿʉ́sá ná Yésus fwó sá ntɔ́ sə́ njúl
osɔɔ́l ɔ mísəḿ, ŋkəmʉsa nə ja məćií mɛ́
mə́ mə́ sá nə́ Zɛmbî cɨǵ nə́ sə́ bɨ ́ otʉ́təlí
ɔ búúd ga; ŋgaá nə́ nyə é ka sá nə́ sə́
fáámʉgɨ ́ nə mpimbə mə́ Zɛmbî í ŋgə́ zə
yí? 10 iZɛmbî nyə á ntɨ mwân yé zə yə shú
nə́ shwɨy dɛ́ í sáág ŋkwambʉlə mpəd́ʉ́gá
səńɔŋ̂. Ŋkəḿʉ́sá ná á fwó sá ntɔ́ ja sə́
á bə mizhízhíŋ myɛ́ yí, ŋkəmʉsa nə ja
səńɔŋ̂ mú mpwogɛ́ ga. Nyə e bá yə sə́ cʉg
nəcé Krîst ŋgə cʉgə. 11 jJɛŝh nəḿə́ dɨ ́ cɨ.́
Sə́ bʉ́sə nə milúu nə́ sáŋ nə Zɛmbî shú
mə́ Cwámba wúsʉ́ Yésus-Krîst muud nyə
á mə́ zə sá nə́ səńɔŋ̂ Zɛmbî bəǵ mpwogɛ́
jaá gaád yɛ.́

Yésus jɨ Adam ábɛɛ ̂
12 kSâ mə́ ŋgə́ cɛɛl cɨ yí jɨ ́ nə́ *səḿ í á

zə shí mishwun nəcé muud ŋgwûd, səḿ
wɔɔŋgʉ́ mú julə shwɨy; shwɨy mú kala
nə búúd bɛŝh, nəcé buud bɛŝh wə́ bwə́
á sá səḿ. 13 lShúshwóógʉ́ nə́ Zɛmbî zəǵ
yə Moyîz məcɛɛ̧,̧ səḿ í á bwey dʉ bə shí
mishwun; njɨ, Zɛmbî nyə a shígɛ ́ fwo dʉ
lɔ̧́ búúd misəḿ nəcé məcɛɛ̧ ̧ kú fwo bə.
14 mNjɨ, té wúlə wəla mə́ Adam zə wɔɔ́ś
wəla mə́ Moyîz ɨɨ,́ shwɨy í á ŋgə bii buud

bɛŝh tɔɔ buud bwə́ á shígɛ ́ sá mbií səḿ
nda caamʉ́lə məćɛɛ̧ ̧ Adam nyə á caam yí.
Adam nyɛ jisə vʉgʉli mə múúd nyə á

jəla nə zə yɛ.́ 15 Sə́ cúgɛ ́ nə ŋkul yɨɨga
íwushí í Adam nə yána mə́ Zɛmbî. Jí
nə,́ iwushí í Adam muud ŋgwûd í á sá
nə́ zhwog buud bwə́ bwəḿag nə shwɨy.
Mpaam mə́ Zɛmbî í ntɔ̧ mínjɨ, yána nyə
á yə zhwog buud lúú mə́ Yésus-Krîst
muud ŋgwûd yí í bul bə nə mfíí. 16Məma
salanɛ ̂ jisə mpəd́ʉ́gá sâ Zɛmbî nyə á yə
buud mpáam dɨ ́ yí nə sɔɔ́ĺʉ́gʉ́ íwushí i
múúd ŋgwûd í á sá yí. Nəcé, sémbyé í
á bɛ̧ iwushí i múúd ŋgwûd yí í á bə nə́
muud mə́ jəlá nə bwəma nə intʉ́gʉ́lí í
ayíyáág. Njɨ, ja búúd bwə́ mə́ sá mísəḿ
nə́ sâ sâ sâ yí, yána mə́ Zɛmbî dáá í mə́
yida sá nə́ buud bwə́ bəǵ otʉ́təlí ɔ búúd
mísh mɛd́. 17 nJɨ ́ ntɔ,́ iwushí múúd ŋg-
wûd nyə á wush yí í á sá nə́ shwɨy í kwá-
gag nə buud bɛŝh. Njɨ, Zɛmbî mə́ sá búúd
mbíya məma yána lúu mə́ Yésus-Krîst
muud ŋgwûd dɨ;̂ a mə́ sá bwo mənywa,
a sá nə́ bwə́ bəǵ otʉ́təlí ɔ búúd. Bwə́ bá
cʉgə nəcé *Krîst, bəńɔŋ̂ ka bá bə mícî.

18Nda í ká bə nə́ wusʉ́lə múúd ŋg-
wûd nyə á wush yí í á sá nə́ buud bɛŝh
bwə́ bəǵ nə intʉ́gʉ́lí nə,́ ntɔ́ nəḿə,́ Zɛmbî
nyə cɨ nə́ buud bɛŝh bʉ́sə otʉ́təlí ɔ búúd
nəcé sɔɔ́ĺʉ́gʉ́ tʉ́təlí muud ŋgwûd nyə á sá
yí. 19Nəḿə́ nda búúd bɛŝh bwə́ á mə́ bə
ósɔɔ́l ɔ mísəḿ nəcé sɔɔ́ĺʉ́gʉ́ məĺwə̂ múúd
ŋgwûd nyə a sá yí nə,́ ntɔ́ nəḿə́ wə́ zh-
wog buud bwə́ bá bə ótʉ́təlí nəcé sɔɔ́ĺʉ́gʉ́
məǵwág múúd ŋgwûd nyə a sá yí.

20 oZɛmbî nyə á wá *mbwoomb məćɛɛ̧ ̧
shú nə́ iwushí í mpyáánzʉ́g. Nə́ ndɛɛ,́ kʉ́l
səḿ í á mpyáánz yí, mpaammə́ Zɛmbî í á
nyiŋgə mpyáánz ntɔ̧ íwushî. 21 pMpaam
mə́ Zɛmbî í á mpyáánz ntɔ̧ íwushî shú
nə,́ nda səḿ í á ŋgə jwɔ̧,́ í dʉ́gə́ sá nə́

e5:5 8.39; Sôm 22.6; Heb 6.19 f5:6 1Pr 3.18 g5:8 Yuá 3.16 h5:9 1.18; 1Te
1.10 i5:10 2Kr 5.18-20; Kol 1.20-22 j5:11 8.31 k5:12 Mət 2.17; 3.19; Rom
6.21, 23; 7.9-10 l5:13 4.15 m5:14 1Kr 15.21-22, 45-49 n5:17 bəńɔŋ̂ ka bá
bə mícî: Mat 19.28; 1Kr 6.2-3; 2Tm 2.12; Mbʉ́ 20.4, 6 o5:20 4.15 p5:21 6.23

buud bwə́ bwəḿag nə shwɨy nə,́ mpaam
mə́ Zɛmbî í jwɔ̧ǵ ja gaád, ŋgə́ sá nə́ buud
bwə́ bəǵ otʉ́təlí ɔ búúd; nə́ ndɛɛ,́ sə́ mú
nə ŋkul jee ləǵ cʉg á kandʉgə kandʉgə
lúu mə́ Cwámba wúsʉ́ Yésus-Krîst dɨ.̂

Sə́ bʉ́sə mimbimbə shú sâ í
dʉ́gyá nə misəḿ yí

6 qShé kág cɨ nə́ jɨ? Ye shé mə́ jəlá nə
ŋgə kə nə *misəḿ shwóg nə shwóg

shú nə́ Zɛmbî ŋgəǵ nə bul nyiŋgə sá shé
mpaam? 2 rMbɔ!̂ Í ajəĺáyɛ ́ nə bə ntɔ!́ Shé
á mə́ yə, shwɨy dɔɔŋg í á mə́ sá nə́ shé
béégyág nə misəḿ; shé é ka nyiŋgə ŋgə
cʉgə mísəḿʉ́d na ntʉdɛlɛ? 3 sŊgaá bɨ mə
mpú nə́ sə́ bɛŝh buud sə́ á ŋgə duwan
tâŋ buud ɔ Yésus wá, sə́ á mə́ yə nəḿə́
nduwán wɔɔŋgʉ́d? 4 tNtɔ́ jɨ nə́ duwanʉ́lə
sə́ á duwan yí, sə́ á yə, səńɔŋ̂ Yésus sə́
mú dɔw. Ntɔ́ mə́ kə́ nə,́ nda ŋkûl áyíyáág
mə́ Sɔɔ́ŋ́gʉ́ í á gwûmʉshi nyə nə,́ shé mə́
jəlá nə ka cʉgə cʉg ágúgwáan. 5 uNəcé
nə,́ ŋkí sə́ mə́ cɨ nə́ shwɨy dɛ́ í músə shwɨy
dʉ́sʉ́, gwúmʉ́lə yé í é bə nəḿə́ gwúmʉ́lə
wúsʉ́. 6 vShé kágá mpu nə́ mbií búúd
shé á dʉ fwo bə yí í á bə mbádʉ́gá nə
*Krîst ja nyə á yə kwolós dɨ ́ yí. Í á sɨŷ
ntɔ́ shú nə́ ŋkul mísəḿ mí á dʉ bə nə ndɨ ́
shédɨ ́ mílâm dɨ ́ yí í shínʉ́g kandʉgə, shé
wúg məńyámá mə́ mísəḿʉ́d. 7Mpugá nə́
muud mə́ yə yɛ,́ misəḿ mí ányíŋgəýɛ ́ ná
jwú nə nyə. 8Nda səńɔŋ̂ Krîst sə́ á yə nə,́
sə́ mə́ təd́ʉ́gá nə́ səńɔŋ́ sə́ é cʉgə nəḿə.́
9 wSə́ mə́ mpú nə́ njɨ Krîst nyə a gwûm
yí, nyə abʉ́lɛ ná nyiŋgə yə, shwɨy í cúgɛ ́
ná nə ŋkul bii nyə. 10 Shwɨy nyə á yə yí í
á sá nə́ a béégyág nə misəḿ ja ŋgwûd á
kandʉgə; cʉg á ŋgə́ cʉgə yí jísə shú mə́
Zɛmbî. 11 xNəḿə́ mbií ŋgwúd wɔɔŋgʉ́, bɨ
mə́ jəlá nə ŋwa bɨḿɛf́wó nə́ bɨ á mə́ yə,

shwɨy dɔɔŋg í á mə́ sá nə́ bɨ béégyág nə
misəḿ; njɨ bɨ ́ ka ŋgə cʉgə shú mə́ Zɛmbî,
kwoŋ mə́ Yésus-Krîst dɨ.̂

12 ySəḿ í á jəĺáyɛ ́ ná nə nyiŋgə jwú nə́
mənyúúl mʉ́n mə́ bá yə məńɨ; mbɔ,̂ *səḿ
í á jəĺáyɛ ́ ná nə sá nə́ bɨ dʉ́g ŋgə bɛ̧ iyéésh
ya mənyúúl mʉ́n. 13Kúgá ná dʉ balan
nə ikʉ́l í nyúúl bín dʉ sá olɨĺɨŋgɨ ̂ nəḿə́
nda bɨ ́ bɨ ́ ná məĺwaá mə́ mísəḿ. Yidagá
yə Zɛmbî mənyúúl mʉ́n nəcé bɨ a shí yə,
nə́ ndɛɛ ́ bɨ mú gwûm. Ntɔ,́ balanʉgá nə
ikʉ́l í nyúúl bín dʉ́lə sá ótʉ́təlî. 14 zSəḿ í
abʉ́lɛ ́ ná nyiŋgə jwú nə bɨ;̂ nəcé bɨ ́ cugɛ ́
ná íjwûga í məćɛɛ̧ ̧d́, bɨ bʉ́sə mpáam mə́
Zɛmbî dɨ.̂

Sə́ bʉ́sə mikwám mí cʉg á tʉ́təlî
15 aNtɔ́ wə́ jɨ?́ Sə́ sáág *misəḿ nəcé

sə́ músə mpáam mə́ Zɛmbî dɨ,́ kú ná bə
íjwûga í məćɛɛ̧ ̧ dɨ? Mbɔ!̂ Í ajəĺáyɛ ́ nə bə
ntɔ!́ 16 bŊgaá bɨ mə mpú nə́ bɨ ́ mə́ ká yə
múúd mənyúúl nə́ bɨ é dʉ sá nyə məg-
wág, bɨ ́ shwal bə məĺwaa mɛ?́ Bɨ bʉ́sə
məlwaa mə́ múúd bɨ ́ mə́ sá məǵwág nə
ndɨ ́ yɛ.́ Bɨ ́ mə́ ká bə məĺwaa mə́ mísəḿ,
misəḿ mí kwaamb bɨ ́ shwɨy; bɨ ́ mə́ ká
bə məĺwaa mə́ Zɛmbî, Zɛmbî cɨ nə́ bɨ ́ bɨ ́
otʉ́təlí ɔ búud. 17 cAkíba nə Zɛmbî nəcé
yág ɨɨ,́ bɨ á dʉ bə məlwaa mə́ cʉg mísəḿ;
njɨ ja gaád ɨɨ,́ bɨ a mə́ kənd mílâm mín
myɛŝh njɨɨ́ǵʉ́lá í ŋgə́ jɨɨ́ǵʉlɔw buud bɛŝh
yííd, njɨɨ́ǵʉ́lá bɨ ́ á ləǵ yí. 18 dBɨ a mə́
shwub nə misəḿ, bɨ músə məlwaa mə́
cʉg ótʉ́təlî. 19Mə lás ná zhizhe lásʉ́lə á
buud nəcé bɨ ádɛ ́ lɛɛl gwág. Mwɔŵ mə́
mpʉ́s ɨɨ,́ bɨ á dʉ balan nə ikʉ́l í nyúúl
bín dʉ cʉgə nda məlwaá mə́ mísɔɔ́ĺʉ́gʉ́
mí ádʉdanâ, məlwaá mə́ cʉg á kú bísh
məćɛɛ̧;̧ zhúgʉ́lâ a cínɔŋgʉ́ í á bə nə́ bɨ
á dʉ sá Zɛmbî məlwə.̂ Jaá gaád ɨɨ,́ ságá

q6:1 3.5-8, 31; 5.20 r6:2 6.6; 7.4 s6:3 Gal 3.27; Kol 2.12; Tit 3.5; 1Pr 3.21;
Mat 28.19 t6:4 2Kr 5.14-15, 17; Gal 6.15; Kol 3.1-5, 10 u6:5 Flp 3.10-11

x6:11 Gal 2.19; 1Pr 2.24 y6:12 12.1 z6:14 5.2; Gal 5.18; 1Yn 3.6

nə́ ikʉ́l í nyúúl bín í bəǵ məlwaá mə́ cʉg
ótʉ́təlí; zhúgʉ́lâ a cínɔŋgʉ́ í é bə nə́ bɨ é
ŋgə cʉgə cʉg Zɛmbî mə gwág nywa yí.
20Mpugá nə́ ja bɨ ́ á dʉ bə məlwaá mə́
mísəḿ yí, í áshígɛ ́ dʉ bə bɨ ́ yɨɨ́ḿbʉ́lí nə́
bɨ kəńdʉgmilâm ótʉ́təlí dɨ.̂ 21 eWáyɛ́mfíí
bɨ ́ á bə nə ndɨ ́ ja jɔɔŋg yí? Ŋgaá bɨ mú dʉ
gwág mísɔɔ́ĺʉ́gʉ́ mín shwôn, nəcé mí á
dʉ bə myɔɔŋg mi kəńd múud njɨ shwɨy
dɨ ́myá? 22Ká jaá ga, nda Zɛmbî mə́ yîl bɨ ́
məńyámá mə́ mísəḿʉ́d sá nə́ bɨ bəǵ məl-
waá mɛ́ nə,́ bɨ mú ŋgə cʉgə cʉg á gwág
nywa yí, bɨ ́ mú nəḿə́ nə cʉg á kandʉgə
kandʉgə. 23 fHaaw, səḿ í kwaamb múúd
shwɨy, njɨ Zɛmbî nywáá mə yə́ múúd cʉg
á kandʉgə kandʉgə mpáam nyɛd́; a yáná
gwo kwoŋ mə Cwámba wúsʉ́ *Krîst Yé-
sus dɨ.̂
Sə́ ŋgə sɛŷ nə Zɛmbî mbií ágúgwáan

7 Bwaaŋg, ja mə́ ŋgə́ lás nə bɨ ́ yí, mə
mpú nə́ mə ŋgə lás nə buud bwə́ mpú

məćɛɛ̧ ̧ wá. Ŋgaá bɨ mə mpú nə́ məcɛɛ̧ ̧ mə́
dʉ jwú nə muud njɨ ja múúd ŋgə́ ná cʉgə
yí? 2 gNda mudá, ŋkúmba cɛɛ̧ ̧ í ŋgə laad
nyə nə ŋgwúm yé té wɛŝh ŋgwúm ŋgə́
ná cʉgə yí. Njɨ, ŋgwúm mə́ ká yə, cɛɛ̧ ̧
dɔɔŋgʉ́ kú ná bii múdá. 3Ntɔ́ jɨ nə,́ múdá
mə́ ká ntɔ̧ wúl njɔẃ báád ŋgwúm ná nə
mísh ɨɨ,́ bwə́ jɔŵ nyə nə́ mudá minɔɔmb.
Njɨ, ŋkí ŋgwúm mə́ yə, cɛɛ̧ ̧ kú ná nyiŋgə
bii múdá; á ká ntɔ̧ wúl njɔẃ báád ɨɨ,́ a kú
bə múdá minɔɔmb.

4 hBwaaŋg, jɨ ́ nəḿə́ mbií ŋgwûd
wɔɔŋgʉ́ shú dʉ́n, bɨ músə buud ɔ *Krîst,
sá jɔɔŋg í á mə́ sá nə́ bɨ bəǵ mimbimbə
shú sâ í dʉ́gyá nə məcɛɛ̧ ̧ yí. Bɨ á mə́ ntɔ̧
məbwə̂ mə́ múud shúsʉ́d, múúd nyə a
gwûm yɛ.́ Í á sɨŷ ntɔ́ shú nə́ shé wúməǵ
Zɛmbî mpumə†́†. 5 iNəcé, ja shé á ŋgə

ná bɛ̧ iyéésh í cʉg múúd yí, məcɛɛ̧ ̧ mə́
á dʉ shwambʉlə bɔẃ-bɔŵ íyéésh bísʉ́.
Bɔẃ-bɔŵ íyéésh bísʉ́ byɔɔŋgʉ́ wə́ í á dʉ
ŋgə sɛŷ səd́ɨ ́ íkʉ́l í nyúúlʉ́d, mpúmə́ a
cínɔŋg nyə á bə njɨ shwɨy. 6 jJaá ga,
shé mú mimbimbə shú sâ í dʉ́gyá nə
məcɛɛ̧ ̧ mə́ á dʉ bii shé mikwám má; ntɔ,́
shé mə́ wú míkwám myɔɔŋgʉ́d. Shé
mú məlwaá mə́ Zɛmbî mbií ágúgwáan
Ŋkɛ̧ŋ́kɛ̧̂ Shíshim ŋgə́ lwágʉlə shé yí, kú
ná bə mbií á yág shé á ŋgə bɛ̧ məcɛɛ̧ ̧
nda məśə́ cilyá nə.́

Ká məcɛɛ̧ ̧ mə́ ŋgə kwíínd jɨ
7 kShé kág cɨ nə́ jɨ? Məcɛɛ̧ ̧ mə́ mə́ yidá

bə *səḿ? Mbɔ!̂ Í cúgɛ ́ nə ŋkul bə ntɔ!́
Njɨ, məcɛɛ̧ ̧ mə́ á mbəm̂ bə kú bə, mə a
shígɛ ́ nywá mpu sâ bwə́ jɔẃ nə́ səḿ yí.
Nəcé, cɛɛ̧ ̧ í á mbəm̂ bə kú cɨ nə mə nə:́ «Ci
wo kú wɨɨ́ḿb sâ ŋkán», mə a shígɛ ́ nywá
mpu sâ bwə́ jɔẃ nə́ iwɨɨ́ḿbʉ́g yí. 8 lSəḿ
í á ŋwa zhɨɨ ́ na mpəńdí nɨɨd́, í mú sá nə́
mə tɛɛ́d́ʉ́g ŋgəĺə wɨɨ́ḿb isâ mimbií mim-
bií. Məcɛɛ̧ ̧ mə́ ká bə kú bə, səḿ mə́ yə.
9 mTé wɛŝh mə́ á ŋgə ná bə kú mpuməćɛɛ̧ ̧
yí, mə á ŋgə cʉgə. Ká, njɨ mə́ á ka zə
mpu mpəńdí yí, səḿ mú bʉ̂n lúu, 10 nmɛɛ
mú yə. Mpəńdí í á bə nə́ í kwáámbʉg
mə cʉg yí, í mú yidá kwaamb mə shwɨy.
11 oNəcé, səḿ í á ŋwa zhɨɨ ́mpəńdíd, í mú
jwáŋgʉlə mə nə́ ndɛɛ ́ í mú gwɨɨ́ĺya mə.

12 pSâ ŋgwúdʉ̂, məcɛɛ̧ ̧ máá məśə
ŋkɛ̧ŋ́kɛ̧̂ sâ, sâ məćɛɛ̧ ̧ mə́ ŋgə́ jɨɨ yí í njúl
nəḿə́ ŋkɛ̧ŋ́kɛ̧̂ sâ, í njúl tʉ́təlí, ŋkí nywa.
13Ká, ye sâ ányunywaâ í mə́ yida bə sâ
shwɨy shú dáamə?́ Mbɔ!̂ Í cúgɛ ́ ntɔ!́ Jɨ ́ nə́
səḿ í á yida ŋwa zhɨɨ ́ sâ ányunywaâ dɨ ́
nə́ í zə́ gwɨɨ́ĺya mə; ntɔ,́ mpəńdí í mú sá
nə́ səḿ í mpúyʉ́g, í mpúg nəḿə́ nyîn nə́
wúsə mbíya bɔẃ-bɔŵ sâ.

††7:4 Mpumə́ nyɔɔŋg wə́ misɔɔ́ĺʉ́gʉ́.
e6:21 7.5; 8.6, 13; Zhk 1.14-15 f6:23 5.21 g7:2 1Kr 7.39

k7:7 4.15; Mbá 5.21; Mət 2.16-17; 3.6 l7:8 1Kr 15.56 m7:9 5.13

Cʉg mísəḿ í dʉ wá múud məńyámád
14 qHaaw. Sə́ mə́ mpú nə́ məcɛɛ̧ ̧ məśə

sâ á *shíshim, mɛɛ mə ŋgə ná bɛ̧ iyéésh í
cʉg múud, mə jɨ kwám á *misəḿ. 15 rSâ
gwəḿɛf́wó mə́ ŋgə́ sá yí, mə aŋgɛ̂ nə
wámbʉlə gwo. Mə aŋgɛ̂ nə sá sâ mə́ cɛɛ́ĺ
sá yí, njɨ sâ mə́ ŋgə́ mpii yí, gwə́ wə́ mə́
sá yí. 16Nda jɨ ́ ka bə nə́ sâ mə́ ŋgə́ sá
yí mə aŋgɛ̂ nə cɛɛl gwo nə,́ mə mə́ ka
dʉ́g nə́ məcɛɛ̧ ̧ məśə jɔj̧ɔ̧ sâ. 17Ntɔ,́ mɛɛ
ná dɨ ́ ŋgə́ sá isâ mə́ ŋgə́ sá yí, jísə səḿ í
njúl mə nyúúlʉ́d yí. 18 sMə mpú bʉ́bəĺɛ ́
nə́ ŋkul mə sá məńywa yí í cúgɛ ́ cʉg
múúd jâmʉd. Yéésh nə yéésh jâŋ wə́ mə́
jɨ ́ nə ŋkul gwág yí; njɨ, kú nə ŋkul mə́ sá
məńywa mə́ ŋgə́ cɛɛl sá má. 19Ntɔ́ jɨ nə,́
mənywa mə́ cɛɛ́ĺ sá má, mə asáyɛ ́ mwo;
njɨ məbɔŵ mə́ acɛɛ́ĺɛ ́ sá má, mə yidá mpu
sá mwo. 20Nda jɨ ́ ka bə nə́ mə ŋgə sá sâ
mə́ acɛɛ́ĺɛ ́ yí nə,́ mə dɨ ́ŋgə́ sá isâ, jísə səḿ
í njúl mə nyúúlʉ́d yí.

21Mə mə́ ka kwey nə́ nyúl ŋkûl nyísə
məd́ɨ ́ cʉgʉd; ŋkul nyɔɔŋg wə́ í dʉ sá
nə,́ ja jɛŝh mə́ cɛɛ́ĺ sá məńywa yí, mə
yida sá məbɔŵ, 22 í njúl nə́ mə ŋgə gwág
nywa məcɛɛ̧ ̧ mə́ Zɛmbî məd́ɨ ́ lâm dɨ ́ cwû.
23 tNjɨ mə mə́ kwey nə́ nyúl ŋkûl nyísə
mə nyúúlʉ́d í ŋgə́ lúmbʉli nə isâ təd́ʉga
wâm í ŋgə́ magʉlə yí. Ŋkul nyɔɔŋg í ŋgə
sá nə́ mə bəǵ kwám á ŋkul mísəḿ mí nə
ndɨ ́ məd́ɨ ́ íkʉ́l í nyúúlʉ́d yí. 24 uA ŋkúŋk-
wóŋʉ́lə mə e! Nyúúl ga í ŋgə kə nə mə
shwɨyʉd. Zə́ e bá yîl məməǵa məńyámád
e? 25Yé Zɛmbî, akíba nə wo kwoŋ mə
Cwámba wúsʉ́ Yésus-Krîst dɨ!̂
Í mú ja gaád nə,́ fʉg nyâm í ŋgə́ sá nə́

mə bəǵ lwaá lʉ́ məćɛɛ̧ ̧ mə́ Zɛmbî, iyéésh
byâm byâŋ í ŋgə́ sá nə́ mə bəǵ lwaá lʉ́
ŋkul mísəḿ mí nə ndɨ ́ yí.

Shíshim mə́ Zɛmbî wə́
ŋgə́ kyey nə mbúgʉla

8 vNtɔ,́ jaá ga dɨ, buud bwə́ mú buud
ɔ́ *Krîst Yésus wá bwə́ anyíŋgəýɛ ́

ná kwo bwəma nə intʉ́gʉ́lí í *mísəḿ.
2 wŊkul Ŋkɛ̧ŋ́kɛ̧̂ Shíshim jɨ ́ nə ndɨ ́ yí í mə́
yîl wo məńyámá mə́ mísəḿʉ́d, wo abʉ́lɛ ́
ná kwo yə shwɨy lʉ́ mísəḿ, nəcé ŋkul
nyɔɔŋg wə́ í dʉ yə múud mə Krîst Yésus
cʉg. 3 xMəcɛɛ̧ ̧ mə́ Moyîz mə́ á shígɛ ́ bə nə
ŋkul sâ ntɔ́ nəcé cʉg múúd í cúgɛ ́ nə ŋkul
bɛ̧mwo. Njɨ, Zɛmbî nyə a shí sâ; nyə á ntɨ
Mwân yé zə jímbal búúd misəḿ. Mwân
mú zə ŋwa nyúúl búúd ɔ mísəḿ bɨ ́nə ndɨ ́
yí, nə́ ndɛɛ ́ Zɛmbî mú yə nyúúl nyɔɔŋgʉ́
intʉ́gʉ́lí í mísəḿ. 4 yNyə á sâ ntɔ́ shú nə́
shé bəǵ nə ŋkul mə bɛ̧ ótʉ́təlí bɛŝh məćɛɛ̧ ̧
mə́ ŋgə́ jɨɨ wá, nə́ ndɛɛ ́ iyéésh í cʉg múúd
ná dɨ ́ í é ŋgə kyey nə shé, í é bə Ŋkɛ̧ŋ́kɛ̧̂
Shíshim.

5Buud iyéésh í cʉg múúd í ŋgə́ kyey
nə ndɨ ́ wá, isâ í cʉg múúd wə́ bâŋ bwə́
dʉ təl̂ shwóg yí. Bɔɔŋg Ŋkɛ̧ŋ́kɛ̧̂ Shíshim
ŋgə́ kyey nə ndɨ ́ wá, bwə́ dʉ təl̂ ísâ í
Shíshim shwóg. 6 zMpugá nə́ muudmə bɛ̧́
íyéésh í cʉg múúd yɛ,́ məshíné mɛ́ məśə
njɨ shwɨy‡‡, í njúl nə́ muud mə bɛ̧́ íyéésh
í Ŋkɛ̧ŋ́kɛ̧̂ Shíshim yɛ,́ məshíné mɛ́ məśə
cʉg, nyə é cʉgə nə́ shɛɛ. 7Nəcé wálə lúú
íyéésh í cʉgmúúd dɨ ́wúsə ifʉmʉga ŋgəĺə
fʉm Zɛmbî; í aŋgɛ ̂ nə sá məcɛɛ̧ ̧ mə́ Zɛmbî
məgwág, í cugɛ ́ nəḿə́ nə ŋkul bwɛlɛ sâ
mwo məǵwág. 8Buud bwə́ ŋgə́ bɛ̧ iyéésh
í cʉg múúd wá bwə́ cúgɛ ́ nə ŋkul nywa
Zɛmbî lámʉ́d.

9 aKá bɨ bá bɨ aŋgɛ ̂ ná bɛ̧ iyéésh í cʉg
múúd, bɨ mú ŋgə bɛ̧ Ŋkɛ̧ŋ́kɛ̧̂ Shíshim,
nəcé a njul bɨ ́ məńyúúlʉ́d. Muud cúgɛ́
nə Shíshim mə́ Krîst yɛ,́ cugɛ ́ múúd mə́

‡‡8:6 8.6 Wa, shwɨy dʉ́sə béégyálə nə Zɛmbî, kú bə zhizhe shwɨy sə́ mə́ mpú yí.
q7:14 Sôm 51.7 r7:15 Gal 5.17 s7:18 Mət 8.21; Flp 2.13
t7:23 Gal 5.17; Zhk 4.1; 1Pr 2.11 u7:24 1Kr 15.57 v8:1 1.18; 5.1
w8:2 3.27; 7.7-11 x8:3 Gal 4.4; Flp 2.7-8; 2Kr 5.21
y8:4 6.22; 7.4; 13.10; Gal 5.16, 25 z8:6 6.21; Gal 6.8 a8:9 1Kr 3.16

Krîst. 10 bNjɨ, nda jɨ ́ nə́ Krîst njul bɨ ́
məńyúúlʉ́d nə,́ mənyúúl mʉ́n mə́ é tɛɛm
ŋgə yə nəcé misəḿ, *mishíshim mín mí
é ŋgə ŋwa cʉg¶¶ nəcé Zɛmbî nyə a mə́
cɨ nə́ bɨ ́ músə otʉ́təlí ɔ búúd. 11 cŊkí
bɨ bɨ ́ nə Shíshim mə́ Zɛmbî muud nyə
a gwûmʉshi Yésus yɛ,́ mpugá nə́ nyə
e bá nəḿə́ sá nə́ Shíshim yé wɔɔŋgʉ́
í gwûmʉ́shíg mənyúúl mʉ́n mâ shwɨy
məńɨ.

12 dNda jɨ ́ ntɔ́ nə,́ bwaaŋg, mpugá nə́
shé bʉ́sə nə mpwəĺá, njɨ kú bə mpwəĺá
nə́ shé ŋgəǵ nə nyiŋgə bɛ̧ iyéésh í cʉg
múúd. 13 eNəcé, bɨ ́ mə́ ká ŋgə bɛ̧ iyéésh
í cʉg múúd ɨɨ,́ bɨ mə bá yə; bɨ ́ mə́ ká
yida ŋgə sá nə́ Ŋkɛ̧ŋ́kɛ̧̂ Shíshim ŋgəǵ nə
gwɨɨ́ĺya misɔɔ́ĺʉ́gʉ́ məńyúúl mə́ dʉ sá
myá, bɨ ́ bá cʉgə. 14 fMpugá nə́ buud bɛŝh
Shíshim mə́ Zɛmbî ŋgə́ kyey nə ndɨ ́ wá,
bwó wə́ bʉ́sə́ bwân ɔ́ Zɛmbî. 15 gNəcé,
Shíshim bɨ ́á ləǵ yí í cúgɛ ́ *shíshim í sá nə́
bɨ bəǵ məlwaá, bɨ ́ nyiŋgə ŋgə cʉgə cʉg
ífwaas yí. Bɨ á yida ləǵ Shíshim í sá nə́ bɨ
bəǵ bwân ɔ́ Zɛmbî yí; Shíshim wɔɔŋg í
yə́ shé ŋkul nə́ shé kɨḿʉ́g nə:́ «Abba§§,
Dâ!» 16Ŋkɛ̧ŋ́kɛ̧̂ Shíshim nyəmɛf́wó ŋgə
nəḿə́ lwágʉlə *mishíshim míshé nə́ shé
bʉ́sə bwán ɔ́ Zɛmbî bʉ́bəĺɛ.́ 17 hNda jɨ ́
nə́ shé bʉ́sə bwân ɔ́ Zɛmbî nə,́ shé
bʉ́sə nəḿə́ nə kɔw* wə́ Zɛmbî. Shénɔŋ̂
Krîst shé mə́ bá kɔwʉla məḱɔw, ŋkí shé
ŋgə nəḿə́ kɔwʉla micúŋ myɛ.́ Shé ŋgə
kɔwʉla micúŋ myɛ́ shú nə́ shénɔŋ́ bɛŝh
bág ŋkənʉwa məŋ́kənʉwa mɛ.́

Milwanə́ myâ mwɔŵ mə́ ŋgə́ zə má
18 iJugʉ́lə shé ŋgə́ jug mwɔẃ məǵa dɨ ́

yí í cúgɛ ́ tɔɔ sâ ja mə́ təd́ʉ́gá bímbí Zɛmbî
mə bá sá nə́ shé ŋkəńʉwag yí. 19 jNəcé,
Zɛmbî mə bá zə sá nə́ buud bʉ́sə́ bwán
bɛ́ wá bwə́ mpúyʉ́g. Nə́ ndɛɛ,́ isâ byɛŝh
Zɛmbî nyə́ á tɛ ́ yí í ŋgə́ bwánd sâ jɔɔŋgʉ́
nə milâm nə́ jig-jig. 20 kNjɨ, ja gaád ɨɨ,́
mɔɔ́ĺ məŋ́kul mə́ ŋgə lwáfʉlə isâ byɔɔŋg
nə́ í ŋgəǵ nə bɛ̧ cʉg á kú nə shwóg
kú nə shug. Isâ byɔɔŋg dɨ ́ í á vâŋ nə́ í
kə́ biil məŋ́kul mɔɔŋgʉ́d, Zɛmbî wə́ nyə
a nyasʉlə byo cínɔŋg. Njɨ, isâ byɔɔŋg
byɛŝh í ŋgə bwánd nə búgə́ nə́ 21dúl
jwɔẃʉ́d Zɛmbî mə bá yîl byo lwéfʉ́lí
jɔɔŋgʉ́d, nəcé lwéfʉ́lí jɔɔŋg í ŋgə caam.
Ja Zɛmbî mə bá yîl byo cínɔŋg yí, í bá ka
ləǵ cʉg fʉlí bwân ɔ́ Zɛmbî bwə́ ŋgə́ cʉgə
yí nə məŋkənʉwa bwə́ ŋgə́ ŋkənʉwa má.

22 Sə́ mə́ mpú nə,́ zə wɔɔ́ś kɨḱɨdɨǵa, isâ
byɛŝh Zɛmbî nyə a tɛ ́ yí í ŋgə ná jug, ŋgə
leegya nda mudá ŋgə́ kwiy minʉ́ nə́ a zə́
byá yɛ.́ 23 lÍ cúgɛ ́ nəḿə́ njɨ isâ byɔɔŋgʉ́;
tɔɔ sə́ bɔɔŋg Zɛmbî nyə a mə́ yə Shíshim
yé tâŋ məkagʉlá wá, sə́ ŋgə nəḿə́ le-
egya ŋgəĺə bwánd fwála Zɛmbî mə bá
zə təl̂ sə́ cé bwân bɛ́ dɨ ́ yí, fwála á bá
nəḿə́ zə yîl məńyúúl məśʉ́ məńyámád
yí. 24 mNəcé, Zɛmbî nyə a mə́ cʉg sə,́
njɨ sâ jɔɔŋg í afwóyɛ́ ná nyîn, sə́ ŋgə ná
bwánd bwándʉ́g nə búgə.́ Sâ múúd ŋgə́
bwánd nə búgə́ yí, á ká dʉ́g gwo, ye nyə
é kwo ná bwánd? 25 nNda jɨ ́nə,́ sâ sə́ aŋgɛ ̂
nə dʉ́g yí, sə́ ŋgə bwánd gwo nə búgə́ nə,́
sə́ ŋgə bwánd gwo nə jísɔẃ.

¶¶8:10 8.10 Bɔɔ́ĺ bwə́ ŋgə cɨ nə:́ «Shíshim mə́ Zɛmbî ŋgə́ yə bɨ ́ cʉg».
§§8:15 Abba: Ciyá nɨ í kə́ nə́ Dâ.
*8:17 Kɔw á jɔj̧ɔ̧ ísâ Zɛmbî nyə á kwəmʉsa shú bwân bɛ́ yí.
b8:10 Gal 2.20; 1Yn 3.24 c8:11 2Kr 4.14 d8:12 6.18
e8:13 Gal 6.8; Ifz 4.22-24 f8:14 1Yn 2.29–3.1 g8:15 Mak 14.36; Gal 4.5-7
h8:17 5.12; Gal 4.7; Flp 3.10-11 i8:18 2Kr 4.17 j8:19 Kol 3.4; 1Yn 3.2
k8:20 Mət 3.17-19 l8:23 2Kr 5.2-5; Ifz 4.30 m8:24 2Kr 5.7; Heb 11.1
n8:25 2Kr 4.18

26Nəḿə́ mbií ŋgwûd wɔɔŋgʉ́, Ŋkɛ̧ŋ́kɛ̧̂
Shíshim ŋgə nəḿə́ kwíínd sə́ tag dʉ́sʉ́d;
sə́ ádɛ ́ mpu sâ í jɨɨ́ ́ nə́ sə́ gwáámbʉ́g
Zɛmbî məj́əgʉla məśʉ́d yí. Njɨ, Ŋkɛ̧ŋ́kɛ̧̂
Shíshim nyəmɛf́wó mə́ dʉ jəgʉla shú
dʉ́sʉ́, dʉ leegya mbií míleegya íciyá í
ləśʉ́ bísʉ́ í cúgɛ ́ nə ŋkul fɛɛ́ǵ yí. 27 oZɛmbî
nywáá muud mə́ dʉ bigas ísâ í lâm yɛ,́
á dʉ mpu ísâ Ŋkɛ̧ŋ́kɛ̧̂ Shíshim mə́ dʉ
gwáámb cínɔŋg yí; nəcé Ŋkɛ̧ŋ́kɛ̧̂ Shíshim
ŋgə jəgʉla shú óbúgʉla nəḿə́ nda Zɛmbî
mə jɨɨ́ ́ nə.́

Zɛmbî jɨ cʉgye
28 pSə́ mə́ mpú ntâg nə́ Zɛmbî mə́ dʉ

sá sâ jɛŝh í shúgʉ́lág ŋkí nywa shú búúd
bwə́ cɛɛ́l nyə wá, buud nyə á jɔŵ təd́ʉga
yéd wá. 29 qNəcé, buud Zɛmbî nyə á
bwey fwo tɛɛ́d́ mpu wá, nyə á bwey fɛɛ́śh
bwo nə́ bwə́ bɛ̧ɛ́ ̧ĺag Mwân yé, Mwân yé
bəǵ cúmbá á zhwog omínyɔŋʉ̂. 30 rBuud
nyə á bwey fɛɛ́śh ntɔ́ wá, bwó wə́ nyə á
jɔŵ wá; buud nyə á jɔŵ wá, bwó wə́ nyə
á cɨ nə́ bʉ́sə otʉ́təlí ɔ búúd wá; buud nyə
á cɨ nə́ otʉ́təlí ɔ búúd wá, bwó wə́ nyə á
yə gúmə́ wá.

Sâ cúgɛ ́ nə ŋkul yîl
shé cɛɛlí mə́ Zɛmbî dɨ ̂

31 sShé kág ná nyiŋgə cɨ nə́ jɨ? Ŋkí
Zɛmbî ŋgə kyɛm sə,̂ zə́ jɨ ́ nə ŋkul ny-
iŋgə lúmbʉli nə sə?́ 32 tNyə a shígɛ ́ jagʉlə
fwámɛ́ Mwán yé, nyə a kɛɛnzh nyə shú
dʉ́sʉ́. A tɛɛ́d́ fwo kɛɛnzh Mwân yé, ŋgaá
nə́ nyə é kwádʉlə yə sə́ isâ byɛŝh ashwâ?
33Zə́ jɨ ́nə ŋkul shwəḿan búúd Zɛmbî mə́
fɛɛ́śh wá? Ŋgaá Zɛmbî nywáá nyə a mə́
bwey cɨ nə́ bʉ́sə otʉ́təlí ɔ búúd? 34 uZə́

jɨ ́ nə ŋkul sámb bwo ləśʉ́? Ŋgaá Yésus
nyə a shí yə; bul nyiŋgə bə nə,́ nyə a shí
gwûm, a njul Zɛmbî dɨ ́mbwə̂ məncwûm,
a ŋgə jəgʉla shú dʉ́sʉ́. 35 vJɨ ́ jɨ ́ nə ŋkul
sá nə́ sə́ béégyág nə cɛɛlí Zɛmbî ŋgə́ cɛɛl
sə́ yí? Ye *incwaw í ntʉg, ye yágʉ́wó,
ye cúwʉ́lí, ye zha, ye məbúwa, ye isâ í
áwuwagʉwə,̂ ye shwɨy nə́ bwə́ gwú sə?́
36 wŊgaá jɨ ́ cilyá Kálaad Zɛmbî dɨ ́ nə:́
Shwɨy í ŋgə wáámb sə́ jwɔẃ dɛŝh nəcé

wo.
Bwə́ dʉ́g sə́ njɨ nda itɔw
bwə́ ŋkág nə ndɨ ̂ nə́ bwə́ kə́ cígə yí.
37 xNjɨ, sə́ ŋgə jág bul ntɔ̧ isâ ínɨ byɛŝh.
Nəcé muud ŋgə́ cɛɛl sə́ yɛ ́ ŋgə sá nə́ sə́
ŋgəǵ nə ntɔ.̧ 38 yMɛɛ mə ŋgə ntâg mpu
bʉ́bəĺɛ ́ nə́ gúl sâ cúgɛ ́ nə ŋkul bɛɛ́ǵ sə́
nə cɛɛlí Zɛmbî ŋgə́ cɛɛl sə́ yí: tɔɔ shwɨy,
tɔɔ cʉg, tɔɔ *wəéŋgəles, tɔɔ isâ í ŋgə́ wá
buud məńyámád yí, tɔɔ cʉg ga, tɔɔ jɔɔŋg
zág yí, tɔɔ isâ í ŋgə́ ntɔ̧ buud ŋkul yí,
39 ztɔɔ məŋkul mâ gwɔŵ, tɔɔ mɔɔŋg mâ
shí, tɔɔ gúl sâ Zɛmbî nyə a tɛ ́ yí, kú nə tɔɔ
sâ jɨ ́ nə ŋkul bɛɛ́ǵ sə́ nə cɛɛlí Zɛmbî ŋgə́
cɛɛl sə́ kwoŋ mə Cwámba wúsʉ́ *Krîst
Yésus dɨ ́ yí.

Izʉrəyɛl̂ jɨ fééshá mə́ Zɛmbî

9 Nəḿə́ nda mə́ jɨ ́ múúd mə́ *Krîst nə,́
bʉ́bəĺɛ ́ wə́ mə́ zə́ lás ɛǵa, mə ab-

wííŋgɛ ́ ijɔ̧ɔ́ ̧;́ lâm wâm Ŋkɛ̧ŋ́kɛ̧̂ Shíshim
ŋgə́ kyey nə ndɨ ́ yí í ŋgə magʉlə ntɔ.́
2 aMə ŋgə cɨ fwámɛ́ cɨ nə́ lâm cúgɛ́ bwɛlɛ
bə mə nə́ shɛɛ, mə jɨ nə məma məćɛy mə
lâm mə́ ŋgə́ kə njɨ shwóg nə shwóg. 3Mə
jɨ nəḿə́ nə ŋkul jee magʉlə nə́ məmɛf́wó
bəǵ nəməzhúŋgʉ́lú, nə́ mə wə́ yídag béé-
gya nə Krîst shú bwááŋg wâ kúl búúd

o8:27 Sôm 139.1 p8:28 Zhb 2.10; Ifz 1.11 q8:29 Kol 1.18; Heb 1.6
r8:30 1.7; 5.2; 2Te 2.13-14 s8:31 Iza 50.8-9; Sôm 118.6
t8:32 5.8; Yuá 3.16 u8:34 4.25; Mis 2.33; Heb 7.25; 1Yn 2.1
v8:35 2Kr 5.14 w8:36 Sôm 44.23; 2Kr 4.11 x8:37 1Yn 5.4-5
y8:38 Ifz 1.21; 1Kr 3.22; 15.24; 1Pr 3.22
z8:39 5.5; Yuá 3.16; 2Kr 13.13; Ifz 1.4; 2.4; 1Te 1.4; 2Te 2.16 a9:2 MmN 32.32

mə́ á zə byɛl̂ byélé á shí ga yí. 4 bBwə,́
bag ɔ́ *Izʉrəyɛl̂, Zɛmbî nyə á ŋwa bwo
tâŋ bwân bɛ,́ a yə bwo məŋkənʉwa mɛ,́
a sá isɔ̧ nə bwo, a yə bwo məcɛɛ̧ ̧ mɛ,́ a
yə bwo zhɨɨ ́ nə́ bwə́ dʉ́g yə nyə gúmə,́ a
kaag bwo məŋkaagə́ mɛ.́ 5 cBwə́ wə́ bɨ ́ nə
ímpáámbə́ í á fwɔ̧ ibɛɛnd, mpwoŋ buud
nyáŋʉ́d wə́ Krîst nyə á zə byɛl̂ byélé á shí
ga yɛ,́ nyə, Zɛmbî mə ntɔ̧́ sâ jɛŝh yɛ,́ á jəla
nə gúmə́ kandʉgə á kandʉgə! Amɛn.

6 dNtɔ́ cugɛ ́ nə́ ŋkaagə́ mə́ Zɛmbî í á
mə́ yə íyɨý-yɨŷ, mbɔ.̂ Í yidá bə nə,́ mp-
woŋ buud Izʉrəyɛl̂ nyɛŝh dɨ ́ nyísə́ fwámɛ́
Izʉrəyɛl̂; 7 enyɛŝh tɛɛm nəḿə́ bə mp-
woŋ buud mə́ *Abʉraham, nyɛŝh dɨ ́ nyɨ ́
fwámɛ́ bwân bɛ.́ Nəcé Zɛmbî nyə á cɨ
nə Abʉraham nə:́ «Wə́ *Izaag wə́ mpwoŋ
buud mə́ á kaag wo í bá zhu yɛ.́» 8 fNtɔ́
mə́ kə́ nə,́ bwânmúúdmə byá nə yéésh jé
á muud wá, bwó dɨ ́ bʉ́sə́ bwân ɔ́ Zɛmbî;
bɔɔŋg á byá nə ŋkaagə́ mə́ Zɛmbî wá,
bwó wə́ bʉ́sə́ nyə fwámɛ́ bwân. 9 gNəcé
Zɛmbî nyə á kaag nə:́ «Mə bá nyiŋgə zə
nəḿə́ mbií fwálá gaád, *Sara mú bá bə
nə mwámudûm.»

10 hÍ cúgɛ ́ nəḿə́ njɨ bímbí mə́ ŋgə́ cɨ nɨ.
Gúl sâ í á bə nə,́ Rəbéka bá mpáámbə́ jísʉ́
Izaag bwə́ mú bə nə bum lʉ məẃáás. 11 Í
á ka bə, bwân kú fwo byɛl̂, bwə́ kú fwo
sá tɔɔ məńywa tɔɔ məbɔŵ, Zɛmbî mú sá
nə́ təd́ʉ́gá yé í bwəḿag. Nəcé təd́ʉ́gá yé
í dʉ bə njɨ nda nyəḿɛf́wó mə fɛɛ́śh nə.́
12A dʉ fɛɛ́śh múúd, kú bə nə́ muud nyə́
ámə fwo sá mísɔɔ́ĺʉ́gʉ́, njɨ muud á cɛɛ́ĺ
jɔŵ yɛ,́ a jɔŵ. Ntɔ,́ nyə á cɨ nə Rəbéka
nə:́ «Mwân acúmbâ mə bá bə mwân á
ntombú lwaá.» 13 iGwə́ wə́ jɨ ́ cilyá Kálaad

Zɛmbî dɨ ́ yí, nə:́ «Mə á cɛɛl *Yákwab, mə
mpii Iso».

Zɛmbî cugɛ ́ nə olɨĺɨŋgɨ ̂
14 jNtɔ́ mə́ kə́ nə́ jɨ? Nə́ Zɛmbî jɨ nə

olɨĺɨŋgɨ?̂ Mbɔ!̂ Í cúgɛ ́ ntɔ!́ 15 kMpugá nə́
nyə á cɨ nə Moyîz nə:́ «Nyɔɔŋg mə́ é cɛɛl
gwág ŋkúŋkwóŋʉ́lə yɛ,́ mə gwág; nyɔɔŋg
mə́ é cɛɛl gwág cɛy lámʉ́d yɛ,́ mə gwág.»
16 lNtɔ́ jɨ nə́ Zɛmbî mə́ dʉ fɛɛ́śh múúd nə
lâm íŋkúŋkwoŋ, kú bə nəcé muud bəĺə
nə yéésh, ŋkí ntâg nə́ muud bulʉ́lə yímə.
17 mSá jɔɔŋg wə́ jɨ ́ cilyá Kálaad Zɛmbî
dɨ ́ yí, nə́ Zɛmbî nyə á cɨ nə Farawôŋ
nə,́ «Mə a təl̂ wo njwú-buud shú nə́ mə
lwóyá ŋkûl nyâm wódɨ,́ jínə́ dâm jwɔ̧ǵ
shí nyɛŝh.» 18 nNtɔ́ jɨ nə́ Zɛmbî mə́ dʉ sá
nə,́ muud á cɛɛ́ĺ gwág ŋkúŋkwóŋʉ́lə yɛ,́
a gwág; nyɔɔŋg á cɛɛ́ĺ sá nə́ a bəǵ nə nʉ́ŋ
yɛ,́ a sâ.

Zɛmbî jɨ fʉlî nyəd́ɨ ́ mífééshád
19Wo é cɨ na nə:́ «Ká nəcé jɨ ́ Zɛmbî mə

nyíŋgə́ dʉ jum búúd yí? Nəcé, zə́ jɨ ́ nə
ŋkul lʉl lúu nə cígʉ́lá Zɛmbî mə́ ŋwa yí?»
20 oEéékyé, yé mwâ muud! Wo wə́ zə́ nə́
wó kaad nə Zɛmbî? Ye mpɨɨ nyɨ ́ nə ŋkul
cɨ nə muud nyə ámə mɛ̧ nyə yɛ ́ nə:́ «Nəcé
jɨ ́ wo ámə mɛ̧ mə ntʉ́ga yí?» 21 pŊkí ntâg
nə́ ye mɔɔl məmpɨɨ ́ cugɛ ́ nə zhɨɨ ́ nə́ a mɛ̧ǵ
isâ í gúmə,́ mɛ̧ nəḿə́ zhizhe ísâ nə yagə́
jé ŋgwûd nə ŋgwûd?

22 qZɛmbî nyə á cɛɛl lwóya mpimbə jé
nə ŋkul nyɛ;́ njɨ, buud í á bə nə́ a jáŋgʉləg
nə zhwuŋʉ́ wá, nyə á yida jísɔw bwo kú
lámʉsa. 23 rNyə a jísɔw bwo ntɔ́ shú nə́
buud á gwág cɛy lámʉ́d wá bwə́ mpúg

b9:4 bag ɔ́ Izʉrəyɛl̂: MmN 4.22; Ozê 11.1 gúmə:́ MmN 16.10; 24.16-17; 40.34-35

bímbí á jɨ ́ nə milwanə́ yí, bwó buud
nyə á bwey kwəmʉsa nə́ a bá yə́ míl-
wanə́ myɔɔŋg wá. 24 sBuud bɔɔŋgʉ́, jísə
sə́ buud nyə á jɔŵ wá. Nyə á jɔŵ ntâg
sə,́ kú bə njɨ wúlə *Oyúdɛn dɨ,́ nyə a jɔŵ
nəḿə́ buud íkúl ishúsʉ́d. 25 tJɨ ́ nəḿə́ nda
nyə á cɨ kálaad mə́ Ozê dɨ ́ nə;́ nə:́
Kúl búúd í á shígɛ ́ bə kúl jâm yí,
mə bá jɔŵ gwo nə́ kúl jâm;
buud mə́ á shígɛ ́ bul cɛɛl wá,
mə jɔŵ bwo nə́ wəabábə.
26 uNəḿə́ kʉ́kʉ́l nyə á cɨ nə bwo nə:́
bɨ ́ cugɛ ́ kúl jâm yí,
bwə́ bá jɔŵ bwo cínɔŋg nə́
bwân ɔ́ Zɛmbî á kuwô.
27 vIzayí nyə a shí nəḿə́ bwú ŋkʉ́gú shú
*Izʉrəyɛl̂ nə:́
Buud ɔ Izʉrəyɛl̂ tɛɛm bulya nda shɛ̧ á

mâŋ,
Zɛmbî mə bá cʉg njɨ bʉ́baalɛ.̂
28Nəcé, Zɛmbî mə bá sá sɔɔ́ĺʉ́gʉ́ nyə á cɨ

yí
wa shí gaád; a bá casʉlə wə nə́ máŋ kú

bwánd.
29 wJɨ ́ nəḿə́ nda Izayí nyə á bwey cɨ nə,́
nə:́
nda nəcé Cwámba á ŋkul nyɛŝh
lʉ́gəĺə sə́ bʉ́baalɛ ́ bwân,
ŋki sə́ á mə́ zə bə nda Sódom,
nəḿə́ nda Gomor.

30 xShé kág cɨ na nə́ jɨ? Shé mə́ cɨ
nə́ ikúl í cúgɛ ́ Oyúdɛn yí, í á shígɛ ́ ŋgə
sɔ̧́ zhɨɨ ́ nə́ Zɛmbî cɨǵ nə́ bʉ́sə otʉ́təlí ɔ
búúd; njɨ, Zɛmbî mə́ cɨ nə́ bʉ́sə otʉ́təlí ɔ
búúd nəcé bwə́ jɛɛ́ǵʉ́lə míkwoŋ wə́ Yé-
sus. 31 yKá Oyúdɛn bâŋ bwə́ á ŋgə sɔ̧́
nə́ bwə́ bə́ ótʉ́təlí nə baagʉləĺə məćɛɛ̧;̧
njɨ, bwə́ áshígɛ ́ bə. 32 zBwə́ á shígɛ ́ ka
bə ótʉ́təlí nəcé jɨ? Nəcé bwə́ á shígɛ ́ ŋgə
bwánd nə́ bwə́ é bə ótʉ́təlí nəcé jɛɛ́ǵʉ́lə

kwoŋ wə́ Yésus. Bwə́ á ŋgə təd́ʉga nə́
bwə́ é bə ótʉ́təlí nəcé ŋgəĺə sá misɔɔ́ĺʉ́gʉ́;
bwə́ á ka bwɨɨm kwóógʉ́ lʉ́ məb́ɔɔgʉ́d,
33 anəḿə́ nda jɨ ́ cilyá Kálaad Zɛmbî dɨ ́nə;́
nə:́
Dʉgá! Mə mə́ bwɨɨ́ǵ kwóógʉ́ lʉ́ məb́ɔɔgʉ́

Siyôn†
kwóógʉ́ í é dʉ bʉ́lal búúd yí.
Njɨ, muud mə jɛɛ́ǵ kwoŋ cínɔŋg yɛ́
nyə abʉ́lɛ sámba.

Zɛmbî mə́ cʉg múúd
yɛŝh mə búgʉla yɛ ́

10 bBwaaŋg, mə ŋgə bul jɨɨ nə́ Zɛmbî
yəǵ *Oyúdɛn cʉg, gwə́ wə́ mə́ jî

nyə məj́əgʉla mâm dɨ ́ yí. 2 cJɨ ́ bʉ́bəĺɛ ́ nə́
bwə́ á mə́ mpu wá mílúú ázɛmbî dɨ,̂ mə
jee nəḿə́ mpu bwiiŋg ntɔ.́ Njɨ, bwə́ ŋgə
wá mílúú nda wəancím-ncîm, kú mpu
ísâ bwə́ jəĺá nə mpu yí. 3 dJɨ ́ nə,́ bwə́ am-
púyɛ́ gwág váál Zɛmbî mə́ dʉ sá nə́ muud
bəǵ tʉ́təlí yí, bwə́ á mə́ ka ba nyáŋ zhɨɨ ́
shú nə́ bwə́ bəǵ otʉ́təlí mísh mə́ Zɛmbî
dɨ.̂ Bwə́ á mə́ yida sá míŋgáádə́ nə otʉ́təlí
ɔ́ Zɛmbî. 4 eJɨ ́ nə,́ isɛý məćɛɛ̧ ̧ mə́ á ŋgə
cɛɛl sɛŷ yí, *Krîst wə́ nyə á zə casʉlə byo
shú nə́ muud yɛŝh mə *búgʉla yɛ,́ Zɛmbî
cɨǵ nə́ a jɨ tʉ́təlí muud.

5 fÍ njúl nə,́ shú bəĺə tʉ́təlí nəcé məcɛɛ̧,̧
Moyîz nyə á cilə nə:́ «Muud yɛŝh mə
báágʉ́lə́ məćɛɛ̧ ̧ yɛ,́ nyə é *dʉ́g cʉg nəcé
məcɛɛ̧.̧» 6 gNjɨ, shú bəĺə tʉ́təlí muud nəcé
búgə,́ cilyá wúsə nə:́ «Nda cɨ wódɨ ́ lámʉ́d
nə:́ zə́ mə́ bá bád kə joŋʉd?» Ntɔ́ jɨ nə́ wó
cɛɛl nə́ Krîst nyíŋgəg shulə. 7 «Nda nəḿə́
bɛɛg cɨ nə:́ zə́ mə́ bá shulə kə mínjîm?»
Ŋgaá Krîst nyə a shí bwey wú mínjîm?
8Micilyá myáá mí ŋgə cɨ nə:́ «Láŋ wɨ ́
wo kúnə-́kúnə, wɨ ́ wódɨ ́ mpud, wɨ ́ wódɨ ́
lámʉ́d». Láŋ wɔɔŋg wə́ sə́ ŋgə́ cúndə yí,

†9:33 Siyôn: Nyə á bə məma mbʉ́ŋ bwə́ á lwɔ̧́ ŋgwəĺa á Yurʉ́səlɛm cínɔŋg gwɔẃ yí.

láŋ í ŋgə́ jɨɨ́ǵʉli buud búgə́ yí. 9 hJɨ ́nə,́ wó
ká lás nə mpu wô nə́ Yésus jɨ Cwámba,
wo búgʉla nə lâm wô nə́ Zɛmbî nyə a
gwûmʉshi nyə, wo dʉ́g cʉg. 10 Jɨ ́ ntɔ.́
Muud mə́ dʉ búgʉla nə lâm, Zɛmbî mú
cɨ nə́ a jɨ tʉ́təlí muud; muud lás nə mpu,
Zɛmbî mú yə nyə cʉg. 11 iNəcé Micilyá
mí ŋgə cɨ nə:́ «Muud mə jɛɛ́ǵ kwoŋ nyəd́ɨ ́
yɛ ́ nyə abʉ́lɛ sámba.» 12 jNtɔ́ jɨ nə́ mwâ
Yúdɛn nyə aŋgɛ̂ nə salan nə mwâ Gʉrɛk̂;
bɛŝh bɨ ́ nə Cwámba ŋgwûd. A dʉ bwá-
dan nə buud bɛŝh bwə́ jɔŵ nyə wá zh-
wog zhwog ibwádán. 13 kMicilyá mí ŋgə
cɨ nə:́ «Muud yɛŝh mə bá kámb Cwámba
yɛ,́ a bá dʉ́g cʉg.»

14Ká ntʉdɛlɛ ́ búúd bwə́ é kámb Zɛmbî,
bwə́ kú fwo búgʉla nyə yɛ?́ Ntʉdɛlɛ ́ bwə́
é búgʉla, bwə́ kú fwo gwádʉga láŋ yé
yɛ?́ Ntʉdɛlɛ ́ bwə́ é gwádʉga láŋ yé, kú
nə muud mə cúndə yɛ?́ 15 lNtʉdɛlɛ ́ múúd
nyə e cúndə, Zɛmbî kú fwo lwâm nyə yɛ?́
Micilyá mí ŋgə mpu cɨ nə:́ «A mâŋ jɔj̧ɔ̧
məkuú nə́ ndɛɛ ́məkuú mə búúd bwə́ ŋgə́
kyey nə jɔj̧ɔ̧ láŋ wá e!» 16 mKá, buud bɛŝh
dɨ ́ bwə́ á magʉlə Jɔj̧ɔ̧ Kɛɛ́l. Jɨ ́ nəḿə́ nda
Izayí nyə á cɨ nə,́ nə:́ «Cwámba e, zə́ nyə
a *magʉlə láŋ sə́ á ŋgə kyey nə ndɨ ̂ yɛ?́»
17 nÍ njúl nə́ búgə́ í dʉ zhu láŋ múúd mə
gwág yííd; láŋ wɔɔŋg wə́ Kɛɛ́l mə́ Krîst.

18 oMə ŋgə ka shílə́ nə:́ Ye Oyúdɛn bwə́
á shígɛ ́ gwág lâŋ wɔɔŋgʉ́ e? O! Bwə́ á shí
dɨ ́ gwág ɨɨ?́ Ŋgaá Micilyá mí ŋgə cɨ nə:́
Buud bwə́ á shí gwág məḱəĺ shí ga nyɛŝh

dɨ;̂
obwiiŋgyɛ ɔ láŋ iciyá byáŋ í á shí kə nə́

ndɛɛ ́
kə kumə íjumə i shí byɛŝh dɨ.̂
19 pKá mə nyiŋgə nəḿə́ jî nə:́ «Ye bag ɔ́
*Izʉrəyɛl̂ bwə́ á shígɛ ́ wámbʉlə gwág?
Bwə́ á shí yida gwág. Ŋgaá nə́ Moyîz nyə

a shí bwey jaaw bwo nda Zɛmbî nyə a lás
nə,́ nə:́
Mə bá sá nə́ bɨ sáág bɔɔ́ĺ búúd wú,
í njúl nə́ bwə́ cúgɛ ́ nəḿə́ fwámɛ́ lwoŋ

búúd,
Mə sá nə́ bɨ fɨɨ́ḿʉg lwoŋ búúd jɨ ́ kú nə

fʉg yí.
20 qIzayí nyə a bəĺɛ nəḿə́ lás nə,́ Zɛmbî
mə́ cɨ nə:́
Buud bwə́ á shígɛ ́ ŋgə sɔ̧́ mə wá bwə́ á

kwey mə.
Bɔɔŋg bwə́ á shígɛ ́ ŋgə jî mə tɔɔ sâ wá,
mə a sá nə́ bwə́ mpúg mə.
21 rNjɨ, shú bag ɔ́ Izʉrəyɛl̂, á cɨ nə́ Zɛmbî
mə́ cɨ nə:́
Mə mə́ tɛɛ́ǵ məbwə̂ jwɔŵ ncindî ŋgəĺə

jɔŵ bwo,
bwə́ kúl búúd á məlwə,̂ kúl búúd á

miŋgáádə.́»
Zɛmbî nyə a shígɛ ́ myaas kúl búúd jé

11 sMə́ shílə́ ná nə,́ ye Zɛmbî nyə a
mə́ myaas kúl búúd jé e? Mbɔ!̂

Í cúgɛ ́ ntɔ!́ Ŋgaá mə jɨ mwân *Izʉrəyɛl̂,
mwân á mpwoŋ buud mə́ *Abʉraham,
bɛɛnd mə Bəŋzhamɛ̧̂ dɨ?̂ 2 tZɛmbî nyə
amyáásɛ ́ kúl búúd jé nyə á bwey fɛɛ́śh
yí. Ye bɨ mə jág sâ Mícilyá mí ŋgə́ bwi-
iŋg shú mə́ Eli ja nyə á shwəḿan Izʉrəyɛl̂
wə́ Zɛmbî yí? 3 uNə́ Eli nyə á cɨ nə:́
«Cwámba, bwə́ mə́ shîn gwú *búúd ɔ
mícúndə́ bwô, bwə́ shîn caam *wəá́latâr
bwô; mə mə́ lʉ́g fwó, bwə́ ŋgə nəḿə́
sɔ̧́ nə́ bwə́ gwú mə.» 4Njɨ, Zɛmbî nyə
á bɛşa nə nyə nə́ jɨ? Ŋgaá nyə á cɨ
nə:́ «Mə á kənd buud otɔɔ́śhin zaŋgbá
koogʉ́ shú dâm məmɛf́wó, bâŋ bwə́ á
shígɛ ́ bwɛlɛ kúd məb́wóŋ shí nə́ bwə́
yə Baal gúmə.́» 5 vNəḿə́ mbií ŋgwúdʉ́
wɔɔŋgʉ́, gúl bʉ́baalɛ ́ buud Zɛmbî nyə a

fɛɛ́śh mpáam nyɛd́ yí jɨ ́ná ja gaád. 6 wNyə
a fɛɛ́śh bwo mpáam nyɛd́, í á shígɛ ́ bə nə́
bwə́ á fwo sá wúl jɔ̧ sɔɔ́ĺʉ́gʉ́; í ká bə sâ
mísɔɔ́ĺʉ́gʉ́, mpaam kú ná bə mpaam.

7Ntɔ́ mə́ kə́ nə́ jɨ? Nə́ sâ bwân wə́
Izʉrəyɛl̂ bwə́ á ŋgə sɔ̧́ yí, bwə́ ábííyɛ ́ gwo;
njɨ bʉ́baalɛ ́ Zɛmbî nyə a fɛɛ́śh yí, gwə́
wə́ mə́ bií gwo. Bɔɔ́ĺʉ́gá bâŋ bwə́ á sá
miŋgáádə́ 8 xnəḿə́ nda jɨ ́ cilyá Kálaad
Zɛmbî dɨ ́ nə;́ nə:́
Zɛmbî nyə a sá nə,́
zə wɔɔ́ś múús ɨɨ ́
bwə́ bəǵ minjímbʉ́lá,
mísh máŋ mə́ bəǵ kú dʉ́g,
məlwə̂ máŋ mə́ bəǵ kú gwág.
9 yDávid mə́ cɨ nəḿə́ nə:́
Isɛɛŋgyá í dəg byáŋ í bəǵ bwo láámb,
í bəǵ bwo wód, bwə́ bíílʉg nə́ ndɛɛ,́
bwə́ bâg ləǵ myəńa mí jəĺá nə bwo myá.
10Mísh mə́ bəǵ bwo yídʉ́gʉ́ nə yídʉ́gʉ́
nə́ ndɛɛ ́ bwə́ ŋgəǵ nə jújufə nda

wəancím-ncîm;
sáág nə́ bwə́ jíg məńyámád kú yɔwʉla.
11 zMə́ shílə́ ná nə,́ Ja *Oyúdɛn bwə́ á
sandʉla ntʉ́nɨ yí, ye bwə́ á bʉ́la mbɔɔgʉ́
á kandʉgə? Mbɔ!̂ Í cúgɛ ́ ntɔ!́ Iwushí byáŋ
í á mə́ yida sâ nə́ Zɛmbî cʉ́gʉg ikûl ishús,
á cʉg byo shú nə́ Oyúdɛn bwə́ sáág wú.
12Dʉgá, iwushí Oyúdɛn bwə́ á wush yí
í á sá nə́ buud ɔ shí bwə́ bígʉ́g; bʉ́lʉ́lə
bwə́ á bʉ̂l yí sá nə́ ikûl ishús í bígʉ́g.
Ŋkəḿʉ́sá ná í bə́ ntʉ́nɨ, ŋkəmʉsa nə ja
Oyúdɛn bɛŝh bwə́ bá magʉlə *Krîst nə́
ndɛɛ ́ bwə́ *dʉ́g cʉg yí.

13 aYésus nyə á lwám mə nə́ mə
bwííŋgʉg ikúl í cúgɛ ́ Oyúdɛn yí Kɛɛ́l dɛ.́
Ntɔ,́ mə́ jaaw bɨ ́buud cúgɛ́Oyúdɛn wá nə́
mə ŋgə gwág nwya isɛý byâm byɔɔŋgʉ̂.
14Mə ŋgə gwág byo nywa ntɔ́ nəcé mə
jɨ nə búgə́ nə́ mə e shwambʉlə bag dâm
Oyúdɛn nə́ bwə́ sáág wú nə́ ndɛɛ ́ bɔɔ́ĺ wâ
cínɔŋgʉ́ bwə́ mú dʉ́g cʉg. 15Yílʉ́lə Zɛmbî

nyə á yîl bwo məĺáŋʉ́d yí í á sá nə́ buud
ɔ shí bɛŝh bwə́ bííg zhɨɨ ́ bwə́ kwámbʉ́lə́
nə nyə. Í tɛɛ́d́ ná bə ntɔ,́ ŋkəmʉsa nə ja
bwə́ bá nyiŋgə zə məbwə̂ mə́ Zɛmbî dɨ ́
yí. Ŋgaá í bá bə bwo nda bwə́ mə́ gwûm
gwúmʉ́g ɨɨ!́

16 bJa múúd mə sá nə,́ bʉlɛd́ á tɛɛ́d́ sá
nə mpumə́ á mə́ mwáágʉlə yí, a kənd
gwo koogʉ́ shú mə́ Zɛmbî yí, ŋgaá nə́
a mə́ kənd mpúmə́ nyɛŝh koogʉ́ shú mə́
Zɛmbî ɨɨ?́ Í ká bə nə́ mikɔɔ̧ļə́ mí lɨɨ́ ́ mísə
sâ mə́ Zɛmbî, ŋgaá nə́ məbwə̂ mə́ lɨɨ́ ́
jɔɔŋg mə́ é bə nəḿə́ Zɛmbî isâ byé? 17 cSə́
ŋwágá ná bwân ɔ́ Izʉrəyɛl̂ nda olivyê
Zɛmbî nyə á bɛ̧ yɛ.́ Zɛmbî nyə á ka fɛŷ
mɔɔ́ĺ məbwə̂ mə́ lɨɨ́ ́ jɔɔŋgʉ̂, a mú kə ŋwa
wo, wo njúl mbwə̂ á olivyê nyə á kɔ̧́
ntɔ́ yɛ,́ a zə fɛɛn kʉ́l nyə á fɛŷ məb-
wə̂ nyəd́ɨ ́ olivyê dɨ ́ yí. Wo músə nəḿə́
ŋgə ywó məkʉ́l mə́ ŋgə́ bád wú míkɔɔ̧ļə́
mí lɨɨ́ ́ jéd má. 18 dWo ajəĺáyɛ ́ nə sá ŋk-
wámá nə fwámɛ́məbwə̂ mə́ lɨɨ́,́ wo dɨ ́ŋgə́
ŋkɛn̂y mikɔɔ̧ļə,́ mikɔɔ̧ļə́ wə́ mí ŋgə́ ŋkɛn̂y
wo. 19Wo é cɨ nə:́ «Ŋgaá nə́ nyə a fɛŷ
məbwə̂ mə́ lɨɨ́ ́ shú nə́ mɛɛ mə fáánʉwog
cínɔŋg?» 20 eJɨ ́ mpu bə ntɔ.́ Zɛmbî nyə
a wɛɛ́ǵ məbwə́ mə́ lɨɨ́ ́ nəcé mə́ bəĺə kú
nə búgə;́ wɛɛ mə́ ka ntâg ŋwa jiya nəcé
wo bəĺə nə búgə.́ Njɨ, wo kú bɛɛg ŋkɛn̂y
nyúul, yidagʉ́ bə nə fúndʉ́gʉ́. 21Zɛmbî
tɛɛ́d́ fwo bə kú jagʉlə fwámɛ́ məbwə̂ mə́
olivyê yé, wɛɛ wə́ nyə́ é jagʉlə yɛ?́ Wo
ɔ́ bɛy! 22Dʉ́gʉ́g nə́ Zɛmbî jɨ nə jɔ̧ lâm,
a njúl nəḿə́ nə ŋkʉ́d. A jɨ nə ŋkʉ́d shú
bɔɔŋg bwə́ á mə́ bʉ́la wá; a njúl nə jɔ̧
lâm shú dwô, ŋkí wo ŋgə kə shwóg nə
ŋgəĺə jɛɛ́ǵ nyúúl jɔ̧ lâm jé jɔɔŋgʉ́d; ŋkí
ntɔ́ dɨ,́ a bá nəḿə́ fɛŷ yîl wo. 23Bɔɔŋg
bwə́ á bʉ́la wá bâŋ ɨɨ,́ bwə́ ká yɔw cʉg
jáŋ á kú nə búgə,́ Zɛmbî ŋwa bwo, ny-
iŋgə fɛɛn kʉ́l bwə́ á fwo dʉ bə yí, nəcé a
jɨ nə ŋkul mə sá ntɔ.́ 24Wɛɛ muud wó á

w11:6 4.5; Gal 3.18 x11:8 Iza 29.10; Mbá 29.3; Mat 13.14-15
y11:9 Sôm 69.23-24; 35.8 z11:11 Mis 13.46; Rom 10.19 a11:13 1.5
b11:16 Ilŋ 15.19-21 c11:17 Ifz 2.11-13 d11:18 Yuá 4.22 e11:20 1Kr 10.12

bə mbwə̂ á olivyê nyə á kɔ̧́ ntɔ́ yɛ,́ Zɛmbî
nyə á kə fɛŷ wo zə fɛɛn nyəd́ɨ ́ olivyê dɨ ́
kʉ́l wó áshígɛ ́ byɛl̂ yí. Ŋkəḿʉ́sá ná á sá
ntɔ́ nə wo, ŋkəmʉsa nə bɔɔŋg bwə́ bwey
bə məbwə̂ mâ lɨɨ́ ́ jɔɔŋg wá. Ŋgaá nə́ nyə
e bá nəḿə́ zə nyiŋgə fɛɛn bwo kʉ́l bwə́ á
byɛl̂ yí?
Kúl búúd Izʉrəyɛl̂ jɛŝh í bá dʉ́g cʉg
25 fBwaaŋg, mə acɛɛ́ĺɛ ́ nə́ bɨ jágʉ́g jɔj̧ɔ̧

yuug Zɛmbî nyə á ŋgə baagʉlə shwoó dɨ ́
ga, bɨ a bá dʉ́g nə́ bɨ mə́ bul bə nə fʉg. Jɨ ́
nə,́ bɔɔ́ĺ bwân ɔ́ *Izʉrəyɛl̂ bwə́ bá nəḿə́
bə njɨ miŋgáádə́ miŋgáádə́ nə́ ndɛɛ ́ kə
wɔɔ́ś ja bíl íkúl byɛŝh í bá kə wə́ Zɛmbî yí.
26 gNtɔ,́ kúl búúd Izʉrəyɛl̂ jɛŝh í mú nəḿə́
bá *dʉ́g cʉg nda jɨ ́ cilyá Kálaad Zɛmbî dɨ ́
nə,́ nəə́ə:́
Muud mə bá zə yîl búúd məńyámád yɛ́

mə bá zhu Siyôn‡.
A bá zə jímbal bag ɔ Yákwab cʉg jáŋ á

kú bísh Zɛmbî.
27 Sɔ̧ mə́ bá sá nə bwo wə́ nɨ.
Mə bá sá gwo ja mə́ bá yîl bwo *misəḿ

myáŋ yí.
28Nda *Oyúdɛn bwə́ ŋgə́ ban Jɔj̧ɔ̧ Kɛɛ́l

nə,́ Zɛmbî ŋgə ŋwa bwo nda mizhízhíŋ
myɛ,́ sâ jɔɔŋg jɨ ́ shú mfíí wʉ́n; njɨ, nda
nyə á bwey fɛɛ́śh impáámbə́ byáŋ nə,́ á
bul cɛɛl bwo. 29 hMpugá nə́ Zɛmbî nyə
ádɛ́ nyiŋgə dɛɛ́ǵ sâ nyə́ ámə yána yí, a
kú nyiŋgə cɛńd njúwúlú nyə́ ámə jɔŵ
múúd yí. 30Nəcé, yág ɨɨ,́ bɨ a sá Zɛmbî
məlwə.̂ Njɨ, kɨdɨǵa, a mə́ gwág bɨ ́ ŋkúŋk-
wóŋʉ́lə. A gwág bɨ ́ ŋkúŋkwóŋʉ́lə ntɔ́
nəcé Oyúdɛn sálə nyə məlwə.̂ 31Nə́ ndɛɛ,́
bwə́ ŋgə sá Zɛmbî məlwə̂ ja gaád shú nə́
a gwágʉ́g bwo cɛy lámʉ́d nəḿə́ nda nyə

á gwág bɨ ́ cɛy lámʉ́d nə.́ 32 iNəcé Zɛmbî
nyə a fad buud bɛŝh íbyeshed shú nə́ a
bâg nəḿə́ gwág bɛŝh ŋkúŋkwóŋʉ́lə.

Shé gúmálʉ́gá Zɛmbî
33 jOó! A nyâŋ məma fwo múúd nə́ ndɛɛ ́

Zɛmbî e!
A fʉg nyɛ́ nə mpúyá yé í mə́ lal ŋkûl e!
Muud cugɛ́ nə ŋkul shwánzʉlə mícígʉ́lá

myɛ,́
muud cugɛ́ nə ŋkul bigas íyuug á mə́

yigʉla yí.
34 kMicilyá mí ŋgə mpu cɨ nə:́
Zə́ nyə a mə́ ná fwo mpu təd́ʉ́gá mə́

Zɛmbî?
Ŋkí nə,́ zə́ nyə á mə́ bwɛlɛ cwîny nyə?
35 lZə́ nyə a mə́ fwo yə Zɛmbî sâ
shú nə́ a kág ŋgə bwánd nə́
Zɛmbî nyíŋgəgʉ́ yə nyə yɛ?́
36 mNəcé, sâ jɛŝh í zhu wə́ Zɛmbî; nyə wə́
mə́ sá nə́ sâ jɛŝh í bəǵ; sâ jɛŝh jísə́ yí,
jísə shú dɛ.́ Gúmə́ bəǵ nə nyə kandʉgə
á kandʉgə. Amɛn.

Yəĺə Zɛmbî nyúul
(Ifz 4.1-16; 1Kr 12.12-27)

12 nNə́ ndɛɛ ́ bwaaŋg, nda Zɛmbî
mə́ gwág sə́ cɛy lámʉ́d nə,́ mə

bándʉ́lə́ bɨ ́ nə́ bɨ yánág mənyúúl mʉ́n
tâŋ *mətúnʉga mâ mikuwó, mətúnʉga
yəĺə Zɛmbî, mətúnʉga nyə́ é gwág nywa
má. Ntɔ́ jɨ yəĺə Zɛmbî gúmə́ fwámɛ́ yə.
2 oKúgá bɛ̧ məf́úlú mâ cʉg ga; yidagá bɨd́
nə́ Zɛmbî cɛńdʉ́g bɨ,̂ a yəǵ bɨ ́ fʉg ágúg-
wáan, bɨ dʉ́g mpu sâ á ŋgə́ jɨɨ yí; ntɔ́ jɨ
nə́ sâ jɨ ́ ŋkí nywa yí, sâ í jəĺa yí, sâ jɨ ́ kú
nə tɔɔ lág yí.

‡11:26 Siyôn: Nyə á bə məma mbʉ́ŋ bwə́ á lwɔ̧́ ŋgwəĺa á Yurʉ́səlɛm cínɔŋg gwɔẃ
yí.
f11:25 Mat 24.14; Yuá 10.16 g11:26 Iza 59.20-21; 27.9; Zhe 31.33-34
h11:29 3.3-4; 15.8 i11:32 3.22; Gal 3.22 j11:33 Zhb 11.7; Sôm 139.17
k11:34 Zhb 15.8; Iza 40.13 l11:35 Zhb 41.3 m11:36 16.27; 1Kr 8.6
n12:1 6.13; 1Pr 2.5 o12:2 Ifz 4.22-24; 1Te 5.21

3 pNda Zɛmbî nyə á sá mə mpaam nə,́
mə lás nə muud yɛŝh á gwooŋg jɨń; mə́
cɨ nə,́ muud kú bul gúmal nyəḿɛf́wó ntɔ̧
mínjɨ. Muud yɛŝh ŋwág nyəmɛf́wó nda
á jɨ ́ nə,́ bɛ̧ bímbí lʉ búgə́ Zɛmbî nyə á yə
nyə yí. 4 qMpugá nə́ muud jɨ nə nyúul ŋg-
wúdʉ́, í njúl ka bə nə ikʉ́l ŋkí bulya; ikʉ́l
í nyúul byɔɔŋg byɛŝh í ádɛ ́ sɛŷ sɛý ŋg-
wûd. 5Nəḿə́ mbií ŋgwúd wɔɔŋgʉ́, sə́ mə́
tɛɛm bə ŋkí bulya, sə́ bɛŝh sə́ bʉ́sə sɛɛŋ-
gyá nyúul ŋgwûd dɨ ̂ wə́ *Krîst, sə́ bɛŝh
sə́ ŋgə́ bə leedyá nda ikʉ́l í nyúul muud.
6 rZɛmbî nyə á ŋgə yə sə̂ isâ í yána byé
nə jɔ̧ lâm, isâ í yána byɔɔŋg bísə mimbií
mimbií. Ŋkí Zɛmbî mə́ yə múúd ŋkul nə́
a cúndəǵ mícúndə,́ muud wɔɔŋg cúndəǵ
nə bímbí lʉ́ búgə́ á jɨ ́ nə ndɨ ̂ yí. 7 sNyɔɔŋg
jɨ ́ nə́ a dʉ́g sɛŷ nə bɔɔ́ĺ yɛ,́ a sɛýʉ́g;
nyɔɔŋg jɨ ́ nə́ a dʉ́g jɨɨ́ǵʉli yɛ,́ a jɨɨ́ǵʉ́líg;
8nyɔɔŋg jɨ ́ nə́ a dʉ́g bándʉlə búúd yɛ,́ a
dʉ́g bándʉlə; nyɔɔŋg jɨ ́ nə́ a dʉ́g sá yána
yɛ,́ a dʉ sá dwo nə lâm ŋgwûd; nyɔɔŋg
mə dʉ tɔŵ shwóg kyey nə bɔɔ́ĺ yɛ,́ a
dʉ́g bə nə zɛńy ja á dʉ́ kyey nə bwo yí;
nyɔɔŋg mə kwíínd íŋkúŋkwóŋʉ́lə i búúd
yɛ,́ kwííndʉ́g bwo nə məshusʉg.

Mbúgʉla mə Yésus
mə́ jəlá nə cɛɛl múúd yɛŝh

9 tCɨɨlagá cɛɛlí jɨ ́ kú nə məkəŋ́ yí.
Mpiigá məbɔŵ, nywɨɨ́ĺyágá nə mənywa.
10 uDʉgá bə nə məćɛy mpəd́ʉ́gá nyɨń nda
omínyɔŋʉ̂ bwə́ ŋgə́ cɨɨla wá. Muud yɛŝh
sɔ̧ɔ́ ̧ǵ nə́ nyə wə́ búlʉg dʉ gúmal bɔɔ́ĺ
búúd. 11 vSɛýʉ́gá nə Cwámba mbií á nə́
bibibi, kú sá íləm, njɨ zɛńy nə zɛńy. 12 wBɨ
mə́ jəlá nə bə nə məshusʉg nəcé bɨ ́ ŋgə

bwánd nə búgə́ nə́ Zɛmbî mə bá sá bɨ ́
mənywa; bɨ ́ mə́ ká bwəma nə *incwaw
í ntʉg, bɨ ́ jísɔẃ; bɨ ɔ sá kááfə́ məj́əgʉla.
13 xDʉgá kwíínd búúd ɔ Zɛmbî bwə́ ŋgə́
jɨɨ kwííndyá wá, bɨ dʉ sɔ̧́ nə́ bɨ dʉ́g ləǵ
ójóŋ bɨd́ɨ ́ mínjɔẃ.

14 yDʉgá bwádan nə buud bwə́ lwágʉlə
bɨ ́ cúwʉ́lí wá; dʉgá bwádan, bɨ kú
lweem. 15 zBúúd bɨńɔŋ́ njúl wá bwə́
ka bə nə məshusʉg, bɨ ́ nyíi məśhusʉg
mɔɔŋgʉ́d; bwə́ ká bə nə yé, bɨ ́ jɨɨ nəḿə́
yé dɔɔŋg. 16 aDʉgá bə cʉ́ŋmpəd́ʉ́gá nyɨń.
Kúgá dʉ bɛ̧ ísâ í álal-ŋkul; yidagá bɛ̧
byɔɔŋg bísə́ ŋkwóŋ á muud yɛŝh yí.
Muud kú bɛɛg bə nə təd́ʉ́gá nə́ nyəmɛf́wó
wə́ mə́ búl bə nə fʉg.

17 bBɨ kú dʉ bweel məb́ɔŵ. Sɔ̧ǵá nə́
bɨ dʉ́g sá məńywa mísh mə́ búúd bɛŝh
dɨ.̂ 18Ŋkí jɨ ́ nə ŋkul bánda, ságá mimbii
mín myɛŝh nə́ bɨ cʉ́gəg nə buud bɛŝh nə́
shɛɛ. 19 cYé búúd mə́ búl cɛɛl wá, kúgá
dʉ kunda bɨḿɛf́wó; dʉgá bɨd́ nə́ Zɛmbî
wə́ dʉ́g lwóya mpimbə dʉ kunda bɨ;̂ nəcé
jɨ ́ cilyá Kálaad Zɛmbî dɨ ́ nə:́ «Mə wə́ mə́
bá dʉ kunda, mə wə́ mə́ bá dʉ yə búúd
myəńa». Ntɔ́ wə́ Cwámba ŋgə́ cɨ yɛ.́ 20 dÍ
njúl nəḿə́ nyiŋgə bə cilyá nə:́
Múúd ŋgə́ lúmbʉli nə wo yɛ́ ká gwág zha,
yəǵ nyə idʉ̂w;
á ká gwág shwáásʉ́lə minʉ́,
yəǵ nyə sá á ŋgúlʉg yí.
Ja wó sá ntɔ́ yí, wo mə́ ŋkúnd nyə
máág mə́ kuda lúúd.
21Wo kú bɨd́ nə́ yéésh sálə məb́ɔŵ í ntɔ̧ǵ
wo ŋkul; yidagʉ́ dʉ sá nə́ mənywa mwô
mə́ dʉ́g ntɔ̧ məb́ɔŵ bwə́ sá wo má.

p12:3 1.5; Mat 20.26; 1Kr 12.11, 28; Ifz 4.17 q12:4 1Kr 12.27

Krîstɛn mə́ jəlá nə sá mícî məgwág

13 eMuud yɛŝh mə́ jəlá nə sá mícî
məgwág. Nəcé, icî byɛŝh bí shí ga

dɨ ́ yí í ŋgə zhu wə́ Zɛmbî. Zɛmbî wə́ nyə
a təl̂ micî myɛŝh mísə́ myá. 2Ntɔ́ mə́ kə́
nə,́ muud mə lʉl lúu nə cî yɛ ́ mə́ lʉl lúu
nə téégyá ísâ Zɛmbî nyə a táág yí. Buud
bwə́ sá ntɔ́ wá bwə́ sá nə́ Zɛmbî yəǵ bwo
intʉ́gʉ́lí. 3 fWo ajəĺáyɛ ́ nə fúndə ójwû ja
wó dʉ sá məńywa yí; njɨ, ŋkí wó dʉ sá
məb́ɔŵ, wo wə́ mə́ jəĺá nə fúndə. Ŋkí wó
cɛɛl cʉgə kú fúndə cî, dʉgʉ́ sâ məńywa,
cî nyə é yidá faag wo. 4Mpug nə́ cî wúsə
sɔɔ́l məsáal mə́ Zɛmbî shú dʉ́lə bándʉlə
wo nə́ wo dʉ́g sâ məńywa. Ŋkí wó dʉ sâ
məb́ɔŵ, wó jəlá nə fúndə; nəcé, cî í dʉ
bə nə kafwɛlɛ shú nə́ a dʉ́g yə búúd in-
tʉ́gʉ́lí. Cí wúsə sɔɔ́l məsáal mə dʉ lwóya
mpimbə mə́ Zɛmbî, dʉ lámʉsa nə buud
bwə́ dʉ sá olɨĺɨŋgɨ ̂ wá. 5 gGwə́ wə́ jɨ ́ nə,́
muud mə́ jəlá nə magʉlə íjwûga í cî nə jɔ̧
lâm, kú bul bə njɨ nəcé fúndəĺə nə́ Zɛmbî
nyə á bá gwág nyə mpimbə.

6 Sá jɔɔŋg nəḿə́ wə́ bɨ ́ mə́ dʉ jəńa
ótóya yí. Buud bɨ ́ nə́ bwə́ dʉ́g ŋwa ótóya
bɔɔŋg wá, Zɛmbî wə́ nyə á təl̂ bwo nə́
bwə́ dʉ́g sâ ísɛý byɔɔŋg. 7 hYəǵá muud
yɛŝh sâ bɨ ́ mbíd nyə yí: bɨ ́ jəńa múúd
tóya tóya yé; bíl ísâ byɛŝh bɨ ́ mə́ jəĺá nə
jəńa yí, bɨ ́ yə búúd bwə́ jəĺá nə ŋwa wá;
muud mə jəĺá nə fúndʉ́gʉ́ yɛ,́ bɨ ́ fúndə
nyə; nyɔɔŋg mə jəĺá nə gúmə́ yɛ,́ bɨ ́ yə
nyə gúmə.́

Cʉg cɛɛlí
8 iKúgá bə nə mpwəĺá nə muud; mp-

wəĺá í bəǵ njɨ cɛɛlí nə́ nyíga cɛɛl nyíga,
nyíga cɛɛl nyíga. Nəcé, muud mə cɛɛ́ĺ
bɔɔ́ĺʉ́gá yɛ,́ ŋgə mpu bɛ̧ məcɛɛ̧.̧ 9 jŊgaá bɨ
mə mpú nə́ məmpəńdí mə́ ŋgə cɨ nə:́ «Ci
wo kú sá mínɔɔmb, ci wo kú gwú múúd,
ci wo kú júwo, ci wo kú wɨɨ́ḿb ízhaá sâ.»
Məmpəńdí məńɨ nə mɔɔ́ĺ mɛŝh mə́ ŋgə cɨ
njɨ sâ ŋgwûd nə:́ «Cɛɛlʉg múúd yɛŝh jísə́
wo kúnə-́kúnə yɛ́ nda wó cɛɛ́ĺ wómɛf́wó
nə.́» 10Muud jɨ ́ nə cɛɛlí yɛ ́ cugɛ ́ nə ŋkul
sá múúd jɨ ́nyə kúnə-́kúnə yɛ́məbɔŵ. Ntɔ́
jɨ nə,́ muud mə cɛɛ́ĺ bɔɔ́ĺʉ́gá yɛ,́ ŋgə mpu
bɛ̧ məcɛɛ̧.̧

11 kŊgəgá nə cʉgə cʉg cɛɛlí jɔɔŋg, nəcé
bɨ mə mpú nə́ fwála sə́ ŋgə́ cʉgə ga í
músə wəla bɨ ́ mə́ jəĺá nə juum ígwəd́
yí. Nəcé ja gaád ɨɨ,́ jwɔẃ Cwámba mə
bá zə yîl shé məńyámád yí í mú bul
bə kúnə-́kúnə ntɔ̧ jwɔẃ sə́ á magʉlə Yé-
sus yí. 12 lBulú mə́ bul kə. Sə́ myáásʉgá
isâ í dʉ sɨŷ yídʉ́gʉ́d yí; sə́ yídágá
ŋwa íkeny i gwáná bwə́ dʉ lúmbʉli nə
ndɨ ́ məŋ́kɛńyad yí. 13 mSə́ cʉ́gəgá cʉg
á otʉ́təlí, mbií í jəĺá nə məŋ́kɛnya mə
mwásə́ yí: kú nə idína í álal-ŋkul¶, kú
nə shwágʉ́lə məĺwəg; sə́ kú sá jaŋga,
kú sá ásɨý-sɨŷ, kú nə ozhuyâ, ku mpii
tɔɔ muud. 14 nYidagá ŋwa *Krîst nda
káándə́ mə́ bwáád§, bɨ ́ kú bɨd́ nə́ iyéésh
í cʉg múúd í nyíŋgəg ŋgə kə nə bɨ ́ cʉg
ábʉ́bɔŵʉd.

¶13:13 idína í álal-ŋkul: Mbií ídína wɔɔŋg í á dʉ bə, buud də nə ŋgul ntɔ̧ mínjɨ,
buud sá jaŋga kú nə məsʉs.
§13:14 ŋwa Krîst nda káándə́ mə́ bwáád: Ntɔ́ jɨ nə́ cʉgə mbií wɨ ́ nə́ muud mə dʉ́g
bɨ ́ yɛ ́ bəǵ nda a ŋgə dʉ́g Krîst.
e13:1 Mis 5.29; Tit 3.1; 1Pr 2.13-14; Mbʉ́ 13; 20.4; Mik 8.15-16
f13:3 1Pr 2.14; 3.13 g13:5 2.15 h13:7 Mat 22.21
i13:8 Yuá 13.34; 1Kr 13; 16.14; Gal 6.10
j13:9 Mbá 5.17-21; Ləv 19.18; Mat 22.34-40; Gal 5.14; Zhk 2.8-13
k13:11 1Te 5.5-8; Ifz 5.14-16; 1Kr 7.29-31 l13:12 Ifz 5.11; 6.11, 13; 1Yn 2.8
m13:13 Luk 21.34; Ifz 5.18 n13:14 Flp 2.5; Kol 3.15

Magʉləgá bɔɔŋg bwə́ afwóyɛ ́ lal wá

14 oMuud jɨ ́ná nə búgə́ ŋkí tag yɛ,́ bɨ
ɔ́ magʉlə nyə; bɨ kú sɛŋ́ʉsa məḱəl̂

nə nyə nə yé mbií mítəd́ʉ́gá. 2 pJɨ ́nə ŋkul
bə nə,́ ŋgwɔĺ múúd ŋgə́ təd́ʉga nə́ a jɨ nə
ŋkul də sâ jɛŝh, nyɔɔŋg jɨ ́ nə búgə́ ŋkí tag
yɛ ́ nyɛ ŋgə́ də njɨ idʉ̂w í ífambə.́ 3Muud
ŋgə́ də sâ jɛŝh yɛ ́ bəǵ kú mpyêny ŋgwɔĺ;
nyɔɔŋg nyə́ aŋgɛ ̂ nə də sâ jɛŝh yɛ ́ bəǵ kú
dʉ́g nə́ nyɔɔŋg ŋgə́ də yɛ ́ ŋgə jág sá; nəcé
Zɛmbî mə́ magʉlə nəḿə́ nyə. 4Wɛɛ wə́ zə́
mə́ zə́ sámb ízhaá lwaábʉlə iwushí? Ŋkí
á kyabɛ, í dʉ́g mása yé; ŋkí á ku, í dʉ́g
nəḿə́ njɨ mása yé. Njɨ nyə é kyabɛ, nəcé
Cwámba jɨ nə ŋkul mə sá nə́ a kyábɛg.

5 qJɨ ́ nəḿə́ nə,́ ŋgwɔĺ múúd mə dʉ́g nə́
dúl jwɔŵ í búl bə fwámɛ́ jwɔŵ cɔ̧́ dúl, ŋg-
wɔĺʉ́gá nyɛ mə́ ŋwa mwɔŵ mɛŝh cé ŋg-
wûd; muud yɛŝh nádag nə sâ nyəḿɛf́wó
mə́ kwey nə́ jɨ ́ tʉ́təlí yí. 6 rMuud mə təl̂
ŋkúmba jwɔẃ shwóg yɛ,́ a sá ntɔ́ shú mə́
Cwámba; muud mə də́ sâ jɛŝh yɛ ́ ŋgə də
shú mə́ Cwámba, nəcé a ŋgə yə Zɛmbî
akíba; nyɔɔŋg nyə́ aŋgɛ ̂ nə də sâ jɛŝh yɛ ́
ŋgə nəḿə́ yə Zɛmbî akíba. 7 sMpugá nə́
muud ŋgwûd nə ŋgwûd á gwooŋg jísʉ́
nyə aŋgɛ̂ nə cʉgə shú nyəḿɛf́wó, ŋgwûd
nə ŋgwûd kú nəḿə́ yə shú nyəḿɛf́wó.
8Ŋkí shé ŋgə cʉgə, shé ŋgə cʉgə shú
mə́ Cwámba; ŋkí shé mə yə, shé yə
shú mə́ Cwámba. Ntɔ́ jɨ nə,́ tɔɔ shé mə́
cʉgə, tɔɔ shé mə́ yə, shé bʉ́sə buud ɔ
Cwámba. 9Haaw, sâ jɔɔŋg wə́ *Krîst nyə
á yə, a nyiŋgə gwûm nə ndɨ ̂ yí, shú nə́
a jwúg nə mimbimbə, jwú nə mikuwó.
10 tKá nəcé jɨ ́wé mə sámb *mínyɔŋʉ̂ woó
iwushí yí? Ŋkí ntâg nə,́ nəcé jɨ ́ wé mə

mpyêny mínyɔŋʉ̂ woó yí? Mpugá nə́ shé
bɛŝh shé mə́ bá tɔŵ kɔɔd dɨ ́ njɔẃ míləśʉ́
mə́ Zɛmbî. 11 uMpugá nə́ jɨ ́ cilyá Kálaad
Zɛmbî dɨ ́ nə:́
Mə Cwámba ŋgə́ cʉgə yɛ ́ mə ŋgə cɨ nəə́ə:́
«Buud bɛŝh bwə́ bá kúd mə məbwóŋ,
bɛŝh bwə́ bá ságʉsə mə nə mimpu

myáŋ».
12 vGwə́ wə́ jɨ ́ nə,́ muud yɛŝh á gwooŋg
jísʉ́ mə́ bá kə bwəma nə shitɔǵ mísh mə́
Zɛmbî dɨ.̂

Kú wá ŋgwɔĺ bɔɔgʉ́ zhɨɨ́d́
13 wNtɔ,́ shé yɔẃʉg dʉ́lə yéya məb́ɛɛ̧ ̧́

shémɛ́ nə shémɛ;́ shé yídágá ŋwa cígʉ́lá
nə́ muud nyə ajəĺáyɛ ́ nə wá ŋgwɔĺ bɔɔgʉ́
zhɨɨ́d́, kú sá gúl sâ í é bʉ́lal ŋgwɔĺ
yí. 14 xSâ mə́ zə́ cɨ ga, mə mpú nə́ jɨ ́
bʉ́bəĺɛ,́ mə mpu ntɔ́ nəcé mə jɨ muud
mə Cwámba Yésus. Jɨ ́ nə,́ gúl sâ cúgɛ ́
ŋkí lwaagʉwo nə́ jâŋ yé mbií wə́ cɨ.́
Njɨ, múúd mə ká təd́ʉ́gá nə́ «sâ ga jɨ ́
ŋkí lwaagʉwo», sâ jɔɔŋg mú bə ŋkí
lwaagʉwo shú dɛd́. 15 yNtɔ́ jɨ nə,́ ŋkí dəĺə
wó də́ gúl dəg yí í ntágʉ́lə́ mínyɔŋʉ̂
woó, mpug nə́ sɔɔ́ĺʉ́gʉ́ wô wɔɔŋgʉ́ í cúgɛ ́
sɔɔ́ĺʉ́gʉ́ cɛɛlí. Kú sá nə́ dəĺə wó də́ gúl dəg
yí í gwɨɨ́ĺyág ŋgwɔĺ mínyɔŋʉ̂ woó, í njúl
nə́ *Krîst nyə á yə nəḿə́ shú dɛ.́ 16 Sá jɨ ́
ŋkí nywa shú dwô dɨ ́ yí, ŋkí wo dʉ́g nə́ í
é ntágʉlə** ŋgwɔĺ múúd nə́ ndɛɛ ́ bwə́ mú
jág lás nə wo, wo bɨd́ jâŋ sâ. 17 zMpugá nə́
Faan mə́ Zɛmbî í cúgɛ ́ sâ ídəg nə məŋgul.
Faan mə́ Zɛmbî dʉ́sə sâ á cʉg ótʉ́təlí, cʉg
á nə́ shɛɛ, cʉg məśhusʉg, isâ ínɨ byɛŝh í
ŋgə́ zhu wə́ Ŋkɛ̧ŋ́kɛ̧̂ Shíshim. 18Muudmə
sɛý nə Yésus mbií wɔɔŋg yɛ,́ Zɛmbî gwág
nyə nywa, buud magʉlə nyə.

**14:16 í é ntágʉlə: Sá nə́ muud səḿʉ́g.
o14:1 1Kr 8.1-13; 9.22; 10.23-33; Kol 2.16, 20-22; 1Tm 4.4-5; Heb 13.9; 15.7
p14:2 Dan 1.8; 1Kr 10.25-28 q14:5 Gal 4.10 r14:6 1Tm 4.3-5
s14:7 2Kr 5.14-15; Gal 2.19-20 t14:10 2.6 u14:11 Iza 45.23-24
v14:12 Gal 6.5 w14:13 1Kr 10.32; 1Yn 2.10
x14:14 14.23; Mat 15.11; Mis 10.15; Tit 1.15
y14:15 1Kr 8.1, 11-13; 13; Gal 6.10 z14:17 Mat 6.31-33; 1Kr 8.8; Gal 5.22-24

19Nda jɨ ́ ntɔ́ nə,́ shé sɔ̧ǵá nə́ shé sáág
isâ í é sá nə́ buud bwə́ cʉ́gəg nə́ shɛɛ yí;
isâ í é sá nə́ buud ɔ́ gwooŋg bɛŝh bwə́
ŋgəǵ nə lal búgəd́ yí. 20Wo kú bɛɛg caam
sɔɔ́ĺʉ́gʉ́ mə́ Zɛmbî nəcé gúl dəg. Sâ jɛŝh
jáá jɨ ́ fúbán; njɨ, jɨ ́ bɔẃʉ́lə nə́ wo dəǵ
wúl ndəĺʉ́gʉ́ í é wá ŋgwɔĺ múúd bɔɔgʉ́
zhɨɨ́d́ yí. 21 aÍ nywa nə́ wo bəǵ kú də cúdú
ŋkí nə́ kú ŋgul məĺwəg, wo cíg sâ jɛŝh
jɨ ́ nə ŋkul wá mínyɔŋʉ̂ woó bɔɔgʉ́ zhɨɨ́d́
yí. 22Búgə́ wó ŋgə́ *búgʉla shú sɔɔ́ĺʉ́gʉ́
wɔɔŋg yí, baagʉləg gwo mpəd́ʉ́gá bɨná
Zɛmbî obá. Muud jɨ ́ nə́ micígʉ́lá myɛ́
mí ádɛ ́ kənd nyə məb́ɛɛ̧ ̧d́ yɛ,́ a mə́ jəla.
23 bMuud mə də́ wúl ndəĺʉ́gʉ́ a ŋgə́
zhízhigə yɛ,́ a mə́ ŋwa məb́ɛɛ̧ ̧́ mísh mə́
Zɛmbî dɨ,̂ nəcé sɔɔ́ĺʉ́gʉ́ wɔɔŋg í cúgɛ ́
sɔɔ́ĺʉ́gʉ́ búgə.́ Sɔɔ́ĺʉ́gʉ́ wɛŝh múúd mə sá
nə milám mímbá yí wúsə *səḿ.
Sə́ bɛ ̧ǵá yuug Krîst nyə a lwágʉlə sə́ yí

15 cSə́ buud íbúgə́ í á mə́ fifə wá,
sə́ kúgá dʉ mpyêny ozhigʉ-zhigʉ

wə́ bɔɔŋg bwə́ ŋgə́ ná zhízhigə wá; sə́
ajəĺáyɛ ́ nə dʉ sɔ̧́ njɨ isâ sə́ mə́ gwág nywa
yí. 2Muud yɛŝh á səd́ɨ ́ gwooŋg dɨ ́ sɔ̧ɔ́ ̧ǵ nə́
ŋgwɔĺ bəǵ nə mənywa, shú nə́ nyâŋ lálʉg
búgəd́. 3 dMpugá nə́ *Krîst nyə a shígɛ ́
ŋgə sɔ̧́ njɨ mənywa mâ nyəmɛf́wó. Nyə
á yida cʉgə nda jɨ ́ cilyá Kálaad Zɛmbî dɨ ́
nə,́ nəə́ə:́ «Zɛmbî, məlwíy bwə́ dʉ lwîy
wo má mə́ mə́ shúgʉla nə mə.» 4 eMpugá
nə́ sâ jɛŝh Zɛmbî nyə a sá nə́ bwə́ cíləg
yág yí, í á bə nə́ sə́ ŋwág njɨɨ́ǵʉ́lá cínɔŋg,
sə́ bəǵ nə zɛńy kəĺə shwóg, nə iŋkáŋ, nə́
ndɛɛ ́ sə́ múmpu bwánd nə búgə.́ 5 fZɛmbî
muud mə́ dʉ sá nə́ sə́ bəǵ nə zɛńy kəĺə
shwóg, sə́ bə nə iŋkáŋ yɛ,́ kə́ sá nə́ bɨ
dʉ́g bə cʉ́ŋ mpəd́ʉ́gá nyɨń nda Krîst Yé-
sus nyə a lwó yuug nə.́ 6Ntɔ,́ bɨ mú bá dʉ
yə Zɛmbî gúmə́ bɨ njúl lâm ŋgwûd, cʉ́ŋ

ŋgwûd, nyə Zɛmbî jɨ ́Sɔɔ́ŋ́gʉ́ mə Cwámba
wúsʉ́ Yésus-Krîst yɛ.́

7 gNtɔ,́ ŋgəgá nə cʉgə kú wá mbɛɛ́ǵí
mpəd́ʉ́gá nyɨńʉ́d, nəḿə́ nda Krîst nyə á
cʉgə nə bɨ ́ nə.́ Cʉgəgá ntɔ́ shú nə́ Zɛmbî
bəǵ nə gúmə.́ 8 hMə ŋgə bwaagʉlə bɨ ́ nə́
Zɛmbî jɨ abúgʉ́lág, gwə́ wə́ Krîst nyə á
ŋwa nyəmɛf́wó tâŋ sɔɔ́l məsáal á kúl
*Oyúdɛn yí, shú nə́ məŋkaagə́ Zɛmbî nyə
á kaag osɔɔ́ŋ́gʉ́ ɔ́ bɛɛnd má mə́ bwəḿag.
9 iJíga kɔɔ́ḿb dɨ, ikûl ishús í ŋgə mpu nə́
Zɛmbî mə́ gwág bwo cɛy lámʉ́d, bwə́ mú
yə Zɛmbî gúmə́ nda jɨ ́cilyá Kálaad Zɛmbî
dɨ ́ nə,́ nəə́ə:́
Sâ jɔɔŋg wə́ mə́ bá dʉ ságʉsə wo nə ndɨ ̂
tâm ikúl í cúgɛ ́ Oyúdɛn yí.
Mə bá dʉ sɛy ísʉsa ságʉsə jínə́ dwô.
10 jJɨ ́ nəḿə́ cilyá nə:́
Bɨ ́ ikûl ishús,
bɨnɔŋ́ kúl búúd mə́ Zɛmbî
ságá məshusʉg.
11 kÍ nyiŋgə nəḿə́ bə cilyá nə:́
Bɨ ́ ikûl ishús byɛŝh ságʉ́səǵá Cwámba,
ikúl í búúd byɛŝh í ságʉ́səǵ nyə.
12 lIzayí nyə á cɨ nəḿə́ nə:́
Nta mə Yése mə bá bád
ŋwa íjwûga, jwú nə ikûl ishús;
ikûl byɔɔŋg í bá dʉ bwánd sɔɔ́ĺʉ́gʉ́ yé nə

búgə.́
13 mZɛmbî muud mə́ dʉ sá nə́ buud

bwə́ dʉ́g bwánd ísâ nə búgə́ yɛ,́ sáág
nə́ milâm mí lwándʉ́g bɨ ́ nə fwámɛ́
məśhusʉg, mí bə bɨ ́ nə́ shɛɛ búgə́ bɨ ́ ŋgə́
*búgʉla yííd. Ja jɔɔŋgʉ̂ ŋkul mə́ Ŋkɛ̧ŋ́kɛ̧̂
Shíshim í mú sá nə́ bɨ ŋgəǵ nə kə shwóg
nə shwóg ŋgə bwánd nə búgə.́

Pwôl ŋgə bá cɛɛl sá minjɔɔnd
14Bwaaŋg, kɔɔ́ḿb jɨń dɨ, məmɛf́wó mə

ŋgə mpu kú nə məshwán nə́ bɨ mə́ lwánd
nə jɔj̧ɔ̧ mítəd́ʉ́gá, bɨ mə́ shîn nəḿə́ mpu

sá jɛŝh bɨ ́mə́ jəĺá nə mpu yí, bɨ mú nəḿə́
nə ŋkul dʉ yéya məcwûŋ mpəd́ʉ́gá nyɨń.
15 nNjɨ tɛɛm bə ntɔ,́ mə mə́ ŋgə cilə bɨ ́
nə bʉ́baalɛ ́ məńyaan bíl íkʉ́lʉ́d shú nə́
bɨ nyíŋgəg ŋgə təd́ʉga isâ bɨ ́ mə́ bwey
mpu yí. Mə sá ntɔ́ nəcé Zɛmbî nyə a
sá mə mpaam, 16 oa sá nə́ mə bəǵ sɔɔ́l
məsáal mə́ *Krîst Yésus shú íkûl í cúgɛ ́
*Oyúdɛn yí; mə ŋgə sá sáal dɔɔŋgʉ́ tâŋ
nda fada mə́ dʉ sá *mət́únʉga nə,́ ŋgə
cúndə Jɔj̧ɔ̧ Kɛɛ́l mə́ Zɛmbî. Isɛý byɔɔŋg
bí nə́ mə sáág nə́ ikúl í cúgɛ ́ Oyúdɛn yí
í bəǵ mətúnʉga Zɛmbî ŋgə́ magʉlə má,
mətúnʉga Ŋkɛ̧ŋ́kɛ̧̂ Shíshim mə́ təl̂ koogʉ́
shú dɛd́ má. 17 Sâ jɔɔŋg í sá nə́ mə ŋgəǵ
nə bəgʉwa nə bəĺə múúd mə Krîst Yé-
sus, mə bəgʉwa nə isɛý mə́ ŋgə́ sɛŷ shú
mə́ Zɛmbî yí. 18 pJɨ ́ ntɔ,́ mə cugɛ ́ nə ŋkul
bwiiŋg gúl sâ shús, njɨ isɛý Krîst nyə á
balan nə mə nə́ mə sáág yí; nyə a sá
nə́ ikúl í cúgɛ ́ Oyúdɛn yí í sáág Zɛmbî
məgwág; nyə á balan nə iciyá byâm nə
mísɔɔ́ĺʉ́gʉ́ myâm. 19 qNyə á balan nəḿə́
nə ŋkul í dʉ wééshʉli *məśhimbá nə *isâ
í mímbʉ́gú, ŋkul mə́ Shíshim mə́ Zɛmbî.
Sɔɔ́ĺʉ́gʉ́ wɔɔŋg í á sɨŷ mbií á nə́ mə á mə́
bwiiŋg Jɔj̧ɔ̧ Kɛɛ́l mə́ Krîst tɛɛ́d́ Yurʉ́səlɛm
nə cínɔŋg məḱoogʉ́ məkoogʉ́, kə kumə
shí á Iliri. 20 rMə á bul jɨɨ nə́ mə bwííŋgʉg
Jɔj̧ɔ̧ Kɛɛ́l kʉ́l múúd nyə afwóyɛ́ bwɛlɛ
cwééd Krîst yí, shú nə́ mə bəǵ kú ŋgə
lwɔ̧́ kʉ́l bɔɔ́ĺ búúd bwə́ á sá məbwamə́ yí.
21 sMə á yida bɛ̧ sâ jɨ ́ cilyá Kálaad Zɛmbî
dɨ ́ yí, nə:́
Buud cúndə́ í á shígɛ ́ fwo kumə bwəd́ɨ ́

wá bwə́ bá gwág,
bɔɔŋg bwə́ á shígɛ ́ fwo gwág láŋ yé wá

bwə́ bá wámbʉlə.

22 tSâ jɔɔŋg nəḿə́ wə́ í á dʉ laa mə ija
ija nə́ nda zə nûŋ bɨd́ɨ.́ 23Ká ja gaád ɨɨ,́
mə́ cúgɛ ́ ná nə sâ mə́ sá wa məśhí mə-́
gaád, í njúl nə́ té mímbû mimbû mə́ dʉ
bwey bə nə yéésh nə́ mə zə́ nûŋ bɨd́ɨ;́
24mə ŋgə təd́ʉga nə́ ja mə́ bá kə Kpa-
nyá yí, mə bá ciiŋgya zə dʉ́g bɨ ̂ nə́ ndɛɛ,́
ja mə́ é bá gwú yéésh dʉ́gʉ́lə bɨ ́ yí, bɨ ́
ka bá kwíínd mə nə́ mə kəǵ nə njɔɔnd
shwóg. 25 uNjɨ, ja gaád mə kə́ Yurʉ́səlɛm
kə kwíínd búúd ɔ́ Zɛmbî. 26 vNtɔ́ jɨ nə́
okrîstɛn wâ Masedwân nə Akayî bwə́ á
ŋwa cígʉ́lá nə́ bwə́ sɛɛŋg míkwííndyá
kənd búúd ɔ́ Zɛmbî wâ Yurʉ́səlɛm bʉ́sə́
məb́úwa dɨ ́ wá. 27 wBwəḿɛf́wó bwə́ á
ŋwa cígʉ́lá, njɨ í njúl nə́ jísə bwo mp-
wəĺá. Jɨ ́ bwo mpwəĺá nəcé okrîstɛn wâ
Yurʉ́səlɛm wə́ bwə́ á bə nə isâ í kwíínd
búúd cʉg á Shíshim dɨ ́ yí, bwə́ mú kaaw
yə íkûl ishús; í jɨɨ nəḿə́ nə́ ikûl ishús í
ŋwág isâ í ŋgə́ kwíínd cʉg á shí ga dɨ ́
yí, kaaw yə bwo. 28 Ja mə́ é ka bá shîn
sá sɔɔ́ĺʉ́gʉ́ wɔɔŋgʉ́ nə́ mə mə́ cwámbʉlə
bwo mikwííndyá myɔɔŋg yí, mə ka bá zə
ciiŋgya nûŋ bɨd́ɨ ́ kə Kpanyá. 29Mə mpú
nə́ mə bá zə nə ocúncɛŝh ɔ́ Krîst bɛŝh ja
mə bá zə nûŋ bɨd́ɨ ́ yí.

30 xNda shé bɛŝh bʉ́sə́ búúd ɔ Cwámba
Yésus-Krîst nə,́ nda jɨ ́ nəḿə́ nə́ Ŋkɛ̧ŋ́kɛ̧̂
Shíshim ŋgə sá nə́ shé cɨɨ́ĺag nə,́ bwaaŋg,
mə bándʉ́lə́ bɨ ́nə́ bɨ wág mənyúúl gwáná
mə́ ŋgə́ gwána yííd, ŋgəgá nə jəgʉla
nə Zɛmbî shú dâm. 31 yŊgəgá nə jəgʉla
nə Zɛmbî shú dâm nə́ mə fáámʉgɨ,́
buud bʉ́sə́ kú *búgʉla Yésus nûŋ Yudéa
wá bwə́ bəǵ kú nə zhɨɨ ́ bwə́ sá mə
məbɔŵ; ntâg nəḿə́ nə́ buud ɔ́ Zɛmbî wâ
Yurʉ́səlɛm bwə́ ləǵʉ́g mikwííndyá mə́
ŋgə́ kə nə ndɨ ̂myá nə jɔj̧ɔ̧ lâm. 32 zÍ jɨɨ nə́

í bəǵ ntɔ́ shú nə́ mə bág bə nə məshusʉg
ja mə bá zə bɨd́ɨ ́ yí, mə zə bá woga ŋkí
Zɛmbî mə́ magʉlə. 33 aZɛmbî á mpwogɛ́
jííg nə bɨ bɛŝh. Amɛn.

Məbəd́á

16 bMə́ cɛɛl nə́ bɨ mpúg kɔɔ́ĺ wúsʉ́
Febe. A jɨ *jaákwon *Dɔ̧ lʉ́

óbúgʉla á Kaŋkrê dɨ.̂ 2Bɨ ɔ ləǵ nyə tâŋ
muud mə Cwámba, mbií í jəĺá nə buud
ɔ́ Zɛmbî yí, bɨ ́ kwíínd nyə mbií kwííndyá
wɛŝh nyə́ é jɨɨ yí. Nyə á mə́ kwíínd búúd
ŋkí bulya, tɛɛm bə məḿɛf́wó.

3 cBɨ ɔ bəd́á mə Priska bá Akilas buud
səńɔŋ́ ŋgə́ sɛŷ isɛý í *Krîst Yésus wá.
4Bwə́ á nywá gwɨɨ́ĺya byáŋ ícʉg nəcé
cʉgʉ́lə mə; məmɛf́wó nəḿə́ dɨ ́ ŋgə́ yə
bwo akíba, mədɔ̧ mə́ óbúgʉla mɛŝh mə́
cúgɛ ́ *Oyúdɛn má mə́ ŋgə nəḿə́ yə bwo
akíba. 5 dBɨ ɔ bəd́á nəḿə́ mə Dɔ̧ í dʉ
sɛɛŋgya bwəd́ɨ ́ njɔẃ yí. Bɨ ɔ bəd́á Ipanɛt̂
shwə́ waamə́ alâm; nyə wə́ nyə a tɛɛ́d́
*búgʉla Krîst nûŋ Azî. 6Bɨ ɔ bəd́á mə
Maríya muud nyə á bul jísɔw cúŋ shú
dʉ́n yɛ.́ 7Bɨ ɔ bəd́á mə mimbyɛl̂ myâm
Androníkus bá Zhuniyas səńɔŋ́ sə́ á bə
mímbwug dɨ ́wá; báá bwə́ á tɛɛ́d́ bə buud
ɔ Krîst nə mə, bwə́ ŋgə cɔ̧̂ bɔɔ́ĺ *búúd
ɔ lwámá. 8Bɨ ɔ bəd́á mə Ampiliyatus,
muud mə́ ŋgə́ bul cɛɛl cʉg sɛɛŋgí á səńɔŋ̂
Cwámba dɨ ́ yɛ.́ 9Bɨ ɔ bəd́á mə Urʉbɛ̧̂
muud səńɔŋ́ ŋgə́ sɛŷ isɛý í Krîst yɛ,́ bɨ ́
bəd́a nəḿə́ mə Stakis shwə́ waamə́ alâm.
10Bɨ ɔ bəd́á mə Apelɛs muud sə́ á mə́
dʉ́g nə́ ndɛɛ ́ sə́ magʉlə nə́ a jɨ fwámɛ́
krîstɛn yɛ.́ Bɨ ɔ bəd́á mə buud ɔ njɔẃ
mə́ Aristobúlus. 11Bɨ ɔ bəd́á mə mbyɛl̂
wâm Herodiyoŋ; bɨ ́ bəd́a mə bɔɔŋg búúd
bʉ́sə́ búúd ɔ Cwámba njɔẃ mə́ Narʉ-

sis wá. 12Bɨ ɔ bəd́á mə Trifɛn bá Tri-
fos budá bwə́ á mə́ jísɔw yɨɨ́ŋ́gá shú mə́
Cwámba wá; bɨ ́ bəd́a nəḿə́ mə abábə
waamə́ Pɛrʉsis mudá nyə á mə́ nəḿə́ bul
jísɔw yɨɨ́ŋ́gá shú mə́ Cwámba yɛ.́ 13 eBɨ ɔ
bəd́á mə Rúfus muud Zɛmbî nyə a fɛɛ́śh
kwoŋ mə Cwámba dɨ ́ yɛ;́ bɨ ́ bəd́a nəḿə́
mə nyɔɔŋgʉ̂ yé, nyə á bə nəḿə́ mə tâŋ
nyɔɔŋgʉ̂. 14Bɨ ɔ bəd́á mə Asɛŋkrit bá Fle-
goŋ, nə Hɛrmɛs nə Patrobas nə Hɛrmas
nə bɔɔ́ĺʉ́gá bwááŋg bɛŝh bəńɔŋ́ bʉ́sə́ wá.
15Bɨ ɔ bəd́á mə Filologos bá Zhuli, nə
Nere bá kɔɔ́ĺ yé, nə Olɛḿpas nə bɔɔ́ĺʉ́gá
búúd ɔ́ Zɛmbî bəńɔŋ́ bʉ́sə́ wá. 16 fŊgəgá
nə kúlʉla məkúlʉla mə́ buud ɔ́ Zɛmbî.
Mədɔ̧ mə́ óbúgʉla ɔ́ Krîst mɛŝh mə́ ŋgə
bəd́a bɨ.̂

17 gBwaaŋg, buud bwə́ dʉ́ sá nə́ buud
bwə́ bəǵ məćʉ́ŋ məcʉ́ŋ wá, bwə́ ŋgə lúm-
bʉli nə njɨɨ́ǵʉ́lá bɨ ́ á ŋwa yí, oshwoŋ
bɨ ɔ káálʉ́gə́ nə bwo; kúgá dʉ kyey nə
bwo sámbá. 18 hNəcé mbií búúd wɔɔŋg
í áŋgɛ ̂ nə sá isɛý í Cwámba wúsʉ́ Krîst,
bwə́ ŋgə sá isɛý í mímwɔ̧ myáŋ. Bwə́
dʉ balan nə jɔj̧ɔ̧ íciyá í ləśʉ́ nə jɔj̧ɔ̧
míkaand, dʉ jwáŋgʉlə búúd bwə́ afwóyɛ́
kyɛ̧́ wá. 19 iBuud bɛŝh bwə́ ŋgə gwádʉga
cʉg məǵwág bɨ ́ báá ŋgə́ cʉgə yí. Mə ŋgə
bul gwág məshusʉg nə bɨ ́ shú dɔɔŋgʉ̂;
mə́ jɨɨ nə́ bɨ bəǵ nə fʉg sálə məńywa dɨ,̂
bɨ ́ bə nə́ sáŋ kɔɔ́ḿb á məbɔŵ. 20 jZɛmbî
á mpwogɛ́ wál bá zə cwaas *Sátan bɨd́ɨ ́
məḱuú dɨ ́ shí. Cwámba íshé Yésus kə́
sá bɨ ́ mpaam. 21 kTimotê muud sá ŋgə́
sɛŷ sɛý ŋgwúd yɛ́ ŋgə bəd́a bɨ;̂ mimbyɛl̂
myâm Lusyus nə Yason nə Sosipatɛr bwə́
ŋgə nəḿə́ bəd́a bɨ.̂ 22Mə Tɛrtiyus muud
ŋgə́ cilə kálaad ɛǵa yɛ†́†, mə ŋgə bəd́a bɨ ́
məbəd́á mâ sɛɛŋgyá shé á mə́ sɛɛŋgya nə

a15:33 1Te 5.23 b16:1 Mis 18.18 c16:3 Mis 18.2, 18-19, 26
d16:5 1Kr 16.15, 19; Kol 4.15; Flm 2 e16:13Mak 15.21 f16:16 1Kr 16.20; 2Kr
13.12; 1Te 5.26; 1Pr 5.14 g16:17 Mat 7.15; 2Te 3.6; Tit 3.9-10; 2Yn 10
h16:18 Flp 3.19; Kol 2.4 i16:19 1.8 j16:20 1.7 k16:21 Timotê: Mis 16.1



Buud ɔ́ Róma 16:23 255 Buud ɔ́ Róma 16:27

Cwámba yí. 23 lGáyus ŋgə nəḿə́ bəd́a bɨ.̂
Mə njul nyəd́ɨ ́ njɔẃ, cínɔŋg nəḿə́ wə́ Dɔ̧
lʉ́ óbúgʉla dɛŝh í dʉ sɛɛŋgya yɛ.́ Erâst
jɨ ́ bâŋ-mása á wa ŋgwəĺa yɛ ́ ŋgə bəd́a
bɨ,̂ mwááŋg Kwárʉtus ŋgə nəḿə́ bəd́a
bɨ.̂ 24 ‡‡[Cwámba íshé Yésus-Krîst kə́ sá
bɨ ́ bɛŝh mpaam. Amɛn.] 25 mShé yəǵá
Zɛmbî gúmə,́ nyə muud jɨ ́ nə ŋkul sá nə́
Jɔj̧ɔ̧ Kɛɛ́l lʉ́lʉshig bɨ ́ yɛ.́ Jɔj̧ɔ̧ Kɛɛ́l dɔɔŋg
wə́ mə́ á ŋgə cúndə ja mə́ á ŋgə bwiiŋg
láŋ mə́ Yésus-Krîst yí. Na Jɔj̧ɔ̧ Kɛɛ́l nɨ dɨ ́

wə́ Zɛmbî mə́ sá nə́ sə́ mpúg jɔj̧ɔ̧ yuug jé
nyə á ŋgə baagʉlə shwoó dɨ ́yí. 26 nZɛmbî
á kandʉgə kandʉgə mə́ ka sá nə́ sâ jɔɔŋg
í bʉ́gʉ́líg ja gaád. Nə́ ndɛɛ ́ ikûl ishús í
mú nə ŋkul jee mpu gwo ja bwə́ lɔ̧́ mici-
lyá mí *búúd ɔ mícúndə́ yí. Nyə a sá nə́
í bʉ́gʉ́líg shú nə́ bwə́ búgʉ́lág nyə, bwə́
sá nyə məǵwág. 27 oNyə Zɛmbî muud ŋg-
wúd nə ŋgwûd jɨ ́ nə fʉg yɛ,́ nyə wə́ ŋwág
gúmə́ kandʉgə á kandʉgə nəcé sâ Yésus-
Krîst nyə a sá yí. Amɛn.

‡‡16:24 Míl mícilyá mí ayág mí cúgɛ́ nə iciyá ínɨ.

Kálaad ashúshwóógʉ́ Pwôl nyə
á cilə buud ɔ́ Kɔrɛn̂t yɛ ́
Isâ í dʉ́gyá nə kálaad
ashúshwóógʉ́ mə
Pwôl shú Kɔrɛn̂t yí

Kɔrɛn̂t nyə á bə ŋgwəĺa Ogʉrɛk̂. Ja
Pwôl nyə á ŋgə sá njɔɔnd yé ábɛɛ ̂ yí,
nyə a já Kɔrɛn̂t ŋkúmba mbû nə kʉ̂l (Mis
18.1-18). Ja jɔɔŋg wə́ nyə́ á fwɔ̧ mísɔɔn
yí.
Ja Pwôl nyə shîn wú Kɔrɛn̂t yí, nyə

á bii məkəĺ ija ija, mə́ njúl mə́ ákənd
lám gwɔŵ. A mú ka cilə óbúgʉla ɔ nûŋ
okálaad jee wɔɔ́ś ónɔ̧,̂ óbá wâ cínɔŋg wə́
bʉ́sə́ wa Kálaad Zɛmbî dɨ ́ wá.
Nə́ ndɛɛ,́ nyəd́ɨ ́ kálaad ashúshwóógʉ́

á Kɔrɛn̂t dɨ,́ ja á mə́ shîn bəd́a bwo, a
yə Zɛmbî akíba yí (1.1 nə 1.9), a ŋgə
cwîny obúgʉla nə́ bwə́ kú bɨd́ nə́ mbɛɛ́ǵí
məŋ́kɔɔmʉ́ í ŋgəǵ nə bə mpəd́ʉ́gá nyáŋ
(1.10 nə 4.21), bwə́ sáág nə́ jaŋga í
shínʉ́g mpəd́ʉ́gá nyáŋʉ́d (lúú 5), bwə́
yɔẃʉg dʉ̌lə kə nə miləśʉ́ məḿpáánzə́ mə
míləśʉ́ mə́ búúd bwə́ aŋgɛ ̂ nə *búgʉla
Zɛmbî wád (6.1–6.11). A mú ka fɛɛ́l váál
krîstɛn mə jəĺá nə dʉ balan nə nyúúl
nyɛ ́ yí (6.12–6.20), a mú ka zə bɛşa bwo
mishílí bwə́ á ŋgə shílə nyə myá:
(1) shílí í dʉ́gyá nə bâ yí (lúu 7);
(2) sá í dʉ́gyá nə ocúdú ɔ́ mət́únʉga yí,
nə váál bwə́ dʉ́g cʉgə nə buud bɨ ́ kú
búgʉla Zɛmbî yí (8.1–11.1);

(3) váál ísɛɛŋgyá í okrîstɛn nə idʉ̂w í
Zɛmbî í jəĺá nə dʉ sɨŷ yí (11.2-34);

(4) isâ Ŋkɛ̧ŋ́kɛ̧̂ Shíshim mə́ dʉ yə búúd
ŋkul nə́ bwə́ dʉ́g sá yí (lúu 12 kə
wɔɔ́ś lúu 14);

(5) nə váál mímbimbə mí bá gwûm yí
(lúu 15).

Nyə á ka shínal kálaad nə baalɛ ́ məḱəĺ
(kwásʉ́lə mwaanɛ,̂ nə byé íyuug nyə́ á
ŋgə bə nə ndɨ ́ yí), nə məbəd́á (lúu 16).

Məbəd́á

1 pNə mə Pwôl, nə mwááŋg Sostɛn̂, sə́
wə́ mə́ cílə́ kálaad ɛǵa. Mə Pwôl ɨɨ,́

Yésus-Krîst nyə a jɔŵ mə, a sá nə́ mə bəǵ
*muud lwámá yé nda Zɛmbî nyə á ŋwa
cígʉ́lá nə.́ 2 qSə́ ŋgə cilə *Dɔ̧ lʉ́ óbúgʉla
ɔ́ Zɛmbî dɨ ́ Kɔrɛn̂t yí, bɨ ́ buud Zɛmbî nyə
a sá nə́ bɨ bəǵ miŋkɛ̧ŋ́kɛ̧̂ mi búúd nəcé
bɨnɔŋ́ *Krîst Yésus bɨ mú mbádʉ́gá wá.
Nyə a jɔŵ bɨ ́ shú nə́ bɨ bəǵ miŋkɛ̧ŋ́kɛ̧̂
mi búúd, bɨnɔŋ́ buud bɛŝh bʉ́sə́ íkʉ́l
ikʉ̂l bwə́ ŋgə́ kámb jínə́ mə́ Yésus-Krîst
məj́əgʉla dɨ ́ wá, Yésus-Krîst Cwámba á
səńɔŋ́. 3 Sɔɔ́ŋ́gʉ́ wúsʉ́ Zɛmbî bâ Cwámba
Yésus-Krîst bwə́ ɔ́ sá bɨ ́mpaam, bwə́ ɔ́ sá
nəḿə́ nə́ bɨ ŋgəǵ nə cʉgə nə́ shɛɛ.

Pwôl mə yə́ Zɛmbî akíba
4Mə ŋgə yə Zɛmbî waamə́ akíba ja jɛŝh

shú dʉ́n nəcé mpaam ámə́ sá bɨ ́kwoŋmə́
Yésus-Krîst dɨ ̂ yí. 5 rMə ŋgə yə nyə akíba
nəcé a mə́ sá nə́ bɨ bígʉ́g məzhɨɨ ́ mɛŝh
kwoŋ mə Yésus-Krîst dɨ,̂ bɨ ́ bíg nə məkəĺ
mə́ míləśʉ́¶¶, bɨ ́ bíg nə mpúyá. 6Ntɔ́ mə́
lwó nə́ bɨ a mə́ mpu magʉlə sá jɛŝh sə́ á
jaaw bɨ ́ shú mə́ *Krîst yí. 7 sÍ mú nə,́ nda
bɨ ́ ŋgə́ bwánd nə́ Cwámba íshé Yésus-
Krîst zəǵ lwóya nyúúl nə,́ bɨ mú nə isâ
í yána mə́ Zɛmbî, tɔɔ ŋgwúd nə ŋgwûd
kú fúfə. 8 tNyə wə́ mə́ bá ŋgə lʉlʉshi bɨ ́
nə́ ndɛɛ ́ kə wɔɔ́ś məśhínéd, bɨ mú bá bə
kú nə sâ məj́umâ jwɔŵ mə́ Cwámba íshé
Yésus-Krîst, məma jwɔŵ dɔɔŋg. 9 uZɛmbî
muud mə́ jɔŵ bɨ ́ nə́ bɨ cʉ́gəg sɛɛŋgí nə
Mwân yé Yésus-Krîst Cwámba íshé yɛ ́ jɨ
abúgʉ́lág.

¶¶1:5 Ŋkɛ̧ŋ́kɛ̧̂ Shíshim ŋgə́ sá nə́ bɨ lásʉ́g má.
p1:1 Gal 1.1 Sostɛn̂: Mis 18.17 q1:2 2Kr 1.1; Mis 18.1 r1:5 2Kr 8.7 s1:7 2Te
1.7; Tit 2.13 t1:8 Flp 1.6; 1Te 3.13; 5.23 u1:9 10.13; 1Te 5.24; 2Te 3.3

Mbɛɛ́ǵí dɔ̧̂ á Kɔrɛn̂t
10 vBwaaŋg, oshwoŋ, jínə́ mə́ Cwámba

íshé Yésus-Krîst dɨ ́ «Bɨ bɛŝh dʉgá bə
cʉ́ŋ; mbɛɛ́ǵí məŋ́kɔɔmʉ́ í á jəĺáyɛ ́ nə
dʉ bə mpəd́ʉ́gá nyɨń. Yidagá bə leedyá
mbií á nə́ sá jɛŝh dɨ,́ bɨ ́ bɛŝh dʉ bə nə
təd́ʉ́gá ŋgwúdʉ̂, bɨ ́ dʉ ŋwa cígʉ́lá ŋg-
wúdʉ̂.» 11Bwaaŋg, mə lás ntɔ́ nəcé bɔɔ́ĺ
búúd wâ njɔẃ mə́ Klowé bwə́ mə́ jaaw
mə nə́ bɨ ́ ŋgə bə nə ozhuyá mpəd́ʉ́gá
nyɨń. 12 wSá mə́ ŋgə́ cɛɛl cɨ yí jɨ ́ nə́ bɨ
mú ŋgə lás nûŋ, nyíga nə:́ «Mɛɛ ŋgə bɛ̧
Pwôl», nyíga «Mɛɛ ŋgə bɛ̧ Apolos», ŋg-
wɔĺ nə:́ «Mɛɛ ŋgə bɛ̧ Séfas», ŋgwɔĺʉ́gá
nə:́ «Mɛɛ ŋgə bɛ̧ *Krîst.» 13Ye buud bɨ ́ nə
ŋkul ba Krîst məkɔw məkɔw? Ye Pwôl
wə́ bwə́ á bwambʉlə kwolós dɨ ́ shú dʉ́n
yɛ?́ Ja bɨ ́ á ŋgə duwan yí, ye bɨ á ŋgə
duwan jínə́ mə́ Pwôl dɨ?̂ 14 xMə yə́ Zɛmbî
akíba nəcé mə a shígɛ ́ duu tɔɔ muud nûŋ
bɨd́ɨ,́ sʉsaalɛ ̂ njɨ Kríspus bá Gáyus. 15Ntɔ,́
muud cugɛ ́ nə ŋkul cɨ nə́ bɨ ́ á ŋgə duwan
jínə́ dáámʉd. 16 yMə mə́ nywa wusa, mə
á duu nəḿə́ Stefanas bəńɔŋ̂ buud ɔ njɔẃ
yé. Mə abúgʉ́láyɛ ́ nə́ mə a shí nyiŋgə duu
ŋgwɔĺ múúd. 17Nəcé Yésus nyə a shígɛ ́
ntɨ ́mə nə́ mə zəǵ ŋgə duu buud. Nyə á ntɨ
mə nə́ mə zəǵ ŋgə jaaw Jɔj̧ɔ̧ Kɛɛ́l, mə zəǵ
ntâg ŋgə jaaw dwo, kú bə nə fʉg búúd
ɔ kaand bwə́ dʉ lás míkaand nə ndɨ ̂ yí,
nəcé shwɨy Krîst nyə á yə kwolós dɨ ́ yí í
á bá bə nda sâ cúgɛ ́ nə mfíí yí.

Shwɨy mə Yésus-Krîst
í lwó fʉg mə́ Zɛmbî

18 zMpugá nə́ lâŋ shwɨy Yésus nyə á yə
kwolós dɨ ́ yí wɨ ́ sá íkás shú bɔɔŋg búúd
bwə́ ŋgə́ jîmb wá; njɨ, í njúl ŋkul mə́
Zɛmbî shú shé bâŋ buud Zɛmbî ŋgə́ cʉg§§
wá. 19 aSá jɔɔŋgʉ̂, Micilyá mí ŋgə cɨ gwo
nə:́
Mə bá cɛɛ́ǵ búúd ɔ fʉ́g fʉg nyáŋ,
mə sá nə́ mifeeshá búúd bwə́ ŋgə́ faas

myá
mí bəǵ cwúdʉgʉ̂.
20Ká muud fʉg nyə é nyiŋgə lás cɨ jɨ?
Yɨɨ́ǵʉli məcɛɛ̧ ̧ nyə é cɨ jɨ? Lʉ́s mikaand á
mwɔŵ məǵa nyə é cɨ jɨ? Ŋgaá nə́ Zɛmbî
mə́ sá nə́ buud ɔ shí ga fʉg nyáŋ í bəǵ
sá íkás ɨɨ?́ 21 bJɨ ́ nə,́ Zɛmbî mə́ lwóya fʉg
nyɛ.́ Njɨ buud bwə́ mə́ ca balan nə fʉg á
buud nə́ bwə́ wámbʉ́lə́ Zɛmbî nə́ ndɛɛ,́
bwə́ akúməýɛ.́ Zɛmbî mə́ ka dʉ́g nə́ á
balan nə láŋ sə́ ŋgə́ bwiiŋg yí shú nə́
á cʉg búúd bwə́ ŋgə́ *búgʉla wá; láŋ
sə́ ŋgə́ bwiiŋg wɔɔŋgʉ́ buud bwə́ ŋgə
ŋwa wo nda sâ íkás. 22 cOyúdɛn bwə́ jɨɨ
dʉ́g *məśhimbá, Ogʉrɛk̂ bwə́ ŋgə́ sɔ̧́ fʉg;
23 dnjɨ sə́ bâŋ sə́ ŋgə cúndə *Krîst bwə́ á
bwambʉlə kwolós dɨ ́ yɛ.́ Cúndə́ wɔɔŋg
wúsə sâ məĺwíy shú *Oyúdɛn, í njúl sá
íkás shú Ogʉrɛk̂. 24 eNjɨ, Krîst jɨ ŋkul nə
fʉg mə́ Zɛmbî shú búúd Zɛmbî mə́ jɔŵ
wá, tɛɛm bə Oyúdɛn, tɛɛm bə Ogʉrɛk̂.
25 fNəcé kʉ́l búúd bwə́ dʉ́g nə́ Zɛmbî jisə
kás yí, ikás yâ cínɔŋg bísə nə fʉg ntɔ̧
búúd fʉg nyáŋ, kʉ́l búúd bwə́ dʉ́g nə́
Zɛmbî mə́ bə nə iləm yí, iləm yâ cínɔŋg
í lal ŋkûl, ntɔ̧ búúd ŋkul nyáŋ.

§§1:18 cʉg múúd: Í kə́ nə,́ Zɛmbî mə yîl múúd məńyámá mə́ mísəḿʉ́d, sá nə́ a cʉ́gəg
cʉg á cɛɛ́l yí.
v1:10 3.3; 11.18; 2Kr 12.20; Ifz 4.2-6; Flp 2.2; Yuá 17.21-23 w1:12 3.4 Apolos:
3.5-6, 22; 4.6; 16.12; Mis 18.24; 19.1 Séfas: 1Kr 3.22; 9.5; 15.5; Gal 2.9, 11-14; 2Kr
10.7 x1:14 Kríspus: Mis 18.8 Gáyus: Rom 16.23-24 y1:16 Stefanas: 16.15
z1:18 Rom 1.16; 2Kr 4.3 a1:19 3.18-20; Rom 1.22; Iza 29.14; Zhb 12.13, 17; Iza
19.12-14; 44.25 b1:21 Rom 1.19-20 c1:22 Mat 12.38; Yuá 4.48; Mis 17.18,
32 d1:23 2.14; Gal 3.1; 5.11 e1:24 1.18; 2.5; Kol 2.3 f1:25 2Kr 13.4

26 gBwaaŋg, təd́ʉ́gágá ná sá bɨ ́ á dʉ bə
jaá Zɛmbî nyə á jɔŵ bɨ ́ yí. Gwooŋg jɨń í
á bə, kú nə zhwog buud bwə́ mbíd fʉg á
shí ga, kú nə zhwog iŋkácid i búúd, kú
nə zhwog buud bwə́ á byɛl̂ ófwámɛ́ búúd
dɨ ́wá. 27 hNjɨ, Zɛmbî nyə á yida fɛɛ́śh isâ
í íkás yâ shí ga shú nə́ a wá búúd ɔ fʉ́g
shwôn, a fɛɛ́śh ísâ í cúgɛ ́ nə ŋkul shí ga
dɨ ́ yí shú nə́ a wá ísâ í álal-ŋkul shwôn.
28Zɛmbî nyə á fɛɛ́śh isâ í cúgɛ ́ fwámɛ́ ísâ
shí ga dɨ ́ yí, isâ búúd bwə́ mpyêny yí, isâ
bwə́ ádɛ ́ kənd mísh yí. Nyə a fɛɛ́śh byo
shú nə́ a sá nə́ byɔɔŋg búúd bwə́ ŋgə́ dʉ́g
nə́ fwámɛ́ ísâ yí í bəǵ ocwúdʉgʉ̂. 29Nyə a
sá ntɔ́ shú nə́ muud kú ŋkɛn̂y nyúúl nyəd́ɨ ́
míshʉ́d. 30 iZɛmbî wə́ nyə a sá nə́ bɨ bəǵ
buud ɔ Krîst Yésus, Krîst músə bə fʉg mə́
Zɛmbî shú dʉ́sʉ́; nyə wə́ mə́ sá nə́ shé bəǵ
otʉ́təlí ɔ búúd mísh mə́ Zɛmbî dɨ,̂ nyə wə́
mə́ sá nə́ shé bəǵ miŋkɛ̧ŋ́kɛ̧̂ mi búúd, nyə
wə́ a tɔ̧́ tâŋ shú nə́ shé wúg məńyámá
mə́ *mísəḿʉ́d. 31 jZɛmbî nyə a sá ntɔ́ shú
nə́ í bəǵ nda jɨ ́ cilyá Kálaad Zɛmbî dɨ ́ nə.́
Jɨ ́ cilyá nə:́ «Muud mə cɛɛ́ĺ bəgʉwa yɛ,́
bəǵʉwag nə sá Cwámba nyə a sá yí».
Pwôl nyə a shígɛ ́ ŋgə lás nə fʉg kaand

2 kBwaaŋg, ja mə́ á zə nûŋ bɨd́ɨ ́ mə́ á
zə ŋgə cúndə *ndímba mə́ Zɛmbî yí,

mə a shígɛ ́ zə ŋgə cúndə nə mpúyá kaand
búúd ɔ shí ga, ŋkí ntâg fʉg nyáŋ. 2 lMə a
shígɛ ́ cɛɛl lás gúl sá shús nûŋ bɨd́ɨ,́ mə
a lás njɨ sá í dʉ́gyá nə Yésus-Krîst yí,
Yésus-Krîst bwə́ á bwambʉlə kwolós dɨ ́
yɛ.́ 3 mMə á bə ntâg nûŋ bɨd́ɨ ́ mə njúl nə
iləm, nə ifwaas, mə ŋgə́ lilya. 4 nNjɨɨ́ǵʉ́lá
mə́ á dʉ jɨɨ́ǵʉli bɨ ́ yí, nə cúndə́ mə́ á dʉ
cúndə yí, í á shígɛ ́ dʉ bə nə iciyá yâ fʉg

kaand í dʉ teeg búúd milâm yí. Ŋkɛ̧ŋ́kɛ̧̂
Shíshim wə́ nyə á dʉ balan nə ŋkul nyɛ ́
dʉ báásʉlə iciyá byâm. 5 oÍ á bə ntɔ́ shú
nə búgə́ jɨń í bəǵ kú kə bɛ̧ fʉ́g á buud, í
yídagʉ́ bɛ̧ ŋkûl mə́ Zɛmbî.

Pwôl mə lwó fʉg mə́ Zɛmbî
6Tɛɛm bə ntɔ,́ kɛɛ́l sə́ ŋgə́ bwiiŋg yí

dʉ́sə fʉg shú búúd bwə́ mə́ fifə cʉg
krîstɛn dɨ ́ wá. Njɨ í cúgɛ ́ fʉ́g á buud ɔ
shí ga, kú bə fʉg micî myâ shí ga, micî
jiya ící jáŋ í wál bá zə jímb myá. 7 pNjɨ
sə́ ŋgə cúndə fʉg mə́ Zɛmbî í á dʉ bə kú
fwo bʉ́gʉli, buud kú fwo mpu yí. Zɛmbî
nyə á bwey kwəmʉsa fʉg nyɔɔŋgʉ́ shí ga
kú fwo tɛɛ́d́, nyə á kwəmʉsa nywo nə́ a
bá sá nə́ sə́ ŋwág gúmə.́ 8 qKú nə tɔɔ cî*
ŋgwûd nə ŋgwûd á shí ga í á mpu fʉg
nyɔɔŋgʉ̂. Bwə́ á mbəm̂ mpu nywo, bwə́
á shígɛ ́ nywá bwambʉlə Cwámba á mil-
wanə́ kwolós dɨ.̂ 9 rBɨ mə́ dʉ́g sâ Zɛmbî
nyə a sá nɨ? Jɨ ́ nəḿə́ nda Mícilyá mí ŋgə́
cɨ nə:́
Sâ jús í á shígɛ ́ bwɛlɛ dʉ́g yí,
lwə́ kú bwɛlɛ gwág yí,
sá í á shígɛ ́ bwɛlɛ wɔɔ́ś lâm mə́ múúd dɨ ́

yí,
Zɛmbî nyə á kwəmʉsa gwo
shú búúd bwə́ ŋgə́ cɛɛl nyə wá.
10 Sə́ bâŋ wə́ Zɛmbî nyə a sá nə́ sə́ mpúg
sá jɔɔŋgʉ̂ nə ŋkul á Shíshim yé wá. Jísə
ntɔ,́ Shíshim í dʉ sɔ̧́ nə́ í mpúg sá jɛŝh,
tɛɛm bə ísâ í shwoó Zɛmbî jɨ ́nə ndɨ ̂nyəd́ɨ ́
təd́ʉ́gád yí. 11Nda sə́ buud, zə́ jɨ ́ ná nə
ŋkul mpu ísâ ŋgwɔĺ múúd ŋgə́ təd́ʉga
yí? Ŋgaá njɨ *shíshim mə múúd wɔɔŋgʉ̂
nyəmɛf́wó? Jɨ ́nəḿə́ mbií ŋgwûd wɔɔŋgʉ̂
nə Zɛmbî; muud cugɛ́ nə ŋkul mpu ísâ

*2:8 cî á shí ga: Iciyá ínɨ í ŋgə nəḿə́ cɨ məŋkul mə Sátan mə́ ŋgə́ kuŋg shí ga dɨ ́má.
Wo jɨ nə ŋkul dʉ́g nəḿə́ Yuá 12.31.
g1:26 Yuá 7.48 h1:27 Rom 12.16; Zhk 2.5; Luk 1.51-53; 6.20
i1:30 2Kr 5.21 j1:31 Zhe 9.22-23; 2Kr 10.17; 11.30; 12.5; Ifz 2.9
k2:1 1.17 l2:2 1.23; Gal 6.14 m2:3 Mis 18.9; 2Kr 10.1, 10
n2:4 4.20; 1Te 1.5 o2:5 1.18, 24 p2:7 Rom 5.2; 2Kr 3.18; 4.17; Kol 1.26
q2:8 Luk 23.34 r2:9 Iza 52.15

Zɛmbî ŋgə́ təd́ʉga yí, njɨ Shíshim mə́
Zɛmbî wə́ í mpû. 12 sSə́ bâŋ, Shíshim sə́
á ləǵ yí í cúgɛ ́ shíshim á shí ga; sə́ á ləǵ
Shíshimmə́ Zɛmbî, Zɛmbî nyəmɛf́wó nyə
á ntɨ sə́ wə shú nə́ sə́ mpúg isâ á mə́ yə
sə́ mpáam nyɛ́ dɨ ́ yí. 13 tSə́ ádɛ ́ lás ləśʉ́
isâ byɔɔŋgʉ́ nə fʉg kaand á shí ga. Iciyá
í ləśʉ́ bísʉ́, Shíshim mə́ Zɛmbî wə́ í dʉ
jɨɨ́ǵʉli sə́ byo, sə́ ka dʉ balan nə iciyá í
Shíshim dʉ́lə fɛɛ́ǵ ísâ í Shíshim. 14 uNjɨ,
muud cúgɛ́ nə Shíshim mə́ Zɛmbî yɛ ́ nyə
ádɛ́ magʉlə ísâ Shíshim mə́ Zɛmbî í dʉ
ntɨ búúd yí; isâ byɔɔŋg bísə isâ í íkás
shú dɛ,́ a cugɛ ́ nə ŋkul wámbʉlə byo,
nəcé bwə́ dʉ wámbʉlə byo nə Shíshim.
15Muud ŋgə́ bɛ̧ Shíshim mə́ Zɛmbî yɛ,́
nywáámə́ dʉ wámbʉlə sá jɛŝh; njɨ, muud
kú wámbʉlə nyə. 16 vCilyá wúsə Kálaad
Zɛmbî dɨ ́ nə:́ «Zə́ mə́ fwó mpu təd́ʉ́gá mə́
Cwámba? Zə́ jɨ ́ nə ŋkul cwîny nyə?» Ká,
sə́ báá sə́ bɨ ́ nə təd́ʉ́gá mə́ *Krîst.

Okrîstɛn wâ Kɔrɛn̂t bwə́ á bə
ná bwân ɔ́ ntombú búgəd́

3 wBwaaŋg, mɛɛ mə a shígɛ ́ bə nə ŋkul
mə lás nə bɨ ́ nda mə́ jɨ ́ nə ŋkul lás nə

buud bwə́ ŋgə́ bɛ̧ Shíshim mə́ Zɛmbî wá
nə.́ Mə á ŋgə yida lás nə bɨ ́ nda mə ŋgə
lás nə buud bwə́ ŋgə́ ná bɛ̧ isâ yâ shí ga
wá, mə á ŋgə ŋwa bɨ ́ nda íkʉ́kény cʉg
krîstɛn dɨ.̂ 2 xMə á ŋgə yə bɨ ́ mənyá mə́
bəl̂, kú bə fwámɛ́ ídʉ̂w. Nəcé, bɨ a shígɛ ́
bə nə ŋkul mə kwág fwámɛ́ ídʉ̂w. Wɔɔ́ś
nəḿə́ nə kɨḱɨdɨǵa, bɨ ́ cugɛ ́ nə ŋkul kwag
byo, 3 ynəcé bɨ ́ ŋgə ná bɛ̧ isâ yâ shí ga. Ja
bɨ ́ ŋgə́ ná bə, ŋgwɔĺ mpii ŋgwɔĺ, bɨ ŋgə́
bə ozhuyá bɨmɛf́wó nə bɨmɛf́wó yí, ŋgaá
nə́ bɨ ́ ŋgə ná bɛ̧ isâ yâ shí ga? Ŋgaá nə́
bɨ ́ ŋgə kyey kuú njɔɔnd búúd bwə́ ŋgə́

bɛ̧ iyéésh byáŋ wá? 4 zNəcé í ŋgə bə nûŋ
nə,́ nyâŋ nə:́ «Mɛɛ ŋgə bɛ̧ Pwôl», nyâŋ nə:́
«Mɛɛ ŋgə bɛ̧ Apolos.» Ja bɨ ́ ŋgə́ sá ntɔ́ yí,
ŋgaá bɨ ́ ŋgə sá nda ozhizhe ɔ búúd?

5Apolos jɨ ná jɨ?́ Mɛɛ Pwôl mə jɨ jɨ?́
Ŋgaá osɔɔ́l ɔ məśáal Zɛmbî nyə á ntɨ shú
nə́ bɨ búgʉ́lág nyə wá. Sə́ á ŋgə sɛŷ, muud
yɛŝh ŋgə́ sá nda Zɛmbî ŋgə́ yə nyə ŋkul
nə́ a sáág nə.́ 6 aMɛɛ mə á bɛ̧ mpəg, Apo-
los zə myɛɛg məj́úwó. Njɨ Zɛmbî wə́ nyə
a sá nə́ mpəg í kɔ̧ǵ. 7Ntɔ,́ muud nyə ámə
bɛ̧ mpəg yɛ ́ cugɛ ́ tɔɔ sâ; nyɔɔŋg nyə ámə
myɛɛg məj́úwó yɛ́ kú nəḿə́ bə sâ; Zɛmbî
muud nyə ámə sá nə́ mpəg i kɔ̧ǵ wə́ jɨ ́
sâ. 8 bMuud mə bɛ̧́ yɛ,́ nə muud mə shwú
məj́úwó yɛ́ bwə́ təl cé ŋgwúd. Zɛmbî mə
bá fáágʉlə múúd yɛŝh nəḿə́ nda nyə á
sɛŷ nə.́ 9 cNəcé, sə́ ŋgə sɛɛŋgya ŋgə sá
Zɛmbî isɛý byé. Bɨ bʉ́sə fambə́ mə́ Zɛmbî,
bɨ bʉ́sə nəḿə́ məĺwɔ̧ǵa mɛ.́

Okrîstɛn bɨ ́ nda njɔẃ
10 dMpaam mə́ Zɛmbî wə́ í á sá nə́

mə bəǵ nda muud məlwɔ̧ǵa á ikəŋ́. Ntɔ,́
mə á lîm njɔẃ, bɔɔ́ĺ búúd bwə́ ŋgə lwɔ̧́
límʉga jɔɔŋg dɨ ́ gwɔŵ. Njɨ, muud yɛŝh
mə zə́ lwɔ̧́ cínɔŋg yɛ ́ kə́ káálʉ́gə́ nə mbií
á ŋgə́ lwɔ̧́ yí. 11 eMuud cugɛ́ nə ŋkul zə
nyiŋgə lîm gúl límʉga íshús; límʉga jɨ ́
nəḿə́ njɨ jɔɔŋg í bwéy bə nɨ, njɨ Yésus-
Krîst. 12 Í yidá bə nə,́ bɔɔ́ĺ búúd bwə́ ŋgə
lwɔ̧́ límʉga jɔɔŋg dɨ ́ nə or ŋkí kwóógʉ́
bwə́ dʉ lúlə *mwaanɛ̂ nə ndɨ ̂ yí, ŋkí
ijimə́ í məḱwóógʉ́, bɔɔ́ĺʉ́gá lwɔ̧́ nə ilɨɨ́,́
ŋkí mimbwu, ŋkí ntâg bíl íkáá, 13 fnjɨ,
jwɔŵ mə́ *Krîst† ɨɨ,́ sɔɔ́ĺʉ́gʉ́ múúd yɛŝh
ŋgə́ sá yí í bá nyîn nə́ ŋgəŋ́. Nəcé, í bá cɔ̧́
kuda dɨ ́ jwɔŵ dɔɔŋgʉ́, kuda í bá zə lwó
ísɛý í múúd yɛŝh, í mú nyîn ŋkí jɨ ́ fwámɛ́

ísɛý. 14 Sɔɔ́ĺʉ́gʉ́ múúd nyə á sá lwɔ̧ĺə dɨ ́yí
í ká bá bə kú jígə, muud wɔɔŋgʉ̂ bə nə
mpɔɔ́ǵʉ́. 15 gNyɔɔŋg yé sɔɔ́ĺʉ́gʉ́ í bá shîn
jígə yɛ,́ a bá shúb mpɔɔ́ǵʉ́; njɨ nyəmɛf́wó
mə́ bá faam nda muud mə́ faam kuda dɨ ́
yɛ.́

16 hBɨ ampúyɛ́ nə́ bɨ bʉ́sə *Mpáánzə́
Zɛmbî? Bɨ ampúyɛ́ nə́ Shíshim mə́
Zɛmbî í njul bɨd́ɨ?́ 17Ŋkí muud mə cɛɛ́ǵ
Mpáánzə́ Zɛmbî, Zɛmbî mə bá nəḿə́ cɛɛ́ǵ
nyə. Nəcé, Mpáánzə́ Zɛmbî nyísə njɨ shú
mə́ Zɛmbî, bɨ ́ wə́ bʉ́sə́ njɔẃ wɔɔŋg.

18 iMuud kú ŋgə shɨɨg nyúul. Ŋkí ŋg-
wɔĺ múúd mə təd́ʉ́gá na bɨd́ɨ ́ nə́ a jɨ nə
fʉg, mbií fʉg á cʉg gaá, muud wɔɔŋg
yídag mpu nə́ fʉg nyɛ́ nyísə ikás mísh mə́
Zɛmbî dɨ,́ ja jɔɔŋgʉ́ a mú bə nə fwámɛ́
fʉg. 19 jNəcé, sá búúd ɔ shí ga bwə́ dʉ́g
nə́ jísə sá fʉg yí, Zɛmbî mə dʉ́g gwo nə́
sá íkás. Jísə cilyá Kálaad Zɛmbî dɨ ́ nə:́
«Zɛmbî mə́ dʉ sá nə́ buud ɔ fʉ́g bwə́
bíílʉg məḱəŋ́ máŋʉ́d». 20 kÍ nyiŋgə nəḿə́
bə cilyá nə:́ «Cwámba mə mpú búúd
ɔ fʉ́g mitəd́ʉ́gá myáŋ, a mpú nə́ mísə
ocwúd». 21Nda jɨ ́ ntɔ́ nə,́ muud kú bɛɛg
ŋkɛn̂y nyúul nəcé bəĺə nə wɔŋ́gɔ́ nə bɔɔ́ĺ
búúd. Mpugá nə́ isâ byɛŝh bísə isâ bín.
22 lPwôl, Pwôl wʉ́n; Apolos, Apolos wʉ́n;
Séfas, Séfas wʉ́n; tɔɔ shí ga, shí nyɨń;
tɔɔ cʉg, tɔɔ shwɨy, tɔɔ isâ yâ cʉg ga, tɔɔ
byɔɔŋg yâ cʉg zág yí, byɛŝh bísə isâ bín.
23 mBɨ bâŋ bɨ ́ bʉ́sə buud ɔ́ Krîst, Krîst mə́
Zɛmbî.

Njɨ Yésus wə́ mə́ bígás Pwôl

4 Ntɔ,́ dʉ́gʉ́gá sə́ nə́ sə́ bʉ́sə osɔɔ́l ɔ
məśáal ɔ́ *Krîst, nə́ Zɛmbî nyə á yə sə́

mbag nə́ sə́ cúndəǵ isâ í á dʉ bə shwoó
dɨ,́ nyə á mə́ sá nə́ sə́ mpúg yí. 2 nNə́ ndɛɛ,́
ja bwə́ mə́ yə múúd mbag yí, sâ bwə́ dʉ

bul jɨɨ dʉ́g yí jɨ ́ nə́ a sáág isɛý byé mbií
Mása mə jɨɨ́ ́ yí. 3Nda mə, tɔɔ bɨ mə́ bi-
gas mə, tɔɔ wúl njɔẃ míləśʉ́ í bigas mə,
sá jɔɔŋg í acɨýɛ ́ mə tɔɔ sâ. Məmɛf́wó mə
abígásɛ ́ nəḿə́ məḿɛf́wó. 4 oMə aŋgɛ̂ nə
mpu nə́ mə mə́ sá gúl sâ məj́umâ. Njɨ,
ntɔ́ cugɛ ́ nə́ mə jɨ kú nə wôŋ. Njɨ, muud
ŋgə́ bigas mə wə́ Cwámba. 5 pGwə́ wə́ jɨ ́
nə,́ kúgá sámb múúd ləśʉ́ té fwála dɔɔŋg
í afwóyɛ́ wɔɔ́ś yí. Kúgá sámb té Cwámba
nyə́ afwóyɛ́ nyiŋgə zə yí. Nəcé nyə wə́
mə́ bá zə sá nə́ isâ bí íshwoo yídʉ́gʉ́d yí
í nyínʉ́g nə́ ŋgəŋ́, mitəd́ʉ́gá myâ milâm
mí mpúyʉ́g; nə́ ndɛɛ,́ Zɛmbî mú yə muud
yɛŝh məśhwúmb mə́ jəĺá nə nyə má.

6Bwaaŋg, mə mə́ ŋgə ŋwa iyuug ínɨ
byɛŝh sá Apolos dɨ ́ shú nə́ bɨ jɨɨ́ǵʉ́g sâ
kaanə́ í ŋgə́ cɨ yí, nə:́ «Muud nyə ajəĺáyɛ ́
nə ntɔ̧ sá jɨ ́ cilyá yí.» Mə́ cɛɛl cɨ nə,́ shú
dʉ́sʉ́ sá Apolos ɨɨ,́ muud nyə ajəĺáyɛ ́ nə
bəgʉwa nə ŋgwɔĺ ntɔ̧ ŋgwɔĺʉ́gá. 7 qZə́
nyə á fwo jaaw wo nə́ wó ntɔ̧ bɔɔ́ĺ búúd?
Jáyɛ ́ sá wó jɨ ́ nə ndɨ ̂ nə́ bwə́ á shígɛ ́ yə
wo yí? Ŋkí sá jɛŝh wó jɨ ́ nə ndɨ ̂ yí, bwə́
á yə wo, nəcé jɨ ́ wó ká ŋkɛn̂y nyúúl nə
ndɨ ̂ nda bwə́ á shígɛ ́ yə wo yí? 8Bɨ ́ ŋgə
təd́ʉga nə́ bɨ mú nə sá jɛŝh bɨ ́ mə́ jɨɨ́ ́ yí,
bɨ mú lwándʉ́lá nə ibwádán í Zɛmbî, bɨ
mú nə ijwûga, sə́ bâŋ kú nə ndɨ.̂ Bɨ ɔ
nywá ka bə nə ijwûga fwámɛ́ bə, səńɔŋ̂
bɨ ̂ bɛŝh sə́ bəǵ nə byo. 9 rKá í yidá bə
nda Zɛmbî mə́ təl̂ sə́ bâŋ *buud ɔ lwámá
zhúgʉ́lâ sámbá, nda buud cígʉ́lá í mə́ bə
nə́ bwə́ jəlá nə yə wá. Məśʉ́ məńtágʉla
mə́ músə á zəgá-dʉ́g, tɔɔ mísh mə́ búúd
dɨ,́ tɔɔ mísh mə́ *wəéŋgəles dɨ.́ 10 sSə́ mú
nda mikás nəcé Krîst, bɨ bâŋ ntâg nda
mifʉfʉ́gʉ́ nəcé bəĺə búúd ɔ Krîst. Sə́ mú
nda itag-bwool, bɨ bâŋ nda miŋkuŋkúlʉ́.
Bɨ mú ŋgə ŋwa gúmə,́ sə́ bâŋ ŋgə́ bwəma

nə mpyóŋ. 11Wɔɔ́ś nə wəla ga, sə́ ŋgə yə
nə zha yə nə shwáásʉ́lə minʉ́, sə́ fúfə nə
mikáándə.́ Sə́ ŋgə bwəma nə bígə,́ sə́ ŋgə
cʉgə nda minjɛ̧-́gwɔŵ. 12 tSə́ ŋgə wádʉga
sɛŷ nə məbwə̂ məśʉ́ shú nə́ sə́ bəǵ nə isâ.
Muud nyə́ ámə lwîy sə́ yɛ,́ sə́ bwádan nə
nyə; kʉ́l bwə́ lwó sə́ cúwʉ́lí yí, sə́ máánd
mílâm. 13 uBuud bwə́ ámə ntáma sə́ jínə́
wá, sə́ cɨ bwo iciyá í cwéél bwo milâm
yí. Wɔɔ́ś nə kɨḱɨdɨǵa, buud ɔ shí bwə́ ŋgə
ŋwa sə́ nda isâ í kund, nda shíd məẃúdə.

Pwôl jɨ sɔɔ́ŋ́gʉ́
14Mə aŋgɛ̂ nə cilə bɨ ́ isâ ínɨ nə́ mə́ cɛɛl

wá bɨ ́ shwôn. Mə ŋgə yida sá nə́ bɨ mpúg
kuú njɔɔnd bɨ ́mə́ jəĺá nə kyey yí, nəcé bɨ
bʉ́sə mə bwân mə́ búl cɛɛl wá. 15 vNəcé,
bɨ ́ tɛɛm bə nə buud məwûm mə́ otɔɔ́śhin
bwə́ ŋgə́ lwó bɨ ́ cʉg krîstɛn, bɨ ́ cugɛ ́ nə
ncúlyá osɔɔ́ŋ́gʉ́, mə muud mə́ á zə bɨ ́ nə
Jɔj̧ɔ̧ Kɛɛ́ĺ yɛ ́ mə wə́ jɨ ́ sɔɔ́ŋ́gʉ́ wʉ́n kwoŋ
mə́ Yésus-Krîst dɨ.̂ 16 wNda jɨ ́ ntɔ́ nə,́ osh-
woŋ, ŋgəgá nə yagʉla mə. 17 xGwə́ wə́ í
sá nə́ mə ntɨɨ́ǵ bɨ ́ Timotê, mwân waam
mə́ búl cɛɛl yɛ;́ a jɨ mə abúgʉ́lág cʉg
krîstɛn dɨ.̂ Nyə wə́ nyə é zə sá nə́ bɨ bəǵ
kú wusa kuú njɔɔnd mə́ ŋgə́ kyey cʉg
krîstɛn dɨ ́ yí. Kuú njɔɔnd wɔɔŋgʉ̂ wə́ mə́
ŋgə́ jɨɨ́ǵʉli məd́ɔ̧ mə́ óbúgʉla mɛŝh kʉ́l
jɛŝh yí. 18Bɔɔ́ĺʉ́gá búúd bwə́ ŋgə ŋkɛn̂y
mənyúúl nda sá bwə́ cɨ ́ nə́ mə abʉ́lɛ ́ ná
kwo zə nûŋ bɨd́ɨ.́ 19 yNjɨ, ŋkí Cwámba mə́
magʉlə, mə wál bá zə wɔɔ́ś bɨ ́ nûŋ. Mə
é ka bá zə mpu búúd bwə́ ŋgə́ ŋkɛn̂y
mənyúúl ɔńɨ; mə abʉ́lɛ ́ zə mpu njɨ iciyá
í ləśʉ́ byáŋ, mə bá bul cɛɛl mpu ŋkí ŋkul

mə́ Zɛmbî nyísə bwəd́ɨ ́ ícʉgʉd. 20 zNəcé,
Faanmə́ Zɛmbî í cúgɛ ́ sâ á ləśʉ́ mpu, dʉ́sə
sá ŋkûl. 21 aBɨ mə́ jɨɨ nə́ jɨ? Ye mə zəǵ nûŋ
bɨd́ɨ ́ nə lwóŋ, ye mə zəǵ nə cɛɛlí nə lám
nə́ shɛɛ?
Okrîstɛn bwə́ ajəĺáyɛ ́ nə bə nə jaŋga

5 bLâŋ mə́ bul shîn kyey kʉ́l jɛŝh nə́
jaŋga í ŋgə sɨŷ nûŋ bɨd́ɨ.́ Nə́ dâŋ

jaŋga dʉ́sə nə,́ tɔɔ ikûl í ampúyɛ́ fwámɛ́
Zɛmbî yí í aŋgɛ ̂ nə sá dwo. Bwə́ ŋgə
bwiiŋg nə́ ŋgwɔĺ múúd a bɨd́ɨ ́ sɛɛŋgyá
ŋgə cʉgə nə mudá mə sɔɔ́ŋ́gʉ́. 2 cBɨ ́ ŋgə
ná ŋkɛn̂y mənyúúl? Sɔɔ́ĺʉ́gʉ́ wɔɔŋgʉ̂ kú
yidá cɛy bɨ ́ lámʉ́d nda shwɨy? Ŋgaá
í jɨɨ nə́ í cɛýʉg bɨ ́ lámʉ́d, bɨ yílʉ́g
muud wɔɔŋgʉ̂ bɨd́ɨ ́ sɛɛŋgyád? 3 dMɛɛ jâm
kɔɔ́ḿb dɨ,̂ tɛɛm bə nə́ mə cugɛ ́ nûŋ bɨd́ɨ,́
*shíshim wâm wɨ ́ nûŋ; mə mə́ bwey
sámb ləśʉ́ wɔɔŋgʉ̂ nda mə jɨ nûŋ. Mə
mə́ sámb nə́ muud mə́ sá sɔɔ́ĺʉ́gʉ́ wɔɔŋg
yɛ́ mə́ jág sâ. 4Ntɔ,́ ja bɨ ́ é nyiŋgə sɛɛŋ-
gya jínə́ mə́ Cwámba Yésus dɨ,́ shíshim
wâm í é sɛɛŋgya nə bɨ,́ Cwámba wúsʉ́
Yésus mə bá lwóya ŋkûl nyɛ.́ 5 eÍ jɨɨ nə́
bɨ bəd́ʉg *Sátan muud wɔɔŋgʉ̂ məb́wəd́,
a ntámág nyə nyúúl nə́ ndɛɛ,́ *jîm jé
í mú bá *dʉ́g cʉg jwɔŵ mə́ Cwámba.
6 fBɨ ajəĺáyɛ ́ ná nə ŋkɛn̂y məńyúul. Bɨ
ampúyɛ́ nə́ bʉ́baalɛ ́ *ləvur bíbíyá í dʉ
sá nə́ mbulyá ŋgug wɛŝh í bádʉ́g ɨɨ?́‡
7 gYílʉ́gá ləvur¶ acwúlû shú nə́ bɨ bəǵ
mbulyá ŋgug ágúgwáan. Nəcé bɨ mú kú
ná nə ləvur. Bɨ mú ntɔ́ nəcé bwə́ á shí
bwey cígə *Mwâ Ncwəmbɛ á Páska íshé,
mwâ ncwəmbɛ wɔɔŋg wə́ *Krîst. 8Ntɔ,́

‡5:6 Na jɨ kaanə́ nda wɔɔŋg sə́ mə́ dʉ cɨ nə:́ «Shú ŋgwûd mə́ dʉ wá bɔɔ́ĺ bɛŝh ibwool»
yí.
¶5:7 ləvur: Oyúdɛn bwə́ á dʉ yîl ləvur yɛŝh bwəd́ɨ ́ mínjɔẃ, bwə́ də Páska nə ŋgug á
kú nə ləvur; ntɔ́ mə́ kə́ nə́ bwə́ á dʉ gusa milâm myáŋ shú zəĺə də Páska.
t4:12 Luk 6.28; Mis 7.60; Rom 12.14 sɛŷ: Mis 18.3 u4:13 Mit 3.45 v4:15 Gal
4.19 w4:16 11.1; Flp 3.17; 1Te 1.6 x4:17 Timotê: 16.10; Mis 16.1; 2Kr 1.1
y4:19 ŋkí Cwámba mə́ magʉlə: Mis 18.21; Zhk 4.15 z4:20 2.4; 15.24
a4:21 2Kr 1.23; 13.10 b5:1 Ləv 18.8 c5:2 6.12; 10.23 d5:3 Kol 2.5
e5:5 1Tm 1.20 f5:6 Gal 5.9 g5:7 MmN 12.1-15; 13.7; Yuá 1.29; 1Pr 1.19



1 Buud ɔ́ Kɔrɛn̂t 5:9 262 1 Buud ɔ́ Kɔrɛn̂t 6:11

shé kúgá ná sá *Páska wɔɔŋgʉ̂ nə bɔẃ-
bɔŵ təd́ʉ́gá nə gwɔ̧ĺə lâm: ləvur acwúlû
wə́ nɨ. Shé yídágá sá nyə kú nə sâ á
shweelʉ́g, nə lâm óbʉ́bəĺɛ:́ bʉlɛd́ á kú nə
ləvur wə́ nɨ.

9 hMə á cilə bɨ ́ ŋgwɔĺ kálaad dɨ ́ nə́
bɨnɔŋ́ buud ɔ́ jaŋga bɨ kú dʉ kéya. 10Mə
a shígɛ ́ cɛɛl cɨ nə́ bɨ bəǵ kú ná bwɛlɛ shísh
kúnə-́kúnə nə búúd ɔ jaŋga bɛŝh wâ shí
ga, tɔɔ buud bɛŝh bɨ ́ nə yéésh bəĺə nə
məbii wá, tɔɔ buud ɔ mándá, tɔɔ bɔɔŋg
bɛŝh bwə́ ŋgə́ yə ozɛmbî ɔ́ áyadʉ́g gúmə́
wá. Mbɔ!̂ Í ká bə ntɔ,́ mpu nə́ bɨ mə́ jəlá
nə wú shí gaád. 11 iMə á yida cɨ nə́ bɨ
kú dʉ kéya nə buud bɨ ́ nə:́ nyâŋ ŋgə́ cɨ
nə́ a jɨ mbúgʉla, a ŋgə́ nyiŋgə sá jaŋga;
nyâŋ ŋgə́ cɨ nə́ a jɨ mbúgʉla, a njúl ny-
iŋgə bə nə yéésh bəĺə nə məbii; nyâŋ nə́
a jɨ mbúgʉla, a ŋgə́ nyiŋgə yə ozɛmbî ɔ́
áyadʉ́g; nyâŋ nə́ a jɨ mbúgʉla, a dʉ́gə́
nyɛɛg búúd; nyâŋ nə́ a jɨ mbúgʉla, a njúl
nyiŋgə bə shwɨǵe məlwəg; nyâŋ nə́ a jɨ
mbúgʉla, a dʉ́gə́ nyiŋgə mánda búúd nə
isâ byáŋ. Mimbií mi búúd mínɨ, bɨ kú
sɛɛŋgya nə bwo, bɨnɔŋ́ kú də səŋ ídʉ̂w
ŋgwúdʉd. 12 jYe sə́ wə́ bʉ́sə́ nə́ sə́ sámbʉ́g
buud bwə́ cúgɛ ́ *Dɔ̧ dɨ ́ wá miləśʉ́? Ŋgaá
nə́ buud wâ Dɔ̧ dɨ ́ cwû wə́ bɨ ́ mə́ cígal
míləśʉ́ wá? 13Buud bwə́ cúgɛ ́ Dɔ̧ dɨ ́ wá,
Zɛmbî wə́ mə́ bá sámb bwomyáŋ míləśʉ́.
Kagá yîl bɔẃ-bɔŵ múúd bɨd́ɨ ́ gwooŋgʉd.
Ishwəḿan yâ mpəd́ʉ́gá buud ɔ́ Zɛmbî

6 Ŋkí ŋgwɔĺ múúd á sɛɛŋgyá jɨń mə́ bə
nə ləśʉ́ nə ŋgwɔĺ, jɨ ́ í mpú sá nə́ a

lʉ́gə́ kə nə ləśʉ́ búúd ɔ́ Zɛmbî dɨ,́ a bəĺɛ ́
kə nə ndɨ ̂ nə́ ikûl ishús í kəǵ sámb yí?
2 kYe bɨ ampúyɛ́ nə́ buud ɔ́ Zɛmbî bwə́
bá sámb búúd ɔ shí miləśʉ́? Ká, ŋkí bɨ
wə́ mə́ bá sámb búúd ɔ shí miləśʉ́, ye

ilʉ́ləśʉ́ yâ mpəd́ʉ́gá nyɨń wə́ í káád bɨ ́
ŋkul yí? 3Ye bɨ ampúyɛ́ nə́ sə́ mə́ bá
sámb *wəé́ŋgəles miləśʉ́? Ká ŋkəmʉsa
nə miləśʉ́ myâ isâ í shí ga! 4Ŋkí bɨ mə́
ka bə nə miləśʉ́ myâ isâ í shí ga, ye
buud *Dɔ̧ lʉ́ óbúgʉla í dʉ́g nə́ ozhizhe wá
bwó wə́ bɨ ́ mə́ kə́ dʉ́g nə́ bwə́ sámbʉ́g bɨ ́
miləśʉ́ myɔɔŋg wá? 5Bɨ mə́ jəlá nə gwág
shwôn nə sá mə́ ŋgə́ cɨ ga. Ye sɛɛŋgyá
jɨń jɨ ́ kú nə tɔɔ muud jɨ ́ nə fʉg yɛ,́ muud
jɨ ́ nə ŋkul lás ləśʉ́ mpəd́ʉ́gá mwân bá
*mínyɔŋʉ̂ yɛ?́ 6Nə́ jɨ! Mwân bá mínyɔŋʉ̂
bwə́ kə́ tɔŵ míkɔɔd dɨ?́ Bwə́ bəĺɛ ́ ntâg
kə́ tɔŵ míkɔɔd myɔɔŋg dɨ ́ óháádɛn dɨ!́
7 lMpugá nə́ dʉ́lə bə nə ishwəḿan ntʉ́nɨ
mpəd́ʉ́gá nyɨń, bɨ mə́ bwey ku wə́ nɨ.
Nəcé jɨ ́ bɨ ́ bʉ́sə́ ŋgwɔĺ kú jísɔw ŋgwɔĺ bɛ ́
ólɨĺɨŋgɨ ̂ yí? Nəcé jɨ ́ bɨ ́ bʉ́sə́ kú bɨd́ nə́ ŋkí
muud mə dɛɛ́ǵ bɨ ́ isâ, a dɛɛ́ǵʉ́g yí? 8Njɨ,
bɨ wə́ mə́ yídá sá ólɨĺɨŋgɨ,̂ bɨ wə́ ŋgə́ sha
búúd isâ; omínyɔŋʉ̂ bʉ́n ntâg wə́ bɨ ́mə́ sá
mísɔɔ́ĺʉ́gʉ́ myɔɔŋg wá. 9 mYe bɨ ampúyɛ́
nə́ buud bwə́ sá ólɨĺɨŋgɨ ̂ ntʉ́nɨ wá bwə́
ábʉ́lɛ ́ bə nə kɔw Faan mə́ Zɛmbî dɨ?̂ Kúgá
shɨɨg məńyúul: buud ɔ́ jaŋga, nə bɔɔŋg
bwə́ ŋgə́ yə ozɛmbî ɔ́ áyadʉ́g gúmə́ wá,
nə buud bwə́ sá mínɔɔmb wá, nə budûm
bwə́ mə́ ŋwa məńyúúl nda budá wá, nə
bɔɔŋg bwə́ sá íland nə bɔɔ́ĺ búdûm wá,
10nə ijúwâl, nə buud bɨ ́ nə yéésh bəĺə
nə məbii wá, nə oshwégye ɔ́ məĺwəg,
nə bɔɔŋg bwə́ dʉ nyɛɛg búúd wá, tɛɛm
bə búúd ɔ mándá, bwə́ ábʉ́lɛ ́ bə nə kɔw
Faan mə́ Zɛmbî dɨ.̂ 11 nNtɔ́ nəḿə́ wə́ bɔɔ́ĺ
búúd wâ gwooŋg jɨń bwə́ á bə yɛ.́ Njɨ,
Shíshim mə́ Zɛmbî wúsʉ́ í á mə́ gusa bɨ,̂
sá nə́ bɨ bəǵ miŋkɛ̧ŋ́kɛ̧̂ mi búúd, sá nə́
Zɛmbî dʉ́gʉ́g bɨ ́ nə́ otʉ́təlí ɔ búúd lúú mə́
Cwámba Yésus dɨ.̂

h5:9 Mat 18.17; 2Te 3.14 i5:11 6.9-10; 2Te 3.6; Tit 3.10; 2Yn 10 j5:12 Mbá
13.6 k6:2 Rom 5.17; 2Pr 2.4; Yûd 6; Mbʉ́ 1.6 l6:7Mat 5.39-40; Rom 12.17
m6:9 15.50; Gal 5.19-21 n6:11 Tit 3.3-7; Heb 9.14; 1Yn 1.7

Baagʉlə nyúul shú mə́ Zɛmbî
12 oBɔɔ́ĺ búúd bwə́ dʉ cɨ nə:́ «Muud

jɨ fʉlî nə́ a sáág sá jɛŝh á cɛɛ́l yí.» Jɨ ́
ntɔ.́ Njɨ, sá jɛŝh dɨ ́ jɨ ́ nə ŋkul kwíínd
múúd. Bwə́ dʉ cɨ nə:́ «Muud jɨ fʉlí nə́
a sáág sá jɛŝh á cɛɛ́l yí.» Jɨ ́ ntɔ.́ Njɨ,
mə abʉ́lɛ ́ bɨd́ nə́ ŋkúmba sá í bííg mə
kwám. 13 pBɔɔ́ĺ nəḿə́ nə:́ «Idʉ̂w bísə
shú mwɔ,̧ mwɔ̧ shú ídʉ̂w. Nə mwɔ̧
nə idʉ̂w, Zɛmbî mə bá shínal byɛŝh.»
Jɨ ́ ntɔ.́ Njɨ, nyúúl í cúgɛ ́ shú jaŋga,
nyísə nyúul mə Cwámba, Cwámba jisə
Cwámba shú nyúul. 14 qMpugá nə́ Zɛmbî
nyə a gwûmʉshi Cwámba yɛ,́ a bá nəḿə́
gwûmʉshi sə́ nə ŋkul nyɛ.́ 15 rYe bɨ am-
púyɛ́ nə́ mənyúúl mʉ́n məśə ikʉ́l í nyúul
mə́ *Krîst? Mə ŋwág kʉ́l nyúúl mə́ Krîst
mə sá gwo kʉ́l nyúúl mə́ múdá jaŋga?
Mbɔ!̂ Í ajəĺáyɛ ́ nə bə ntɔ!́ 16 sYe bɨ am-
púyɛ́ nə́ muud mə kə́ sɛɛŋgya nə mudá
jaŋga yɛ́ nyə é bə nyúul ŋgwúd nə mudá
wɔɔŋgʉ̂? Jísə mpu bə cilyá Kálaad Zɛmbî
dɨ ́ nə:́ «Bɛŝh obá bwə́ é bə nyúul ŋg-
wúdʉ̂.» 17 tNjɨ, muud mə kə́ fʉla ísâ nə
Cwámba yɛ,́ nyə́ é bə *shíshim ŋgwúd
nə Cwámba.

18 Fúndəǵá jaŋga. Wúl *səḿ wɛŝh
múúd mə sá yí í ádɛ ́ bə nyə nyúúlʉ́d. Njɨ,
muud mə sá jaŋga yɛ́mə́ dʉ ntáma nyúúl
nyɛ ́ nyəḿɛf́wó. 19 uYe bɨ ampúyɛ́ nə́
mənyúúl mʉ́n məśə Mpáánzə́ mə́ Ŋkɛ̧ŋ́kɛ̧̂
Shíshim Zɛmbî nyə á yə bɨ ́ yí? Ŋkɛ̧ŋ́kɛ̧̂
Shíshim wɔɔŋg wúsə́ bɨd́ɨ ́məńyúúlʉ́d. Bɨ
aŋgɛ ̂ ná nə jwú nə bɨmɛf́wó. 20 vMpugá
nə́ Zɛmbî nyə a wá lal-lal tâŋ shú nə́
bɨ wúg míkwámʉ́d; bɨ mə́ jəlá nə ka yə
Zɛmbî gúmə́ nə mənyúúl mʉ́n.

Sá í dʉ́gyá nə bâ yí

7 Shú ísâ bɨ ́ á cilə mə yí, í nywa
nə́ mudúm jíg kú kúnya nə mudá.

2 wNjɨ, í bul jəla nə́ mudúm yɛŝh bəǵ nə
yé múdá, mudá yɛŝh nə yé ŋgwûm, buud
bwə́ sásʉ́ləǵ jaŋga. 3 xMudûm nyə ajəĺáyɛ ́
nə kaambʉlə múdá nə nyúúl nyɛ;́ mudá
nəḿə́ ntɔ.́ 4Mudá cugɛ́ nə ŋkul balan nə
nyúúl nyɛ ́ nda á cɛɛ́l nə,́ ŋgwûm yé wə́
jɨ ́ nə nywo. Nəḿə́ mbií ŋgwúdʉ́, ŋgwûm
cugɛ́ nə ŋkul balan nə nyúúl nyɛ ́ nda á
cɛɛ́l nə,́ mudá yé wə́ jɨ ́ nə nywo. 5Ŋgwɔĺ
kú ban ŋgwɔĺ; ka njɨ nə́ bɨ mə́ bə cʉ́ŋ nə́
bɨ mə béégyá ŋkúmba fwála shú nə́ bɨ mə́
kənd mílâmməj́əgʉla dɨ.̂ Fwála dɔɔŋg ká
nəḿə́ shîn, bɨ ɔ́ nyiŋgə fʉla; nəcé bɨ ́ a bá
bə kú mpu máánd mílâm nə́ ndɛɛ ́ *Sátan
mú bwɔẃʉlə bɨ.̂ 6Na, mə ayɨɨ́ḿbʉ́líyɛ ́ bɨ;̂
mə cwíny bɨ ́ cwínyʉ́g. 7 yMpǔlə dʉ́g dɨ,́
mə́ jɨɨ nə́ buud bɛŝh bwə́ jíg nda mə. Njɨ,
muud yɛŝh jɨ nə jé sâ Zɛmbî nyə á yə nyə
yí; nyíga nə jíga, nyɨḿɨ ́ nə jímɨ.́

8Mə́ ŋgə cɨ nə miŋgwam mi búdûm nə
mikúsə́ mí búdá nə,́ í nywa nə́ bwə́ jíg
nda mə́ njúl nə,́ kú béya. 9 zNjɨ, í ká bə nə́
bwə́ ampúyɛ́ máánd mílâm, bwə́ béyág;
nəcé í yida bul jəla nə́ muud béyág, ntɔ̧
nə́ a júgʉgɨ ́ nə yéésh.

10 aShú bɔɔŋg bɨ ́ mímbéyá wá, mə təĺ
mpəńdí; kú ntâg bə mə, Cwámba wə́ mə́
təĺ mpəńdí nə,́ ci mudá kú béégya nə
ŋgwúm yé. 11Múdá ká ntâg béégya nə
ŋgwúm yé, a jíg kú ná kə báád; ka njɨ
nə́ a kə́ sá ŋkwambʉlə nə ŋgwúm yé. Ci
mudúm kú yîl múdá bâ.

12 Shú bɔɔ́ĺʉ́gá bâŋ, Cwámba dɨ ́ mə́ cɨ,̂
mə wə́ ŋgə́ cɨ ja nɨɨd́ nə,́ ŋkí mbúgʉla
Zɛmbî jɨ nə mudá *háádɛn, múdá mə́

o6:12 8.9; 10.23; Gal 5.13; 1Pr 2.16 p6:13 Mat 15.17-19; 1Te 4.3
q6:14 15.15, 20; Rom 6.4; 8.11; 2Kr 4.14 r6:15 12.27
s6:16 Mət 2.24; Mat 19.5; Ifz 5.31
t6:17 Yuá 17.21-23; Rom 8.9-11; 2Kr 3.17-18; Gal 2.20 u6:19 3.16

ká cɛɛl nə́ bá bwə́ baagʉlə bâ, a kú
bɛɛg yîl múdá wɔɔŋg. 13Ŋkí mudá wə́
jɨ ́ mbúgʉla, ŋgwûm nyɛ háádɛn, ŋgwûm
mə́ ká cɛɛl nə́ bá mudá bwə́ baagʉlə bâ,
mudá kú bɛɛg gwú bâ dɔɔŋg. 14 bNəcé,
mudúm jɨ ́ háádɛn yɛ́ nyə é bə kúnə-́kúnə
nə Zɛmbî nəcé mudá yé, mudá jɨ ́ háádɛn
yɛ́ nyə é bə kúnə-́kúnə nə Zɛmbî nəcé
ŋgwúm yé. Í mbəm̂ bə kú bə ntɔ,́ mpu
nə́ bwân báŋ bwə́ é bə shwóg-shwóg
nə Zɛmbî; njɨ, bʉ́sə kúnə-́kúnə nə nyə.
15 cNjɨ, ŋkí nyɔɔŋg jɨ ́ háádɛn yɛ́ mə́ cɛɛl
béégya nə ŋgwɔĺ, a jee béégya nə nyə;
í cúgɛ ́ mbúgʉla yɨɨ́ḿbʉ́lí nə́ a jíg nə bâ
dɔɔŋg. Zɛmbî nyə a jɔŵ bɨ ́ shú nə́ bɨ jíg
nə́ shɛɛ. 16 dNtâg nəḿə́ nə,́ wɛɛ mudá jɨ ́
mbúgʉla yɛ,́ ye wo mpú ŋkí wo e bá sá
nə́ ŋgwûm woó dʉ́gʉ́g cʉg? Ŋkí ntâg nə́
wɛɛ mudúm jɨ ́ mbúgʉla yɛ,́ ye wo mpú
ŋkí wo e bá sá nə́ mudá woó dʉ́gʉ́g cʉg?

Zɛmbî nyə á ŋgə təl̂ buud icé icé
17 Sá ŋgwúd jɨ ́ nə,́ muud yɛŝh tɔẃʉ́g

cé Zɛmbî nyə a təl̂ nyə yííd, cé nyə
á bə a təĺ ja Zɛmbî nyə a jɔŵ nyə
yí. Cɛɛ̧ ̧ mə́ ŋgə́ yə məd́ɔ̧ mə́ óbúgʉla
mɛŝh yí, dwó ɔńɨ. 18 eŊkí Zɛmbî nyə a
jɔŵ ŋgwɔĺ múúd a njúl sɨýa ábɨwáág
ɨɨ§́, muud wɔɔŋgʉ̂ jíg nə ábɨwáág yé.
Ŋkí Zɛmbî nyə a jɔŵ muud a kú bə
sɨýa ábɨwáág ɨɨ,́ muud wɔɔŋgʉ̂ kú sɨýa
ábɨwáág. 19 fSɨýálə ábɨwáág cúgɛ ́ tɔɔ sâ,
bəĺə kú sɨýa ábɨwáág kú nəḿə́ bə tɔɔ sâ.
Sá jɨ ́ nə mfíí yí jísə njɨ bɛɛ̧ ̧ĺə məḿpəńdí
mə́ Zɛmbî. 20Muud yɛŝh tɔẃʉ́g cé nyə á
bə a təĺ ja Zɛmbî nyə a jɔŵ nyə yí. 21Ŋkí
Zɛmbî nyə a jɔŵ wo, wo njúl lwaá, kú wá

fimâl lámʉ́d nə jiya lwaá gwô. Njɨ, wó
ká dʉ́g zhɨɨ́ ́ nə́ wo bəǵ fʉlî, wo bɛ̧ zhɨɨ́ ́
nyɔɔŋg. 22 gNəcé nə,́ lwaá Cwámba mə́
jɔŵ yí í músə fʉlî, í dʉ́gyá nə Cwámba.
Ntɔ́ nəḿə,́ nyɔɔŋg *Krîst mə́ jɔŵ a njúl
fʉlî yɛ ́ músə lwaá mə́ Krîst. 23 hMpugá
nə́ Zɛmbî nyə a wá lal-lal tâŋ shú nə́ bɨ
wúg míkwámʉ́d. Kúgá sá nə́ bɨ nyíŋgəg
bə məlwaá mə múúd**. 24Bwaaŋg, mə́
nyiŋgə ná nəḿə́ cɨ nə́ muud yɛŝh bwénʉ́g
mísh mə́ Zɛmbî dɨ ́ cé nyə á bə a təĺ ja
Zɛmbî nyə a jɔŵ nyə yí.

25 iShú bɔɔŋg bʉ́sə́ ná óncwíyɛ ̂ wá, sâ
mə́ zə́ cɨ ga í cúgɛ ́ nə́ Cwámba nyə a təl̂
mpəńdí; mə cwíny bɨ ́ tâŋ nda muud bɨ ́
bɨ ́ nə ŋkul je shwu nyúul nə ndɨ ̂ yɛ ́ nəcé
Cwámba nyə a gwág mə ŋkúŋkwóŋʉ́lə.
26 jMɛɛ ŋgə təd́ʉga ntʉ́ga: ja sə́ mə́ dʉ́g
mícúŋ myâ wəla ga yí, mə təd́ʉ́gá nə́ í
bul jəla nə́ buud bwə́ jíg miŋgwam. 27Njɨ
tɛɛm bə ntɔ,́ ŋkí wo mə́ bá múdá, wo kú
bɛɛg sɔ̧́ nə́ wo gwú bâ. Ŋkí wo afwóyɛ́ bá
múdá, wo kú bɛɛg sɔ̧́ nə́ wo bâ. 28 kNjɨ,
ŋkí wo bá múdá, wo asáyɛ ́ *səḿ; ncwíyɛ ̂
sás mə́ ká kə báád ɨɨ,́ nyə asáyɛ ́ səḿ. Njɨ,
buud bwə́ béya wá bwə́ é bul dʉ́g mín-
jugú cʉg gaád; mə ŋgə lás ntʉ́nɨ shú nə́
mə sá nə́ bɨ sásʉ́ləǵ minjugú myɔɔŋg.

29 lBwaaŋg, mə ŋgə cɨ náaá, fwála í mú
kʉ́kʉ́l. Nə́ ndɛɛ,́ tɛɛ́d́ wəla ga dɨ, buud
bɨ ́ nə budá wá bwə́ cʉ́gəg nda bwə́ cúgɛ ́
mímbéyá; 30 bɔɔŋg bwə́ ŋgə́ jɨɨ wá, bwə́
cʉ́gəg nda bwə́ aŋgɛ ̂ nə jɨɨ; bɔɔŋg bɨ ́ nə
məshusʉg wá, bwə́ cʉgə nda bwə́ cúgɛ ́ nə
məshusʉg; bɔɔŋg bwə́ ŋgə́ kusə wá bwə́
cʉgə nda isâ bwə́ ŋgə́ kusə yí í cúgɛ ́ ísâ

§7:18 Muud jɨ ́ sɨýá ábɨwáág yɛ:́ na jɨ mwâ Yúdɛn.
**7:23 Kúgá nyiŋgə bɨd́ nə məfʉg mə búud mə́ ŋgəǵ nə jwú nə bɨ.̂
b7:14 Rom 11.16
c7:15 jíg nə́ shɛɛ: 14.33; Rom 12.18; 14.19; 2Kr 13.11; Kol 3.15; Heb 12.14
d7:16 1Pr 3.1 e7:18 Gal 5.1 f7:19 Rom 2.25-29; Gal 5.6
g7:22 Ifz 6.6; Flm 16; 1Pr 2.16 h7:23 6.20 i7:25 1Tm 1.12-14
j7:26 Zhe 16.1-4; Mis 14.22; 1Te 1.6; 3.3-4 k7:28 Luk 21.23
l7:29 Rom 13.11-13; 1Pr 4.7; Flp 4.5

byáŋ††. 31 mBuud bwə́ ŋgə́ də shí wá bwə́
cʉ́gəg nda bwə́ aŋgɛ ̂ nə də shí. Mə lás
nə bɨ ́ ləśʉ́ nɨ wɛŝh nəcé shí shé bɨ ́ nə ndɨ ̂
múús ga í bá cɔ̧.́

32Mə́ cɛɛl nə́ bɨ bəǵ kú nə sâ í kəńd bɨ ́
milâm gwɔẃ yí. Muud cúgɛ́mbéyá yɛ́mə́
dʉ kənd lâm ísâ í dʉ́gyá nə Cwámba yííd,
a dʉ sɔ̧́ nə́ Cwámba gwágʉ́g nyə nywa.
33 nNjɨ, nyɔɔŋg jɨ ́ mbéyá yɛ ́ mə́ a dʉ sɔ̧́
nə́ mudá yé gwágʉ́g nyə nywa, a dʉ kənd
lâm ísâ í shíd, 34 lâm í mú dʉ bə nyə kɔw.
Ntɔ́ nəḿə́ wə́ jɨ ́ nə mudá yɛ.́ Mudá cúgɛ́
báád yɛ,́ tɔɔ nyɔɔŋg jɨ ́ ná ncwíyɛ ̂ yɛ ́ mə́
dʉ kənd lâm ísâ í dʉ́gyá nə Cwámba yííd,
shú nə́ nyâŋ bəǵ yé mə Cwámba ncindî
nə ncindî. Mudá jɨ ́ báád yɛ ́ nyɛ mə́ dʉ sɔ̧́
nə́ ŋgwúm yé gwágʉ́g nyə nywa, a dʉ
kənd lâm ísâ í shíd. 35Mə aŋgɛ̂ nə lás
ntʉ́nɨ nə́ mə cɛɛl kʉl bɨ ́ bɨɨ́d́. Í yidá bə
shú məńywa mʉ́n. Mə ŋgə jɨɨ nə́ bɨ sáág
sâ í búl jəla yí, nə́ bɨ bəǵ buud ɔ Cwámba
ncindî nə ncindî, kú bə kɔw.

36Ŋkí ncwəḿá mə́ bul bə nə yéésh nə
land jé, nə́ ndɛɛ ́ a mú cɛɛl nə́ bwə́ béyág
nəcé a təd́ʉ́gá nə́ nyə e jág sá sás dɔɔŋgʉ́
ŋkí a bə́ kú ná bá nyə, ŋkí a dʉ́g nə́ bwə́
jəlá nə béya, bwə́ béyág nda á ŋgə́ jɨɨ
nə;́ nyə asáyɛ ́ səḿ. 37Njɨ ŋkí ncwəḿá í
ŋwa cígʉ́lá nyəd́ɨ ́ lámʉ́d sâ nda cíndal
nyə, ŋkí a jɨ nə ŋkul mpu máánd lâm bii
yéésh jé, á ká ŋwa cígʉ́lá nə́ bá land jé
bwə́ ányiŋgəyɛ ́ ná béya, a mpú sâ. 38Ntɔ́
jɨ nə́ muud mə bá land jé yɛ ́ mə mpú sâ,
nyɔɔŋg mə bə́ kú bá yɛ́ mə́ bul mpu sâ.‡‡

39 oMudá jɨ cɛɛ̧ļá nə ŋgwúm yé té wɛŝh
ŋgwúm ŋgə́ ná cʉgə yí. Ŋgwúm mə́ ká
yə, mudá kú ná bə cɛɛ̧ļá, a mú jee bá
muud yɛŝh á cɛɛ́ĺ bá yɛ;́ njɨ í jɨɨ nə́ muud
wɔɔŋg bəǵ muud mə Cwámba. 40Njɨ, í
bul jəla nə́ a jíg kú ná kə báád. Mɛɛ mâm
məcwûŋ wə́ məńɨ, mə təd́ʉ́gá nə́ mə jɨ
nəḿə́ nə Shíshim mə́ Zɛmbî.
Sâ í dʉ́gyá nə ocúdú ɔ́ mət́únʉga

8 pBɔɔ́ĺ ózɛmbî bɨ ́ ɔ́ áyadʉ́g. Bɔɔ́ĺ búúd
bwə́ ŋgə cígə ocúdú ŋgə sá ivʉgʉli í

ózɛmbî bɔɔŋgʉ́ *mətúnʉga. Shú sá í dʉ́-
gyá nə ocúdú ɔ́ mət́únʉga bɔɔŋgʉ́ yí, shé
mə́ mpú nə:́ «Sə́ bɛŝh bɨ ́ nə mpúyá.» Njɨ,
mpúyá wɔɔŋg í dʉ sá nə́ muud ŋkɛńyʉ́g
nyúul, í njúl nə́ cɛɛlí í dʉ sá nə́ gwooŋg
í lálʉg búgəd́. 2Múúd mə ká təd́ʉga nə́ a
mpú gúl sâ, muud wɔɔŋgʉ́ nyə afwóyɛ́
mpu sâ jɨ ́ nə́ fwámɛ́ mpúyá yí. 3 qNjɨ,
muud mə cɛɛ́ĺ Zɛmbî yɛ,́ Zɛmbî mə mpú
nyə.

4 rNə́ ndɛɛ,́ shú dəĺə ocúdú ɔ́ mət́únʉga
mə́ ívʉgʉli í ózɛmbî ɔ́ áyadʉ́g ɨɨ,́ sə́ mə́
mpu nə́ ivʉgʉli byɔɔŋgʉ́ í cúgɛ ́ tɔɔ sâ
shí gaád, ŋgwɔĺ zɛmbî cugɛ,́ njɨ fwámɛ́
Zɛmbî ŋgwûd nə ŋgwûd. 5Bɔɔ́ĺ búúd
bwə́ ŋgə təd́ʉga nə́ ncúlyá ozɛmbî nə
ncúlyá micwámbamyâŋmísə. Njɨ, bíl ísâ
búúd bwə́ ŋgə́ dʉ́g nə́ ozɛmbî yí í tɛɛm
bə joŋ dɨ,́ ŋkí ntâg shí ga dɨ,́ 6 sshú shé
bâŋ, Zɛmbî jɨ ŋgwûd njɨ Zɛmbî Sɔɔ́ŋ́gʉ́.
Isâ byɛŝh í zhu nyəd́ɨ,́ shé ŋgə cʉgə shú
dɛ.́ Cwámba jɨ nəḿə́ ŋgwûd, njɨ Yésus-

††7:30 Muud nyə ajəĺáyɛ ́ nə bɨd́ nə́ gúl sâ í tɔẃʉ́g shwóg nyəd́ɨ ́ cʉgʉd.
‡‡7:38 (tɛɛ́d́ 36 kə wɔɔ́ś 38) Impánzə́ ínɨ, bɔɔ́ĺ bwə́ ŋgə cɨ nə́ í jəlá nə bə ntʉ́ga:
36 «Ŋkí muud mə dʉ́g nə́ a jág sá nə baagʉləĺə sás dɛ ́ ncwíyɛ ̂ wəla lʉ bâ cɔ̧́ a kú kənd
nyə báád ɨɨ,́ ŋkí a dʉ́g nə́ í jəlá nə́ a kəńdʉg nyə báád ɨɨ,́ a sáág sâ á jɨɨ́ ́ yí; nyə asáyɛ ́
səḿ, bâ í sɨýʉ́g. 37 Njɨ, muud mə ŋwá cígʉ́lá lámʉ́d, kú nə sâ í ŋgə́ cíndal nyə, á ŋgə́
mpu jwú nə təd́ʉ́gá yé yɛ,́ ŋkí á ŋwa cígʉ́lá nyəḿɛf́wó dɨ ́ lámʉ́d nə́ a baagʉlə sás dɛ ́
ncwíyɛ,̂ a mə́ mpu sâ. 38 Ntɔ́ mə́ lwó nə́ muud mə kəńd sás dɛ ́ báád yɛ,́ a mpú sâ;
nyɔɔŋg mə bə́ kú kənd yɛ,́ á bul mpu sâ.»
m7:31 1Yn 2.17 n7:33 Luk 14.20 o7:39 Rom 7.2-3
p8:1 Mis 15.29; Rom 12.16 cɛɛlí: 13.1-7; 14.1; 16.14; Yuá 13.34; Rom 15.1-2; 2Kr

Krîst; isâ byɛŝh bísə nəcé nyə, sə́ bʉ́sə
nəḿə́ nəcé nyə.

7 tNjɨ, buud bɛŝh dɨ ́ bɨ ́ nə mpúyá nɨ.
Bɔɔ́ĺ bwə́ á mə́ janʉwo nə yəĺə ózɛmbî ɔ́
áyadʉ́g gúmə,́ nə́ ndɛɛ,́ wɔɔ́ś nə kɨdɨǵa, ja
bâŋ bwə́ də́ cúdú mətúnʉga mə́ ózɛmbî ɔ́
áyadʉ́g yí, bwə́ é ŋgə də bwə́ ŋgə́ təd́ʉga
nə́ cúdú ɛǵa jɨ cúdú mətúnʉga shú zɛmbî
áyadʉ́g. Sâ jɔɔŋg í mú sá bwo fəŋ́ lám
dɨ,̂ nəcé í bəĺə ná ŋkí tag. 8 uÍ njúl nə́
sâ mə́ də̂ dɨ ́ jɨ ́ nə ŋkul sá nə́ sə́ shíshíg
Zɛmbî kúnə-́kúnə. Ŋkí sə́ mə́ bə́ kú də,
sâ kú jímb sə́ mísh mə́ Zɛmbî dɨ;̂ ŋkí sə́
mə́ də,̂ sâ kú nəḿə́ kwɨd́ʉli sə.̂ 9Njɨ bɨ ɔ́
bɛy nə́ sâ bɨ ́bɨ ́ fʉlî nə́ bɨ sáág yí í yídag bə
óbúgʉla ɔ́ átʉtagʉ̂ kwóógʉ́ lʉ́ məb́ɔɔgʉ́.
10Nəcé, wo muud jɨ ́ nə mpúyá yɛ,́ ŋkí
bwə́ dʉ́g wo, wo ŋgə́ də mpáánzə́ zɛmbî
áyadʉ́g dɨ,̂ ŋgaá nə́ sá jɔɔŋg í é sá nə́
muud jɨ ́ ná nə lám ŋkí tag yɛ ́ ŋwág ŋkul,
a kə də ócúdú bwə́ ámə cígə yə ózɛmbî
gúmə́ wá? 11 Ja jɔɔŋgʉ̂, mpúyá wô í mə́
sá nə́ ŋgwɔĺ *mínyɔŋʉ̂ woó jɨ ́ nə lâm ŋkí
tag yɛ ́ jímbʉ́g, í njúl nə́ Yésus nyə á yə
nəḿə́ shú dɛd́. 12Ŋkí bɨ mə səm̂ ntɔ́ nə
omínyɔŋʉ̂ bʉ́n, bɛẃʉli bwo lám í kú fwo
lal ɨɨ,́ bɨ mə́ səm̂ nə Yésus-Krîst. 13Gwə́
wə́ jɨ ́ nə,́ ŋkí gúl sá mə́ də́ í é bʉ́lal ŋg-
wɔĺ mínyɔŋʉ̂ waamə́ bɨɨ́d́ ɨɨ,́ mə kú ná bá
bwɛlɛ də cúdú, shú nə́ mə bəǵ kú bʉ́lal
mínyɔŋʉ̂ waamə́ bɨɨ́d́.

Pwôl cugɛ ́ nə milúndâl

9 vYe mə cugɛ́ fʉlî? Mə cugɛ́ *múúd
lwámá mə Yésus ɨɨ?́ Ŋgaá mə a shí

dʉ́g Cwámba wúsʉ́ Yésus? Ye bɨ ́ cugɛ ́
ísɛý mə́ mə́ sá shú mə́ Cwámba yí? 2Ŋkí
bɔɔ́ĺʉ́gá búúd bwə́ dʉ́g nə́ mə cugɛ́múúd
lwámá, bɨ kú bɛ,̧ mə́ jɨ muud lwámá mə
Yésus shú dʉ́n. Nəcé bɨ bʉ́sə yuug í ŋgə́

lwó ísɛý mə́ ŋgə́ sɛŷ tâŋ ndamuud lwámá
mə Cwámba yí.

3 Shú búúd bwə́ ŋgə́ bə nə məshwán
nə mə wá, sá mə́ jɨ ́ nə ŋkul bɛşa nə
bwo yí jɨ ́ nə:́ 4 wŊgaá sə́ bɨ ́ nə zhɨɨ ́ nə́ sə́
ŋwág idʉ̂w nə məŋgul bɨd́ɨ?́ 5Ye sə́ báŋ
wə́ bʉ́sə́ ci muud kú jaand nə mudá yé?
Ŋgaá nə́ bɔɔ́ĺ búud ɔ lwámá bwə́ ŋgə sá
ntɔ,́ tɔɔ ómínyɔŋʉ̂ ɔ́ Cwámba, tɔɔ Séfas?
6 xŊkí ntâg nə,́ ye sá bâŋ Barnábas wə́ sə́
cúgɛ ́ nə zhɨɨ ́ nə́ sə́ jíg kú sɛŷ? 7Zə́ nyə
a mə́ bwɛlɛ sɛŷ sɛý ízɨmbɨ a ŋgə́ jəńa nə
nyəmɛf́wó yɛ?́ Zə́ nyə a mə́ bwɛlɛ bɛ̧ fam-
bə́ nə́ ndɛɛ ́ a kú də mpúmə́ a cínɔŋg yɛ?́
Ŋkí ntâg nə́ zə́ nyə a mə́ bwɛlɛ wɨɨ́l ín-
tɛny nə́ ndɛɛ ́ a kú balan nə mənyáŋ mə́
íntɛny byɔɔŋg yɛ?́ 8Ye iyuugmə́ ŋgə́ ŋwa
bɨ ́ ínɨ bísə njɨ ijâm nə ijag yâ buud? Ŋgaá
nə́ bísə nəḿə́ cilyá məćɛɛ̧ ̧ Moyîz nyə á
cilə mád? 9 yJɨ ́ mpu bə cilyá məćɛɛ̧ ̧ mə́
Moyîz dɨ ́ nə:́ «Wo kú fad ntɛny mpu ja
í ŋgə́ nyaal mpumə́ ŋgəĺə lwáál nywo
yí.» Ye intɛny wə́ Zɛmbî ŋgə́ bul təd́ʉga
yí? 10Ye nyə aŋgɛ̂ nə lás ntɔ́ shú dʉ́sʉ́?
Haaw! Shú dʉ́sʉ́ wə́ cilyá ga í á cilya yí.
Í jɨɨ nə́ muud ŋgə́ waad məndəlú yɛ ́ ŋgəǵ
nə waad a ŋgə́ bwánd nə búgə́ nə́ nyə
é bə nə mfíí; nyɔɔŋg ŋgə́ nyífə mpumə́
ŋgəĺə lwáál yɛ ́ ŋgəǵ nyífə a ŋgə́ bwánd
nə búgə́ nə́ nyə é bə nə kɔw. 11 zSə́ á bɛ̧ bɨ ̂
mpəg í kwíínd bɨ ́ cʉg á Shíshim dɨ ́ yí; ntɔ́
nə,́ sə́ mə́ ká mwáágʉlə mpúmə́ í kwíínd
sə́ cʉg á shí ga dɨ ́ yí, bɔŵ ntɔ́ aá? 12 aŊkí
bɔɔ́ĺ búúd bɨ ́ nə zhɨɨ ́ nə́ bwə́ ŋwág mbií
məńywa mɔɔŋg bɨd́ɨ,́ sə́ bâŋ mə́ ban ka
bul bə nə zhɨɨ ́ nyɔɔŋgʉ́ nəcé jɨ? Njɨ, sə́ á
shígɛ ́ balan nə zhɨɨ ́ nyɔɔŋgʉ́; sə́ ŋgə yida
jísɔw sá jɛŝh shú nə́ sá kú ntágʉlə nə́ Jɔj̧ɔ̧
Kɛɛ́l mə́ *Krîst í bəǵ kú bwiiŋgya.

13 bBuud bwə́ dʉ sɛŷ ísɛý í Zɛmbî
Mpáánzə́ wá, Mpáánzə́ wə́ í dʉ nəḿə́
wɨɨ́l bwo; bɔɔŋg bwə́ dʉ kənd Zɛmbî
*mət́únʉga *alatâr dɨ ́ wá bwə́ dʉ ŋwa
dáŋ kɔw lʉ́ ídʉ̂w alatâr dɨ.̂ Ŋgaá bɨ mə
mpú ntɔ?́ 14 cMbií ŋgwûd wɔɔŋg nəḿə,́
Cwámba nyə a wá cɛɛ̧ ̧ nə́ buud bwə́ jááw
Jɔj̧ɔ̧ Kɛɛ́l wá bwə́ jəlá nə cʉgə nə isɛý
byɔɔŋg. 15 dNjɨ mɛɛ mə a shígɛ ́ balan nə
məzhɨɨ ́ mɔɔŋg; mə aŋgɛ̂ nəḿə́ nə cilə
ntʉ́ga nə́ mə lúndal ísâ byɔɔŋg. Mə́ yidá
bul cɛɛl nə́ mə yəǵ, ntɔ̧ nə́ mə sáág
milúndâl. Jâm sâ gúmə́ wə́ cɨ,́ muud cugɛ́
nə ŋkul yîl mə gwo. 16 eMɛɛ jâm kɔɔ́ḿb
dɨ, ja mə́ ŋgə́ jaaw Jɔj̧ɔ̧ Kɛɛ́l yí, mə cugɛ ́
nə ŋkul cɨ nə́ mə ŋgə sa gúl sâ, nəcé jísə
mə sâ cíndʉ́lá Zɛmbî ŋgə́ cíndal mə yí.
Məntágʉla nə mə ŋkí mə bə́ kú jaaw Jɔj̧ɔ̧
Kɛɛ́l. 17 fÍ á mbəm̂ bə nə́ mə a tɛ ́ nə lâm
wâm nə́ mə zə́ jaaw Jɔj̧ɔ̧ Kɛɛ́l, mə bə nə
zhɨɨ ́ nə́ mə jɨɨ́ǵ myəńa. Ká, mə ŋgə sá
isɛý byɔɔŋg cíndʉ́lád, jísə mbag Zɛmbî
nyə á kɛɛl mə məb́wəd́ yí. 18Nə́ ndɛɛ,́
myáyɛ́ myəńa mə́ ŋgə́ ŋwa cínɔŋg myá?
Myəńa myâm wə́ mə jááwʉ́g buud Jɔj̧ɔ̧
Kɛɛ́l ashwâ, mə ŋgə́ cúndə kú lúndal ísâ
mə́ jɨ ́ nə zhɨɨ ́ nə́ mə ŋwág Jɔj̧ɔ̧ Kɛɛ́l dɨ ́ yí.

19 gHaaw! Mə jɨ fʉlî, kú bə lwaá mə
múúd. Njɨ, tɛɛm bə ntɔ,́ mə a mə́ sá
məḿɛf́wó lwaá á buud bɛŝh shú nə́ mə
bəǵ nə fwála mə sá nə́ bímbí lʉ́ búúd
dɛŝh dɨ ́ nə ŋkul gwág mə yí í búgʉ́lág
Yésus. 20 hJa səńɔŋ̂ *Oyúdɛn bʉ́sə́ yí, mə
cʉgə nəḿə́ nda Oyúdɛn shú nə́ mə sá nə́
bwə́ kəńdʉg milâm wə́ Yésus. Ja səńɔŋ̂
buud bwə́ ŋgə́ bɛ̧ məcɛɛ̧ ̧ mə́ Moyîz wá sə́
bʉ́sə́ yí, mə bɛ̧ nəḿə́ məćɛɛ̧ ̧ mɔɔŋgʉ́ nda
bwo, í njúl nə́ í cugɛ ́ mə cíndʉ́lá nə́ mə
bɛ̧ǵ mwo. Mə́ bɛ̧mwo njɨ shú nə́ mə sá nə́
buud bwə́ ŋgə́ bɛ̧ məcɛɛ̧ ̧ wá bwə́ kəńdʉg

milâm wə́ Yésus. 21 iJa səńɔŋ̂ buud bwə́
ádɛ ́ bísh məćɛɛ̧ ̧ mɔɔŋg wá sə́ bʉ́sə́ yí,
mə cʉgə nda bwo, nəḿə́ nda mə aŋgɛ̂
nə bísh məćɛɛ̧ ̧ mɔɔŋg, í njúl nə́ mə ŋgə
bɛ̧ Cɛɛ̧ ̧ mə́ Zɛmbî, Krîst jɨ Cɛɛ̧ ̧ dâm. Mə
cʉgə nda mə aŋgɛ̂ nə bísh məcɛɛ̧ ̧ njɨ shú
nə́ mə sá nə́ buud bwə́ ádɛ ́ bísh məcɛɛ̧ ̧
wá bwə́ kəńdʉg milâm wə́ Yésus. 22 jJa
səńɔŋ́ buud bɨ ́ nə búgə́ átʉtagʉ̂ wá sə́
bʉ́sə́ yí, mə cʉgə nda bwo shú nə́ mə
sá nə́ bwə́ kəńdʉg milâm wə́ Yésus. Mə
a mə́ bə sá jɛŝh shú búud bɛŝh shú nə́
məźhɨɨ ́mɛŝh dɨ,́ mə cʉ́gʉg bʉ́baalɛ ́ búúd.
23Mə ŋgə sá isâ ínɨ byɛŝh nəcé Jɔj̧ɔ̧ Kɛɛ́l,
shú nə́ mə bəǵ nə kɔw məńywa Jɔj̧ɔ̧ Kɛɛ́l
í ŋgə́ kaag mád.

24 kBɨ ampúyɛ́ nə́ í dʉ bə mbaadə́ ígwi-
imbí dɨ ́ nə,́ buud ŋkí bulya ju íkʉ́lə́ nə́
ndɛɛ ́ muud ŋgwúd ŋwa mpɔɔ́ǵʉ́? Jugá
kʉ́lə́ mbií wɨ ́ nə́ bɨ ŋwág mpɔɔ́ǵʉ́ yí.
25Ogwiimbe ɔ́ ígwiimbí bɛŝh bwə́ dʉ ci
ísâ ŋkí bulya shú nə́ bwə́ ŋwág *tûm
gúmə.́ Í njúl nə́ tûm gúmə́ bwə́ dʉ ŋwa yí
í dʉ yɛɛ́l. Sə́ bâŋ wúsʉ́ tûm gúmə́ í ábʉ́lɛ ́
yɛɛ́l. 26Kʉ́lə́ mɛ́ ŋgə́ ju yí, mə aŋgɛ̂ nə ju
nda muud nyə́ aŋgɛ ̂ nə mpu kʉ́l á ŋgə́ kə
yɛ;́ ja mə́ ŋgə́ wusə ikúda yí, mə aŋgɛ̂ nə
wusə ikúda ntɔ́ ŋgúlʉ́d. 27 lMə ŋgə yida
jugʉshi nyúúl nyâm, ŋgə nywaad nywo
sá mə́ cɛɛ́l yí, shú nə́ í kú bá bə nə,́ mə
shîn cúndə Jɔj̧ɔ̧ Kɛɛ́l bɔɔ́ĺ búúd gwág nə́
ndɛɛ,́ mɛɛ nyiŋgə shúb mpɔɔ́ǵʉ́.

Shé ɔ́ bɛy sâ í á sɨŷ
nə buud ɔ Izʉrəyɛl̂ yí

10 mNtɔ,́ ye bwaaŋg, mə acɛɛ́ĺɛ ́ nə́
bɨ bəǵ kú mpu ísâ í á sɨŷ nə odá

yí; ŋkúdú í á baagʉlə bɛŝh, bɛŝh bwə́
á ntɔ̧ mâŋ mə́ atɨt́ɨɨ ̂ nə məkuú. 2Ntɔ́ jɨ
nə́ bɛŝh bwə́ á duwan ŋkúdúd, duwan

máŋ dɨ ́ tâŋ *ompwíín ɔ́ Moyîz. 3 nBɛŝh
bwə́ á dʉ də idʉ̂w impwúd Shíshim mə́
Zɛmbî í á dʉ ntɨ bwo yí. 4 oBɛŝh bwə́
á ŋgul məjúwó məmpwûd Shíshim mə́
Zɛmbî í á ntɨ bwo má, məjúwó mə́ á ŋgə
wú kwóógʉ́d má. Kwóógʉ́ dɔɔŋg í á bə
fwámɛ́ kwóógʉ́ wə́ í á ŋgə lʉ́gal bwo cɨ,́
í á bə *Krîst. 5 pNjɨ, tɛɛm bə ntɔ,́ bɔɔ́ĺ
ncúlyá buud wâ gwooŋg jáŋ, Zɛmbî nyə
a shígɛ ́ gwág bwo nywa. Gwə́ wə́ nyə
á jaŋgʉlə bwo, a mpáŋgʉlə mímbimbə
myáŋ shí a shwééshád yí. 6 qIsâ ínɨ í á
bə nə bwo ntɔ́ shú nə́ í bəǵ shé məcwûŋ,
shé kú dʉ wɨɨ́ḿb sálə ísâ í abʉ́bɔŵ nda
bwo. 7Kúgá yə ózɛmbî ɔ́ áyadʉ́g gúmə́
nda bɔɔ́ĺʉ́gá wâ gwooŋg jáŋ bwə́ á sá
nə.́ Sâ jɔɔŋg jɨ ́ cilyá nə:́ «Kúl búúd í á
ji shí də, ŋgul; bwə́ mú tɔŵ, zhwiim-
bya.» 8 rShé kúgá sá jaŋga nda bɔɔ́ĺʉ́gá
wâ gwooŋg jáŋ bwə́ á sá nə.́ Sálə bwə́
á sá jaŋga yí, bwə́ á yə jwɔŵ ŋgwúdʉ́
buud otɔɔ́śhin məwûm məb́á nə ólɔɔ́l.
9 sShé kúgá shweenzh Krîst nda bɔɔ́ĺʉ́gá
wâ gwooŋg jáŋ bwə́ á sá nə.́ Bwə́ á
shweenzh nyə, onywâ bwə́ mú jaŋgʉlə
bwo. 10 tShé kúgá nəḿə́ dʉ cwadʉga nda
bɔɔ́ĺʉ́gá wâ gwooŋg jáŋ bwə́ á cwadʉga
nə;́ bâŋ, *éŋgəles á shwɨy nyə á zə
jaŋgʉlə bwo. 11 uBwaaŋg, isâ ínɨ í á bə
nə bwo ntʉ́nɨ shú nə́ í bəǵ shé məcwûŋ.
Í á cilya shú nə́ shé buud shé ŋgə́ cʉgə
mwɔŵ mâ məzhúgʉ́lâ dɨ ́ wá, shé mpúg
nda shé mə́ jəĺá nə ŋgə cʉgə nə.́ 12 vNə́
ndɛɛ,́ muud ŋgə́ təd́ʉ́gá nə́ məbwəb́ʉ́lán
mə́ cúgɛ ́ nə ŋkul sá nyə sâ yɛ,́ kə́ bɛy nə́ a
bʉ́lág. 13 wMəbwəb́ʉ́lán mɛŝh bɨ ́ á mə́ dʉ
bwəma nə ndɨ ̂má mə́ dʉ nəḿə́ bə njɨ isâ
bí nə ŋkul wɔɔ́ś nə muud yí. Njɨ, Zɛmbî jɨ

abúgʉ́lág; a cugɛ ́ nə ŋkul bɨd́ nə́ bɨ bwə-́
magí nə məbwəb́ʉ́lán mə́ ntɔ̧́ bɨ ́ ŋkul má.
Ja bɨ ́ mə́ bá dʉ bwəma nə məbwəb́ʉ́lán
yí, a bá dʉ lwó bɨ ́ zhɨɨ ́ shú nə́ bɨ jísɔẃʉ́g
kú bʉ́la.
Kúgá fʉla ísâ í məj́amb nə isâ í Zɛmbî

14 xGwə́ wə́ jɨ ́ nə,́ yé bwááŋg mə́ búl
cɛɛl wá, fúndəǵá yəĺə ózɛmbî ɔ́ áyadʉ́g
gúmə.́ 15Mə ŋgə lás nə bɨ ́ nda mə lás nə
buud bɨ ́ nə fʉg wá. Bɨmɛf́wó faasʉgâ sá
mə́ ŋgə́ cɨ yí. 16 yJa sə́ mə́ dʉ də ídʉ̂w í
Zɛmbî yí, sə́ mə́ dʉ ŋgul bálá; sə́ mə́ dʉ
yə Zɛmbî akíba shú bálá jɔɔŋgʉ̂. Ŋgulʉ́lə
sə́ mə́ dʉ ŋgul bálá jɔɔŋg yí í dʉ bə nə́
sə́ bɛŝh sə́ mə́ dʉ ŋwa kɔw lʉ́ məńywa
mâ məćií *Krîst nyə á wééshʉli shú dʉ́sʉ́
má. Féyálə sə́ mə́ dʉ féya bʉlɛd́ yí í dʉ bə
nə́ sə́ bɛŝh sə́ mə́ dʉ ŋwa kɔw lʉ́ məńywa
mâ nyúul Krîst nyə a yána shú dʉ́sʉ́ yí.
17 zSə́ bɛŝh sə́ mú mbwɔɔ̧ḑá nyúul ŋgwûd
nda bʉlɛd́ jɨ ́ ŋgwúd nə.́ Ntɔ́ jɨ nə́ sə́ tɛɛm
bə ŋkí bulya, sə́ bʉ́sə nyúul ŋgwûd nəcé
sə́ mə́ dʉ kɔwʉla njɨ bʉlɛd́ ŋgwûd.

18 aFwogá dʉ́g mímbyágá mí
*Izʉrəyɛl̂. Buud bwə́ dʉ də ócúdú bwə́
dʉ kə *mət́únʉga dɨ ́ wá bwə́ dʉ fʉla
ísâ nə *alatâr, ntɔ́ jɨ nə́ bwə́ dʉ fʉla
ísâ nə Zɛmbî muud jɨ ́ áməd́ɨ ́ á alatâr
yɛ.́ 19 bJɨ ́ mə́ ŋgə́ ka cɛɛl cɨ yí? Ye nə́
ocúdú búúd bwə́ dʉ yə ózɛmbî ɔ́ áyadʉ́g
mət́únʉga dɨ ́ wá bʉ́sə gúlʉ́gá sâ? Ŋkí
ntâg nə́ ozɛmbî bɔɔŋgʉ́ bɨ ́ gúl sá?
20 cMbɔ!̂ Mə ŋgə cɨ nə́ ocúdú búúd bwə́
dʉ kənd mət́únʉga dɨ ́ wá, Zɛmbî dɨ ́ bwə́
dʉ́ yə bwo yɛ;́ í dʉ bə mət́únʉga bwə́
dʉ yə məj́amb má. Mə acɛɛ́ĺɛ ́ nə́ bɨnɔŋ́
məjamb bɨ dʉ́g fʉla ísâ. 21 dBɨ ́ cugɛ ́ nə

ŋkul ŋgul bálá mə Cwámba, bɨ ́ nyiŋgə
ŋgul bálá məj́amb. Bɨ ́ cugɛ ́ nə ŋkul ŋwa
kɔw tʉ́wʉli mə Cwámba dɨ,́ bɨ ́ nyiŋgə
ŋwa kɔw tʉ́wʉli məj́amb dɨ.̂ 22 eYe sə́
mə́ sɔ̧́ nə́ Cwámba sáág wúú? Sə́ mə́ lal
məŋ́kul cɔ̧́ nyə?

23 fBɔɔ́ĺ búúd bwə́ ŋgə cɨ nə:́ «Muud jɨ
fʉlî nə́ a sáág sá jɛŝh á cɛɛ́l yí.» Jɨ ́ntɔ.́ Njɨ,
sá jɛŝh dɨ ́ jɨ ́ nə ŋkul kwíínd múúd. Haaw!
«Muud jɨ fʉlî nə́ a sáág sá jɛŝh á cɛɛ́l yí.»
Jɨ ́ ntɔ.́ Njɨ, sá jɛŝh dɨ ́ í dʉ lʉl gwooŋg.
24 gMuud nyə ajəĺáyɛ ́ nə sɔ̧́ nə́ nyəmɛf́wó
wə́ bəǵ nə mənywa; muud yɛŝh sɔ̧ɔ́ ̧ǵ nə́
bɔɔ́ĺ bwə́ bəǵ nə mənywa. 25 hDagâ sâ
jɛŝh bwə́ kúshá mákîd ocúdú dɨ ́ yí; dagâ
gwo nə milâm nə́ salə,́ kú jî míshílí nə́ bɨ ́
ŋgə bɛɛmb. 26 iDagâ, nəcé shí nyɨ ́ shí mə
Cwámba, nə isâ byɛŝh bí cínɔŋg yí. 27Ntɔ́
jɨ nə,́ *háádɛn mə ká jɔŵ bɨ ́ dína dɨ,́ bɨ ́
mə́ ká kə, dagâ mbií ídʉ̂w wɛŝh bwə́ é
yə bɨ ́ yí; dagâ byo nə milâm nə́ salə,́ kú
jî míshílí nə́ bɨ ́ŋgə bɛɛmb. 28 jNjɨ, ŋkí ŋg-
wɔĺ múúd mə́ jaaw bɨ ́ nə́ cúdú bwə́ ámə
jáámb yɛ́ nyə ámə bə cúdú *mətúnʉga,
bɨ ́kú ná də. Bɨ ́kú də, nəcé muudmə́ jááw
bɨ ́ yɛ,́ bɨ á bá ntágʉlə nyə lâm. 29 Ja mə́
cɨ ́ nə́ lâm yí, mə acɨýɛ ́ lâm wʉ́n, mə́ cɨ
jɨ ́ mə́ múúd nyə ámə jaaw bɨ ́ yɛ.́ Nəcé
jɨ ́ lâm mə́ ŋgwɔĺ múúd í é zə jum mə,
mə njúl fʉlî yí? 30 kŊkí mɛɛ mə yə́ Zɛmbî
akíba mə ka də, bwə́ é ka kə ŋgə jɨ nə
mə íkúdʉ́gúd nəcé jɨ,́ í njúl nə́ mɛɛ shí
yə Zɛmbî akíba? 31 lNtɔ,́ tɔɔ bɨ mə də,̂
tɔɔ bɨ mə́ ŋgul, tɔɔ bɨ mə sá jɨ,́ ságá sá
jɛŝh nə yéésh nə́ bɨ mə yə́ Zɛmbî gúmə.́
32 mKúgá bɛɛg sá nə́ tɔɔ mwâ Ogʉrɛk̂, tɔɔ
mwâ *Oyúdɛn, tɔɔ muud ŋgwûd á *Dɔ̧

lʉ́ óbúgʉla ɔ́ Zɛmbî láŋgʉ́wóg búgəd́.
33 nSágá nda mə; ísâ byɛŝh dɨ,́ mə́ cɛɛl
sá sâ múúd yɛŝh nyə e gwág nywa yí.
Mə ádɛ́ sɔ̧́ nə́ məmɛf́wó bəǵ nə mənywa;
mə́ dʉ sɔ̧́ nə́ ncúlyá buud bwə́ bəǵ nə
mənywa, nə́ Zɛmbî cʉ́gʉg bwo.

11 oŊgəgá nə yagʉla mə, nəḿə́ nda
mə́ ŋgə́ yagʉla Krîst nə.́

Nda sə́ mə́ jəĺá nə ji mísɔɔn nə́
2 pMə ŋgə faag bɨ ́ nəcé, bɨ ́ ŋgə təd́ʉga

mə ija byɛŝh, bɨ ́ ŋgə ntâg nəḿə́ bɛ̧ min-
jɨɨ́ǵʉ́lá mə́ á kala bɨ ́myá. 3 qNjɨ, mə́ jɨɨ nə́
bɨ mpúg sâ ŋgwûd nə:́ múdúm yɛŝh lúlúú
yé wə́ *Krîst, múdá lúlúú yé wə́ mudûm,
Krîst lúlúú yé wə́ Zɛmbî. 4Mudúm yɛŝh
mə jəǵʉ́lá nə Zɛmbî ŋkí ntâg nə́ a cúndə́
mícúndə́ mí Zɛmbî a njúl nə tûm lúúd
yɛ,́ a wá lúlúú yé Krîst shwôn. 5Mudá
mə́ yídá jəgʉla nə Zɛmbî ŋkí nə́ a cúndə́
mícúndə́ mí Zɛmbî shwə́ lúú yɛ,́ a wá
lúlúú yé múdúm shwôn. Nəcé, bəĺə shwə́
lúú wúsə nəḿə́ nda a mə́ kɛņya shilú¶¶.
6Haaw. Múdá mə́ ká bə kú nə tûm lúúd
ɨɨ,́ í jɨɨ nə́ a sémbyág nəḿə́ shilú. Ŋkí jɨ ́
ka bə sâ shwôn nə́ mudá sémbyág shilú
ŋkí nə́ a kɛ̧ńyag lúu, í jɨɨ nə́ a dʉ́g cɛɛ̧ļə
tûm lúúd. 7 rMudúm nyɛ, nyə ajəĺáyɛ ́ nə
bwáád tûm, nəcé a jɨ yuug mə́ Zɛmbî, a
ŋgə lwó gúmə́ í mpíyá nə Zɛmbî yí, mudá
nyɛ ŋgə lwó jɔɔŋg í mpíyá nə mudûm yí.
8 sNəcé, mudúm nyə a shígɛ ́ wú múdá dɨ,́
mudá nyə a wú múdúm dɨ.́ 9Zɛmbî nyə
a shígɛ ́ tɛ ́ múdúm nəcé múdá, nyə á yida
tɛ ́ mudá nəcé mudûm. 10Gwə́ wə́ jísə́ nə,́
mudá mə́ jəlá nə bə nə ndəm lúúd; ntɔ́
jɨ shú lwólə *wəé́ŋgəles nə́ a jɨ íjwûga i

¶¶11:5 Wəla mwɔŵ Pwôl nyə á cilə kálaad ɛǵa yí, í á dʉ bə sâ shwôn nə́ bwə́ dʉ́gʉ́g
mudá nə kɛņyá shilú.

múdúmʉ́d. 11Tɛɛm bə ntɔ,́ dʉ́gʉ́lə cʉg sə́
ŋgə́ cʉgə tâŋ buud ɔ Cwámba yí, mudá
cugɛ́ nə ŋkul cʉgə kú nəmudûm,mudûm
kú nəḿə́ cʉgə kú nə mudá. 12 Í bə́ ntɔ́
nəcé nə,́ nəḿə́ nda múdá ashúshwóógʉ́
nyə a wú múdúm dɨ ́ nə,́ ntɔ́ nəḿə́ wə́
múdúm mə́ dʉ byɛl̂ múdá dɨ ́ yɛ,́ sâ jɛŝh
í zhu wə́ Zɛmbî. 13Bɨmɛf́wó faasʉgâ ná
jíga: ye jɨ ́ jɔ̧ sâ nə́ mudá bəǵ shwə́ lúú ja
á ŋgə́ jəgʉla nə Zɛmbî yí? 14 Jísə nəḿə́
sâ shwôn nə́ mudûm báágʉləg shilú nda
mudá. Ŋgaá nə́ cʉg shé ŋgə́ cʉgə ga
gwəḿɛf́wó í ŋgə jɨɨ́ǵʉli bɨ ́ ntɔ?́ 15 Í njúl
sâ gúmə́ shú múdá nyɛ. Nəcé Zɛmbî nyə
á yə mudá shilú ŋkí gwaa nə́ í dʉ́g búdal
nyə lúu. 16Njɨ ŋkí muudmə́ cɛɛl sá məśh-
wán na, sə́ bâŋ sə́ cugɛ ́ nə fúlú nyɔɔŋg,
mədɔ̧ mə́ óbúgʉla kú nəḿə́ bə nə nywo.

Nda sə́ mə́ jəĺá nə də
dína mə Cwámba nə́

17Mə afáágɛ ́ bɨ ̂ wɔɔŋg ləśʉ́ mə́ zə́ lás
nə bɨ ́ gaád. Mə afáágɛ ́ bɨ ̂ nəcé, sɛɛŋ-
gyálə bɨ ́ mú dʉ sɛɛŋgya *Dɔ̧ dʉ́n dɨ ́ yí,
í ányíŋgəýɛ ́ ná bə shú sálə nə́ bɨ lálʉg, í
mú ŋgə teeg bɨ ́ teeg teegʉ́g. 18 tÍ tɛɛ́d́ fwo
bə nə,́ ja *Dɔ̧ lʉ́ óbúgʉla dʉ́n í dʉ sɛɛŋ-
gya yí, mə gwág nə́ məŋ́kɔɔmʉ́ mə́ mú
ŋgə bə mpəd́ʉ́gá nyɨń. Mə ŋgə *magʉlə
lâŋ wɔɔŋgʉ̂ bʉ́baalɛ.̂ 19 uMə kə́ ntâg cɨ, í
jɨɨ nə́ məŋ́kɔɔmʉ́ mɔɔŋg mə́ bəǵ, bɔɔŋg
bʉ́sə́ fwámɛ́ óbúgʉla mpəd́ʉ́gá nyɨń wá
bwə́ mpúyʉ́g. 20Ntɔ́ jɨ nə,́ ja bɨ ́ mú dʉ
sɛɛŋgya kʉl ŋgwûd yí, í ádɛ ́ ná nyiŋgə bə
shú zəĺə də ídʉ̂w í Zɛmbî. 21 Í mú dʉ bə
nə,́ fwála lʉ dəĺə, muud mə́ lɛɛl shîn də
byé ídəg nyə ámə zə nə ndɨ ́ yí kú bwánd
nə́ bɔɔ́ĺ bwə́ wɔɔ́śʉ́g. Ja í bə́ ntɔ́ yí, í mú
wɔɔ́ś nə,́ ŋgwɔĺ njúl nə zha, ŋgwɔĺ nyɛ
mə́ də ŋgul nə́ ndɛɛ ́ cɔ̧̂ fudʉd; 22 vye bɨ ́
cugɛ ́ nə minjɔẃ nə́ bɨ dʉ́g də nə ŋgul wu?

Nəcé jɨ ́ bɨ ́ bʉ́sə kú bísh Dɔ̧ lʉ́ óbúgʉla
ɔ́ Zɛmbî yí? Bɨ mə́ cɛɛl zə dʉ wá búúd
bwə́ cúgɛ ́ nə məbii wá shwôn lúúd ɨɨ?́
Mə cɨǵ nə́ jɨ? Mə fáágʉg bɨ?́ Mə afáágɛ ́
bɨ ́ na wʉ́nɨ sɔɔ́ĺʉ́gʉ́d. 23 wNəcé, njɨɨ́ǵʉ́lá
mə́ á ləǵ nə Cwámba yí, wə́ wə́ mə́ á
kala bɨ ́ yí; nəə́ə:́ Cwámba Yésus nyə a sá
nə,́ búlú bwə́ á kusha nə nyə yí, nyə á
ŋwa bʉlɛd́ 24nə́ ndɛɛ,́ a yə Zɛmbî akíba,
a mú fɛŷ bʉlɛd́, a mú cɨ nə:́ «Nyúúl nyâm
í mə́ kaanz shú dʉ́n dɨ ́ nywə́ wə́ ga. Dʉgá
sá sɔɔ́ĺʉ́gʉ́ ga, dʉ təd́ʉgá mə.́» 25 xNəḿə́
mbií ŋgwúdʉ́, ja bwə́ mə́ shîn də yí, a
mú ŋwa bálá wáan, a mú cɨ nə:́ «Bálá ga
jísə sɔ̧ á gúgwáan í zə́ sɨŷ məćií mâm dɨ ́
yí. Ja jɛŝh bɨ ́ mə́ bá dʉ ŋgul gwo yí, bɨ
ɔ bá dʉ sá sɔɔ́ĺʉ́gʉ́ ga, dʉ təd́ʉgá mə.»
26 yNtɔ́ mə́ kə́ nə́ ja jɛŝh bɨ ́ mə́ bá dʉ
də bʉlɛd́ ga nə ŋgul bálá wáan ga yí,
bɨ ́ ŋgə bwiiŋg shwɨy Cwámba nyə á yə
yí, bɨ dʉ bá jaaw dwo nə́ ndɛɛ ́ kə wɔɔ́ś
ja á bá nyiŋgə zə yí. 27 zSá jɔɔŋg wə́ jɨ ́
nə,́ muud mə də́ bʉlɛd́ a ŋgul bálá mə
Cwámba yɛ,́ ŋkí á də nə ŋgul mbií wúsə́
kú jəla yí, á byaagʉlə nə nyúúl nə məcií
mə Cwámba. 28 aNtɔ,́ muud yɛŝh fáásʉg
nyəmɛf́wó nə́ ndɛɛ,́ a ka də bʉlɛd́, a ŋgul
bálá wáan. 29Nəcé muud mə də́ bʉlɛd́ a
ŋgul bálá ntɔ́ kú təd́ʉga nə́ jɨ ́ məndəm
mə nyúul mə Cwámba yɛ,́ a ŋgə sá nə́
sémbyé míləśʉ́ í bág bə ŋkí bul nyaan
shú nyəḿɛf́wó. 30 Sá jɔɔŋg wə́ í sá nə,́
zhwog buud bwə́ mú mimbəl̂ mpəd́ʉ́gá
nyɨń, bɔɔ́ĺ nə ijâm, bɔɔ́ĺ ŋkí bulya bwə́
á mə́ yə. 31 Sə́ mbəm̂ dʉ faas səḿɛf́wó,
sə́ kú nyiŋgə bwəma nə sémbyé míləśʉ́.
32 bNjɨ, Cwámba mə́ dʉ sámb sə́ miləśʉ́,
a sʉ́g sə́ shú nə́ sə́ kú bá bwəma nə sém-
byé míləśʉ́ ányinyaanə̂ búúd bwə́ abíshɛ ́
Zɛmbî wá bwə́ bá bwəma nə ndɨ ̂yí. 33Nə́
ndɛɛ ́ bwaaŋg, ja bɨ ́ mə́ dʉ sɛɛŋgya nə́

bɨ mə də́ yí, dʉgá sá nə,́ bɔɔ́ĺ bwánd
bɔɔ́ĺʉ́gá. 34Ŋkí ŋgwɔĺ múúd ŋgə gwág
zha, a fwóg tɛɛ́d́ də nyəd́ɨ ́ njɔẃ a ka tɛɛm
zə, shú nə́ bɨ ́ kú dʉ sɛɛŋgya nə́ bɨ mə zə́
dʉ kwaamb sémbyé míləśʉ́ ányinyaanə̂
bɨd́ɨ ́ ícʉg dɨ.̂
Shú bíl ísâ byɛŝh ɨɨ,́ mə e bá zə

kwambʉlə byo ja mə́ bá zə yí.
Isâ Zɛmbî mə dʉ yə bwán bɛ ́

zhɨɨ́ ́ a shíshim dɨ ́ yí

12 Bwaaŋg, shú ísâ Zɛmbî mə dʉ yə
bwán bɛ́ zhɨɨ́ ́ a *shíshim dɨ ́ yí, mə

acɛɛ́ĺɛ ́ nə́ bɨ dʉ́g bə kú mpu. 2 cBɨ mə
mpú nə́ ja bɨ ́ á bə kú fwo mpu fwámɛ́
Zɛmbî yí, bwə́ á dʉ julə kə nə bɨ ̂ bɔẃ-
bɔŵ zhɨɨ́d́, bɨ ́ kə ŋgə bɛ̧ ózɛmbî ɔ́ áyadʉ́g,
mbɛɛ ́ ísâ bísə́ kú nə ŋkul mə lás yí. 3 dNda
jɨ ́ ntɔ́ nə,́ mə́ cɛɛl nə́ bɨ mpúg ŋkúmba
sâ: muud Shíshim mə́ Zɛmbî ŋgə́ sá nə́
a lásʉ́g yɛ ́ cugɛ ́ nə ŋkul lweem Yésus;
muud Shíshim mə́ Zɛmbî í aŋgɛ ̂ nə sá nə́
a lásʉ́g yɛ ́ cugɛ ́ nəḿə́ nə ŋkul cɨ nə:́ «Yé-
sus jɨ Cwámba».

4 eIsâ Zɛmbî mə dʉ yə bwán bɛ́ mpáam
dɨ ́yí bísə mimbií mimbií, njɨ Shíshim ŋg-
wûd wə́ í dʉ kaaw byo. 5 fBulya mím-
bii búúd bɨ ́ nə ŋkul sɛŷ nə isâ byɔɔŋg
yí; njɨ Cwámba ŋgwûd wə́ ŋgə́ jwú nə
isɛý byɔɔŋg byɛŝh. 6Misɔɔ́ĺʉ́gʉ́ mí mím-
bií mímbií, njɨ buud bɛŝh bwə́ ŋgə́ sá
myo wá, Zɛmbî ŋgwúd wə́ ŋgə́ sâ nə́ bwə́
sáág myo. 7 gMuud yɛŝh Ŋkɛ̧ŋ́kɛ̧̂ Shíshim
mə yə́ ŋkûl nə́ a sáág sâ yɛ,́ a yə́ nyə
ŋkul nyɔɔŋgʉ́ shú nə́ í kwííndʉ́g bɔɔ́ĺ
bɛŝh. 8Ntɔ,́ Ŋkɛ̧ŋ́kɛ̧̂ Shíshim mə yə́ ŋg-
wɔĺ múúd ŋkul nə́ a lásʉ́g ləśʉ́ fʉg, a yə
ŋgwɔĺ ŋkul nə́ a mpúg sâ Zɛmbî ŋgə́ jɨɨ
nə́ buud bwə́ sáág yí; Shíshim ŋgwûd nə
ŋgwûd wə́ ŋgə́ kaaw. 9 Shíshim ŋgwúd
wɔɔŋgʉ̂ mə yə́ ŋgwɔĺ múúd búgə́ álal-

ŋkul, a yə ŋgwɔĺ ŋkul mə lwág mímbəl̂,
10 ha yə ŋgwɔĺ ŋkul mə sá *məśhimbá,
a yə ŋgwɔĺ ŋkul mə cúndə́ mícúndə́ mí
Zɛmbî, a yə ŋgwɔĺ ŋkul mə mpú faas
míshíshim, a yə ŋgwɔĺ ŋkul mə lás məḱəl̂
mimbií mimbií, a yə ŋgwɔĺ ŋkul mə fɛɛ́ǵ
sâ í dʉ cɨy məḱəl̂ mɔɔŋg dɨ ́ yí. 11 iIsâ ínɨ
byɛŝh ɨɨ,́ njɨ Shíshim ŋgwúd nə ŋgwúd
wə́ mə́ dʉ kaaw byo, a yə múúd yɛŝh
jɔɔŋg á cɛɛ́ĺ yə nyə yí.

Ikʉ́l í nyúul bí ŋkí bulya,
nyúúl njúl njɨ ŋgwûd

12 jMpugá nə́ nyúúl mə múud nyɨ ́ ŋg-
wûd, ikʉ̂l ŋkí bulya. Ikʉ́l í nyúul tɛɛm
bulya ntɔ,́ byɛŝh í sá njɨ nyúul ŋgwûd.
Ntɔ́ nəḿə́ wə́ jɨ ́ nə *Krîst yɛ.́ 13 kShé bɛŝh,
tɔɔ *Oyúdɛn tɔɔ Ogʉrɛk̂, tɔɔ məlwaá tɔɔ
ofʉlî, shé á duwan Shíshim ŋgwûd dɨ ́ shú
nə́ shé bəǵ ikʉ́l yâ nyúul ŋgwûd. Zɛmbî
nyə á ŋgulal shé bɛŝh Shíshim ŋgwûd.

14Ntɔ́ jɨ nə́ nyúúl í cúgɛ ́ njɨ kʉ̂l ŋg-
wûd, ikʉ́l í nyúúl bí ŋkí bulya. 15Ŋkí
kuú í sheé ná cɨ nə:́ «Nda mə́ cúgɛ ́ mb-
wə̂ nə,́ mə cugɛ́ kʉ́l nyúul», ye kuú í é
yɔw bəĺə kʉ́l nyúul? 16Ŋkí lwə́ í sheé ná
cɨ nə:́ «Nda mə́ cúgɛ ́ jús nə,́ mə cugɛ́ kʉ́l
nyúul», ye lwə́ í é yɔw bəĺə kʉ́l nyúul?
17Ŋkí nyúúl nyɛŝh ncindî í sheé ná bə
njɨ jús nə jús, í ka dʉ gwág ntʉdɛlɛ?
Ŋkí nyɛŝh ncindî í sheé ná bə njɨ lwə̂ nə
lwə,̂ í ka dʉ gwág məćud ntʉdɛlɛ? 18Bɨ
mə́ dʉ́g ɨɨ?́ Zɛmbî nyə á ŋgə təl̂ ikʉ́l í
nyúúl byɛŝh nyúúlʉ́d nda nyə á cɛɛl nə.́
19Muud ncindî nyə á mbəm̂ sheé bə njɨ
kʉ́l nyúul ŋgwúd nə ŋgwúd, nyúúl í á
nywá ka bə ŋgow? 20Ntɔ,́ nyúul muud
dɨ,́ ikʉ́l í nyúúl bí ŋkí bulya, nyúúl njúl
njɨ ŋgwúd.

21 Jús í cúgɛ ́ nə ŋkul cɨ nə mbwə̂ nə:́
«Mə aŋgɛ̂ nə jɨɨ wo», lúú kú nəḿə́ cɨ nə

məkuú nə:́ «Mə aŋgɛ̂ nə jɨɨ bɨ.̂» 22 Í yidá
bə nə,́ ikʉ́l í nyúúl í dʉ nyîn nda bí nə
iləm yí, byó wə́ í yídá bul kwíínd yí,
23 byɔɔŋg sə́ mə́ dʉ dʉ́g nə́ í abʉ́lɛ ́ jəla
nə gúmə́ yí, byó wə́ sə́ mə́ dʉ bul ŋwa nə
gúmə́ yí; byɔɔŋg bí nə́ í ajəĺáyɛ ́ nə nyîn
yí, byó wə́ sə́ mə́ dʉ bul mpu baagʉlə
yí, 24 í njúl nə́ ikʉ́l í nyúúl í dʉ nyîn yí í
ádɛ ́ jɨɨ mbií mbagʉlá wɔɔŋg. Zɛmbî nyə a
sá nyúul muud mbií á nə́ nyə a wá gúmə́
íkʉ́l í nyúúl í cúgɛ ́ nə gúmə́ yííd. 25Nyə a
sá ntɔ́ shú nə́ mbɛɛ́ǵí məŋ́kɔɔmʉ́ í kú bə
nyúul muud dɨ,́ ikʉ́l í nyúúl í yídag dʉ
bə, jíga baagʉlə jíga, jíga baagʉlə nəḿə́
jíga mbií ŋgwúdʉ̂. 26 lGúl kʉ́l nyúúl í ká
jug, bíl jug nəḿə;́ bwə́ ká gúmal gúl kʉ́l
nyúúl, bíl byɛŝh bə nə məshusʉg.

27 mNtɔ,́ bɨ bʉ́sə nyúul mə́ Krîst. Muud
yɛŝh jɨ ́ bɨd́ɨ ́ *Dɔ̧ dɨ ́ yɛ ́ jɨ kʉ́l á nyúul
nyɔɔŋg. 28 nNə́ ndɛɛ,́ Zɛmbî nyə a təl̂
buud Dɔ̧ lʉ́ obúgʉla dɨ ́ ntʉ́ga: cé áshúsh-
wóógʉ́, nyə a təl̂ *buud ɔ lwámá; cé ábɛɛ,̂
a təl̂ *búud ɔ mícúndə;́ cé álɛɛ́l, a təl̂
búud ɔ mínjɨɨ́ǵʉ́lá. Nə́ ndɛɛ,́ a mú yə bɔɔ́ĺ
ŋkul mə sá *məśhimbá, a yə bɔɔ́ĺ ŋkul mə
lwág mímbəl̂, bɔɔ́ĺ ŋkul mə kwíínd búúd,
bɔɔ́ĺ ŋkul mə cwîny gúfʉ́gá, bɔɔ́ĺʉ́gá
ŋkul mə lás məḱəl̂ məshús. 29Ye buud
bɛŝh wə́ bɨ ́ búud ɔ lwámá? Ye bɛŝh bɨ ́
buud ɔ mícúndə?́ Ye bɛŝh bɨ ́ oyɨɨ́ǵʉli? Ye
bɛŝh bwə́ dʉ sá məśhimbá? 30Ye Zɛmbî
nyə á yə bɛŝh ŋkul í dʉ lwag mímbəl̂
yí? Ye bɛŝh bwə́ dʉ lás məḱəl̂ məshús
ɨɨ?́ Bɛŝh bwə́ dʉ fɛɛ́ǵ məḱəl̂ myɔɔŋgʉ́?
31 oGwágʉ́gá yéésh nə́ Ŋkɛ̧ŋ́kɛ̧̂ Shíshim
yəǵ bɨ ́ isâ í búl bə nə mfíí yí.
Mə zə́ nyiŋgə lwó bɨ ́ nyɔɔŋg zhɨɨ́ ́ í ntɔ̧́

məźhɨɨ ́ mɛŝh yí.

Cɛɛlí í ntɔ̧ sâ jɛŝh

13 pMə tɛɛm lás məḱəĺ mə́ búúd,
lás məḱəĺ mə́ *wəé́ŋgəles ɨɨ,́ ŋkí

mə cugɛ ́ nə cɛɛlí, mpug nə́ mə jɨ nda
kʉ́ŋ í ŋgə́ bwɨɨm yí, ŋkí ntâg yaaŋg í
ŋgə́ lwaŋgʉla yí. 2 qMə tɛɛm nəḿə́ cúndə
mícúndə́ mí Zɛmbî, tɛɛm mpu míndímba
myɛŝh, tɛɛm bə nə mpúyá wɛŝh, mə tɛɛm
nəḿə́ bə nə búgə́ jɛŝh ncindî mbií á nə́
mə dʉ yîl mímbʉ́ŋ ícéd ɨɨ,́ ŋkí mə cugɛ́
nə cɛɛlí, mə cugɛ ́ tɔɔ sâ. 3 rMə tɛɛm nəḿə́
yána ísâ byâm byɛŝh, mə kɛɛnzh nəḿə́
nyúúl nyâm nə́ bwə́ jéég jígal mə ku-
dad ɨɨ,́ ŋkí mə cugɛ́ nə cɛɛlí, sá jɔɔŋgʉ̂
kú kwíínd mə tɔɔ sâ.

4Cɛɛlí jɨ ́ nə jísɔẃ, cɛɛlí jɨ ́ nə osʉsa, í
cúgɛ ́ nə zhíŋ, í ádɛ ́ bəgʉwa, kú ŋkɛn̂y
nyúul, 5 sí ádɛ ́ sá ísâ í shwôn, í ádɛ ́ sɔ̧́
njɨ mənywa mɛ,́ í ádɛ ́ lɛɛl gwág zhwuŋʉ́,
í ádɛ ́ baagʉlə məb́úgú§§, 6 í ádɛ ́ gwág
nywa olɨĺɨŋgɨ,̂ cɛɛlí í yida dʉ gwág nywa
óbʉ́bəĺɛ;́ 7 í dʉ juu sâ jɛŝh, dʉ búdal, í dʉ
bə nə búgə́ nə sâ jɛŝh, í dʉ bwánd sâ jɛŝh
nə búgə,́ í jísɔw sâ jɛŝh.

8 tCɛɛlí í ádɛ ́ shîn; dʉ́lə cúndə micúndə́
mí Zɛmbî í bá bə cwûd, lásʉ́lə məḱəl̂ í bá
shîn, mpúyá í bá bə cwúdʉgʉ̂. 9Nəcé sə́
ŋgə mpu isâ ikʉ̂l, sə́ ŋgə cúndə micúndə́
mí Zɛmbî ikʉ̂l. 10Njɨ, ja ísâ byɛŝh í bá
bə óncindî yí, byɔɔŋg bí íkʉ́l yí í bá bə
cwúdʉgʉ̂. 11 Ja mə́ á bə mwántombú yí,
mə á dʉ lás nda mwántombú, mə dʉ
təd́ʉga nda mwántombú, mə dʉ bála nda
mwántombú. Ja mə́ mú fwámɛ́ múúd
ga, mə mə́ yɔw ísâ í bwân ɔ́ ntombú.
12 uNəcé isâ í ŋgə nyîn sə́ nda isâ sə́ ŋgə́

dʉ́g yên* dɨ ́ yí, nda isâ ŋgúdə́ í mə́ búdal
yí; njɨ, ja fwála dɔɔŋg í bá wɔɔ́ś yí, sə́ mə́
dʉ́g nə́ bɨɨ-bɨ-̂bɨɨ. Ja gaád mə ŋgə mpu isâ
impál, ja jɔɔŋgʉ̂ mə bá wámbʉlə, nəḿə́
nda Zɛmbî mə wámbʉ́lə́ mə nə.́ 13 vIsâ í
ábʉ́lɛ ́ shîn yí bísə ílɔɔ́l ja gaád, byó wə:́
búgə,́ nə dʉ́lə bwánd nə búgə,́ nə cɛɛlí;
sá í ntɔ̧́ na ílɔɔ́l ínɨ dɨ ́ wə́ cɛɛlí.

Yéésh ísâ bí nə ŋkul
kwíínd múúd yɛŝh yí

14 wShúshwóógʉ́ nə sâ jɛŝh ɨɨ,́ fwogá
tɛɛ́d́ sɔ̧́ nə́ bɨ bəǵ nə cɛɛlí.

Gwágʉ́gá yéésh ísâ Zɛmbî mə dʉ yə
bwán bɛ́ zhɨɨ́ ́ a *shíshim dɨ ́ yí, bul bə nə́
ndɛɛ ́ cúndəĺə mícúndə́ mí Zɛmbî. 2 xNəcé
nəə́ə,́ muud mə lás məḱəl̂ məshús yɛ,́ nyə
alésháyɛ ́ nə buud, a lésha nə Zɛmbî, nəcé
kú nə tɔɔ muud nyə́ é gwág sâ á ŋgə́ cɨ
yí. Njɨ, a ŋgə lás nə ŋkul Ŋkɛ̧ŋ́kɛ̧̂ Shíshim
ŋgə́ yə nyə yí, ŋgə cɨ mindímba. 3Njɨ
muud mə cúndə́ mícúndə́ mí Zɛmbî yɛ ́
ŋgə lésha nə buud; a ŋgə cúndə shú nə́
bwə́ lálʉg búgəd́, a cúndə́ nə́ a cwîny
bwo, á cweel bwo milâm. 4 yMuud mə
lás kəl̂ íshús yɛ ́ ŋgə sá nə́ nyəmɛf́wó
lálʉg búgəd́, í njúl nə́ muud mə cúndə́
mícúndə́ mí Zɛmbî yɛ ́ ŋgə sá nə́ *Dɔ̧ dɛŝh
í lálʉg búgəd́.

5 zMə́ jɨɨ nə́ bɨ bɛŝh bɨ lásʉ́g məḱəl̂
məshús; njɨ mə́ bul jɨɨ nə́ bɨ cúndəǵ
mícúndə́ mí Zɛmbî. Nəcé nəə́ə,́ muud
mə cúndə́ myo yɛ́ mə cɔ̧́ múúd mə lás
məḱəl̂ məshús yɛ;́ sʉsaalɛ ̂ njɨ nə́ muud
mə lás məḱəĺ mɔɔŋg yɛ ́ mə fɛɛ́ǵ sâ nyə́
ámə ŋgə cɨ yí, shú nə́ Dɔ̧ dɛŝh í lálʉg
búgəd́. 6Ntɔ́ bwaaŋg, ŋkí mə́ sheé ná zə
nûŋ bɨd́ɨ ́zə lás nə bɨ ́njɨ məḱəĺ məshúsʉ́d,
mə é kwíínd bɨ ́ cínɔŋgʉ́ nə jɨ?́ Kú nə tɔɔ
sâ! Sʉsaalɛ ̂ njɨ nə́ mə bágʉ́lə́ bɨ ̂ gúl sá
Zɛmbî nyə ámə lwó mə yí, ŋkí nə́ mə yə́

bɨ ́ wúl mpúyá, ŋkí wúl cúndə́ mə́ Zɛmbî
ŋkí ntâg njɨɨ́ǵʉ́lá.

7 Jɨ ́ nəḿə́ nda isâ í íbwamʉgə-́
bwámʉg, nda lúlwóŋ á bulya məkəl̂
ŋkí bɨɨ́ńzhá; ŋkí isâ byɔɔŋg í ŋgə́ lás nə́
kpɔd́ɔ́ kpɔdɔ kpɔd́ɔ,́ buud bwə́ é ka mpu
nə́ í ŋgə cɛɛl sɛy jáyɛ ́ sʉsa? 8Ŋkí laag í
lás buud nda yag sâ í ŋgə́ cɨ yí, zə́ nyə é
kwəmʉsa dɔɔ́ḿb? 9Mbií ŋgwúd nə bɨ.̂
Ŋkí bɨ mə lás məḱəl̂ məshús ləśʉ́ wʉ́n
kú gwɨɨ́ǵ sá bɨ ́ ŋgə́ cɨ yí, buud bwə́ é ka
wámbʉlə nə́ jɨ ́ bɨ ́ ŋgə́ lás yí? Í é bə nə́
bɨ ́ ŋgə lwábʉda ntɔ.́ 10Məkəĺ mə́ ləśʉ́
mɨ ́ ŋkí bul bulya shí gaád, njɨ kú nə
tɔɔ ŋgwúd dɨ ́ nə́ buud bwə́ dʉ lás kú
gwág sá bwə́ ŋgə́ cɨ yí. 11Ntɔ́ jɨ nə́ ŋkí
mə ampúyɛ́ dúl kəĺ lʉ́ ləśʉ́ nda í kə́ nə,́
mə é bə múúd ŋgə́ lás dwo yɛ́ njínə
muud, nyɛ bə nəḿə́ mə njínə muud.
12Nə́ ndɛɛ,́ nda bɨ ́ mə́ búl jɨɨ ísâ Zɛmbî
mə dʉ yə bwán bɛ́ zhɨɨ́ ́ a shíshim dɨ ́ yí
nə,́ bulʉgá sɔ̧́ nə́ bɨ bəǵ nə byɔɔŋg í é sá
nə́ Dɔ̧ í lálʉg búgəd́ yí.

13Gwə́ wə́ jɨ ́nə,́ muud mə́ dʉ lás məḱəl̂
məshús yɛ ́ jəǵʉlag nə Zɛmbî nə́ a yəǵ nyə
ŋkul nə́ a dʉ́g fɛɛ́ǵ sâ á dʉ cɨ yí. 14Nəcé
nə,́ ja mə́ jəǵʉla yí, mə́ ká jəgʉla kəl̂
lʉ shúsʉ́d ɨɨ,́ shíshim wâm í ŋgə jəgʉla,
njɨ lúu wâm í aŋgɛ̂ nə sá sâ. 15Ká mə
sáág jɨ?́ Mə é dʉ jəgʉla shíshim dɨ,́ mə
é dʉ nəḿə́ jəgʉla nə ikəŋ́ byâm; mə dʉ
sɛy ísʉsa ságʉsə Zɛmbî shíshim dɨ,́ mə
é dʉ nəḿə́ sɛy nə ikəŋ́ byâm. 16 aNəcé,
ŋkí wo yə́ Zɛmbî məshwúmb shíshim dɨ,́
ye zhizhe mbúgʉla nyə é magʉlə wo nə:́
«Amɛn»? Mbɔ.̂ Nyə ámagʉləyɛ,́ nywáá
nyə ampúyɛ́ sâ wó ŋgə́ cɨ yí. 17Wo yə́
Zɛmbî məśhwúmb, jɨ ́ ntɔ;́ njɨ sâ jɔɔŋg í
asáyɛ ́ nə́ ŋgwɔĺ múúd lálʉg búgəd́. 18Mə
ŋgə yə Zɛmbî akíba nəcé mə́ dʉ lás məḱəl̂
məshús cɔ̧́ bɨ ́ bɛŝh. 19Njɨ, tɛɛm bə ntɔ,́

*13:12 yên: Iyên yâ fwála dɔɔŋg í dʉ sɨŷ nə ŋkwánz, ivʉgʉli kú dʉ nyîn nə́ ŋgəŋ́ nda
iyên yâ mwɔŵ məǵaád.

ja mə́ jɨ ́ Dɔ̧ lʉ́ óbúgʉlad yí, mə́ yidá bul
cɛɛl nə́ mə cɨǵ iciyá itɔɔ́n nə ikəŋ́ byâm
jɨɨ́ǵʉ́lílə búúd, ntɔ̧ cɨĺə íciyá məwûm mə́
otɔɔ́śhin kəl̂ lʉ shúsʉ́d. 20 bBwaaŋg, kúgá
nyiŋgə bə nə mitəd́ʉ́gá myâ milúu nda
ikʉ́kágə.́ Bəǵá ikʉ́kágə́ shú sâ í dʉ́gyá nə
məbɔŵ yí; njɨ shú mítəd́ʉ́gá myâ milúu
dɨ, bəǵá oŋkwanz ɔ búúd. 21 cJɨ ́ cilyá
kálaad məcɛɛ̧ ̧ dɨ ́ nə:́
Mə bá kənd bɔɔ́ĺ búúd nə́ bwə́ kəǵ lás nə

kúl búud jâm;
buud bɔɔŋg bwə́ bá ŋgə lás kəl̂ lʉ shús.
Njɨ, mə tɛɛm bá sá ntɔ,́ kúl búúd jâm í

abʉ́lɛ ́ gwág mə.
Cwámba mə́ cɨ ntɔ†́.

22Ntɔ́ jɨ nə́ lásʉ́lə məḱəl̂ məshús í cúgɛ ́
yuug shú óbúgʉla, wúsə shú óháádɛn‡;
micúndə,́ myâŋ mí yuug shú óbúgʉla¶,
kú bə shú óháádɛn. 23 dShé shéégá cɨ
nə́ *Dɔ̧ lʉ́ óbúgʉla dʉ́n dɛŝh mə́ sɛɛŋ-
gya, bɨ bɛŝh ka ŋgə lás məḱəl̂ məshús.
Ŋkí ozhizhe ɔ búúd§, ŋkí oháádɛn bwə́
wɔɔ́ś cínɔŋg, ŋgaá bwə́ cɨ nə́ bɨ mú
mimbəl̂ myɛn̂? 24 Í njúl nə́ ŋkí obúgʉla
bɛŝh bwə́ cúndə́ mícúndə́ mí Zɛmbî,
ŋkí *háádɛn, ŋkí zhizhe muud mə wɔɔ́ś
cínɔŋgʉ́, muud wɔɔŋgʉ́, nyə é mpu nə́ a
mə́ byaagʉlə nə Zɛmbî, bɛŝh bwə́ ŋgə yə
nyə məbɛɛ̧ ̧.́ 25 eÍ é sá nəḿə́ nə́ isâ í dʉ bə
nyâŋ shwoó lámʉ́d yí í bʉ́gʉ́líg, a mú kúd
mpwoombʉ́ məńdəlúd yə Zɛmbî gúmə,́
cɨ nə:́ «Bʉ́bəĺɛ,́ Zɛmbî jɨ bɨd́ɨ ́ sɛɛŋgyád.»

Zɛmbî cugɛ ́ Zɛmbî oncúg-nculɛ ̂
26 fBwaaŋg, jɨ ́ bɨ ́ mə́ jəĺá nə ka dʉ sá

yí? Ja bɨ ́ mə́ sɛɛ́ŋ́gya yí, í dʉ́g bə nə,́
muud jɨ ́ nə sʉsa yɛ,́ sɛy; nyɔɔŋg jɨ ́ nə
sâ á jɨɨ́ǵʉ́líg yɛ,́ jɨɨ́ǵʉli; nyɔɔŋg jɨ ́ nə sâ
á bágʉ́ləǵ yɛ,́ bágʉlə; nyɔɔŋg jɨ ́ nə kəĺ
á lásʉ́g yɛ,́ lás; nyɔɔŋg jɨ ́ nə ŋkul fɛɛ́ǵ
kəl̂ dɔɔŋg yɛ,́ fɛɛ́ǵ. Sá jɛŝh í sɨýʉ́g mbií
á nə́ gúfʉ́gá í lálʉg búgəd́. 27Ŋkí buud
bwə́ lás məḱəl̂ məshús ɨɨ,́ í bəǵ njɨ buud
obá ŋkí ólɔɔ́l, kú ntɔ;̧ bwə́ dʉ lás ŋg-
wúd ŋgwúd. Í jɨɨ nəḿə́ nə́ ŋgwɔĺ múúd
bəǵ a ŋgə́ fɛɛ́ǵ sâ bwə́ ŋgə́ cɨ yí. 28Ŋkí
muud mə fɛɛ́ǵ yɛ ́ cugɛ,́ bwə́ jíg kʉ́l-kʉ̂l
Dɔ̧ dɨ,̂ muud dʉ lás njɨ shú nyəḿɛf́wó nə
shú mə́ Zɛmbî. 29 gShú *búúd ɔ mícúndə,́
buud obá ŋkí ólɔɔ́l bwə́ lásʉ́g, bɔɔ́ĺ ka bi-
gas. 30Ŋkí ŋgwɔĺ múúd jɨ ́ sɛɛŋgyád yɛ́
mə́ cɛɛl bágʉlə gúl sâ í á dʉ bə kú fwo
mpûy yí, nyɔɔŋg nyə ámə ŋgə lás yɛ ́
fwo təl̂ ləśʉ́. 31Bɨ bɛŝh bɨ ́ bɨ ́ nə ŋkul ŋgə
cúndə ŋgwúd ŋgwúd shú nə́ buud bɛŝh
bwə́ bəǵ nə mpúyá, bwə́ ŋwa məcwûŋ.
32 *Muudmícúndə́ yɛŝh mə́ dʉ shimal ísâ
í dʉ wɔɔ́ś nyə *shíshim dɨ ́ yí**. 33 hNəcé,
Zɛmbî cugɛ ́ Zɛmbî oncúg-nculɛ,̂ á yidá bə
Zɛmbî á nə́ isâ í sɨýʉ́g nə́ shɛɛ, nəḿə́ nda
jɨ ́ məd́ɔ̧ mə́ Zɛmbî mɛŝh dɨ ́ nə.́

34 iBudá bwə́ dʉ́g ji kʉ́l-kʉ̂l mədɔ̧ mə́
óbúgʉlad nəcé jísə bwo ci nə́ bwə́ lásʉ́g
cínɔŋg. Bwə́ jəlá nə yida dʉ sá məǵ-
wág nəḿə́ nda Cɛɛ̧ ̧ mə́ Zɛmbî í ŋgə́ cɨ

†14:21 Ciyá nɨ jɨ ́ cilyá Iza 28.11-12. Na kʉ́kʉ́l nɨ dɨ, Izayí ŋgə cɨ nə Izʉrəyɛl̂ nə́ buud
ɔ Asirî bwə́ bá zə káda bwo, bwə́ ŋgə́ lás kəĺ lʉ́ asiriyɛ̧ dáŋ Izʉrəyɛl̂ kú gwág: sá jɔɔŋg
í bá bə Zɛmbî lwólə bwo nə́ a mə́ gwág bwo mpimbə. Í njúl nə́ ja Zɛmbî mə́ dʉ ntɨ
búúd ɔ mícúndə́ zə lás nə bwo bwə́ ŋgə́ gwág yí, í dʉ bə Zɛmbî ŋgəĺə jísɔw bwo.
‡14:22 Bwə́ mpúg nə́ Zɛmbî mə bá yə bwo intʉ́gʉ́lí.
¶14:22 Í mpúyʉ́g nə́ Zɛmbî jɨ kʉ́l bwə́ mə́ sɛɛ́ŋ́gya yí.
§14:23 Buud bwə́ ŋgə́ gwágʉlə nə́ báá bwə́ ampúyɛ́ sâ wá.
**14:32 Ntɔ́ mə́ kə́ nə:́ «Muud mə́ ləǵ kɛɛ́l wə́ Zɛmbî yɛ ́ mə́ dʉ mpu bwánd nə́ nyə e
lás ja í é wɔɔ́ś nyə dɛ ́ fwála yí».

nə.́ 35Ŋkí mudá mə́ cɛɛl jɨɨ́ǵ gúl sá, a
kə jî ŋgwúm yé njɔẃ nəcé í ajəĺáyɛ ́
nə́ mudá lásʉ́g gúfʉ́gá óbúgʉlad. 36Ye
nûŋ bɨd́ɨ ́ wə́ bwə́ á tɛɛ́d́ bwiiŋgʉ́lə kɛɛ́l
mə́ Zɛmbî yɛ?́ Ŋkí ntâg nə́ ye í á zə
njɨ bɨd́ɨ?́ 37 jŊkí ŋgwɔĺ múúd mə təd́ʉ́gá
nə́ a jɨ *muud micúndə́ mə́ Zɛmbî, ŋkí
a təd́ʉ́gá ntâg nə́ Shíshim mə́ yə nyə
ŋkul mə sá gúl sâ, muud wɔɔŋg mə́
jəlá nə yag sâ mə́ ŋgə́ cilə bɨ ́ yí nə́ jísə
mpəńdí mə Cwámba. 38Ŋkí muud mə
bə́ kú mpu ntɔ,́ wo nə́ Zɛmbî nyə am-
púyɛ́ nyâŋ múúd. 39 kNə́ ndɛɛ ́ bwaaŋg,
gwágʉ́gá yéésh nə́ bɨ cúndəǵ mícúndə́
mí Zɛmbî, njɨ bɨ kú ban nə́ muud kú lás
məḱəl̂ məshús. 40 lSágá sá jɛŝh nə məjilə,
kú nə ncúg-nculɛ.̂

Krîst nyə a shí gwûm

15 mBwaaŋg, mə zə́ báásʉlə bɨ ́ Jɔj̧ɔ̧
Kɛɛ́l mə́ á cúndə nûŋ bɨd́ɨ ́ yí, Jɔj̧ɔ̧

Kɛɛ́l bɨ ́ á magʉlə bɨ ́ mə́ nada nə ndɨ ̂
yí; 2 nJɔj̧ɔ̧ Kɛɛ́l dɔɔŋg dʉ́sə, ŋkí bɨ mə́
baagʉlə dwo nda mə́ á cúndə nə,́ í yə bɨ ́
cʉg. Í ká bə kú bə ntɔ,́ mpu nə́ búgə́ jɨń
mə́ yə íyɨý-yɨŷ.

3 oShúshwóógʉ́, mə á fwo tɛɛ́d́ kala bɨ ́
njɨɨ́ǵʉ́lá mə́ á ləǵ yí. Nə́ *Krîst nyə á yə,
nyə á zə cé *misəḿ mísʉ́ nda Mícilyá mí
ŋgə́ cɨ nə;́ 4 pnyə á dɔw, a mú gwûm jwɔŵ
álɛɛ́l nda Mícilyá mí ŋgə́ cɨ nə.́ 5 qNyə a
lwó Séfas nyúúl, a lwó nəḿə́ *ómpwíín
wûm nə óbá. 6Nə́ ndɛɛ,́ nyə a lwó nəḿə́
bɔɔ́ĺ bwááŋg ɔ íshé nyúúl, bwə́ njúl buud
cɔ̧́ mítəd mitɔɔ́n, bɛŝh bwə́ á dʉ́g nyə ja
ŋgwúd; bɔɔ́ĺ ncúlyá buud wâ cínɔŋg bwə́
ŋgə ná cʉgə, bɔɔ́ĺʉ́gá bwə́ á mə́ yə. 7 rNə́

ndɛɛ,́ nyə a lwó Zhâk nyúúl, a lwó nəḿə́
*búúd ɔ lwámá bɛŝh.

8 sZhúgʉ́lá zhúgʉ́lâ, a mə́ shîn lwó bʉ́nɨ
bɛŝh nyúul, nyə á ka nəḿə́ lwóya məd́ɨ,́
mə muud jɨ ́ nda bwə́ á shɛɛmb shɛɛm-
bʉ́g yɛ.́ 9 tJɨ ́ nə́ mə wə́ mə́ búl bə kú nə
mfíí búúd ɔ lwámá bɛŝh dɨ.̂ Í ajəĺáyɛ ́ nə́
bwə́ jɔẃʉ́g mə nə́ *muud lwámá, nəcé
mə á lwó *Dɔ̧ lʉ́ óbúgʉla ɔ́ Zɛmbî cúwʉ́lí.
10 uNjɨ, mə jɨ sá mə́ jísə́ yí nəcé mpaam
mə́ Zɛmbî. Mpaam nyɔɔŋgʉ́ í á shígɛ ́ yə
íyɨý-yɨŷ shú dáámʉd. Mə wə́ mə á yida
bul wádʉga, cɔ̧́ bɔɔ́ĺ búúd ɔ lwámá bɛŝh;
kú ntâg bə nə́ mə wə́ mə a wádʉga,
mpaam Zɛmbî ŋgə́ sá mə yí nywə́ wə́
í ŋgə́ wádʉga. 11 vNə́ ndɛɛ,́ tɔɔ mə, tɔɔ
bwo, sə́ ŋgə cúndə lâŋ ŋgwúd nɨ, wə́
nəḿə́ wə́ bɨ ́ á *búgʉla yí.

Mimbimbə mí bá nəḿə́ gwûm
12Ŋkí sə́ ŋgə cúndə nə́ *Krîst nyə

a gwûm, ntʉdɛlɛ ́ bɔɔ́ĺ búúd wâ bɨd́ɨ ́
bwə́ ŋgə́ cɨ nə́ gúl sá í cúgɛ ́ nə́ mím-
bimbə mí bá gwûm yí? 13Ŋkí gúl sá í
cúgɛ ́ nə́ mimbimbə mí bá gwûm, Krîst
nyə a shígɛ ́ nəḿə́ gwûm wə́ ɛćɨ.́ 14Ŋkí
Krîst nyə a shígɛ ́ gwûm, cúndə́ sə́ ŋgə́
cúndə yí wɨ ́ yɨý-yɨŷ cúndə,́ búgə́ jɨń yɨý-
yɨŷ búgə.́ 15 wSə́ mú bə ówúshinɛd wâ
məshɨɨgâ ja sə́ mə́ bwáágʉ́lə́ nə́ Zɛmbî
nyə a gwûmʉshi Krîst yí. Nəcé ŋkí mim-
bimbə mí ádɛ́ gwûm, Zɛmbî nyə a shígɛ ́
gwûmʉshi Krîst wə́ ɛćɨ.́ 16Nəcé, ŋkí
mimbimbə mí ádɛ́ gwûm, Krîst nyə a
shígɛ ́ nəḿə́ gwûm wə́ ɛćɨ.́ 17 xŊkí Krîst
nyə a shígɛ ́ gwûm, mpu nə́ búgə́ jɨń í
yə́ íyɨý-yɨŷ, bɨ bʉ́sə ná *mísəḿ mínʉ́d.
18 yNtɔ́ jɨ nəḿə́ nə́ bɔɔŋg bwə́ á ŋgə yə

bwə́ njúl buud ɔ Krîst wá bwə́ mə́ jímb.
19Ŋkí shwúlə sə́ ŋgə́ shwu mənyúúl nə
Krîst yí wɨ ́ njɨ shú cʉg á wa shí mishwun
ga, mpu nə́ sə́ wə́ mə́ ka bul ŋkúŋkwoŋ
nə buud bɛŝh.

20 zKá, jáá jɨ ́ bʉ́bəĺɛ ́ nə́ Krîst nyə a shí
gwûm, a jɨ muud ashúshwóógʉ́ bwɛlɛĺə
gwûm, ntɔ́ mə́ lwó nə́ bɔɔŋg bwə́ á mə́
kə ígwəd́ wá bwə́ bá gwûm. 21 aNəcé
muud ŋgwûd wə́ nyə a sá nə́ buud bwə́
bwəḿagí nə shwɨy; ntɔ́ muud ŋgwûd
nəḿə́ wə́ mə́ sá nə́ buud bwə́ bâg gwûm.
22 bNəḿə́ nda búúd bɛŝh bwə́ ŋgə́ bwəma
nə shwɨy nəcé Adam nə,́ bɛŝh bwə́ bá
nəḿə́ nyiŋgə *dʉ́g cʉg nəcé Krîst. 23 cNjɨ,
muud yɛŝh mə bá gwûm jé ja, Krîst nyə
a tɛɛ́d́ gwûm shúshwóógʉ́, buud bɛ́ bwə́
bá ka gwûm ja á bá kwo zə yí. 24 dNə́
ndɛɛ,́ məshíné mə́ shí ka bá bə. Krîst mə
bá shîn cɛɛ́ǵ ísâ yâ məyídʉ́gʉ́†† í ŋgə́ wá
buud məńyámád yí, nə byɔɔŋg í ŋgə́ lwó
buud mpəl̂ yí, nə byɔɔŋg í ŋgə́ ntɔ̧ buud
ŋkul yí, nə́ ndɛɛ ́ a mú nyiŋgə yə Zɛmbî
Sɔɔ́ŋ́gʉ́ icî. 25 eNəcé í jɨɨ nə́ a bâg jwú
nə ndɛɛ ́ kə wɔɔ́ś ja Zɛmbî mə bá culʉshi
mízhízhíŋ myɛ́ myɛŝh, a nyaál myo nə
məkuú yí. 26 fZhízhíŋ á bá kə shúgʉla
cɛɛ́ǵ yí í bá bə shwɨy. 27 gHaaw. Jɨ ́ cilyá
Kálaad Zɛmbî dɨ ́nə:́ «Zɛmbî nyə a mə́ wá
ísâ byɛŝh məńyámá mɛd́». Njɨ, ja cilyá
nɨ í cɨ ́ nə́ isâ byɛŝh yí, í áŋgɛ ̂ nə cɛɛl cɨ
nə́ Zɛmbî nyəmɛf́wó jɨ nəḿə́ məńyámád.
28 hJa isâ byɛŝh í bá bə məńyámá mə́
Zɛmbî dɨ ́ yí, nyə muud nyə á wá isâ
byɛŝh Mwân dɨ ́məńyámád yɛ,́ Mwân mə́
bá nəḿə́ nyíi məńyámád, Zɛmbî mú bə
Mása á isâ byɛŝh. 29Ŋkí gúl sâ cúgɛ ́ nə́
mimbimbə mí dʉ gwûm, ká buud bwə́

dʉ duwan shú búúd bwə́ á yə wá bwə́ bá
sá ntʉdɛlɛ? Bwə́ dʉ duwan shú búúd bwə́
á yə wá nəcé jɨ? 30 iŊkí jɨ ́ nə́ mimbimbə
mí ábʉ́lɛ gwûm, sə́ bâŋ buud bɨ ́micúŋ nə
mindɔɔlúd wəla dɛŝh ɔǵa, sə́ ŋgə yə wâŋ
cúŋ nəcé jɨ? 31 jBwaaŋg, mə ŋgə faam nə
shwɨy jwɔŵ dɛŝh, bʉ́bəĺɛ ́ nəḿə́ nda bɨ ́
ŋgə́ sá mə lúu nə́ sáŋ nə.́ Lúu wɨ ́ mə nə́
sáŋ nəcé bɨ bəĺə búúd ɔ Cwámba wúsʉ́
Krîst Yésus. 32 kMə a gwána nə ibiin Ifɛẑ.
Ŋkí gwáná jɔɔŋg í á bə njɨ shú ísâ í dʉ́-
gyá nə buud yí, máyɛ́ məńywa məśə́ mə
cínɔŋg má? Ŋkí jɨ ́ nə́ mimbimbə mí ádɛ́
gwûm ɨɨ,́ shé mú bɛ̧ kaanə́ í ŋgə́ cɨ nə:́
«Shé dəǵâ, shé ŋgúlʉgâ, nəcé shé é yə
mán». 33Kúgá shɨɨg məńyúul, wúl kaanə́
wɨ ́ nə:́ «Igwooŋg í abʉ́bɔŵ í dʉ yád jɔj̧ɔ̧
məćum mə múúd». 34 lKúgá ná nyiŋgə
ŋgə cʉgə ndamikás. Yɔwʉgá sálə mísəḿ.
Bɔɔ́ĺ búúd wâ gúfʉ́gá jɨń bwə́ ampúyɛ́
Zɛmbî. Mə lás ntʉ́nɨ shú nə́ bɨ gwágʉ́g
shwôn.

Buud bwə́ bá gwûm
nə mənyúul məshús

35Ŋgwɔĺ múúd jɨ nə ŋkul jî nə:́ «Mim-
bimbə mí bá gwûm ntʉdɛl? Mí bá nyíŋgə
zə nə nyáyɛ́ nyúul?» 36 mO, yé lad! Bumə́
wó bɛ̧ yí í cúgɛ ́ nə ŋkul kɔ̧́ í kú fwo fudə.
37 Ja wó bɛ̧́ mpəg yí, ye wó bɛ̧ gwo nə
nyúúl í bá kɔ̧́ nə ndɨ ̂ yí? Ŋgaá nə́ í dʉ
bə zhizhe bumə́ *blé ŋkí gúl bumə́ shús?
38 nNə́ ndɛɛ,́ Zɛmbî mú yə gwo nyúúl á
cɛɛ́ĺ yə gwo yí, a yə́ mpəg jɛŝh nyɛ ́ nyúul.

39Mishwun myɛŝh mí cúgɛ́ mishwun
mimpwûd. Jɨ ́ nə,́ mishwun mi búúd mí
nə myɛ,́ mishwun mí ócúdú nə myɛ,́
mishwun mí ínunú nə myɛ,́ mí mí óshû

nə myɛ.́ 40Mənyúúl məśə nəḿə,́ nə
mənyúúl mâ joŋ, nə mənyúúl mâ shí.
Mənyúúl mâ joŋ wáŋ ŋkənʉwálə wɨ ́ nə
yé, mənyúúl mâ shí wáŋ ŋkənʉwálə nə
yé. 41 Jwɔŵ í dʉ ŋkənʉwa yé mbií, ŋk-
woond yé mbií, wəacén-cénî wáŋ mbií.
Ŋkəḿʉ́sá wəácén-céní mpəd́ʉ́gá nyáŋ,
jísə, ŋgwɔĺ yé ŋkənʉwálə í shwɔ̧ɔ́ļa nə
ŋgwɔĺ yé. 42Ntɔ́ nəḿə́ wə́ jɨ ́ nə gwûmʉ́lə
mímbimbə yɛ.́ Mbimbə í dʉ dɔw nə
nyúúl í dʉ bwo yí, í gwûm nə nyúúl í
cúgɛ ́ nə ŋkul bwoo yí. 43 oÍ dʉ dɔw í kú
bə sâ gúmə,́ í gwûm í njúl sâ gúmə.́ Í dɔw
í njúl nə iləm, í gwûm í njúl nə ŋkul. 44 Í
dʉ dɔw nə nyúúl á mishwun, í gwûm nə
nyúúl á *shíshim. Nda nyúúl á mishwun
nyísə́ nə,́ nyúúl á shíshim nyísə nəḿə.́
45 pSá jɔɔŋg wə́ jɨ ́ cilyá Kálaad Zɛmbî dɨ ́
yí. Jɨ ́ cilyá nə:́
Adam ashúshwóógʉ́ nyə á zə bə kuwó;
Adam áməzhúgʉ́lâ mú zə bə shíshim í yə́

búúd cʉg yí.
46Nyúul á shíshim dɨ ́ í á tɛɛ́d́ zə, í á bə
nyúul á mishwun; nyúul á shíshim ka
shúgʉla zə. 47Muud ashúshwóógʉ́ nyə
á ŋwiny məńdəlúd, mɛy̧ɔw nə məndəlú.
Muud ábɛɛ ̂ nyɛ nyə á zhu joŋʉd. 48Buud
bwə́ á mɛy̧ɔw nə məndəlú wá bɨ ́ nəḿə́
nda Adam nyə á mɛy̧ɔw nə məndəlú yɛ;́
buud bɨ ́ búud ɔ joŋ wá bʉ́sə nəḿə́ nda
Adam nyə á zhu joŋ dɨ ́ yɛ.́ 49 qNəḿə́
nda sə́ á bɛɛ̧ļa nyɔɔŋg nyə á mɛy̧ɔw nə
məndəlú yɛ ́ nə,́ sə́ mə́ bá nəḿə́ bɛɛ̧ļa
nyɔɔŋg nyə á zhu joŋ dɨ ́ yɛ.́

50Bwaaŋg, sâ mə́ ŋgə́ cɨ yí jɨ ́ nə,́ shé
cúgɛ́ nə ŋkul bá kə nə mənyúúl mə́
ámishwun nə məcií shé ŋgə́ cʉgə nə ndɨ ́
məǵa kə ŋwa kɔw Faan mə́ Zɛmbî dɨ;̂ tɔɔ

sâ í dʉ bwoo yí, í cúgɛ ́ nə ŋkul ŋwa kɔw
lʉ sâ í ádɛ ́ bwo yí‡‡. 51 rMə zə́ fɛɛ́ǵ bɨ ́
ndímba: sə́ ábʉ́lɛ ́ kə ígwəd́ sə́ bɛŝh, njɨ
sə́ bɛŝh mənyúúl mə́ bá yida cɛńd, 52 sja
ŋgwûd nəḿə́ nda jús í dʉ kəẃʉla nə;́ í bá
bə ja cwôŋ áməzhúgʉ́lâ í bá lás yí. Nəcé
cwôŋ wɔɔŋg í bá lás, mimbimbə mí músə
gwûm kú ná nə mənyúúl məśə́ nə ŋkul
bwoo má; sə́ bâŋ mikuwó, mənyúúl mə́
mú cɛńd. 53 tNəcé, í jɨɨ nə́ nyúúl nyɨ ́ nə
ŋkul bwo yí í cɛńdʉ́g bə nyúúl í cúgɛ ́ nə
ŋkul bwoo yí, nyúúl nyɨ ́ nə ŋkul yə yí í
cɛńd bə nyúúl í cúgɛ ́ nə ŋkul yə yí. 54 uJa
nyúúl nyɨ ́ nə ŋkul bwoo yí í bá cɛńd bə
nyúúl í cúgɛ ́ nə ŋkul bwoo yí, nyúúl nyɨ ́
nə ŋkul yə yí í cɛńd bə nyúúl í cúgɛ ́ nə
ŋkul yə yí, ja jɔɔŋg wə́ ciyá jɨ ́ cilyá ga í
bá bwəma yí, nə:́
Sə́ mə́ ntɔ,̧ ntɔ̧ĺə wúsʉ́ wɔɔŋg í mə́ minə

shwɨy.
55 vEéé, yé shwɨy! Wó ntɔ̧ĺə wɨ ́ ŋgow?
Yé shwɨy, shushwom¶¶ gwô jɨ ́ ŋgow?
56 wShushwom í dʉ zə nə shwɨy wə́ *səḿ,
səḿ í ŋwa ŋkûl məćɛɛ̧ ̧d́. 57 xKá, akíba nə
Zɛmbî muud mə́ sá nə́ sə́ ntɔ̧ǵ nə ŋkul
mə Cwámba wúsʉ́ Yésus-Krîst yɛ.́ 58 yNə́
ndɛɛ,́ yé bwááŋgmə́ búl cɛɛl wá, yɨɨ́ḿʉ́gá
mənyúúl, bɨ kú shwágʉsa, ŋgəgá nə kə
nə sáal mə Cwámba njɨ shwóg nə shwóg,
bɨ ŋgə́ mpu nə́ isɛý bɨ ́ ŋgə́ sá tâŋ buud ɔ
Cwámba yí í ábʉ́lɛ ́ yə íyɨý-yɨŷ.

Sɛɛŋgʉ́lə ísâ shú búúd ɔ́ Zɛmbî

16 zShú sɛɛŋgʉ́lə *mwaanɛ̂ mə́ bá
kwíínd búud ɔ́ Zɛmbî yɛ,́ dʉgá

nəḿə́ sá nda mə́ á jɨɨ́ǵʉli mədɔ̧ mâ
Galátia nə́ bwə́ dʉ́g sá nə.́ 2 Jwɔŵ dɛŝh
shwɛńdɛ mə́ dʉ́ tɛɛ́d́ yí, muud yɛŝh á

‡‡15:50 Ntɔ́ mə́ kə́ nə́ mənyúúl mə́ ámishwun nə məcií məǵa mə́ cúgɛ ́ nə ŋkul bá
nyíi Faan mə́ Zɛmbî dɨ.̂
¶¶15:55 Bwə́ á dʉ sá wúl mbií shushwom nə lɨɨ́.́ Bwə́ ká dʉ lúmə íntɛny nə́ í kyéyʉg.
o15:43 Flp 3.20-21 p15:45 15.21-22; Mət 2.7; Yuá 6.63; 2Kr 3.6, 17
q15:49Mət 5.3 r15:51 1Te 4.15 s15:52 cwôŋ: Mat 24.31; 1Te 4.16 t15:53
2Kr 5.4 u15:54 Iza 25.8 v15:55 Ozê 13.14 w15:56 Rom 4.15; 6.14
x15:57 Rom 7.24-25 y15:58 16.13 z16:1 Mis 11.29-30; 2Kr 8–9

bɨd́ɨ ́ gwooŋg kəńdʉg gúl sâ koogʉ́ nyəd́ɨ ́
njɔẃ, bímbí dɛŝh á dʉ́g nə́ a jɨ nə ŋkul
baagʉlə yí. Í ajɨɨ́ýɛ ́ nə́ bɨ bwándʉ́g nə́ mə
fwóg wɔɔ́ś, bɨ ́ ka sɛɛŋg ísâ. 3 Ja mə́ bá
wɔɔ́ś yí, mə bá kənd búud bɨ ́mə́ bá fɛɛ́śh
wá nə okálaad, bwə́ kə kəndmwaanɛ̂ bɨ ́á
yána wɔɔŋgʉ̂ Yurʉ́səlɛm. 4Ŋkí í bá nyîn
nə́ mə́ jəlá nə kə nəḿə,́ səńɔŋ́ sə́ mú kə.

5 aMə bá zə nûŋ bɨd́ɨ ́ mə mə́ fwo lɨɨ́ńa
Masedwân, mə bá ciiŋgya wu. 6 bMə bá
jee ji bɨd́ɨ ́ fwámɛ́ fúfwálá, mə jee nəḿə́
shínal ŋkwân jɛŝh, nə́ ndɛɛ ́ bɨ mú bá
kwíínd mə nə kəĺə kʉ́l jɛŝh mə́ bá kə
yí. 7 cMə ayídáyɛ ́ cɛɛl nə́ mə bâg dʉ́g
bɨ ̂ mə ŋgə́ cɔ̧́ cɔ̧ǵ. Mə ŋgə yida təd́ʉga
nə búgə́ nə́ mə bá ji fwámɛ́ fwála bɨd́ɨ ́
ŋkí Cwámba mə bá yə mə ŋkul nyɔɔŋg.
8 dNjɨ, mə bá ji Ifɛẑ kə wɔɔ́ś jwɔŵ lʉ́ Pan-
tekôt, 9nəcé mpumbɛ́ í mú mpu bə mə
nə́ bagə́ cínɔŋg tɛɛm bə nə mizhízhíŋ mí
ŋkí bulya. 10 eTimotê ká wɔɔ́ś nûŋ, sɔ̧ǵá
məzhɨɨ ́ nə́ a bəǵ kú nə sâ í sá nyə ifwaas;
mpugá nə́ a ŋgə sɛŷ isɛý í Cwámba nəḿə́
nda mə. 11Mə́ cɛɛl cɨ cínɔŋg nə,́ muud
kú mpyêny nyə. Bɨ ɔ bá kwíínd nyə nə́ a
bâg nyiŋgə zə məd́ɨ ́ nə́ shɛɛ. Mə ŋgə ntâg
bwánd nə́ bəńɔŋ̂ bɔɔ́ĺ ómínyɔŋʉ̂ bwə́ bâg
zə. 12 fMwááŋg Apolos nyɛ, mə mə́ bul
cwîny nyə nə́ bəńɔŋ̂ bɔɔ́ĺ ómínyɔŋʉ̂ bwə́
zəǵ nûŋ bɨd́ɨ,́ njɨ nyə afwóyɛ́mpumagʉlə
nə́ a zə́ ja gaád. Nyə é bá ka zə ja nyə́ é
bá bə nə fwála yí.

Məcwûŋ nə məbəd́á mâ məzhúgʉ́lâ
13 gJigá ŋkasə,̂ yɨɨ́ḿʉ́gá mənyúúl

búgəd́, ságá isâ nda búdûm bwə́ dʉ sá
nə,́ lʉlʉgá məŋkul. 14 hSágá sɔɔ́ĺʉ́gʉ́ wʉ́n
wɛŝh nə cɛɛlí. 15 iBwaaŋg, bɨ mə mpú
nə́ Stefanas bəńɔŋ̂ njɔẃ búúd yé bʉ́sə
buud ɔ́ áshúshwóógʉ́ bwɛlɛĺə *búgʉla
nûŋ shí á Akayî, bwə́ á mə́ wá məńyúúl
kwííndʉ́lə búud ɔ́ Zɛmbî dɨ.̂ 16Nə́ ndɛɛ,́
mə ŋgə yáág nə bɨ ́ nə́ bɨ mágʉləg ijwûga
í mbií búúd wɔɔŋgʉ́ nə bɔɔ́ĺ bɛŝh bəńɔŋ́
bwə́ ŋgə́ sɛŷ ŋgə wádʉga wá.

17Mə jɨ nə məshusʉg nəcé Stefanas bá
Fortunatus nə Akayikus bwə́ mə́ zə; zəĺə
wáŋ í mə́ sá nə́ bɨ ́ kú ná bə mə nə fund,
18 jbwə́ á mə́ zə sá nə́ lâm í səĺʉg mə shí,
milâm səl nəḿə́ bɨ.̂ Dʉgá lɔ̧́ mbií búúd
nɨ.

19 kMədɔ̧ məśə́ shí á Azî má mə́ ŋgə
bəd́a bɨ.̂ Akilas bá Priska nə *Dɔ̧ lʉ́
óbúgʉla dʉ́sə́ bwəd́ɨ ́ njɔẃ yí í ŋgə bəd́a
bɨ ́ məbəd́á mâ buud ɔ Cwámba má,
kwo bəd́a kwo bəd́a. 20 lOmínyɔŋʉ̂ bʉ́n
bɛŝh bwə́ ŋgə bəd́a bɨ.̂ Ŋgəgá nə kúlʉla
məkúlʉla mə́ buud ɔ́ Zɛmbî. 21 mMə Pwôl
mə́ cílə məb́əd́á məǵa nə mbwə̂ wâm.
22 nŊkí muud mə bə́ kú cɛɛl Cwámba,
ŋkwaal nə muud wɔɔŋg. Maranata§§.
23Cwámba Yésus kə́ sá bɨ ́ bɛŝh mpaam.
24 oMə́ cɛɛl bɨ ́ bɛŝh kwoŋ mə́ Yésus-Krîst
dɨ.̂

§§16:22 Maranata: Ciyá nɨ í kə́ nə́ «Cwámba, zaág».
a16:5 Mis 15.21; 2Kr 1.15-16 b16:6 Rom 15.24 c16:7 4.19
d16:8 Mis 19.8-10 e16:10 Timotê: 4.17 f16:12 Apolos: 1.12
g16:13 15.38; Sôm 31.24; Ifz 6.10 h16:14 8.1; Yuá 13.34; Rom 13.8-10; 2Kr 6.6;
Gal 6.10; Ifz 5.2 i16:15 Rom 16.5 Stefanas: 1.16 j16:18 Flp 2.29; 1Te 5.12
k16:19 Rom 16.5 Azî: Mbʉ́ 1.4, 11 Akilas bá Priska: Mis 18.2
l16:20 Rom 16.16 m16:21 Gal 6.11; Kol 4.18; 2Te 3.17; Flm 19
n16:22 Gal 1.8-9; Mbʉ́ 22.20 Maranata: Yûd 14; Mbʉ́ 1.7
o16:24 4.21; 2Kr 2.4; 11.11; 12.15; Flp 1.8; 2.17; 1Te 2.8; 3.12; 2Tm 3.10; Flm 9

Kálaad ábɛɛ ́ Pwôl nyə á
cilə buud ɔ́ Kɔrɛn̂t yɛ ́

Isâ í dʉ́gya nə kálaad ábɛɛ ́ mə
Pwôl shú Kɔrɛn̂t yí

Kálaad ábɛɛ ́ á Kɔrɛn̂t ɛǵa ŋgə lwó
nə́ fwámɛ́ baalɛ ́ zamʉdanɛ̂ nyə a wɔɔ́ś
mpəd́ʉ́gá Pwôl bəńɔŋ̂ Dɔ̧ á Kɔrɛn̂t. Bɔɔ́ĺ
búud bwə́ á zə ŋgə jaaw Kɔrɛn̂t nə́ Pwôl
cúgɛ ́ muud lwámá mə́ Yésus. Nə́ ndɛɛ,́
Pwôl ŋgə lwó Dɔ̧ nə́ Zɛmbî wə́ nyə á sá
nə́ a bəǵ muud lwámá mə Krîst.
Nyə á nyiŋgə nəḿə́ lwó bwo nə́ bwə́

sɛɛ́ŋ́gʉg mwaanɛ̂ nə jɔ̧ mílám kənd
ókrîstɛn wâ Yudéa (lúu 8 nə 9), nyə
nə bwo nə:́ «Bɨ mə mpú lâm yána mə
Cwámba wúsʉ́ Yésus-Krîst; bɨ mə mpú
nə́ nyə á bə, a mbíd zhwog kúm, a bɨd́
dwo, a zə nyíŋgal nyúúl məb́úwa dɨ,́ shú
nə́ bɨ wə́ yídag bíg məb́úwa mɛd́» (8.9).
Kálaad mə́ ka kə shwóg nə isâ ishús

(tɛɛ́d́ lúu 10 kə wɔɔ́ś lúu 13): Pwôl ŋgə
jág lámʉsa nə buud bwə́ á ŋgə cɨ nə́ a
cugɛ ́ fwámɛ́ múúd lwámá wá. A mú kə
shínal kálaad nə jɔ̧ kəĺ lʉ́ ómínyɔŋʉ́ wâ
cɛɛlî (13.11-13).

Məbəd́á

1 pNə mə Pwôl, muud Yésus nyə a
sá nə́ mə bəǵ *muud lwámá yé

nda Zɛmbî nyə á ŋwa cígʉ́lá nə́ yɛ,́ nə
*mínyɔŋʉ̂ íshé Timotê, sə́ wə́ mə́ cílə́
kálaad ɛǵa. Sə́ ŋgə cilə *Dɔ̧ lʉ́ óbúgʉla ɔ́
Zɛmbî dɨ ́Kɔrɛn̂t yí, nə miŋkɛ̧ŋ́kɛ̧̂mi búúd
myɛŝh mísə́ Akayî myá. 2 Sɔɔ́ŋ́gʉ́ íshé
Zɛmbî bâ Cwámba Yésus-Krîst bwə́ ɔ́ sá
bɨ ́ mpaam, bwə́ ɔ́ sá nəḿə́ nə́ bɨ ŋgəǵ nə
cʉgə nə́ shɛɛ. 3 qGúmə́ nə Zɛmbî, Sɔɔ́ŋ́gʉ́
mə Cwámba wúsʉ́ Yésus-Krîst, Sɔɔ́ŋ́gʉ́

mə búl gwág búúd cɛy lámʉ́d yɛ,́ Zɛmbî
mə dʉ́ cweel mílâm ja jɛŝh yɛ.́ 4A ŋgə
cweel sə́ milâm *íncwaw í ntʉg byɛŝh sə́
ŋgə́ bwəma nə ndɨ ́ yííd, shú nə́ sə́ bəǵ nə
ŋkul mə cwéél bɔɔŋg bɛŝh bwə́ ŋgə́ nəḿə́
bwəma nə incwaw í ntʉg wá milâm, váál
á mə́ cweel sə́ mísʉ́ mílâm yí. 5 rMpugá
nə,́ nəḿə́ nda sə́ ŋgə́ jág bul jug jugʉ́lə
mə́ *Krîst nə,́ ntɔ́ nəḿə́ wə́ Krîst ŋgə́ jág
bul cweel sə́ milâm yɛ.́ 6 sŊkí minjugú
mí ŋgə bul bɛ̧ sə,́ mí ŋgə bɛ̧ sə́ shú nə́
milâm mí cwáálʉwog bɨ,̂ bɨ dʉ́gʉ́g cʉg.
Ŋkí Zɛmbî ŋgə ntâg cweel sə́ milâm, a
ŋgə sá ntɔ́ shú nə́ milâm mí cwáálʉwog
bɨ,̂ bɨ mú jísɔwmínjugúmimpwûd sə́ ŋgə́
nəḿə́ jísɔw myá. 7 Sə́ ŋgə *búgʉla kú nə
məzhigə́ nə́ bɨ e tɔŵ búgə́ jɨńʉ́d nə́ shîm;
nəcé, sə́ mə́ mpú nə́ nda bɨ ́ŋgə́ jug jugʉ́lə
ŋgwûd sə́ ŋgə́ jug yí nə,́ Zɛmbî ŋgə nəḿə́
cweel bɨ ́ milâm nda á ŋgə́ cweel sə́ mísʉ́
nə.́ 8 tBwaaŋg, sə́ acɛɛ́ĺɛ ́ nə́ bɨ bəǵ kú mpu
yáág-yáág íncwaw í ntʉg sə́ á bwəma nə
ndɨ ́ Azî yí. Í á bə sə́ mbíya nyaanʉ́lə, ntɔ̧
sə́ ŋkul, váál á nə́ sə́ áshígɛ ́ ná nyiŋgə ŋgə
bə nə búgə́ nə́ sə́ é wú cínɔŋgʉ́ mikuwó.

9 uMə́ jaaw bɨ,́ sə́ á shîn dʉ́g nə́ sə́ mə́
yə. Njɨ, í á wɔɔ́ś ntɔ́ shú nə́ sə́ kú ná
ŋgə nyiŋgə búgʉla səḿɛf́wó, búgə́ jísʉ́
jɛŝh í shwálʉg kə njɨ wə́ Zɛmbî muud mə
dʉ gwûmʉshi mímbimbə yɛ.́ 10 vNyə wə́
nyə á ka fɛɛmʉshi sə́ bɔẃ-bɔŵ shwɨy sə́
á nywá yə jɔɔŋgʉ́d, a bá nəḿə́ dʉ nyiŋgə
fɛɛmʉshi sə.̂ Sə́ ŋgə búgʉla njɨ nyə nə́ a
bá nəḿə́ nyiŋgə dʉ fɛɛmʉshi sə,̂ 11 wbɨ ́
ŋgə ntâg kwíínd sə́ nə jəgʉlálə bɨ ́ ŋgə́
jəgʉla nə Zɛmbî shú dɔɔŋg yí. Nə́ ndɛɛ,́
nda jɨ ́ nə́ zhwog buud bwə́ ŋgə jəgʉla nə
Zɛmbî shú dʉ́sʉ́ nə,́ zhwog buud bwə́ bá
nəḿə́ yə nyə akíba shú dʉ́sʉ́ ja á bá sá sə́
mpaam yí.

p1:1 Gal 1.1 Timotê: 1Kr 4.17 q1:3 Ifz 1.3; 1Pr 1.3
r1:5 4.10; Sôm 34.20; 94.19; Kol 1.24 s1:6 4.15, 17 t1:8 4.8; Mis 19.23; 1Kr
15.32 u1:9 Rom 4.17 v1:10 2Tm 4.18 w1:11 4.15; Rom 15.30

Pwôl mə́ búgə njɔɔnd
12 xSâ jɨ ́ nə ŋkul sá nə́ sə́ bəǵʉwag yí

jísə nə:́ lâm í ŋgə lwó sə́ nə́ sə́ áŋgɛ ̂ nə
cʉgə nə buud milâm mímbá, sə́ kú nə sâ
á shweelʉ́g, nəḿə́ njɨ váál Zɛmbî ŋgə́ jɨɨ
yí. Sə́ ŋgə ntâg bul cʉgə cʉg jɔɔŋgʉ́ nə
bɨ,̂ sə́ áŋgɛ ̂ nə bɛ̧məfʉg mâ buud, mpaam
mə́ Zɛmbî wə́ í ŋgə́ kyey nə sə.̂ 13 Sə́ áŋgɛ ̂
nə cilə bɨ ́ gúl sâ shús, nəḿə́ njɨ jɔɔŋg bɨ ́
ŋgə́ lɔ̧́ bɨ ́ŋgə́ nəḿə́ mpu nɨ. Mə jɨ nə búgə́
nə́ bɨ é bá shúgʉla mpu sâ sə́ ŋgə́ cɛɛl cɨ
yí ncindí nə ncindí. 14 yMə jɨ nə búgə́ ntɔ́
nəcé bɨ mú ŋgə bwɛlɛ mpu nə́ bɨ ́ bɨ ́ nə
ŋkul jee bəgʉwa nə sə́ nəḿə́ nda sə́ mə́
bá bəgʉwa nə bɨ ́ jwɔẃ mə́ Cwámba wúsʉ́
Yésus-Krîst dɨ ́ nə.́

15 zMə mpú ntɔ́ bʉ́bəĺɛ,́ gwə́ wə́ mə́ á
ka cɛɛl fwo zə nûŋ bɨd́ɨ,́ zə nyiŋgə sá nə́
bɨ gwágʉ́g məshusʉg ja ábɛɛ ̂ yí. 16Mə á
ka cɛɛl nə́ mə bá tɨ ́ nûŋ kə Masedwân,
mə nyiŋgə wú Masedwân zə nûŋ bɨd́ɨ ́ nə́
bɨ zəǵ kwəmʉsa mə njɔɔnd kəĺə Yudéa.
17 aYe mə á lás mimpu mimbá ja mə á
ŋwa cígʉ́lá nə́ mə sá ntɔ́ yí? Ye ntɔ́ jɨ nə́
micígʉ́lá myâm mí mú ŋgə bɛ̧ njɨ iyuug
yâ lâm múúd mə́ jɨ ́ nə ndɨ ́ yí, mə ka dʉ
bə mə ŋgə́ cɨ, mə ŋgə́ shwána? 18 bZɛmbî
nyəmɛf́wó mə́ mpú nə́ sə́ ádɛ ́ bwɛlɛ bə nə
bɨ ́ nə,́ sə́ ŋgə́ cɨ, sə́ ŋgə́ shwána. 19 cKrîst
Yésus Mwân mə Zɛmbî, səńɔŋ̂ Silvɛ̧̂ nə
Timotê sə́ á ŋgə cúndə bɨd́ɨ ́ yɛ,́ nyə a
shígɛ ́ bə, nə cɨ nə shwána. Nyə á dʉ bə,
á ká cɨ sâ, ciyá jé bə njɨ ciyá ŋgwûd.
20Məŋkaagə́ mɛŝh Zɛmbî nyə á kaag má
mə́ á bwəma nyəd́ɨ,́ shé ka ŋgə cɨ ́ Amɛn
nyəd́ɨ ́ kwoŋ dɨ,́ ŋgəĺə magʉlə nə́ Zɛmbî
mə́ jəla nə gúmə.́ 21Zɛmbî nyəmɛf́wó wə́
ŋgə́ lʉlʉshi səńɔŋ̂ bɨ ́ cʉg shé ŋgə cʉgə nə

Krîst yííd. Nyə nəḿə́ wə́ nyə a gwáágʉlə
shé məwúdə́ mə́ fééshá. 22 dNyə wə́ nyə a
wá shé məyɨɨgyé* mɛ,́ a wá shé Shíshim
yé mílámʉ́d tâŋ bɛɛ́ń nə́ a bá sá sâ jɛŝh
nyə́ á kaag yí. 23 eMə́ ŋwa Zɛmbî wúsh-
inɛd nə,́ mə́ ká shɨɨg mə yə. Mə a shígɛ ́
cɛɛl káág bɨ ́mbag, gwə́ wə́ mə áshígɛ ́ ná
nyiŋgə zə nûŋ Kɔrɛn̂t yí. 24 fSə́ áŋgɛ ̂ nə
cɛɛl nywaad bɨ,́ sâ nə́ bɨ mágʉləg; mbɔ,̂
sə́ ŋgə yida wá məbwə́ ísɛý bínʉ́d nə́ bɨ
bəǵ nə məshusʉg, nəcé búgə́ jɨń jísə álal-
ŋkul.

2 gMɛɛ mə á ka ŋwa cígʉ́lá nə́ mə ány-
iŋgəyɛ ́ ná zə nûŋ zə wá bɨ ́ məcɛy

lámʉ́d. 2Ŋkí mə́ yida wá bɨ ́ məcɛy
lámʉ́d, zə́ nyə e sá nə́ mə gwágʉ́g
məshusʉg? Ŋgaá bɨ ́ buud mə́ zə́ wá
məćɛy lámʉ́d wá? 3 hMə á cilə bɨ ́ kálaad
shú nə,́ ja mə́ zə́ nûŋ yí, bɨ ́ buud mə́
jəĺá nə́ sá nə mə bəǵ nə məshusʉg wá,
bɨ kú bá yida wá mə məcɛy lámʉ́d. Mə
ŋgə mpu bʉ́bəĺɛ ́ nə́ bɨ báá mə́ dʉ bə, mə́
ká gwág məśhusʉg, í bə nəḿə́ məśhusʉg
mʉ́n. 4 iMə á cilə ntâg kálaad wɔɔŋgʉ́ nə
məzhwíílɛ míshʉ́d, mə ŋgə́ dʉ́g *incwaw
í ntʉg, lâm kú bə mə nə́ shɛɛ. Njɨ, mə a
shígɛ ́ cɛɛl wá bɨ ́məcɛy lámʉ́d, mə á yida
cɛɛl nə́ bɨ mpúg nə́ mə ŋgə cɛɛl bɨ ́ váál á
ntɔ̧ minjɨ.

Ijuugá
5Ŋkí ŋgwɔĺ múúd nyə a sá nə́ mə bəǵ

nə məcɛy mə lâm, mə dɨ ́ nyə á sá yɛ;́
mpǔlə dʉ́g ɨɨ,́ bɨ bɛŝh wə́ nyə á sá məcɛy
mə lâmmɔɔŋg wá, mə awáyɛ́ jwuŋ sá mə́
ŋgə́ cɨ yííd. 6 jMuud wɔɔŋgʉ́, bímbí búúd
ɔ́ *Dɔ̧ bwə́ á mə ŋkáánd nə nyə yí í mə́
jəla. 7 kNə́ ndɛɛ,́ mə́ yidá cɨ nə́ bɨ kág bɨd́
nyə, yidagá cweel nyə lâm; nəcé bɨ ́ mə́

*1:22 Məyɨɨgyé nə́ sə́ músə buud bɛ.́
x1:12 2.17; 1Kr 1.17, 19, 31; 2.13; Heb 13.18 y1:14 5.12; Flp 2.16
z1:15 1Kr 16.5-6 a1:17 1Kr 4.18-19 b1:18 1.23 c1:19 Mis 18.5
d1:22 5.5; Rom 8.15-16, 23; Ifz 1.13-14 e1:23 11.31; 13.2; Rom 1.9; Flp 1.8; 1Te
2.5; 2Te 2.10 f1:24 1Pr 5.3 g2:1 12.21; 1Kr 4.21 h2:3 13.10
i2:4 7.8; Mis 20.31; 1Kr 16.24 j2:6 7.11 k2:7 Kol 3.13

ká bə kú sá ntɔ,́ məcɛy mə lâm məśə nə
ŋkul káda nyə nə́ ndɛɛ ́ nyúúl shwal tag
nyə.

8Nə́ ndɛɛ,́ lwógá nyə nə́ bɨ mə́ cɛɛl nyə,
mə́ wə́ mə́ cɨ ́ ntɔ.́ 9 lMpugá nə́ ja mə á
cilə bɨ ́ yí, í á bə nə́ mə dʉ́g ŋkí bɨ e sá
mə məgwág məzhɨɨ ́ mɛŝh. 10Bɨ ́ mə́ ká
bɨd́ múúd, kú lámʉsa nə nyə, mpugá nə́
mə mə́ bɨd́ nəḿə́ nyə. Ŋkí mɛɛ mə á ka
ntâg bɨd́ muud ja mə á jəla nə lámʉsa
yí, mə a bɨd́ nyə shú dʉ́n mísh mə́ *Krîst
dɨ.̂ 11 mMə a sá ntɔ́ shú nə *Sátan kú bə
nə zhɨɨ ́ nə́ a nyúgʉ́g shé, shé ajágɛ ́ íyuug
byé.

12 nMə a wɔɔ́ś Truwás nə́ mə kə́ bwi-
iŋg Jɔj̧ɔ̧ Kɛɛ́l mə Krîst. Njɨ, tɛɛm bə
nda Cwámba nyə á juw mə mpumbɛ́ nə́
wúŋgʉ́lúŋ nə,́ 13 olâm í á bul kə mə gwɔẃ
nə mə bəĺə kú kwey mwááŋg Títus. Mə á
ka ntâg jəńa nə buud ɔ nûŋ, mə mú kyey
kə Masedwân.

Sáal á sɔ̧ á gúgwáan
14Mə yə́ Zɛmbî akíba, nyə muud mə́

dʉ́ sá ja jɛŝh, kwoŋ mə *Krîst dɨ,̂ nə́ sə́
dʉ́g ntɔ̧ ntɔ̧ĺə yé yɛ.́ Mə yə́ nyə akíba,
nyə muud ŋgə́ balan nə sə́ shú nə́ njɨɨ́ǵʉ́lá
mə́ Krîst í ŋgəǵ nə mpyáánz kʉ́l jɛŝh
nda labínda yɛ.́ 15 pSə́ bɨ ́ bánda bə jɔj̧ɔ̧
labínda mə́ Krîst shú mə́ Zɛmbî, sə́ ŋgə
sá nə́ buud bɛŝh bwə́ gwádʉ́gág məcud
mə́ Krîst, tɔɔ bɔɔŋg bwə́ ŋgə́ *dʉ́g cʉg
wá, tɔɔ bɔɔŋg bwə́ ŋgə́ jɛ ̧ wá. 16 qMəcud
mɔɔŋg məśə ka bə məćud mə́ shwɨy shú
bɔɔŋg bwə́ ŋgə́ jɛ ̧ wá; njɨ, shú bɔɔŋg bwə́
dʉ́g cʉg wá, məśə məcudmə́ cʉg, mə́ ŋgə́

kə nə bâŋ cʉg dɨ.̂ Ká, zə́ jɨ ́ nə ŋkul sá váál
ísɛý byɔɔŋg yɛ?́

17 rSə́ báá sə́ cugɛ ́ nda bɔɔ́ĺ zhwog buud
bwə́ ŋgə́ ŋwa Miləśʉ́ mí Zɛmbî nda sâ
mákîd wá. Mbɔ.̂ Sə́ báá sə́ ŋgə mpu nə́
Zɛmbî wə́ nyə á ntɨ sə,́ sə́ mə́ ka dʉ lás
kú shweel tɔɔ sâ míshmə́ Zɛmbî dɨ,́ səńɔŋ̂
Krîst sə́ njúl mbádʉ́gá.

3 sYe sə́ ŋgə nyiŋgə sɔ̧́ ja shús nə́ buud
bwə́ shwúg mənyúul nə sə?̂ Ye í é ny-

iŋgə ná jɨɨ nə́ sə́ sáág nda bɔɔ́ĺʉ́gá, nə́ sə́
zəǵ nə okálaad bwə́ yə́ sə́ ŋkul nə́ sə́ sáág
isɛý wá, zə lwó bɨ?̂ Ŋkí ntâg nə́ ye sə́
gwáámbʉ́g bɨ okálaad bɔɔŋgʉ́? 2 tBɨ wə́
bʉ́sə́ kálaad wúsʉ́, kálaad jísə́ cilyá səd́ɨ ́
mílámʉ́d yɛ,́ kálaad múúd yɛŝh mə mpú
yɛ,́ múúd yɛŝh ŋgə́ lɔ̧́ yɛ.́ 3 uHaaw. Í ŋgə
mpu nyîn nə́ bɨ ́ bɨ ́ kálaad Krîst nyə á cilə
yɛ;́ nyə á cilə, a mú yə sə́ nə́ sə́ kálag
buud. Nyə a shígɛ ́ cilə nyə nə tíndi†, nyə
á cilə nyə nə Shíshim mə́ Zɛmbî á kuwô.
Nyə a shígɛ ́ ntâg cilə nyə məḱwóógʉ́d,
nyə á cilə milâm mí búúdʉd. 4Krîst wə́
ŋgə́ sá nə́ sə́ ŋgəǵ mpu ntɔ́ bʉ́bəĺɛ ́ mísh
mə́ Zɛmbî dɨ.̂ 5 vSə́ aŋgɛ ̂ nə cɛɛl cɨ nə́
sə́ mə́ sá gúl sâ nə ŋkul nyísʉ́ səḿɛf́wó;
mbɔ.̂ Zɛmbî wə́ ŋgə́ sá nə́ sə́ bəǵ nə ŋkul
ŋgəĺə sá isâ sə́ ŋgə́ sá yí. 6 wNyə wə́ nyə
á kwəmʉsa sə́ nə́ sə́ bəǵ osɔɔ́l ɔ məśáal
wâ sɔ̧ á gúgwáan. Sɔ̧ jɔɔŋg kú ntâg bə sɔ̧
á məcɛɛ̧ ̧ nda məśə́ cilyá nə,́ í njúl yida
bə sɔ̧ Ŋkɛ̧ŋ́kɛ̧̂ Shíshim ŋgə́ laad yí. Nəcé
bɛɛ̧ ̧ĺə məćɛɛ̧ ̧ í dʉ gwɨɨ́ĺya múúd gwɨɨ́ĺya
gwɨɨ́ĺyág, Ŋkɛ̧ŋ́kɛ̧̂ Shíshim nywáá mə yə́
múúd cʉg.

7 xMəcɛɛ̧ ̧ mə́ á bə cilyá məḱwóógʉ́d,
bɛɛ̧ ̧ĺə mwo í dʉ́gə́ gwɨɨ́ĺya múúd gwɨɨ́ĺya

†3:3 tíndi: Í á dʉ bə wúl mbií məj́úwó nda məjúwó mə́ lwaaw; bwə́ á dʉ juwo kwas
məj́úwó mɔɔŋgʉ́d ka dʉ cilə nə ndɨ.̂
l2:9 7.15; 10.6 m2:11 1Pr 5.8 n2:12 1Kr 16.9 o2:13 1Te 3.1 Títus: 2Kr 7.6,
13-14; 8.6, 16, 23; 12.18; Gal 2.1, 3; 2Tm 4.10; Tit 1.4 Masedwân: 7.5; Mis 20.1
p2:15 1Kr 1.18 q2:16 zə́ jɨ ́ nə ŋkul sá: 3.5-6 r2:17 4.2; Flp 1.15-17; 1Te 2.3,
5, 10; 1Pr 4.11 s3:1 5.12; 10.12; Mis 18.27 t3:2 1Kr 9.1-2
u3:3 MmN 24.12; Zhe 31.33; Eze 36.26 v3:5 2.16; Rom 15.18
w3:6 Yuá 6.36; Rom 7.5-6; 8.2, 6, 10; 1Kr 11.25 x3:7 MmN 34.29-30

gwɨɨ́ĺyág. Njɨ, milwanə́ mí á bə sáal
dɔɔŋgʉ́d váál á nə́ Moyîz muud nyə á ləǵ
dwo yɛ́ mpwoombʉ́ í á jág bul ŋkənʉwa,
bag ɔ́ *Izʉrəyɛl̂ kú ná jísɔw dʉ́gʉ́lə nyə
mpwóómbʉ́d, í njúl nə́ í á bə njɨ mil-
wanə́ myâ kʉ́l fwála. 8Milwanə́ tɛɛ́d́ fwo
bə ntɔ́ sáal í á dʉ kwaamb shwɨy yííd,
ŋkəmʉsa nə dɔɔŋg sáal Ŋkɛ̧ŋ́kɛ̧̂ Shíshim
ŋgə́ kyey nə ndɨ ́ yííd. Ŋgaá milwanə́ myâ
cínɔŋg mí é nyiŋgə bul ntɔ?̧ 9 ySáal í á
dʉ kwaamb muud intʉ́gʉ́lí yí tɛɛ́d́ fwo
bə nə bímbí lʉ́ mílwanə́ nɨ, ŋkəmʉsa nə́
sáal í ŋgə́ sá nə́ buud bwə́ bəǵ otʉ́təlí
mísh mə́ Zɛmbî dɨ ́ yí? 10Ŋgaá milwanə́
mí á ŋkənʉwá yág myá mí é bə zhizhe
sâ? 11Ŋkí sâ á kʉ́l fwála í á bə nə mil-
wanə,́ ŋgaá sâ á kandʉgə kandʉgə í é ny-
iŋgə bul bə nə ndɨ?̂ 12 Sə́ báá ŋgə bwánd
nə búgə́ nə́ í bá bə ntɔ,́ gwə́ wə́ sə́ ŋgə́
sá isâ nə́ kpwɔɔ́ kpwɔɔ́ yí. 13 zSə́ áŋgɛ ̂
nə sá nda Moyîz; nyə á dʉ shwu sʉláya
lúúd nə́ bag ɔ́ Izʉrəyɛl̂ bwə́ nda dʉ́g váál
məŋ́kənʉwa mâ kʉ́l fwála mə́ é ŋgə shîn
yí. 14 aKá, milúu mí á mə́ shila‡ bwo nda
jwɔẃ á kú nə yásə.̂ Í mú dʉ bə bwo zə
wɔɔ́ś múús nə,́ ja bwə́ lɔ̧́ mícilyá myâ
Sɔ̧ a Cwúlú yí, sʉláya ŋgə ná búdal bwo
milâm. Sʉláya wɔɔŋgʉ́ nyə afwóyɛ́ wú,
á dʉ jímb njɨ ja múúd mə́ bə múúd mə́
Krîst yí. 15 Jɨ ́ ntɔ,́ ja jɛŝh bwə́ dʉ lɔ̧́ mí-
cilyá mí Moyîz yí, sʉláya mə́ dʉ búdal
bwo milâm. 16 bNjɨ, ja múúd mə yíd dʉ́g
wə́ Cwámba¶ yí, ja jɔɔŋg wə́ sʉláya mə
wú yí. 17 cNəcé Cwámba jisə Shíshim, kʉ́l

Shíshim mə Cwámba wúsə́ yí, cínɔŋg wə́
jiya fʉlí jísə́ yí. 18 dSə́ bɛŝh buud ósʉláya
bwə́ á mə́ wú məḿpwoombʉ́d wá, sə́
ŋgə beny§ milwanə́ mí Cwámba, nda sə́
bɨ ́ nə ŋkul dʉ dʉ́g gúl sâ yên dɨ ́ nə;́ nə́
ndɛɛ,́ Cwámba, muud jɨ ́ Shíshim yɛ́ ka
ŋgə sá nə́ sə́ ŋgəǵ nə bɛɛ̧ļa sâ sə́ ŋgə́ dʉ́g
yí, a ŋgə kwádʉlə sə́ milwanə́ kwádʉlə
kwádʉ́ləǵ.

Tɔɔm á shíshim

4 eNə́ ndɛɛ,́ Zɛmbî nyə a gwág sə́
ŋkúŋkwóŋʉ́lə, a mú yə sə́ isɛý sə́ ámə

cɨ ínɨ. Nda jɨ ́ ntɔ́ nə,́ sə́ aŋgɛ ̂ nə teeg
mənyúul. 2 fSə́ á mə́ ban mísɔɔ́ĺʉ́gʉ́ mí
shwôn mí dʉ sîy íshwoo myá, sə́ ŋgə
cʉgə nə́ sáŋ kú nə məkəŋ́, sə́ aŋgɛ ̂ nə
kwɨɨ́ŋ́g Miləśʉ́ mí Zɛmbî; sə́ ŋgə yida
lwó buud obʉ́bəĺɛ,́ sə́ mú ka ŋgə sɔ̧́ mísh
mə́ Zɛmbî dɨ ́ nə́ buud bɛŝh bwə́ shwúg
mənyúúl nə sə.̂ 3 gNjɨ, ŋkí Jɔj̧ɔ̧ Kɛɛ́l sə́
ŋgə́ bwiiŋg yɛ ́ ŋgə ná bə mbúdʉ́lá nə
sʉláya, a ŋgə bə ntɔ́ shú búúd bwə́ ŋkág
nə́ bwə́ kə́ jímb wá, 4 hoháádɛn, buud
zɛmbî á shí ga mə́ sá nə́ milúú mí bəǵ
shúg nə shúg wá. A mə́ sá bwo ntɔ́ shú nə́
bwə́ bəǵ kú dʉ́g məŋ́kɛnya mâ Jɔj̧ɔ̧ Kɛɛ́l
á milwanə,́ Jɔj̧ɔ̧ Kɛɛ́l mə́ *Krîst muud
jísə́ mbɛɛ̧ļa mə́ Zɛmbî yɛ.́ 5 iSə́ aŋgɛ ̂ nə
cúndə sâ í dʉ́gyá nə səḿɛf́wó yí. Mbɔ!̂ Sə́
ŋgə cúndə sâ í dʉ́gyá nə Cwámba Yésus-
Krîst yí. Sə́ bâŋ sə́ bʉ́sə yida bə ósɔɔ́l ɔ
məśáal bʉ́n lúu mə́ Yésus dɨ.̂ 6 jMpugá nə́
Zɛmbî muud nyə á cɨ nə:́ «Məŋkɛnya mə́

‡3:14 milúu mí á mə́ shila: Ciyá nɨ jísə nəḿə́ Ifz 4.18; í kə́ nə́ «milúú mí músə bwo
kú ná nyiŋgə dʉ mpu bii ísâ, kú mpu faas».
¶3:16 Kálaad MmN 34.34 ŋgə lwó nə ja Moyîz nyə á dʉ yid kə wə́ Zɛmbî yí, nyə á
dʉ yîl sʉláya mpwóómbʉ́d.
§3:18 Bɔɔ́ĺ bwə́ cɨ na nə:́ «milwanə́ mí Cwámba mí ŋgə faan sə́ məḿpwoombʉ́d ka
ŋgə wééshʉli njəs nda njəs yên».
y3:9 Rom 8.2, 33; Gal 3.10 z3:13 MmN 34.33-35 a3:14 Iza 6.10
b3:16 MmN 34.34 c3:17 Yuá 8.32, 36; Rom 8.2; Gal 5.1, 13
d3:18 4.6; 1Kr 2.7 e4:1 3.4, 6 f4:2 2.17; 6.4 g4:3 1Kr 1.18
h4:4 zɛmbî á shí ga: Yuá 12.31; Ifz 2.2 mbɛɛ̧ļa mə́ Zɛmbî: Kol 1.15; Heb 1.3
i4:5 1.24 j4:6 Mət 1.3; Iza 9.1; 2Kr 3.18; 1Pr 2.9

fáánʉg yídʉ́gʉ́d» yɛ ́ nyəmɛf́wó wə́ nyə á
faan shé mílámʉ́d. Nyə á faan ntɔ́ shú nə́
shé mpúg milwanə́ myɛ́mí ŋgə́ ŋkənʉwa
Krîst mpwóómbʉ́d myá.

7 Jɨ ́ ka bə na nə,́ sə́ buud ŋgə́ ŋkɛn̂y
tɔɔmwɔɔŋg wá, sə́ bʉ́sə nda mímbágə́ mí
mpɨɨ́,́ mí dʉ bwɨl̂; í jəlá nə mpu nyîn nə́
fəḿbəḿbə́ nə́ məma ŋkûl sə́ bʉ́sə́ nə ndɨ ́
yí nyísə ŋkul mə́ Zɛmbî, kú bə səḿɛf́wó
ŋkul nyísʉ́. 8 kMinjugú mí ŋgə shúsə sə́
ikɔɔ́ḿb byɛŝh, njɨ sə́ kú fína; bíl íja məfʉg
shîn sə́ mílúúd, njɨ sə́ ŋgə́ ná bə nə búgə;́
9 sə́ bwəma nə cúwʉ́lí, njɨ sə́ kú myeesh;
bwə́ ŋgə bwam sə́ shí, njɨ sə́ kú yə. 10 lSə́
ŋgə ŋkɛn̂y shwɨy mə Yésus səd́ɨ ́ nyúúlʉ́d
ja jɛŝh. Í ŋgə bə ntɔ́ shú nə́ cʉg mə Yésus
í nyínʉ́g nəḿə́ səd́ɨ ́ məńyúúlʉ́d. 11 mSə́
tɛɛm ŋgə cʉgə, shwɨy í ŋgə bwéel sə́ ja
jɛŝh nəcé sə́ ŋgəĺə sɛŷ nə Yésus. Í ŋgə bə
ntɔ́ shú nə́ cʉg mə Yésus í nyínʉ́g nəḿə́
səd́ɨ ́ nyúúl á shwɨy gaád. 12 nNtɔ́ jɨ nə́
shwɨy í ŋgə bɛ̧ sə,́ bɨ báá ŋgə́ ntâg ŋwa
cʉg cínɔŋg. 13 oCilyá wúsə Kálaad Zɛmbî
dɨ ́ nə:́ «Mə á bə nə búgə,́ mə ka lás». Váál
búgə́ jɔɔŋg í ŋgə́ nəḿə́ gwɔ̧̂ sə́ mílámʉ́d,
sə́ ka nəḿə́ ŋgə lás. 14 pNəcé sə́ ŋgə mpu
nə́ muud nyə á gwûmʉshi Cwámba Yé-
sus yɛ ́ mə́ bá nəḿə́ gwûmʉshi səńɔŋ̂ Yé-
sus, a mú jil shé nyəd́ɨ ́ koogʉ́. 15 qBɨ mə́
dʉ́g ɨɨ,́ sə́ ŋgə bwəma nə isâ ínɨ byɛŝh
shú dʉ́n, shú nə́ buud bwə́ búlʉg ŋgə
nyíi mpaam mə́ Zɛmbî dɨ ̂ nə́ ndɛɛ,́ buud
bwə́ yə́ Zɛmbî akíba wá bwə́ mú ŋgə bul
bulya, Zɛmbî mú ŋwa gúmə.́

Iŋkáŋ í mbúgʉla
16 rGwə́ wə́ bɨ ́ mə́ dʉ́g nə,́ sə́ aŋgɛ ̂ nə

teeg mənyúul. Tɛɛm bə nə́ nyúúl búúd
bwə́ ŋgə́ dʉ́g ga í ŋgə shîn cɔɔ́ǵ ɨɨ,́ lâm í

ŋgə bə mə cwû njɨ gúgwáan nə gúgwáan
jwɔẃ dɛŝh. 17 sNəcé, bʉ́baalɛ ̂ minjugú sə́
ŋgə́ bwəma nə ndɨ ́məf́wála məǵa dɨ ́myá
mísə zhizhe sâ, mí ŋgə yida kwəmʉsa sə́
nə́ sə́ bág bə nə gúmə́ áyíyáág í bá ji
kandʉgə kandʉgə yí. 18 tSə́ báá sə́ aŋgɛ ̂
nə sɔ̧́ sâ í ŋgə́ nyîn yí, sə́ ŋgə yida sɔ̧́ sâ
í aŋgɛ ̂ nə nyîn yí; nəcé sâ í ŋgə́ nyîn yí í
dʉ ji njɨ fúfwálá, jɔɔŋg í aŋgɛ ̂ nə nyîn yí
dʉ ji kandʉgə kandʉgə.

5 uNyúúl sə́ bɨ ́ nə ndɨ ́ wa shí ga dɨ ́
yí nyísə banda. Sə́ mə́ mpú nə́ ŋkí

banda dɔɔŋg í shîn búg ɨɨ,́ sə́ bɨ ́ nə
njɔẃ gwɔẃ wə́ Zɛmbî, njɔẃ á kandʉgə
kandʉgə; Zɛmbî nyəmɛf́wó wə́ nyə a lwɔ̧́
wo, kú bə məb́wə́ mə́ búúd. 2 vGwó wə́
jɨ ́ nə,́ sə́ ŋgə leegya wa banda gaád, sə́
mə́ ka bul bə nə yéésh nə njɔẃ wúsʉ́ á
gwɔŵ. Sə́ ŋgə cɛɛl ŋwa nyúul nyísʉ́ á
gwɔŵ, bwáád nda káándə́ wa nyíga dɨ ́
gwɔŵ, 3ŋkí nyâŋ nyúúl nyɨ ́ nə ŋkul bá
zə kwey sə́ ná nə nyíga í kú fwo wû.
4 wJísə nə,́ té sə́ ŋgə́ ná ji wa nyúúl á shí
gaád yí, micúŋ mí ŋgə ntɔ̧ sə́ ŋkul, sə́ ka
dʉ leegya. Njɨ,́ sə́ áŋgɛ ̂ nə cɛɛl béégya
nə mbwéédí sə́ bɨ ́ nə ndɨ ́ ga, sə́ ŋgə jɨɨ
nə́ sə́ mə́ bəd nyúl cínɔŋg gwɔŵ, shú nə́
nyúúl á kandʉgə kandʉgə í mínəg nyúúl
á shwɨy ga. 5 xZɛmbî nyəmɛf́wó wə́ nyə
á kwəmʉsa sə́ shú cʉg jɔɔŋgʉ̂, a mú wá
shé Shíshim yé mílámʉ́d tâŋ bɛɛ́ń nə́ a
bá yə sə́ gwo.

6 Sâ jɔɔŋg í dʉ sá nə́ sə́ bəǵ nə ŋkul
búgəd́ ja jɛŝh, tɛɛm bə́ nə́ sə́ ŋgə mpu nə,́
té sə́ bɨ ́ ná wa nyúúl ga dɨ ́ yí, sə́ cugɛ ́ səd́ɨ ́
mpwág, sə́ bɨ ́ shwóg-shwóg nə Cwámba.
7 yNtɔ́ jɨ nə,́ sə́ aŋgɛ ̂ nə dʉ́g nyə, njɨ sə́
ŋgə *búgʉla nə́ səńɔŋ́ sə́ bɨ ́ sámbá. 8 zSə́
ka ŋgə bə nə ŋkul búgəd́, sə́ ŋgə́ yida jɨɨ

k4:8 1.8; 7.5; 11.23-29 l4:10 1.5; Rom 6.8; Gal 6.17; Flp 3.10-11
m4:11 Rom 8.35-36; 1Kr 15.31 n4:12 Kol 1.24 o4:13 Sôm 116.10
p4:14 1Kr 6.14; Rom 8.11 q4:15 1.5-6, 11; 9.11, 15 r4:16 Ifz 3.16
s4:17 3.18; Rom 5.2; 1Pr 1.6-7 t4:18 Rom 8.25; Heb 11.1
u5:1 Zhb 4.21; 2Pr 1.14 v5:2 Rom 8.23-24 w5:4 1Kr 15.53-54
x5:5 1.22 y5:7 1Kr 13.12; 1Pr 1.8-9 z5:8 Flp 1.23

nə́ sə́ wúg wa nyúúl gaád kə ji Cwámba
dɨ ́ koogʉ́. 9 aNə́ ndɛɛ,́ tɔɔ sə́ mə́ nyiŋgə
ná ŋgə ji wa nyúúl gaád, tɔɔ sə́ mə́ wú,
sə́ ŋgə bul jɨɨ njɨ sâ ŋgwûd: nə́ sə́ ŋgəǵ
nə cʉgə váál á cɛɛ́l yí. 10 bNəcé shé bɛŝh
shé mə́ bá kə tɔŵ bəl-bəl̂ dɨ ́ kʉ́l *Krîst
mə bá kə cígal míləśʉ́ yí, muud yɛŝh ka
bá ŋwamyəńa myâ misɔɔ́ĺʉ́gʉ́ nyə á sá ja
nyə á ŋgə cʉgə nyúúl dɨ ́ yí: misɔɔ́ĺʉ́gʉ́ mí
anyunywaâ nə myáŋ myəńa, mi abʉ́bɔŵ
nə myáŋ.

Sɛý ŋkwambʉlə
(Rom 5.1-11; Ifz 4.20-24)

11 cNda sə́ ká ŋgə gwɔ̧ɔ̧́ Cwámba nə,́
sə́ ka ŋgə cɛɛl sá nə́ buud bwə́ mágʉləg
nə́ kɛɛ́l dʉ́sʉ́ dʉ́sə bʉ́bəĺɛ.́ Sə́ mə́ mpú nə́
mísh mə́ Zɛmbî dɨ,́ sə́ təl bəl-bəl̂ dɨ;̂ sə́
mə́ təd́ʉ́gá nə́ sə́ təl nəḿə́ bəl-bəl̂ dɨ ́ bɨd́ɨ ́
mílámʉ́d. 12 dSə́ áŋgɛ ̂ nə nyiŋgə sɔ̧́ ja shús
nə́ bɨ shwúg mənyúúl nə sə.̂ Mbɔ.̂ Sə́ ŋgə
yida cɛɛl yə bɨ ́ zhɨɨ ́ nə́ bɨ jéég bəgʉwa
nə shé bəĺə sámbá. Nə́ ndɛɛ,́ bɨ é bə nə
ciyá bɨ ́ mə́ cɨ ́ búúd bwə́ ŋgə́ ŋkus nə isâ
yâ tɔɔ́ń nə tɔɔ́ń kú bə yâ lâm dɨ ́ cwû wá.
13Ŋkí sə́ ŋgə nyîn nda lúu í cugɛ ́ ná sə́ nə
fʉg ɨɨ,́ jísə nəcé sə́ mə́ yə Zɛmbî cʉg jísʉ́
ncindî nə ncindî. Ŋkí sə́ mə́ yida nyîn nə́
sə́ bɨ ́nə fʉg ɨɨ,́ jísə nəcé sə́ mə́ cɛɛl kwíínd
bɨ.̂ 14 eNəcé cɛɛlí *Krîst ŋgə́ cɛɛl sə́ yí í
mə́ lwánd sə́ lámʉ́d, sə́ ŋgəĺə təd́ʉga nə́
muud ŋgwûd nyə á yə shú búúd bɛŝh, ntɔ́
jɨ nə́ bəńɔŋ̂ buud bɛŝh bwə́ á yə mísh mə́
Zɛmbî dɨ.̂ 15 fNyə á yə shú búúd bɛŝh, nə́
buud bwə́ ŋgə́ cʉgə wá, icʉg byáŋ í bəǵ

nə mfíí shú dɛ,́ kú ná nyiŋgə ŋgə bə shú
dáŋ; nəcé nyə á yə a gwûm shú dáŋ.

16Nda í ká bə ntɔ́ nə,́ sə́ aŋgɛ ̂ ná nə
dʉ́g buud mədʉ́gya mâ shí ga. Ŋkí sə́ á
fwo ŋgə dʉ́g Krîst mədʉ́gya mâ shí ga, sə́
aŋgɛ ̂ ná nə dʉ́g nyə váál dɔɔŋg. 17 gBɨ mə́
jəlá nə ka mpu nə,́ múúd mə ká bə múúd
mə Krîst ɨɨ,́ a músə kukwumʉga ágúg-
wáan, cʉg jé acwúlû í mə́ shîn; bɨ mə́ dʉ́g
ɨɨ,́ a músə muud agúgwáan. 18 hZɛmbî wə́
ŋgə́ sá sɔɔ́ĺʉ́gʉ́ wɔɔŋg wɛŝh, nyə muud
nyə á zə wə́ Krîst zə sá ŋkwambʉlə nə
shé yɛ,́ nyə á ka nəḿə́ yə sə́ sɛý nə́ sə́
ŋgəǵ nə kala ŋkwambʉlə nyɔɔŋg. 19 iNtɔ́
jɨ nə,́ Zɛmbî nyə á bə Krîst cwû**, a ka
ŋgə sá ŋkwambʉlə mpəd́ʉ́gá nyəmɛf́wó
nə buud ɔ shí ga, kú ná nyiŋgə kənd
lâm íwushí í búúdʉd. Nyə á ka wá sə́
njɨɨ́ǵʉ́lá lúúd nə́ sə́ ŋgəǵ nə kala ŋk-
wambʉlə nyɔɔŋg. 20 jSə́ ka ŋgə sá lwámá
Krîst nyə a lwâm sə́ yí. Ja sə́ ŋgə́ jɔŵ
bɨ ́ yí, Zɛmbî nyəmɛf́wó wə́ ŋgə́ jɔŵ bɨ ́
ɛńɛ. Sə́ mə́ jəgʉla nə bɨ ́ jínə́ mə́ Krîst dɨ ́
nə:́ «Bɨd́ʉ́gá nə́ Zɛmbî sáág ŋkwambʉlə
mpəd́ʉ́gá bɨnɔŋ́ nyə.» 21 kZɛmbî nyə a sá
nə́ Krîst bəǵ *səḿ jilá íshéd, í njúl nə́
Krîst nyə a shígɛ ́ bwɛlɛ bə nə səḿ; nyə
a sá ntɔ́ shú nə́ shé bəǵ otʉ́təlí kwoŋ mə́
Krîst dɨ.̂

6 lNda jɨ ́nə́ səńɔŋ̂ Zɛmbî wə́ ŋgə́ sɛŷ nə,́
sə́ ka ŋgə cɨ nə bɨ ́nə:́ «Kúgá fánda ləǵ

mpaam mə́ Zɛmbî ntɔ́ nə́ ndɛɛ,́ bɨ kú dʉ́g
mfíí á cínɔŋg.» 2 mMpugá nə́ Zɛmbî nyə
á cɨ nə:́
Ja fwámɛ́ fwála i á bə yí, mə á magʉlə

məj́əgʉla mwô.
**5:19 Dʉ́gʉ́g sâ Yésus ŋgə́ cɨ Yuá 10.30 dɨ ́ yí.
a5:9 Kol 1.10; 1Te 4.1
b5:10 11.15; Iza 2.12; Dan 7.9-10; 12.2; Mis 17.31; Rom 2.6; 1Kr 3.13-15; 4.5; Flp
3.19; 2Te 1.7-10 c5:11 4.2; 6.4; 1Kr 9.22 d5:12 1.14; 3.1 e5:14 Yuá 17.23;
Rom 8.35; Gal 2.20; Ifz 3.19; 5.2, 25; 1Yn 3.16 f5:15 Rom 6.3-4; 7.4; 14.7-9
g5:17 Iza 43.19; Rom 6.4; Gal 6.15; Ifz 4.24; Mbʉ́ 21.5 h5:18 Rom 5.10
i5:19 Rom 3.24-26; Kol 1.20 j5:20 Mat 10.40; Iza 52.7
k5:21 Yuá 8.46; Rom 8.3; 1Kr 1.30; Gal 3.13; Heb 4.15
l6:1 Rom 5.2; 1Kr 15.10 m6:2 Iza 49.8; Luk 4.19-21

Jwɔẃ wo á ŋgə jɨɨ kwííndyá yí, mə a shí
kwíínd wo.

Fwámɛ́ fwála wə́ mə́ ka bə ga. Jwɔẃ wó
jəĺá nə bii kwííndyá wə́ ga.

Minjugú mí Pwôl
3 Sə́ áŋgɛ ̂ nə bwɛlɛ jɨɨ nə́ sə́ mə́ kwal

múúd bɔɔgʉ́, nəcé sə́ acɛɛ́ĺɛ ́ sá nə́ buud
bwə́ mpyényʉ́g isɛý bísʉ́. 4 nSə́ ŋgə yida
sɔ̧́ nə́ bɨ shwúg mənyúúl nə sə̂ məźhɨɨ ́
mɛŝh dɨ ́ nə́ sə́ bɨ ́ fwámɛ́ ósɔɔ́l ɔ məśáal
ɔ́ Zɛmbî; sə́ ka ŋgə bul bə nə jísɔẃ:
jísɔw *incwaw í ntʉg, jísɔw micúŋ, jísɔw
yágʉ́wó, 5 ojísɔw bígə,́ jísɔw mimbwug,
jísɔw ociŋʉ́cində,̂ jísɔw yɨɨ́ŋ́gá ísɛý, jísɔw
məfúfə məgwə,̂ jísɔw məźha. 6 pSə́ ŋgə
ci mənyúul, sə́ nə mpúyá, sə́ nda nə
milámʉsa, sə́ nə jɔ̧ lâm, Ŋkɛ̧ŋ́kɛ̧́ Shíshim
ŋgə́ kyey nə sə,́ sə́ njúl nə cɛɛlí á kú
nə məkəŋ́, 7 qsə́ njúl nə ciyá jɨ ́ bʉ́bəĺɛ ́
yí, sə́ nə mpífə́ mə́ Zɛmbî, sə́ nə mək-
wɔɔ̧̧ mə dɔɔ́ḿbmâ otʉ́təlí, mǎ lúmbʉ́lí nə
mǎ kaambʉlə nyúul. 8Gúl ja buud gúmal
sə,́ gúl ja bwə́ saambʉlə sə;̂ gúl ja bwə́
mpyaam sə,̂ gúl ja bwə́ sá sə́ məshwúmb;
gúl ja bwə́ ŋwa sə́ nda buud ɔ məśhɨɨgâ,
sə́ báá njúl otʉ́təlî; 9 rgúl ja bwə́ ŋwa sə́
nda ojínə, í njúl nə́ buud bwə́ mpú sə,̂
bwə́ ŋwa sə́ nda sə́ ŋgə júgʉla, í njúl nə́ sə́
ŋgə cʉgə, bwə́ dʉ́g sə́ nda sə́ bɨ ́ íntʉ́gʉ́líd,
njɨ muud kú gwú sə,́ 10 sbwə́ ŋgə́ sá sə́ isâ
í cɛýʉg lámʉ́d yí, sə́ báá njɨ məshusʉg
məshusʉg, sə́ njúl məb́úwa dɨ,́ njɨ sə́ ŋgə́
sá nə́ bɔɔ́ĺ bwə́ bígʉ́g, sə́ ŋgə́ fúfə nə sâ
jɛŝh, njɨ sə́ mbííd byɛŝh.

11Yé bwááŋg wâ Kɔrɛn̂t, sə́ á jaaw bɨ ́
isâ byɛŝh kú shweel tɔɔ ŋgwûd, sə́ á juw
bɨ ́ milâm mísʉ́ nə́ wúŋgʉ́lúŋ. 12 Sə́ báá
sə́ afwóyɛ́ yɔw cɛɛlʉ́lə bɨ,̂ bɨ wə́ bɨ acɛɛ́ĺɛ ́
ləǵ cɛɛlí sə́ ŋgə́ cɛɛl bɨ ́ yí. 13 tSágá nəḿə́
sə́ nda sə́ ŋgə́ sá bɨ ́ nə.́ Mə ŋgə cɨ nə bɨ ́
tâŋ nda bwán bâm náaá «juwʉgá nəḿə́
sə́ mílám mín nə́ wúŋgʉ́lúŋ!»

Kúgá fʉla sámbá nə oháádɛn
14 uKúgá fʉla sámbá nə oháádɛn††, kə

sá dúl váál mbɛɛ mpwɔɔ̧ḑa kú nə wɨɨ́ḿ-
bʉ́lé; nyáyɛ ́ mpwəmá nyɨ ́ nə ŋkul bə
mpəd́ʉ́gá bíshʉ́lə məćɛɛ̧ ̧ nə bəĺə kú bísh
məćɛɛ̧ ̧ yí? Dáyɛ́ kɔw məŋ́kɛnya bəńɔŋ̂
yídʉ́gʉ́ bɨ ́ nə ŋkul bə nə ndɨ ́ yí? 15Dáyɛ́
váál cʉ́ŋ wɨ ́ nə ŋkul bə mpəd́ʉ́gá *Krîst
bá Beliár‡‡ yí? Jáyɛ ́ wɔŋ́gɔ́ mbúgʉla bá
háádɛn¶¶ jɨ ́ nə ŋkul bə nə ndɨ ́ yí?

16 vMpáánzə́ Zɛmbî í mə́ bwɛlɛ fʉla jɨ ́
nə ozɛmbî wâ yadʉ́g? Mpugá nə́ shé báá
shé jɨ Mpáánzə́ mə́ Zɛmbî á kuwô, nəcé
Zɛmbî nyə á cɨ ́ nə:́
Mə bá ji bwəd́ɨ,́ səńɔŋ́ mə bá cʉgə,
mə bə Zɛmbî wáŋ, bâŋ bə kúl jâm.
17 wNə́ ndɛɛ,́
wúgá na bwəd́ɨ,́ béégyágá nə bwo,

Cwámba ŋgə cɨ ntɔ.́
Kúgá kúnya nə sâ ádʉdanâ.
Mə ka bá ŋwa bɨ ́ nə məshusʉg.
18 xMə bá bə bɨ ́ sɔɔ́ŋ́gʉ́,
bɨ ́ bə mə bwân wəábudûm nə wəábudâ.
Cwámba á ŋkul nyɛŝh ŋgə cɨ ntɔ.́

7 yIsâ byɛŝh Zɛmbî nyə á ŋgə kaag ínɨ
í dʉ́gyá nə shé. Nda jɨ ́ nə́ Zɛmbî nyə

††6:14 Naá, Pwôl ŋgə cɛɛl cɨ buud bwə́ cúgɛ ́ búúd ɔ́ Krîst wá.
‡‡6:15 Beliár mə kə́ nə́ Sátan.
¶¶6:15 Dʉ́gʉ́g sâ sə́ ámə cɨ mpánzə́ 14 dɨ ́ yí.

á ŋgə kaag sə́ byo nə,́ yé bwááŋg mə́
búl cɛɛl wá, shé yílʉ́gá sâ jɛŝh í ŋgə́
lweegʉshi shé mənyúúl nə *mishíshim
ícʉg í íshéd yí. Shé ŋwagá Zɛmbî nə
gwɔ̧ɔ̧́ǵə,́ shé ka ŋgə casʉlə bəĺə nə kuú
njɔɔnd á cɛɛ́l yí.

Məshusʉg mə́ Pwôl
2 zJuwʉgá milám, jil sə́ cínɔŋg. Sə́

áshígɛ ́ byaagʉlə nə muud, sə́ kú dɨýa nə
muud, kú nəḿə́ nyúg tɔɔ muud. 3 aMə
aŋgɛ̂ cɛɛl cɨ nə́ bɨ mə́ jág sá gúl sâ; mə
shí bwey jaaw bɨ ́ nə́ sə́ mə́ cɛɛl bɨ ́ váál á
nə,́ tɔɔ bɨ mə yə,́ tɔɔ bɨ mə́ nyiŋgə cʉgə,
njɨ sə́ ŋgə́ cɛɛl bɨ.̂ 4 bMə ŋgə jág bul bə nə
búgə́ nə bɨ,̂ mə ŋgə bəgʉwa nə bɨ,́ lâm dʉ
bul cwaalʉwo mə, məshusʉg dʉ bə mə
ntɔ̧ mínjɨ *íncwaw í ntʉg byɛŝh sə́ ŋgə́
bwəma nə ndɨ ́ yííd.

5 cMpugá nə,́ ja sə́ á wɔɔ́ś Masedwân
yí, sə́ áshígɛ ́ bə nə wogá, njɨ incwaw í
ntʉg məváál mɛŝh. Nəcé í á bə, buud bə́
ŋgə́ lúmbʉli nə sə,́ milâm mí njúl ny-
iŋgə bə sə́ ifwaas ifwaas. 6 dNjɨ, Zɛmbî
mə́ dʉ bə, ja múúd cúgɛ́ ná nə bándáyé
yí, a wá nyə ŋkul lámʉ́d. Nywáá nyə á ka
nəḿə́ sá nə́ Títus wɔɔ́śʉ́g, í múwá sə́ ŋkul
mílámʉ́d. 7 Í cúgɛ ́ nə́ njɨ wɔɔ́śʉ́lə Títus
nyə a wɔɔ́ś wə́ í á wá sə́ ŋkul mílámʉ́d,
í á bə nəḿə́ nə bímbí bɨ ́ á wá nyə ŋkul
lámʉ́d yí. Nyə á jaaw sə́ váál bɨ ́ ŋgə́ yímə
nə́ bɨ mə dʉ́g sə́ yí, nə váál sə́ ŋgə́ cɛy bɨ ́
lámʉ́d yí, nə váál bɨ ́ŋgə́ cɛɛl ŋkɛn̂y mbag
wâm yí. Məkəl̂ mɔɔŋg mə́ á nyiŋgə bul sá
mə məshusʉg.

8 eMəmpú nə kálaad mə́ á ntɨ bɨ ́yɛ ́ nyə
a ntágʉlə bɨ.̂ Bəĺɛ,́ mə a shíŋgi nə dʉ́gʉ́lə
nda bɨ ́ á gwág bɨmɛf́wó cɛy lámʉ́d ja
jɔɔŋg dɨ ́ nə.́ Njɨ, mə anyíŋgəýɛ ́ ná shíŋgi.
9Mə́ yidá bə nə məshusʉg ja gaád. Mə jɨ
nə məshusʉg, kú bə nəcé nda bɨ ́ á bə nə
məcɛy mə lâm nə,́ í yidá bə nəcé, məcɛy

mə lâm mʉ́n mɔɔŋg mə́ á sá nə́ bɨ cɛńdʉ́g
mítəd́ʉ́gá. Ntɔ́ mə́ lwó nə́ məcɛy mə lâm
mʉ́n mə́ á bə váál Zɛmbî mə́ dʉ́ cɛɛl yí.
Ntɔ́ jɨ nə́ sə́ áshígɛ ́ sá bɨ ́ məbɔŵ. 10Nəcé,
múúd mə ká gwág váál məćɛy mə lâm
Zɛmbî mə́ dʉ́ cɛɛl yí, muud wɔɔŋgʉ́ nyə
e cɛńd mítəd́ʉ́gá, a mú *dʉ́g cʉg, a kú
ná nyiŋgə shíŋgi məćɛy mə́ á sá nyə
lámʉ́d má. Njɨ, múúd mə ká gwág váál
məćɛy mə lâm mâ shí ga, mə́ kwaamb
nyə shwɨy. 11 fBɨ a gwág váál məćɛy mə
lâm Zɛmbî mə́ dʉ cɛɛl yí; bɨ mə́ ka dʉ́g
sá í á kwaamb bɨ ́ yí: A mâŋ məj́igʉwa e!
A wâŋ mpǔlə kaambʉlə nyúul e! A wâŋ
shíŋgílə e! A jâŋ gwɔ̧ɔ̧́ǵə́ e! A jâŋ jɔ̧ yéésh
e! A jâŋ kááfə́ e! A wâŋ mpǔlə sʉ́g múúd
nyə á byaagʉlə yɛ ́ e! Bɨ a lwó nə́ milám
mín mí á bə otʉ́təlí ja bɨ ́á kwambʉlə ləśʉ́
wɔɔŋg yí.
12 gKagá mpu nə́ ja mə́ á cilə bɨ ́ yí, í
áshígɛ ́ bul bə shú múúd nyə á byaagʉlə
yɛ,́ kú nyiŋgə bə shú múúd bwə́ á
byaagʉlə nə ndɨ ́ yɛ.́ Mə á cilə bɨ ́ shú
nə́ mísh mə́ Zɛmbî dɨ,́ bɨ dʉ́gʉ́g váál bɨ ́
ŋgə́ jigʉwa nə sə́ yí. 13 Sâ í á wá sə́ ŋkul
mílámʉ́d wə́ nɨ.
Í á ka ntâg bə, ŋkul mə́ bə sə́ mílámʉ́d

ntʉ́nɨ ɨɨ,́ sə́ nyiŋgə bul gwág nywa
məśhusʉg Títus nyə á bə nə ndɨ ́má. Nyə
á bə nə məshusʉg nəcé bɨ bɛŝh bɨ a sá
nə́ lâm í jáág nyə shí. 14 hBɨ mə́ dʉ́g ɨɨ,́
bəgʉwálə mə á ŋgə bəgʉwa nə bɨ ́ nyəd́ɨ ́
míshʉ́d yí, í á shí bə nə zhɨɨ.́ Nə́ ndɛɛ,́ nda
sə́ mə́ dʉ bwey jaaw bɨ ́njɨ obʉ́bəĺɛ ́ nə,́ í á
shí nyîn nə́ mə́ a shí bə nə ŋkaam nə́ mə
bəǵʉwag nə bɨ ́ mísh mə Títus dɨ.́ 15 iA jɨ
njɨ kə́ dʉ təd́ʉga váál bɨ ́ á dʉ sá nyə məg-
wág yí, nə váál bɨ ́ á ləǵ nyə nə gwɔ̧ɔ̧́ǵə́ nə
məjigʉwa yí. Nyə a mə́ ka nyiŋgə jág bul
cɛɛl bɨ.̂ 16Mə jɨ bul bə nə məshusʉg nə́ bɨ
mə́ sá nə́ mə búgʉ́lág bɨ.̂

Kwííndʉ́lə ókrîstɛn

8 jBwaaŋg, sə́ ŋgə jɨɨ nə́ bɨ mpúg váál
mpaam mə́ Zɛmbî í á mə́ sɛŷ məd́ɔ̧

mâ Masedwân dɨ ́ yí. 2Ncúlyá *íncwaw í
ntʉg í ŋgə tɨ ̂bwo məkuú shí, njɨ báá bʉ́sə
nə məshusʉg ntɔ̧ mínjɨ. Məshusʉg mɔɔŋg
mə́ wə́ mə́ sá nə,́ məbúwa mə́ tɛɛm bii
bwo nə́ nywád ɨɨ,́ bwə́ mə́ yida lwó nə́
báá bwə́ bul bə nə lâm yána. 3Bwə́ á mə́
wá məýəńa bímbí í jəĺá nə məbii máŋ
yí, mə jee nəḿə́ cɨ nə́ bwə́ á cɔ̧́ bímbí
í jəĺa yí; bwə́ á sá ntâg sɔɔ́ĺʉ́gʉ́ wɔɔŋgʉ́
nə təd́ʉ́gá wáŋ bwəḿɛf́wó. 4Bwə́ á zə
jəgʉla nə sə,́ bwə́ bul yáág nə́ sə́ sáág
bwo mpaam nə́ bwə́ wáág məbwə́ sâ sə́
ŋgə́ sá buud ɔ Zɛmbî yííd. 5Bwə́ á wá
ntâg mənyúúl ntɔ̧ váál sə́ á ŋgə təd́ʉga
yí, tɛɛ́d́ fwo yə Cwámba icʉg byáŋ, ny-
iŋgə yə sə́ nəḿə́ nda Zɛmbî nyə á jɨɨ nə́
bwə́ sáág nə.́ 6 kSə́ á ka nəḿə́ yáág nə
Títus nə́ nyə muud á tɛɛ́d́ nə́ bɨ sáág
sɔɔ́ĺʉ́gʉ́ mpáam wɔɔŋg yɛ,́ a sáág nə́ bɨ
cásʉləg váál í jəĺa yí. 7 lKá, bɨ báá bʉ́sə
nə isâ byɛŝh məŋkund məŋkund: bɨ bʉ́sə
nə búgə́ álal-ŋkul, bɨ ́ nə fʉg kaand, nə
mpúyá, nə kááfə́ áyíyáág, nə məma cɛɛlí
bɨ ́á ləǵ nə sə́ yí. Í jɨɨ nəḿə́ nə́ bɨ búlʉg wá
mílâm sɔɔ́ĺʉ́gʉ́ mpáam wɔɔŋgʉ́d. 8Mə
ayɨɨ́ḿbʉ́líyɛ ́ bɨ,̂ mə ŋgə yida jaaw bɨ ́ váál
bɔɔ́ĺʉ́gá báá bwə́ ŋgə́ jigʉwa yí, shú nə́
məjigʉwa mɔɔŋg mə́ lwóg ŋkí cɛɛlí jɨń í
ŋgə bánda wú lámʉ́d. 9 mBɨ mə mpú lâm
yána mə Cwámba wúsʉ́ Yésus-Krîst; bɨ
mə mpú nə́ nyə á bə, a mbíd zhwog kúm,
a bɨd́ dwo, a zə nyíŋgal nyúúl məb́úwa
dɨ,́ shú nə́ bɨ wə́ yídag bíg məb́úwa mɛd́.

10 nMə́ jaaw bɨ ́ váál mə́ ŋgə́ dʉ́g cínɔŋg
yí, í é kwíínd bɨ.̂ Jɨ ́ nə,́ tɛɛ́d́ mbú í á cɔ̧́
yí, bɨ á bə buud ɔ áshúshwóógʉ́ nə́ bɨ mə
sɛɛŋg mwaanɛ;̂ bɨ a shígɛ ́ bə shúshwóógʉ́
njɨ sɛɛŋgʉ́lə dɨ,́ bɨ wə́ bɨ a tɛɛ́d́ bə nə

yéésh. 11Casʉləgá təd́ʉ́gá wʉ́n ja gaád.
Ságá nə́ sɔɔ́ĺʉ́gʉ́ í bwəḿag nə məma
yéésh bɨ ́ á bə nə ndɨ ́ yí, í nyîn nə bímbí
lʉ́ məb́ii bɨ ́ bʉ́sə́ nə ndɨ ́ yí. 12 oJa múúd
mə́ sá yána nə́ i ŋgə wú nyə lám dɨ ́ cwú
yí, ŋgaá bwə́ ləǵ nyə nə sâ á jɨ ́ nə ndɨ ́
yí; kú bə sâ á cúgɛ́ nə ndɨ ́ yí. 13 Í cúgɛ ́
nə́ muud ŋgəǵ nə yîl bɔɔ́ĺ búúd məń-
tágʉla dɨ ́ nə́ ndɛɛ ́ nyɛ yidá ŋgə nyasʉla
nyasʉlág. Í yidá bə nə́ buud bɛŝh bwə́ bəǵ
nə məbii məbímbí. 14 Í jɨɨ fwála gaád nə,́
sâ bɨ ́ mə́ búl bə nə ndɨ ́ cɔ̧́ bɔɔ́ĺʉ́gá yí, í
kəǵ lwándʉlə bwo kʉ́l bʉ́sə́ bush yí; shú
nə́ jɔɔŋg bwə́ bá nəḿə́ bul bə nə ndɨ ́ dúl
jwɔẃ dɨ ́yí í bág lwándʉlə bɨ ́kʉ́l bɨ ́mə́ bá
bə bush yí; na, isâ í mú bə bɨ ́ məbímbí,
15 pnda Kálaad Zɛmbî ŋgə́ cɨ nə.́ A ŋgə cɨ
nə:́
Muud nyə á bul cwéég yɛ́ nyə a shígɛ ́ bə

nə sâ í ŋgə́ ntɔ̧ gwɔŵ.
Nyɔɔŋg nyə á cwéég bíbíyá yɛ,́ nyə

ashígɛ ́ fúfə nə sâ.
16Mə yə́ Zɛmbî akíba, nyə muud nyə á

sá nə́ Títus bəǵ nəḿə́ nə váál zɛńy dɔɔŋg
shú dʉ́n yɛ.́ 17Nəcé Títus mə́ magʉlə sâ
sə́ á ŋgə jɨɨ nə́ í bəǵ yí. A mə́ tɨ ́ njɔɔnd
zəĺə nûŋ bɨd́ɨ ́ nda nyə á dʉ bwey bwánd.
18 Sə́ ámə ntɨ bá ŋgwɔĺ *mínyɔŋʉ̂ wúsʉ́
məd́ɔ̧ mɛŝh mə́ ŋgə́ ságʉsə sâ á ŋgə sá
shú Jɔj̧ɔ̧ Kɛɛ́l yí. 19 Sâ í búl bə yí jɨ ́ nə́
mədɔ̧ mə́ mə́ fɛɛ́śh nəḿə́ nyə nə́ səńɔŋ́ wə́
zəǵ sá sɔɔ́ĺʉ́gʉ́ mpáam ga. Sə́ ŋgə sá wo
shú nə́ Cwámba nyəmɛf́wó ŋwág gúmə,́
sə́ lwándʉlə jɔj̧ɔ̧ íyuug bísʉ́. 20 Sə́ ŋgə
bwey mpu káálʉgə nə́ buud bwə́ bəǵ kú
kwey íwushî səd́ɨ ́ ísɛýʉ́d ja sə́ ŋgə́ kala
zhwog *mwaanɛ̂ bwə́ á mə́ yə sə́ mbag
yɛ.́ 21 Sə́ ŋgə sɔ̧́ nə́ sə́ sáág mənywa mísh
mə́ búúd dɨ ́ nəḿə,́ kú bul bə njɨ mísh
mə́ Zɛmbî dɨ.̂ 22 Sə́ mə́ ntɨ nəḿə́ ŋgwɔĺ
mínyɔŋʉ̂ wúsʉ́. Mínyɔŋʉ̂ wúsʉ́ wɔɔŋgʉ́,
sə́ á mə́ faas kááfə́ jé ija ija nə́ ndɛɛ,́ a

mə́ nyiŋgə nəḿə́ lwó sə́ jíga ja nə́ a jɨ nə
fwámɛ́ yéésh, a ŋgə bul shwu nyúul nə
bɨ.̂ 23 qTítus jɨ muud gwooŋg waamə,̂ sá
wə́ sə́ ŋgə́ sɛŷ nûŋ bɨd́ɨ;́ bɔɔ́ĺʉ́gá bwááŋg
bâŋ, mədɔ̧ wə́ mə́ ámə ntɨ bwo, bwə́ ŋgə
zə shú nə́ *Krîst ŋwág gúmə.́ 24 rLwógá
bwo nə́ bɨ mə́ cɛɛl bwo, bɨ ́ lwó nəḿə́ bwo
nə́ bɨ mə mpíyá nə bəgʉwálə sə́ mə́ dʉ
bəgʉwa nə bɨ ́ bwəd́ɨ ́ míshʉ́d yí; lwógá
bwo ntɔ́ mədɔ̧ mə́ ŋgə́ dʉ́g.

Ləśʉ́ míkwííndyá

9 sSə́ ŋgə sɛɛŋg *mwaanɛ̂ nə́ sə́ mə́ bá
kwíínd búúd ɔ Zɛmbî nə ndɨ.́ Mə ny-

iŋgəĺə cilə bɨ ́ shú dɔɔŋgʉ́, í bə nda mə́
ntɛɛŋg. 2Mə mpú nə́ bɨ bʉ́sə nə məma
zɛńy, mə́ dʉ bəgʉwa nə zɛńy jɨń jɔɔŋg
búúd ɔ Masedwân dɨ ́ míshʉ́d nə:́ «Buud
ɔ Akayî bʉ́sə bwey bə ŋkwəmʉsá té mbú
í á cɔ̧́ yí.» Wálə bɨ ́ mə́ wá məńyúúl sáal
dɔɔŋg dɨ ́ yí í mə́ nyiŋgə gwûmʉshi bɔɔ́ĺ
ŋkí bulya yéésh. 3 tMə mə́ ka ntɨ bwááŋg
shú nə́ bəgʉwálə mə́ dʉ́ bəgʉwa nə bɨ ́ yí
í nda bə mə ŋkóŋgʉ́g. Í jɨɨ nə́ bɨ bəǵ ŋk-
wəmʉsá nda mə́ á cɨ nə.́ 4Mə ŋgə bɛɛmb
nə́ ŋkí səńɔŋ̂ buud ɔ́ Masedwân sə́ mə́
zə,́ sə́ zə kwey nə́ bɨ ́ cugɛ ́ ŋkwəmʉsá; á
shwôn nə sə́ buud sə́ mə́ dʉ bul lɔ̧́ bɨ ́ wá
e, á shwôn nə bɨ nəḿə́ e! 5Gwə́ wə́ mə
ámə tɛɛ́d́ ntɨ bwááŋg shwóg zə sá nə́ bɨ
kwəḿʉsag məyəńa mʉ́n yí. Bwə́ zə́ sɛɛŋg
məýəńa bɨ ́ á bwey kaag nə́ bɨ mə bá wá
má, í mú bá lwó nə́ bɨ ́ ŋgə sá sɔɔ́ĺʉ́gʉ́
wɔɔŋgʉ́ nə jɔ̧ lâm, kú bə íwú-júsʉ́d.

6 uMpugá nə́ í dʉ bə, muud mə sá
ŋkɔɔ́ǵ nə məmpəg mə́ bɛ̧ yɛ,́ kú nəḿə́
bul bə nə idʉ̂w í sʉw; nyɔɔŋg mə búl bɛ̧
yɛ,́ bul nəḿə́ bə nə idʉ̂w í sʉw. 7Muud
yɛŝh wág məyəńa váál á mə́ ŋwa cígʉ́lá
nə lâm yé yí; muud kú ŋgə sá a ŋgə́
shúsʉla, kú nyiŋgə sá nda sâ cíndʉ́lá;

nəcé Zɛmbî mə́ cɛɛl múúdməwáməýəńa
nə məshusʉg yɛ.́ 8Zɛmbî jɨ ntâg nə ŋkul
nyiŋgə bul sá bɨ ́mpaam shú nə́ bɨ dʉ́g bə
nə isâ í kwágá nə bɨ ́məzhɨɨ ́mɛŝh yí, wəla
dɛŝh, bɨ ́ dʉ nəḿə́ bə nə jwuŋ váál á nə́
bɨ dʉ sá mísɔɔ́ĺʉ́gʉ́ mí anyunywaá myɛŝh
mí jəĺá nə sɨŷ myá. 9 vÍ mú bə nəḿə́ nda
jɨ ́ cilyá Kálaad Zɛmbî dɨ ́ nə,́ nə:́ «A mə́ bə
nə yána, a mə́ kaaw mímbúmbúwá isâ,
otʉ́təlí bɛ ́ bwə́ ji kandʉgə kandʉgə».

10 wZɛmbî wə́ mə́ dʉ yə búúd məmpəg
nə idʉ̂w yâ də. A bá nəḿə́ yə bɨ ́ məm-
pəg, a sá nə́ məmpəg mɔɔŋg mə́ fwúg, bɨ
mú bá bul nyiŋgə ŋgə sá jɔj̧ɔ̧ mísɔɔ́ĺʉ́gʉ́.
11 xNə ndɛɛ,́ bɨ ́ ka bá bíg mímbii myɛŝh,
bɨ mú nəḿə́ bá bul nyiŋgə bə nə yána. Nə́
ndɛɛ,́ ja sə́ mə́ bá dʉ kala búúd isâ bɨ ́mə́
bá dʉ wá yí, buud bɔɔŋg bwə́ mú bá dʉ
lɔ̧́ Zɛmbî nəcé yána dʉ́n. 12 Sɛɛŋgʉ́lə bɨ ́
ŋgə́ sɛɛŋg mwaanɛ̂ nɨ, í é kwíínd búúd ɔ́
Zɛmbî; í áshúgɛ ntâg nəḿə́ shúg cínɔŋgʉ́,
í é sá nəḿə́ nə́ buud bwə́ búlʉg lɔ̧́ Zɛmbî.
13Buud ɔ́ Zɛmbî bwə́ é dʉ́g nə́ bɨ ́ŋgə ŋwa
Jɔj̧ɔ̧ Kɛɛ́l mə *Krîst nə məgwág, bɨ ́ ŋgə
fʉla isâ nə buud ɔ́ Zɛmbî wâ Yurʉ́səlɛm,
nə bɔɔ́ĺʉ́gá bɛŝh, bɨ aŋgɛ ̂ ntâg sá sɔɔ́ĺʉ́gʉ́
wɔɔŋgʉ́ nə mílâm mímbá. Ja búúd ɔ́
Zɛmbî bwə́ é dʉ́g ntɔ́ yí, bwə́ é magʉlə
nə́ bɨ ́ ŋgə sá fwámɛ́ sâ, bwə́ ka yə Zɛmbî
gúmə.́ 14Bâŋ bwə́ é bul cɛɛl bɨ§̂§, bwə́ ka
dʉ jəgʉla nə Zɛmbî shú dʉ́n nəcé a mə́
sá bɨ ́ mpaam í ŋgə́ ntɔ̧ minjɨ. 15 yAkíba
nə Zɛmbî, nə məma yána á ntɔ̧ ŋkwóŋ
nyə á mə́ sá sə́ yí.
Pwôl jɨ nəḿə́ sɔɔ́l məsáal mə́ Krîst

10 zMəmɛf́wó Pwôl, mə mə́ teeg kəl̂
nə bɨ;̂ ŋgaá bɨ mə́ dʉ cɨ nə́ mə́ dʉ

bə fufwáás múud ja shé bʉ́sə́ kʉl ŋgwûd
yí, njɨ ja mə́ jɨ ́ shwóg-shwóg nə bɨ ́ yí mə
bə nə ŋkʉ́d. Nəḿə́ nda shé mə́ mpú nə́

§§9:14 Na jɨ nəḿə́ nə ŋkul bə nə:́ «Bâŋ bwə́ é bul bə nə yéésh nə́ bwə́ dʉ́g bɨ.̂..»
q8:23 Títus: 2.13 r8:24 7.14; 8.7-8 s9:1 8.1-4; Rom 15.26 t9:3 8.22, 24
u9:6 Mik 11.24; 19.17; 28.27 v9:9 Sôm 112.9 w9:10 Iza 55.10; Ozê 10.12
x9:11 1.11; 4.15 y9:15 9.11 z10:1 1Kr 9.3; 10.10; 1Kr 2.3

Yésus nyə á bə nə lám nə́ shɛɛ, nə jɔ̧ lâm
nə,́ 2 amə tɛɛ́ǵ bɨ ́ məbwə́ nə:́ kúgá sá nə́
mə bág nyiŋgə zə bə nə ŋkʉ́d ja mə́ é
wɔɔ́ś nûŋ yí. Bɔɔ́ĺ búúd bwə́ ŋgə cɨ nûŋ
nə́ mə ŋgə bɛ̧ iyéésh yâ shí ga. Mə jɨ ŋk-
wəmʉsá nə́ mə zə́ fwo lwó búúd bɔɔŋgʉ́
ŋkʉ́d nə ijíjɔɔl. 3 Jɨ ́ mpu bə bʉ́bəĺɛ ́ nə́ sə́
bʉ́sə buud ɔ shí ga; njɨ, sə́ aŋgɛ ̂ gwána
nda buud ɔ shí ga. 4 bMpugá ntâg nə́
məkwɔɔ̧̧ mə dɔɔ́ḿb sə́ mə́ dʉ kə nə ndɨ ́
dɔɔ́ḿb dɨ ́má mə́ cúgɛ ́məḱwɔɔ̧̧ mâ shí ga;
njɨ, məśə nə ŋkul mə́ Zɛmbî, mə́ dʉ cɛɛ́ǵ
íkɔɔ́ǵʉ́lə́ í dɔɔ́mb*. Sə́ mə́ dʉ caam mbɛɛ
fʉg məshɨɨgâ, 5 ccaam nəḿə́ sâ jɛŝh í láá
búúd zhɨɨ ́ nə́ bwə́ bəǵ kú mpu Zɛmbî yí.
Sə́ mə́ dʉ wá təd́ʉ́gá wɛŝh mímbwugʉd,
sá nə́ í bəǵ nə məgwág nə *Krîst. 6 dJa bɨ ́
mə́ bá bə bɨ mú ŋgə mpu gwág nə Zɛmbî
yí, sə́ mə́ bá ka bə ŋkwəmʉsá mə́ yə́ búúd
ɔ məb́ún intʉ́gʉ́lí.

7 eDʉgá mpu dʉ́g ísâ. Ŋkí muud mə
dʉ́g nə́ nywáá músə muud mə́ Krîst ɨɨ,́
á jəla nəḿə́ nə mpu ja ŋgwûd á kandʉgə
nə,́ nda á jɨ ́ múúd mə́ Krîst nə,́ sə́ bʉ́sə
nəḿə́ búúd ɔ́ Krîst. 8 fÍ ká bə nə́ mə ŋgə
nywá bul bəgʉwa nə ŋkul Cwámba nyə
á yə mə yí, mə kú ntâg gwág shwôn. Njɨ
mə mpú nə́ Cwámba nyə á yə mə ŋkul
nyɔɔŋgʉ́ nə́ mə sáág nə́ bɨ lálʉg búgəd́,
kú yida bə nə́ mə zəǵ bʉ́lal bɨ.̂ 9Mə aŋgɛ̂
nə jɨɨ nə́ okálaad bâm bwə́ ŋgəǵ nə sá bɨ ́
ikukwɛndɛ. 10Mə mpú nə́ bɔɔ́ĺ búúd bwə́
dʉ cɨ nə́ okálaad mə́ dʉ cilə bɨ ́ wá bwə́
dʉ bə nə mpəl̂, bwə́ njúl ŋkí lal ŋkûl; njɨ
ja məmɛf́wó mə́ wɔɔ́ś yí, mə njúl zhizhe,
ləśʉ́ wâm kú nə mfíí. 11 gMuud yɛŝh mə
cɨ ́ ntɔ́ yɛ ́ mpúg nə,́ váál íciyá byâm bísə́
ja mə́ ŋgə́ cilə shwóg-shwóg yí, ntɔ́ nəḿə́

wə́ mísɔɔ́ĺʉ́gʉ́ myâmmí é bə ja mə́ é wɔɔ́ś
yí.

12 hSâ jísə́ yí jɨ ́ nə,́ sə́ cugɛ ́ nə ŋkul
cɨ nə́ səńɔŋ̂ buud bwə́ ŋgə́ sɔ̧́ nə́ buud
bwə́ shwúg mənyúúl nə bwo wá sə́ bʉ́sə
váál ŋgwûd; sə́ cugɛ ́ nəḿə́ nə ŋkul sheé
yagʉla micé nə bwo; ŋwálə bwə́ mə́ ŋwa
bwəḿɛf́wó nda iyuug yí í lwó nə́ fʉg í
mə ncundɔw bwo. 13 iSə́ báá sə́ acɛɛ́ĺɛ ́
bəgʉwa nə́ ndɛɛ ́ ntɔ̧ mínjɨ, sə́ ŋgə nəḿə́
bəgʉwa njɨ nə bímbí Zɛmbî nyə á yigʉla
nə́ sə́ zəǵ nə Jɔj̧ɔ̧ Kɛɛ́l nə́ ndɛɛ ́ zə wɔɔ́ś
bɨd́ɨ ́ nɨ. 14 Sə́ aŋgɛ ̂ nə ntɔ̧ minjɨ, nəḿə́
ki sə́ a shígɛ ́ zə wɔɔ́ś nûŋ bɨd́ɨ.́ Ŋgaá
nə́ sə́ wə́ sə́ á tɛɛ́d́ zə nə Jɔj̧ɔ̧ Kɛɛ́l mə́
Krîst nûŋ bɨd́ɨ?́ 15 jSə́ cugɛ ́ nə bəgʉwa án-
tɔ̧ mínjɨ, váál á nə́ sə́ kə ŋgə bəgʉwa nə
ízhaá isɛý. Mbɔ.̂ Sə́ mə́ yida təd́ʉga nə́
búgə́ jɨń í é ŋgə lal lalʉ́g ɨɨ,́ isɛý bísʉ́ í
mú ŋgə nyiŋgə mpu nyîn kʉ́l Zɛmbî nyə
təl̂ sə́ nə́ sə́ sɛýʉ́g yí. 16 Ja ísɛý bísʉ́ í
é mpu nyîn na bɨd́ɨ ́ yí, sə́ mú ka cɔ̧́ kə
nə jɔj̧ɔ̧ Kɛɛ́l shwóg, nda kə bəgʉwa nə
isɛý bɔɔ́ĺ bwə́ á bwey sá yí. 17 kMuud mə
cɛɛ́ĺ bəgʉwa yɛ,́ bəǵʉwag nə sâ Cwámba
nyə a sá yí. 18 lMuud mə sɔ̧́ nə́ buud bwə́
shwúg mənyúúl nə nyə yɛ,́ nyə dɨ ́ bwə́
dʉ magʉlə yɛ;́ njɨ nyɔɔŋg Cwámba mə sá
nə́ bwə́ shwúg mənyúúl nə nyə yɛ.́
Pwôl, fwámɛ́ múúd lwámá mə́ Krîst

11Mə zə́ ná nywá lás nda mpúfú,
bɨ ɔ jísɔẃ mə. Bəĺɛ,́ jísɔẃʉ́gá mə.

2 mMə ŋgə baag bɨ ́ mbɔɔg mə́ Zɛmbî.
Nəcé mə a jî bɨ ́bâ shú ŋgwûm ŋgwûd, njɨ
*Krîst. Mə́ jɨɨ nə́ mə bág kə ntɛɛŋgʉli bɨ ́
nyəd́ɨ ́ bɨ njúl nda ncwíyɛ ̂ sás dʉ́sə́ ná nə́
fwɔ̧-́fwɔ̧́ yí. 3 nNjɨ, mə ŋgə fúndə nə́ bɨ bág

*10:4 Sə́ ŋgə cɛɛl cɨ na nə:́ «məkwɔɔ̧̧ mə dɔɔ́mb məśʉ́ mə́ dʉ búgə bíl ísâ byɛŝh múúd
jɨ ́ nə ŋkul búgʉla yí».

gwaa kənd mítəd́ʉ́gá nə́ ndɛɛ ́ bɨ músə bá
ŋgə kyey nə Krîst milâmmímbá; nəcé ntɔ́
wə́ nywâ nyə á zə nə məkəŋ́ zə shɨɨg Ifa
yɛ.́ 4 oMə ŋgə fúndə́ ntɔ́ nəcé bɨ ́ ŋgə bə
nə,́ njɨ nə́ muud mə́ zə bɨd́ɨ ́ zə cúndə Yé-
sus ishús, kú bə nyɔɔŋg sə́ á cúndə yɛ,́
ŋkí ntâg nə́ bɨ ́ mə ləǵ *shíshim íshús, kú
bə wɔɔŋg bɨ ́ á ləǵ nə sə́ yí, ŋkí nə́ bɨ ́ mə
ləǵ kɛɛ́ĺ íshús, kú bə nyɔɔŋg bɨ ́ á ləǵ nə
sə́ yɛ,́ bɨ ́ ŋgə mpu jísɔw isâ ínɨ byɛŝh.

5 pMə́ yida mpu nə,́ bɔɔŋg bɨ ́ ŋgə́ ŋwa
nə́ *buud ɔ lwámá wəáshílə-́shwánʉ̂ ɔńɨ
bwə́ antɔ̧ýɛ ́ mə nə tɔɔ sâ. 6 qMə́ je bə nə
shúg ləśʉ́; njɨ, kɔɔ́ḿb á mpúyá, mə cugɛ́
nə shúg; sə́ á shí lwó bɨ ́ ntɔ́ ísâ byɛŝh dɨ ́
nə məźhɨɨ ́ mɛŝh dɨ.̂

7 rNtɔ́ nə́ səlʉ́lə mə á səl məmɛf́wó shí,
zə bwiiŋg bɨ ́ Jɔj̧ɔ̧ Kɛɛ́l mə́ Zɛmbî ashwâ,
shú nə́ bɨ bʉ́nʉ́g gwɔŵ yí, mə a sá *səḿ
aá? 8 sJa mə́ á ŋgə sɛŷ bɨd́ɨ ́ yí, mədɔ̧
məshús mə́ á lʉ́g məbwə́ məbwə̂ nə mə́
ŋgəĺə yida yə mə myəńa shú dʉ́n. 9 Ja
gwəḿɛf́wó mə́ á bə məf́úfə dɨ ́ nûŋ bɨd́ɨ ́
yí, mə a shígɛ ́ sá nə́ muud ŋkɛńyʉ́g mbag
wâm, bwááŋg bwə́ á zhu Masedwân wá
bwə́ á shí bwɨɨ́ǵ mə isâ í á ŋgə fúfə mə yí.
Mə a sá nə́ bɨ kú ŋkɛn̂y mbag wâm; mə
é dʉ nəḿə́ sá njɨ ntɔ.́ 10 tNəḿə́ nda mə́
jɨ ́ nə bʉ́bəĺɛ ́ mə Krîst nə,́ mə mpú jaaw
bɨ ́ nə́ muud nyə abʉ́lɛ sá nə́ mə yɔẃʉg
bəgʉwálə Akayî yɛŝh dɨ.̂ 11 uMə ŋgə cɨ
ntʉ́nɨ nəcé jɨ?́ Ye nə́ mə acɛɛ́ĺɛ ́ bɨ?́ Mbɔ.̂
Zɛmbî mə mpú nə́ mə́ cɛɛl bɨ.̂

12 vMə áyɔẃɛɛ ́ sálə sâ mə́ ŋgə́ sá bɨ ́ yí.
Mə é kə nə ndɨ ́ shwóg, buud bwə́ ŋgə́ cɛɛl
ŋkɛn̂y mənyúúl nə́ səńɔŋ́ sə́ ŋgə sɛŷ váál
ŋgwûd ɔńɨ, bwə́ bəǵ kú ná nə zhɨɨ ́ bwə́
ŋkɛn̂y məńyúul. 13 wBuud ɔńɨ bwə́ cúgɛ ́
fwámɛ́ búúd ɔ lwámá, bʉ́sə mbɛɛ ́ osɔɔ́l ɔ

məśáal wâ ibəmb. Bwə́ á mə́ shweel sâ
bʉ́sə́ yí, ka yida dʉ sá nə́ bwə́ nyínʉ́g nə́
buud ɔ lwámá ɔ́ Krîst. 14Ntɔ́ cugɛ ́ nəḿə́
sâ ákáámʉ́g, nəcé *Sátan nyəmɛf́wó mə́
dʉ nəḿə́ shweel sâ á jísə́ yí, ka yida dʉ
nyîn nda *éŋgəles á məŋkɛnya. 15 xNda
*Sátan mə́ dʉ sá ntɔ́ nə,́ osɔɔ́l ɔ məśáal
bɛ ́ bwə́ ka nəḿə́ dʉ sá nda bwə́ ŋgə
kyey ótʉ́təlí ɔ́ Zɛmbî dɨ;̂ muud ka káam
jɨ ́ cínɔŋgʉ́? Njɨ, bwə́ bá shúgʉla njɨ váál
í mpíyá nə misɔɔ́ĺʉ́gʉ́ myáŋ yí.

Pwôl nyə a mə́ bul jug
(2Kr 4.9-13; 6.3-10; 1Kr
4.8-13; Mis 20.18-27)

16 yMə́ nyiŋgə cɨ ja ábɛɛ ̂ nə,́ muud kú
ŋwa mə nda mpúfú. Ŋkí ntɔ́ dɨ,́ jega ŋwa
mə nda mpúfú; sâ jɔɔŋg í é yə mə zhɨɨ ́ nə́
mə kág nəḿə́ nywá bəgʉwa. 17Mə mpú
nə́ ləśʉ́ mə zə́ lás ga í cúgɛ ́ váál Cwámba
mə cɛɛ́l yí, jísə ləśʉ́ ímpwúfú. Njɨ mə
mpú nə́ mə jɨ nə sâ mə́ jɨ ́ nə ŋkul bəgʉwa
nə ndɨ ́ yí. 18Nda ncúlyá buud bwə́ ŋgə́
bəgʉwa bəgʉwa á buud ɔ shí ga nə,́ mə
zə́ nəḿə́ ka bəgʉwa jâm ja. 19Bɨ báá
mifʉfʉ́gʉ́ bɨ ́ ŋgə ntâg jísɔw impwúfú kú
nə njugú. 20Bwə́ ŋgə wá bɨ ́ məńyámád,
ŋgə dɨýa nə bɨ,́ ŋgə nyúg bɨ,́ ŋgə sá bɨ ́ isâ
ilaŋ ilaŋ, ŋgə cwɨɨ́l bɨ ́ məmpɔɔ́ńz; bɨ ́ ŋgə
jísɔw isâ ínɨ byɛŝh. 21 Í mú ka yida nyîn
nə́ sə́ bâŋ sə́ á bə mifufwáásʉ́; á shwôn
ey!
Í njúl nə,́ mə jɨ nə zhɨɨ ́ nə́ mə bəǵʉwag

nəḿə́ nda bɔɔ́ĺ bwə́ ŋgə́ bəgʉwa nə.́ Mə
mpú nə́ mə mə́ ná nyiŋgə lás nda mpúfú.
22 zŊkí bʉ́sə bwán ɔ́ wəh́ebʉrə,̂ mə jɨ
nəḿə́ mwâ hebʉrə;̂ ŋkí bʉ́sə bwán ɔ́
*Izʉrəyɛl̂, mə jɨ nəḿə́ mwâ Izʉrəyɛl̂; ŋkí
bʉ́sə onta ɔ́ *Abʉraham, mə jɨ nəḿə́ nta

o11:4 Gal 1.8-9 p11:5 12.11; 1Kr 15.10; Gal 2.6, 9
q11:6 1Kr 2.6-16; Ifz 3.4 r11:7 12.13; 1Kr 9.12, 18 s11:8 Flp 4.15-18
t11:10 1Kr 9.15-18 u11:11 1Kr 16.24 v11:12 11.5; 12.11 w11:13 Flp 3.2;
Mbʉ́ 2.2 x11:15 4.10; Rom 2.6 y11:16 12.6 z11:22 Flp 3.5; Rom 11.1

mə́ Abʉraham. 23 aBwə́ cɨ nə́ bwə́ ŋgə sá
isɛý í *Krîst ɨɨ,́ mə je nəḿə́ lás nda mpúfú
nə,́ mɛɛ ŋgə bul mpu sá byo cɔ̧́ bwo.
Mə cɔ̧́ bwo nə ŋgəĺə wádʉga, cɔ̧́ bwo nə
ŋgəĺə kə mímbwug dɨ,̂ nyiŋgə bul cɔ̧́ bwo
nə ŋgəĺə bwəma nə bígə.́ Mə cɔ̧́ bwo nə
ŋgəĺə faam nə shwɨy ija ija. 24 bOyúdɛn
bwə́ á mə́ búd mə shí ija itɔɔ́n, dʉ yíd
mə zhud á milwóŋ məwúm məĺɔɔ́l nə
ibuu†. 25 cIjwû i ŋgwəḿʉna yíd mə nə
milwóŋ ija ilɔɔ́l, buud lúmə mə mək-
wóógʉ́ ja ŋgwûd‡, byɔɔ́l búg nə mə ija
ílɔɔ́l. Mə a mə́ já mâŋ mwásə́ ncindî nə
bulú ncindî. 26 dMinjɔɔnd mə́ ŋgə́ kə myá
mí ŋgə bə mə məwagʉwo məwagʉwo:
mə a mə́ ŋgə ntɔ̧ wagʉwo wagʉwo míŋg-
wɔɔ̧̧,́ ŋgə bwəma nə izhilʉŋgaanə,́ kúl
jâm ŋgə́ ndêny mə məláámb, oháádɛn
bwə́ ŋgə́ kwal mə məbɔɔgʉ́. Mə a mə́
bwəma nə kakʉ́lə mílɔɔm dɨ,́ bwəma nə
ndɨ ́ íbugád. Mə a mə́ ŋgə ntɔ̧ mâŋ váál
áwuwagʉwə.̂ Bɔɔŋg bwə́ ŋgə́ shɨɨg nə́
bʉ́sə nəḿə́ ókrîstɛn nda sə́ wá, wá nəḿə́
məẃagʉwo. 27 eMə́ dʉ wádʉga nə isɛý í
ayíyáág, mə dʉ ji mífum, yə nə məzha,
yə nə məshwáás mə́ minʉ́; dʉ ci ídʉ̂w,
jug nə məyôŋ, fúfə nə sâ mə́ bwáád.
28Mə akɛɛ́ ́ mɛɛl cɨ sâ mə́ ŋgə́ yímə nə ndɨ ́
jwɔẃ dɛŝh yí: nə́ mədɔ̧ mɛŝh mə́ bəǵ váál
í jəĺa yí. 29 fZə́ mə́ tag dúl *Dɔ̧ dɨ ́ nə́ ndɛɛ ́
mə kú bísh yɛ?́ Zə́ mə́ biil nə́ ndɛɛ ́ í kú
cɛy mə lámʉ́d yɛ?́

30 gŊkí í jɨɨ nə́ mə bəǵʉwagí, mə yida
bəgʉwa nə iləm byâm. 31 hZɛmbî mə
mpú nə́ mə aŋgɛ̂ nə bwiiŋg ijɔ̧ɔ́ ̧,́ nyə

Sɔɔ́ŋ́gʉ́ mə Cwámba Yésus; gúmə́ bəǵ
nə nyə kandʉgə kandʉgə. 32 iJa mə́ á bə
Damás yí, ŋgwəḿʉna Njwú-buud ánʉ́nɨ ̂
Aretas nyə a təl̂ yɛ,́ nyə á təl̂ buud nə́ bwə́
ŋgəǵ nə baagʉsə mimpumbɛ́ mí ŋgwəĺa
nə́ bwə́ bííg mə. 33Njɨ, buud ɔ́ Zɛmbî báá
bwə́ á wámə kúdəd́, bwə́ cɛɛ̧ļə míkwoolú
ka cɨŋ́gʉli vúndɛ dɨ ́ kənd tɔɔ́ń, ka ŋgə
shul nyuŋg nə nyuŋg nə́ ndɛɛ ́ kə wɔɔ́ś
shí; ntʉ́nɨ wə́ mə á faam yɛ.́

Isâ múúd cúgɛ ́ nə ŋkul mpu yí

12 Ye í jɨɨ nə́ mə bəǵʉwagí? Mbɔ!̂ Í
avwɔĺɛɛ ́ tɔɔ sâ. Tɛɛm bə ntɔ,́ mə

zə́ nəḿə́ fwo yida jaaw ísâ Cwámba nyə
a lwó mə *məńtamə́ mâ mísh nə́ bagəd́
yí, nə byɔɔŋg nyə́ á bágʉlə mə *shíshim
dɨ ́ yí. 2Mə mpú ŋgwɔĺ múúd mə́ *Krîst
nyə á ŋkâŋ kə nə́ ndɛɛ ́ kə kumə joŋ álɛɛ́l
dɨ.̂ Ŋkí nyə á kə nə nyúúl nyɛ ́ ncindî ɔ,
ŋkí í á bə ntâg njɨ shíshim yé ɔ, mə am-
púyɛ,́ Zɛmbî wə́ mə́ mpû. Sâ jɔɔŋg í mə́
sɨŷ múús mimbú wûm nə mínɔ̧.̂ 3Muud
wɔɔŋgʉ́, ŋkí nyə á kə nə nyúúl nyɛ ́ ncindî
ɔ, ŋkí í á bə ntâg njɨ shíshim, mə ŋgə
cɨ nə́ mə ampúyɛ,́ Zɛmbî wə́ mə́ mpû.
4Njɨ mə mpú nə́ nyə a ŋkâŋ kə nə́ ndɛɛ ́
kə kumə *Paradis, a mú gwág íciyá í
cúgɛ ́ nə ŋkul cɨy məḱəĺ mə́ búúd dɨ ́ yí,
iciyá múúd cúgɛ́ nə zhɨɨ ́ mə cɨ ́ yí. 5 jMə
é bəgʉwa nə váál ísâ múúd wɔɔŋgʉ́ nyə
a gwág byɔɔŋgʉ̂; njɨ, shú dâm məmɛf́wó,
mə yidá bəgʉwa nə iləm mə́ jɨ ́ nə ndɨ ́ yí.
6Mə́ mbəm̂ cɛɛl nə́ mə́ bəgʉwa, í kú bə
mə impwúfú; isâ mə́ jáaw yí bə óbʉ́bəĺɛ.́

†11:24 Mbá 25.1-3 ŋgə lwó nə bwə́ áshígɛ ́ jəlá nə yíd múúd cɔ̧́ milwóŋ məwúm
məńɔ̧;̂ bígə́ Oyúdɛn í á ka dʉ kə shúg milwóŋ məwúm məĺɔɔ́l nə ibuú; ntɔ́ jɨ nə,́ yîl
ŋgwûd məẃúm məńɔ̧̂ dɨ.̂
‡11:25 lúməĺə məḱwóógʉ́: Í á dʉ bə, bwə́ kúd múúd məb́wóŋʉ́d ka dʉ lúmə nə́ ndɛɛ ́
muud yə. Wo jɨ nə ŋkul dʉ́g laŋ mə́ Pwôl nɨ ́ Mis 14.19 dɨ.̂
a11:23 4.8-12; 1Kr 4.11-13; 12.26; Mə cɔ̧́ bwo nə ŋgəĺə wádʉga: 1Kr 15.10mímbwug:
Mis 16.23 b11:24 Mbá 25.3 c11:25 Mis 14.19; 16.22
d11:26 Mis 9.23; 14.5 e11:27 6.5 f11:29 1Kr 9.22; Gal 6.2
g11:30 12.5; 1Kr 1.31 h11:31 1.23 i11:32 Mis 9.23-25
j12:5 11.16, 30; 12.1

Njɨ mɛɛ mə ajááwɛ,́ bwə́ á bá ŋwa mə
ntɔ̧ sâ mə́ ŋgə́ sá yí, nə sâ mə́ ŋgə́ cɨ yí.
7 kZɛmbî nyə a lwó mə yáág-yáág isâ. Nə́
ndɛɛ,́ shú nə́ mə bəǵ kú ŋkɛn̂y nyúúl nə
mpǔlə ísâ byɔɔŋgʉ́, nyə á ka bɨd́ nə́ fimâl
bəǵ mə nyúúlʉ́d, ŋgwɔĺ *éŋgəles mə *Sá-
tan zə yíd mə nə́ mə kú dʉ ŋkɛn̂y nyúul.
8Mə á jəgʉla nə Cwámba ija ilɔɔ́l nə́ a
yílʉ́g mə fimâl wɔɔŋg. 9 lNyə a shígɛ ́ yîl,
nyə á yida cɨ nə mə nə:́ «Mpaam mə́ ŋgə́
sá wo yí í kwagá nə wo. Ŋkul í dʉ sɛŷ
íləmʉd.» Nə́ ndɛɛ,́ mɛɛ mə́ yida bəgʉwa
nə lám wɛŝh ja mə́ jɨ ́ nə iləm yí, shú nə́
ŋkul mə́ Krîst í ŋgəǵ nə sɛŷ məd́ɨ ́ cʉgʉd.
10Gwə́ wə́ jɨ ́ nə,́ mə gwág nywa ja mə́ bə́
nə iləm yí, ja bwə́ lwîy mə yí, ja cʉg í kə́
mə mbwɔ̧́ yí, ja mə́ bwəḿá nə cúwʉ́lí nə
yágʉ́wó nəcé Krîst yí.
Nəcé, mə jɨ nə ŋkul ja mə́ jɨ ́ nə iləm yí.

Lám wɨ ́ Pwôl gwɔŵ
11Ŋgaá mə mú ŋgə lás nda mpúfú! Bɨ

wə́ mə́ nyasʉlə mə váál sɔɔ́ĺʉ́gʉ́ dɔɔŋgʉ́d.
Bɨ wə́ mə́ jəĺá nə sá nə́ buud bwə́ shwúg
mənyúúl nə mə. Nəcé nə,́ tɛɛm bə nə́
mɛɛ cugɛ́ tɔɔ sâ, bɔɔŋg bwə́ ŋgə́ nyîn nda
*buud ɔ lwámá wəáshílə-́shwánʉ̂ ɔńɨ,
bwə́ ántɔ̧ýɛ ́ mə nə tɔɔ sâ. 12 mBɨ a shí dʉ́g
nda məma jísɔẃ jâm í á wééshʉli məyɨɨ-
gyé mə́ múúd lwámá mə́ *Krîst nə:́ isâ í
ntɔ̧́ búúd ŋkul yí, nə *isâ í mímbʉ́gú, nə
*məshimbá mə́ á ŋgə sɨŷ. 13 nMɔɔ́ĺ məd́ɔ̧
mə́ á ntɔ̧ bɨ ́ nə jɨ?́ Ŋgaá njɨ nə sâ ŋgwûd
nə́ mə a shígɛ ́ sá nə́ bɨ ŋkɛńyʉ́g mbag
wâm. Juugá mə nə mə sálə bɨ ́bɔŵ kɔɔ́ḿb
jɔɔŋgʉ́d.

14 oMə wál nəḿə́ nyiŋgə zə nûŋ ja
álɛɛ́l, mə é sá nəḿə́ nə́ bɨ bəǵ kú ŋkɛn̂y
mbag wâm. Mpugá nə́ mə aŋgɛ̂ nə sɔ̧́

məbii mʉ́n, bɨ wə́ mə́ ŋgə́ sɔ̧́ wá. Ye bwán
wə́ bwə́ dʉ wɨɨ́l obyɔl̂? Ŋgaá nə́ obyɔl̂ wə́
bwə́ dʉ wɨɨ́l bwân? 15 pMə gwág nywa
jâm kɔɔ́ḿbʉ́d nə́ mə kɛɛ́ńzhʉg sâ jɛŝh,
mə kɛɛnzh nəḿə́ məḿɛf́wó shú dʉ́n. Ye
í é bə, mə ŋgə́ jág bul cɛɛl bɨ ́ ntɔ,́ bɨ bâŋ
nda nyiŋgə mpu cɛɛl mə? 16 Shé bʉ́sə dɨ ́
cʉ́ŋ nə́ mə a shígɛ ́ sá nə́ bɨ ŋkɛńyʉ́g mbag
wâm? Njɨ bɔɔ́ĺ búúd bwə́ ŋgə cɨ nə́ mə á
ŋgə kyey nə bɨ ́ məḱəŋ́ʉ́d; nə́ mə a ŋgə
ŋwa bɨ ́ isâ bɨ kú mpu. 17 qBúúd bɛŝh mə́
á dʉ ntɨ bɨ ́ wá, ye mə a shí bwɛlɛ ntɨ
ŋgwɔĺ zə nyúg bɨ?̂ 18 rMə a yáág nə Ti-
tus nə́ a zəǵ, mə mú ntɨ bá *mínyɔŋʉ̂
wʉ́n bɨ ́ mə́ mpú yɛ;́ ye Titus nyə a shí
nyúg bɨ?̂ Ŋgaá bɨ a shí dʉ́g nə́ sá sə́ bʉ́sə
nə mitəd́ʉ́gá mimpwûd sə́ ŋgə́ kyey kuú
njɔɔnd ŋgwûd? 19Bweyʉ́lə bɨ ́ á tɛɛ́d́ nə
ŋgəĺə cɨ nə́ sə́ ŋgə bul lás ntʉ́nɨ nə́ sə́
ŋgə shwɔ̧ mənyúul bɨd́ɨ ́míshʉ́d. Mbɔ!̂ Sə́
ŋgə lás mísh mə́ Zɛmbî dɨ,́ səńɔŋ̂ Krîst
sə́ njúl cʉ́ŋ. Yé bwááŋg mə́ búl cɛɛl wá,
ləśʉ́ wɛŝh sə́ ŋgə́ ntâg lás ga wúsə shú
nə́ bɨ lálʉg búgəd́. 20 sMə ŋgə bɛɛmb nə́
ja mə́ bá zə yí mə bág zə kwey bɨ ́ dúl
váál, kú bə váál mə́ ŋgə́ cɛɛl yí; bɨ bâŋ
kwey nəḿə́ mə dúl váál, kú bə váál bɨ ́mə́
cɛɛ́l yí. Mə ŋgə bɛɛmb nə́ mə bág zə kwey
nə́ bɨ ́ ŋgə bə nə ozhuyâ, nə mbíya lâm,
nə dʉ́lə nyada, nə məfendyâ, nə ojaawʉ́-
jaawʉ̂, nə ikúdʉ́gú, nə iŋgûŋ, nə oncúg-
nculɛ.̂ 21 tMə ŋgə bɛɛmb nə́ ja mə́ bá ny-
iŋgə zə nûŋ yí, Zɛmbî waam bág sá nə́ mə
gwágʉ́g shwôn bɨd́ɨ ́ míshʉ́d. Nəcé, ŋkí
mə zə́ kwey nə́ zhwog buud bwə́ á ŋgə
sá *misəḿ wá bwə́ acɛńdɛ ́ mítəd́ʉ́gá nə́
bwə́ yɔẃʉg misɔɔ́ĺʉ́gʉ́ mí ádʉdanâ, yɔw
jaŋga, yɔw ásɨý-sɨŷ bwə́ á ŋgə́ sá yɛ,́ mə
bá jɨɨ yé nda yə̂ lʉ́ shwɨy.

k12:7 Gal 3.13-14; Zhb 2.6 l12:9 Iza 40.29-31; Rom 5.2; Flp 4.13
m12:12 Mis 13.6-12; 14.8-10; 16.16-18; 19.11-16; Rom 15.19 n12:13 11.7-9
o12:14 13.1 p12:15 1Kr 16.24 q12:17 7.2 r12:18 2.13; 8.6, 16-17
s12:20 1.23; 1Kr 1.10-11 t12:21 13.2

Məcwûŋ mə́ áməzhúgʉ́lâ

13 uJa alɛɛ́l wə́ mə́ wál zə bɨd́ɨ ́ ga.
Sə́ é zə dʉ cígal míləśʉ́ njɨ owúsh-

inɛd óbá ólɔɔ́l bwə́ mə́ fwo bwiiŋg mpu
ŋgwûd. 2 vJa mə́ á fwo bə nûŋ ja ábɛɛ ̂ yí,
mə a shí fwo bwey lás nə buud bwə́ á ŋgə
sá *misəḿ wá, nə bɔɔ́ĺʉ́gá bɛŝh. Mə tɛɛ́d́
nəḿə́ bwey nyiŋgə lás nə bwo ja gaád
mə kú fwo wɔɔ́ś nûŋ nə:́ Mə ájagʉləyɛ ́ tɔɔ
muud ja mə́ é zə yí, 3nəcé bɨ ́ ŋgə jɨɨ dʉ́g
məyɨɨgyé mə́ lwó nə́ *Krîst ŋgə lás məd́ɨ ́
nyúúlʉ́d ɨɨ.́ Bɨ mə mpú nə́ Krîst ŋgə sɛŷ
nûŋ bɨd́ɨ ́ nə ŋkulû, a cugɛ ́ nə iləm. 4 wJɨ ́
mpu bə nə́ bwə́ á bwambʉlə nyə kwolós
dɨ ́ a njúl ná nə iləm; ká, a ŋgə cʉgə nə
ŋkul mə́ Zɛmbî ja gaád. Nda sə́ báá sə́
bʉ́sə buud bɛ¶́ nə,́ sə́ mə́ ka bə nə iləm;
njɨ, səńɔŋ́ sə́ é cʉgə shú dʉ́n nə ŋkul mə́
Zɛmbî.

5Nə́ ndɛɛ,́ muud yɛŝh fáásʉg
nyəmɛf́wó, bigas cʉg jé, dʉ́g ŋkí a
ŋgə cʉgə cʉg mbúgʉla. Bɨ aŋgɛ ̂ nə
kwey məyɨɨgyé nə́ Yésus-Krîst njul bɨ ́
məńyúúlʉ́d ɨɨ?́ Bɨ ́ mə́ ká bigas bɨḿɛf́wó
nə́ ndɛɛ ́ bɨ ́ nda kwey məýɨɨgyé, mpu nə́
bɨ ́ cugɛ ́ ótʉ́təlí ɔ́ óbúgʉla. 6Mə təd́ʉ́gá
nə,́ tɔɔ jɨ ́ tɔɔ jí, bɨ é kwey nə́ sə́ báá sə́
bʉ́sə nə məyɨɨgyé mɔɔŋg. 7 Sə́ ŋgə jəgʉla

nə Zɛmbî nə́ bɨ kú ná bɛɛg sá tɔɔ sâ
ábʉ́bɔŵ. Sə́ abʉ́lɛ ́ jəgʉla ntɔ́ nə́ í nyínʉ́g
nə́ sə́ á mə́ mpu sɛŷ. Sə́ ŋgə yida jɨɨ nə́ bɨ
ŋgəǵ nə sá mənywa, tɔɔ í yida nyîn nə́
sə́ bâŋ sə́ a shígɛ ́ mpu sɛŷ. 8Nəcé sə́ báá
sə́ cugɛ ́ nə ŋkul í dʉ́ julya nə obʉ́bəĺɛ ́ yí,
sə́ mə́ yida bə nə ŋkul í dʉ́ nywaadʉlə
óbʉ́bəĺɛ.́ 9 Sə́ mə́ gwág məśhusʉg nə́ sə́
bəǵ nə iləm, bɨ ́ yidá bə nə ŋkul. Sə́ ŋgə
bul jɨɨ sâ ŋgwûd, njɨ nə́ búgə́ í fífəg bɨ.̂
10 xGwə́ wə́ mə́ ŋgə́ bwey cilə bɨ ́ mə
kú fwo wɔɔ́ś yí, shú nə́ ja mə́ bá wɔɔ́ś
yí, mə bág bə kú zə ŋgə ŋkáánd nə bɨ ́
nə ŋkul Cwámba nyə á yə mə yí. Nyə
a shígɛ ́ yə mə ŋkul nyɔɔŋgʉ́ nə́ mə zəǵ
ŋgə ntáma buud, nyə á yə mə nə́ mə
sáág nə́ buud bwə́ lálʉg búgəd́.

11 yBwaaŋg, mə shúgʉ́lá cɨ nə bɨ ́ náaá,
dʉgá bə nə məshusʉg, ŋgəgá nə sɔ̧́ nə́
búgə́ í ŋgəǵ fifə bɨ,̂ sɔ̧ǵá nə́ muud yɛŝh
məkuú mə́ tɔẃʉ́g shí, dʉgá bə cʉ́ŋ, kúgá
dʉ sɔ̧́ məb́yaagʉlə. Nə́ ndɛɛ,́ Zɛmbî á
cɛɛlí, Zɛmbî á nə́ shɛɛ nyə é bá ji nə bɨ.̂
12 zŊgəgá nə kúlʉla məkúlʉla mə́ buud
ɔ́ Zɛmbî. 13 aBuud ɔ́ Zɛmbî bɛŝh bwə́ ŋgə
bəd́a bɨ.̂ 14Mpaam mə Cwámba Yésus-
Krîst í jííg bɨ ́ bɛŝh dɨ,́ nə cɛɛlí mə́ Zɛmbî,
nə cʉg sɛɛŋgí mílâmmə́ Ŋkɛ̧ŋ́kɛ̧̂ Shíshim.

¶13:4 Buud ɔ́ Krîst: Ciyá nɨ í kə́ nə́ buud bɔɔŋgʉ́ cʉg jáŋ jísə mbádʉ́gá nə Krîst.
u13:1 12.14; Mbá 19.15; Mat 18.16; 1Tm 5.19
v13:2 1.23; 10.11; 12.20; 13.10 w13:4 12.9-10; 1Kr 1.25; Flp 2.7-8
x13:10 13.2; 10.8; 1Kr 4.21
y13:11 Yuá 14.27; Rom 15.33; 1Kr 7.15; Ifz 6.23; Flp 4.9; 1Te 5.23; 2Te 3.16; Heb
13.20; 1Pr 5.14 z13:12 1Kr 16.20 a13:13 Mak 13.11; Rom 8.26, 39; Gal 6.18

Kálaad Pwôl nyə á cilə
buud ɔ́ Galátia yɛ ́

Isâ í dʉ́gyá nə Kálaad mə
Pwôl shú Galátia yí

Pwôl nyə a sá məma mínjɔɔnd ŋgəĺə
jaaw miláŋ mí Zɛmbî. Njɔɔnd ábɛɛ ́ nə
alɛɛ́l dɨ ́ wə́ nyə á kə nə miláŋ mí Zɛmbî
shí á Galátia yɛ ́ (Mis 16.6 nə 18.23).
Njɨ, bɔɔ́ĺ búúd bwə́ á nyiŋgə kə wu,

Pwôl kú bə, kə ŋgə jɨɨ́ǵʉli buud nə́
okrîstɛn bɛŝh bwə́ cúgɛ ́ Oyúdɛn wá bwə́
jəlá nə bɛ̧ məćɛɛ̧ ̧ mə́ Moyîz, bul bə nə́
ndɛɛ ́ cɛɛ̧ ̧ lʉ́ ábɨwáág.
Nə́ ndɛɛ,́ ja Pwôl nyə á gwág nə́

okrîstɛn wâ Galátia bwə́ ŋgə bə nda bwə́
magʉlə njɨɨ́ǵʉ́lá wɔɔŋg yí (í á jee bə a
njúl Ifɛẑ), nyə á ka cilə bwo kálaad ɛǵa,
shú nə́ bwə́ bəǵ kú bɛ̧ njɨɨ́ǵʉ́lá wɔɔŋg,
bwə́ nyíŋgəg ŋwa Jɔj̧ɔ̧ Kɛɛ́l. Nyə á ka təl̂
kálaad yé icé ílɔɔ́l:
(1) A fwo tɛɛ́d́ jaaw bwo sâ í á sɨŷ
nə nyəmɛf́wó yí; nda nyə á cɛńd
kuú njɔɔnd nə,́ nə nda ókrîstɛn wâ
Yurʉ́səlɛm bwə́ á magʉlə nyə nə́ (lúu
1 nə lúu 2).

(2) A mú nyiŋgə lwó nə́ tɔɔ micilyá
myâ Sɔ̧ a Cwúlû mí ŋgə jɨɨ́ǵʉli nə́
Zɛmbî cugɛ ́ nə ŋkul cɨ nə́ muud jɨ
tʉ́təlí nə a bɛɛ̧ ̧ĺə məćɛɛ̧ ̧ mə́ Oyúdɛn
(lúu 3 nə lúu 4).

(3) A mú kə shínal nə bándʉ́ləĺə nə́
bwə́ cʉ́gəg váál cʉg Ŋkɛ̧ŋ́kɛ̧̂ Shíshim
ŋgə́ lwó bwo yí (lúu 5 nə lúu 6).

Dɔ̧ dɛŝh tɔɔ mbúgʉla yɛŝh mə́ jəlá nə
gwádʉga Ŋkɛ̧ŋ́kɛ̧̂ Shíshim wɔɔŋg nyəd́ɨ ́
lámʉ́d, a wú míkwámʉ́d.

Məbəd́á

1 bMə Pwôl wə́ mə́ cílə́ kálaad ɛǵa, mə
*muud lwámá mə Yésus-Krîst. Mə

cugɛ́ múúd lwámá nə́ buud bwə́ á fɛɛ́śh
mə, kú nyiŋgə bə nə́ muud nyə á təl̂ mə;
Yésus-Krîst bá Sɔɔ́ŋ́gʉ́ wúsʉ́ Zɛmbî muud
nyə á gwûmʉshi nyə yɛ,́ bwə́ wə́ bwə́ á
fɛɛ́śh mə nə́ mə bəǵ muud lwámá. 2 cNə
mə, nə bwááŋg§ bɛŝh səńɔŋ̂ bʉ́sə́ sámbá
wá, sə́ ŋgə cilə məd́ɔ̧ məśə́ Galátia má.
3 Sɔɔ́ŋ́gʉ́ íshé Zɛmbî bâ Cwámba Yésus-
Krîst bwə́ ɔ́ sá bɨ ́mpaam, bwə́ ɔ́ sá nəḿə́
nə́ bɨ ŋgəǵ nə cʉgə nə́ shɛɛ. 4 dKrîst nyə
á kɛɛnzh nyəmɛf́wó, zə sá nə́ Zɛmbî júúg
shé nə *misəḿ, nyə á zə yîl shéməńyámá
mâ bɔẃ-bɔŵ cʉg á mwɔŵ məǵaád. Nyə
a sá nəḿə́ nda Sɔɔ́ŋ́gʉ́ wúsʉ́ Zɛmbî nyə
á cɨ nə.́ 5Zɛmbî ŋwág gúmə́ kandʉgə á
kandʉgə. Amɛn.

Jɔj̧ɔ̧ Kɛɛ́l jisə njɨ ŋgwûd
6 eBɨ mə́ lɛɛl béégya nə Zɛmbî muud

nyə á jɔŵ bɨ ́ nə mpaam mə *Krîst yɛ,́ kə
bɛ̧ dúl kɛɛ́l ɨɨ?́ Mə ŋgə bul káam sá jɔɔŋgʉ́
ɛɛ.́ 7 fMə acɨýɛ ́ nə́ dúlʉ́gá kɛɛ́l í nyiŋgə bə.
Mbɔ.̂ Jɨ ́ yida bə nə,́ bɔɔ́ĺ búúd bwə́ mə́ zə
sá nə́ fʉg í jímbʉ́g bɨ,̂ cɛɛl zə sá nə́ Jɔj̧ɔ̧
Kɛɛ́l mə́ Krîst í gwɨɨ́ǵʉ́g dúl váál. 8 gMə́
cɨ náaá, ŋkí ŋgwɔĺ múúd mə zə́ nə kɛɛ́l
ishús í ŋgə́ shwɔ̧ɔ́ļa nə dɔɔŋg sə́ á bwi-
iŋg bɨ ́ yɛ,́ tɔɔ í nyiŋgə bə səḿɛf́wó, tɔɔ
jísə nə́ *éŋgəles nyə ámə zhu gwɔŵ, ŋk-
waal nə nyə. 9 Sə́ á shí fwo bwey cɨ ntɔ,́
mə́ nyiŋgə nəḿə́ cɨ nə,́ ŋkí muud mə zə́
bwiiŋg bɨ ́ kɛɛ́l ŋgə́ shwɔ̧ɔ́ļa nə dɔɔŋg bɨ ́
á *magʉlə yɛ,́ ŋkwaal nə muud wɔɔŋg.
10 hNə́ jɨ? Ye mə ŋgə sɔ̧́ nə́ səńɔŋ̂ buud
wə́ sə́ bəǵ cʉ́ŋ, ye sâ Zɛmbî? Ye mə ŋgə
jɨɨ nə́ buud wə́ bwə́ gwágʉ́g mə nywa?

§1:2 Na cugɛ́ óminyɔŋʉ́ wâ byélé, jísə buud bəńɔŋ́ bwə́ ŋgə́ búgʉla Yésus wá.
b1:1 1.11-12; Rom 1.5; 1Kr 9.1-2 c1:2 1Kr 16.1
d1:4 2.20; Mat 20.28; Yuá 1.29; 2Kr 5.21; Ifz 5.2; 1Tm 2.6; Tit 2.14; Heb 9.12-14,
26; 1Yn 5.19 e1:6 Heb 12.15 f1:7 5.8, 10; 2.4; Mis 15.1, 24
g1:8 1Kr 16.22 h1:10 1Te 2.4-6

Mə́ ká ŋgə jɨɨ nə́ buud wə́ bwə́ gwágʉ́g
mə nywa, mə kú ná bə sɔɔ́l məsáal mə́
Krîst.

Zɛmbî wə́ nyə a jɔŵ Pwôl
11 iBwaaŋg, mə mpú jaaw bɨ ́ nə,́ Jɔj̧ɔ̧

Kɛɛ́l mə́ ŋgə́ bwiiŋg yí cúgɛ ́ sâ nə́ muud
nyə ámə bwəndɛ nə fʉg nyɛ.́ 12Muud
ntâg dɨ ́ nyə á bwiiŋg mə dwo, ŋkí jɨɨ́ǵʉli
mə dwo. Yésus-Krîst wə́ nyə a sá nə́ mə
mpúg isâ mə́ mpú yí.

13 jŊgaá bɨ a shí gwág sâ mə́ á dʉ sá
ja mə́ á bə náá yəb́ə́ *Oyúdɛn dɨ ́ yí? Bɨ a
shí gwág nə́ mə á dʉ lwó *Dɔ̧ lʉ́ óbúgʉla
ɔ́ Zɛmbî cúwʉ́lí nə ŋkʉ́d, mə á dʉ cu-
gas bwo nə́ bwə́ jɛ ̧ɛ́ģ. 14Mə á ŋgə lɛɛl kə
shwóg yəb́ə́ Oyúdɛn dɨ ̂cɔ̧́ bíl zhwog ikala
byâm məd́ɨ ́ kúl búúd dɨ,̂ mə á bul wá lúu
məcum mə́ ódâ dɨ.̂ 15 kNjɨ, Zɛmbî muud
nyə á bwey fɛɛ́śh mə mə njúl ná mwɔ̧̂ mə
nyɔɔ́ŋ́gʉ́ waam dɨ ́yɛ,́ múúd nyə́ á jɔŵ mə
mpáam dɨ ́ yɛ,́ ja nyə á kwey nə́ fwámɛ́
wəla mə́ wɔɔ́ś yí, 16nyə a sá nə́ mə mpúg
Mwán yé məd́ɨ ́ lámʉ́d, mə kəǵ nə nyə kə
bwiiŋg íkúl ishús. Nə́ ndɛɛ,́ mə a shígɛ ́ kə
jî tɔɔ məćwûŋ wə́ muud, 17mə kú nəḿə́
fwo kə Yurʉ́səlɛm nə́ mə kə́ bwəma nə
*buud ɔ lwámá bwə́ á tɛɛ́d́ ŋwa jiya nə
mə wá. Mə á yida fwo kə shí á Arabî,
mə nyiŋgə zə Damás. 18 lNə́ ndɛɛ,́ mpʉ́sə
mimbú mílɔɔ́l wə́ mə á ka tɛɛm bád kə
Yurʉ́səlɛm nə́ mə kə́ bwəma nə Séfas**
yɛ.́ Mə a já ntâg nyəd́ɨ ́ mwɔŵ wûm nə
mət́ɔɔ́n. 19 mMə a shígɛ ́ nəḿə́ bwəma nə
tɔɔ *muud lwámá ŋgwûd mwɔŵ wûm nə
mət́ɔɔ́n mɔɔŋgʉ́d, mə a dʉ́g njɨ Zhâk á
mínyɔŋʉ̂ mə Cwámba. 20Mísh mə́ Zɛmbî
dɨ,́ mə aŋgɛ̂ nə bwiiŋg ijɔ̧ɔ́ ̧,́ sâ mə́ ŋgə́

jaaw bɨ ́ ga jísə bʉ́bəĺɛ.́ 21 nNə́ ndɛɛ,́ mə á
ka zə kə məf́aan mâ Sirî nə Silisî. 22Njɨ,
mədɔ̧ mə́ *Krîst mâ Yudéa mə́ áshígɛ ́
nəḿə́ fwo mpu mə mpwoombʉ́. 23Bwə́
á yida ŋgə gwág njɨ láŋ nə:́ «Muud nyə á
dʉ sá shé cúwʉ́lí yɛ ́ mú ŋgə bwiiŋg búgə́
nyə á ŋgə cɛɛl jaŋgʉlə yí.» 24Bwə́ á ka
ŋgə yə Zɛmbî gúmə́ nə sâ nyə á sá mə
jɔɔŋgʉ̂.

Pwôl bəńɔŋ̂ bɔɔ́ĺ búúd ɔ lwámá

2 oNə́ ndɛɛ,́ mə á ka nyiŋgə zə kə
Yurʉ́səlɛm njɨ mpʉ́sə mimbú wûm

nə mínɔ̧;̂ jâŋ jaa, sá Barnábas wə́ sə́ á
kə, mə ŋkág nə Titus sámbád. 2 pMə á
kə ntâg nəcé Zɛmbî wə́ nyə a lwó mə
nə́ a ŋgə jɨɨ nə́ mə kəǵ. Səńɔŋ̂ otɔẃe ɔ
shwóg sə́ á ka kə sɛɛŋgya, mə mú kə lwó
bwo Jɔj̧ɔ̧ Kɛɛ́l mə́ ŋgə́ cúndə ikûl ishús
yí, nə́ ŋgəŋ́. Bwó otɔẃe ɔ shwóg ɨɨ,́ mə
á lwó bwo Jɔj̧ɔ̧ Kɛɛ́l dɔɔŋgʉ́, nəcé mə
a shígɛ ́ jɨɨ nə́ isɛý byâm í yəǵ iyɨý-yɨŷ,
tɔɔ byɔɔŋg mə́ á sá mwɔŵ mə́ mpʉ́s yí,
tɔɔ byɔɔŋg mə́ ŋgə́ sá mwɔŵ məǵa dɨ ́ yí
byɛŝh. 3Mə ŋgə cɨ nə́ səńɔŋ̂ Títus wə́ sə́
á bə sámbá, a njúl mwâ Gʉrɛk̂; otɔẃe ɔ
shwóg bwə́ áshígɛ ́ nəḿə́ yɨɨ́ḿbʉli nyə nə́
a sɨýág ábɨwáág. 4 qNjɨ bɔɔ́ĺ búúd bwə́ á
ŋgə shɨɨg nə́ bʉ́sə gwooŋg dɨ ́ wá bwə́ á
ŋgə cɨ nə́ a sɨýág. Nəcé buud bɔɔŋgʉ́ bwə́
á zə nyíi gwooŋg jísʉ́d nda bʉ́sə nəḿə́
ókrîstɛn nda sə,́ ndug bwə́ á yida zə nə́
bwə́ zə́ ŋgə baagʉsə sə́ ishwoó ishwoó,
nə́ bwə́ dʉ́g váál sə́ ŋgə́ cʉgə cʉg á kú
nə mənyámá Yésus-Krîst ŋgə́ yə sə́ yí.
Bwə́ á ŋgə baagʉsə ntɔ́ nə́ bwə́ cɛɛl ny-
iŋgə wá sə́ məńyámád††. 5Njɨ, sə́ áshígɛ ́
bwɛlɛ kúd lúu nə bwo, kú nəḿə́ bwɛlɛ yə

**1:18 Séfas: Jisə dúl jínə́ mə́ Pyɛr̂.
††2:4 Mənyámá mə́ məćɛɛ̧ ̧ mə́ Moyîz.
i1:11 1.1 j1:13 Mis 8.3; 9.1; Flp 3.5-6; 1Kr 15.9
k1:15 Zhe 1.5; Mis 9.3-5; 22.21; Rom 1.5; 1Kr 9.1; 15.10 l1:18 Mis 9.26-28
m1:19 Mat 13.55 n1:21 Mis 9.30
o2:1 Mis 15.1-19; 1Kr 15.2; Flp 2.16 Barnábas: Mis 4.36 Títus: 2Kr 2.13
p2:2 2.6, 9 q2:4 1.7; 5.1, 13; Mis 15.1, 24; 1Kr 9.21

bwo zhɨɨ;́ sə́ á ŋgə jɨɨ njɨ nə́ obʉ́bəĺɛ ́ wâ
Jɔj̧ɔ̧ Kɛɛ́l sə́ ŋgə́ bwiiŋg bɨ ́wá bwə́ bəǵ kú
fúfug.

6 rBuud bwə́ á bwey mpûy nə́ otɔẃe
ɔ shwóg wá bwə́ áshígɛ ́ nəḿə́ yɨɨ́ḿbʉli
mə nə tɔɔ gúl sâ shús. Mɛɛ mə abíshɛ ́
sâ ótɔẃe ɔ shwóg bɔɔŋg bwə́ á dʉ bə yí,
Zɛmbî nyə ádɛ́ bísh nə́ mbɛɛ ́ jɨ jíga, kɛɛl jɨ
jíga. 7 sOtɔẃe ɔ shwóg bɔɔŋg bwə́ á yida
kwey nə́ Zɛmbî nyə á yə mə mbag nə́ mə
bwííŋgʉg ikûl ishús Jɔj̧ɔ̧ Kɛɛ́l, nəḿə́ nda
nyə á yə Pyɛr̂ nə́ a bwííŋgʉg *Oyúdɛn nə.́
8Nəcé Zɛmbî muud nyə á sá nə́ Pyɛr̂ bəǵ
*muud lwámá shú Oyúdɛn yɛ,́ nyə nəḿə́
wə́ nyə a sá nə́ mə bəǵ muud lwámá
shú íkûl ishús. 9Nə́ ndɛɛ,́ buud bwə́ á
ŋgə ŋwa Zhâk bá Séfas‡‡ nə Yuánɛs nə́
omənci-mənci wâ *Dɔ.̧ Omənci-mənci
ɔńɨ báá bwə́ á magʉlə nə́ Zɛmbî nyə a
mə́ fɛɛ́śh mə fééshá mpáam; báá bwə́ á
ka bəd́a sá Barnábas, lwó nə́ bwə́ mə́
magʉlə nə́ sə́ mə́ fʉla nə bwo ísɛý bwə́
ŋgə́ sɛŷ yííd, sə́ kəǵ íkûl ishúsʉ́d, bâŋ
bwə́ kə Oyúdɛn dɨ.́ 10 tBwə́ á yida cɨ nə́
sə́ bág dʉ təd́ʉga mímbúmbúwá myâ Dɔ;̧
mə á bwey nəḿə́ wá lâm nə́ mə́ dʉ sá ntɔ.́

Pwôl bá Séfas
11Njɨ, ja Séfas nyə á zə Antyósh yí,

mə a lʉl lúu nə nyə tâm buud, nəcé nyə
a sá sâ məb́ɛɛ̧ ̧.́ 12 uNyə á bə nə,́ shúsh-
wóógʉ́ nə buud Zhâk nyə á ntɨ wá bwə́
wɔɔ́śʉ́g ɨɨ,́ nyə á ŋgə də səŋ ŋgwúdʉ́ nə
ikûl ishús¶¶; njɨ ja búúd ɔ Zhâk bwə́ á
wɔɔ́ś yí, a mú fúndə nə́ buud bwə́ dʉ́
yáág nə ábɨwáág wá bwə́ á bá dʉ́g nyə,
a mú julə nyúúl, kú ná fʉla nə ikûl ishús.
13Dʉ́gʉ́lə bɔɔ́ĺ *Oyúdɛn bwə́ á dʉ́g ntɔ́ yí,

bwə́ mú nəḿə́ julə mənyúúl, Barnábas
mú nəḿə́ nyíi məśhɨɨgá mɔɔŋgʉ́d. 14Nda
mə á dʉ́g nə́ kuú njɔɔnd wáŋ í á shígɛ ́ ná
ŋgə bɛ̧ obʉ́bəĺɛ ́ sə́ ŋgə́ bwiiŋg Jɔj̧ɔ̧ Kɛɛ́l
dɨ ́ wá nə,́ mə á ka cɨ nə Séfas buud bɛŝh
bwə́ njúl, nə:́ «Ja wɛɛ́ mwâ Yúdɛn wó
tɛɛ́d́ bə kú sá nda Yúdɛn, ŋgə yida sá nda
ikûl ishús yí, ntʉdɛlɛ ́ wó jɨ ́ nə ŋkul ka
yɨɨ́ḿbʉli ikûl ishús nə́ í ŋwág kuú njɔɔnd
Oyúdɛn yɛ?́

15 «Shé bâŋ, shé á byɛl̂ Oyúdɛn, shé
cugɛ́ íkûl ishús í ŋgə́ sá *misəḿ ínɨ.
16 vNjɨ, shé mə́ yida mpu nə́ Zɛmbî cugɛ ́
nə ŋkul cɨ nə́ muud jɨ tʉ́təlí nə sálə
mísɔɔ́ĺʉ́gʉ́ məćɛɛ̧ ̧ mə́ ŋgə́ jɨɨ myá; Zɛmbî
mə́ cɨ nə́ muud jɨ tʉ́təlí njɨ ja á búgʉ́lá
Yésus-Krîst yí; shé bâŋ shé á mə́ *búgʉla
Yésus-Krîst shú nə́ búgə́ jɔɔŋg í sáág shé
otʉ́təlí mísh mə́ Zɛmbî dɨ,́ kú bə sálə
mísɔɔ́ĺʉ́gʉ́ mí məćɛɛ̧.̧ Shé mə́ mpú nə́ sálə
mísɔɔ́ĺʉ́gʉ́ mí məćɛɛ̧ ̧ í cúgɛ ́ nə ŋkul sá
múúd tʉ́təlí mísh mə́ Zɛmbî dɨ.̂ 17 wShé
ŋgə sɔ̧́ nə́ Zɛmbî ŋwág shé nə́ otʉ́təlí ɔ
búúd nəcé Krîst; njɨ, í ká yida ŋgə nyîn
cínɔŋg nə́ shé músə osɔɔ́l ɔ mísəḿ nda
ikûl ishús ɨɨ,́ ntɔ́ ka kə nə́ jɨ? *Krîst ŋgə
yida kə nə buud mísəḿʉ́d ɨɨ?́ Gúl sâ cúgɛ ́
nə ŋkul bə ntɔ.́» 18Mə́ ká nyiŋgə ŋgə wɛɛl
məcɛɛ̧ ̧ mə́ á bwey myaas má, ŋgaá mə
nyiŋgə təl̂ məḿɛf́wó cé múúd mə cáám
məćɛɛ̧ ̧́ yɛ?́ 19 xJɨ ́ nə,́ Məcɛɛ̧ ̧ mə́ á gwú mə,
məmúsə ka bə mbimbə shú sâ í dʉ́gyá nə
məcɛɛ̧ ̧ yí§§; mə jɨ mbimbə jínɨ kɔɔ́ḿbʉ́d
shú nə́ mə ŋgəǵ nə ka cʉgə njɨ shú mə́
Zɛmbî. Mə á bə mbádʉ́gá nə Krîst ja nyə
á yə kwolós dɨ ́ yí. 20 yNtɔ́ jɨ nə,́ mə ná dɨ ́
ŋgə́ cʉgə yɛ,́ Krîst wə́ ŋgə́ cʉgəməd́ɨ ́cwû.
Cʉg mə́ ŋgə́ cʉgə nyúúl nyâm dɨ ́ ja gaád

‡‡2:9 Séfas: Jisə dúl jínə́ mə́ Pyɛr̂.
¶¶2:12 ikûl ishús: Na jisə bɔɔŋg ókrîstɛn bwə́ á shígɛ ́ bə Oyúdɛn wá.
§§2:19 Mə jɨ mbimbə shú sâ í dʉ́gyá nə məcɛɛ̧ ̧ yí: Ntɔ́ mə́ kə́ nə́ «mə a mə́ yɔw ŋgəĺə
cʉgə njɨ shú lʉ́ məćɛɛ̧»̧.
r2:6 Rom 2.11 s2:7 1.15-16; Rom 1.5 t2:10 Rom 15.26 u2:12 Mis 11.3
v2:16 3.10-12; Rom 3.20-30 w2:17 Rom 2.17–3.20
x2:19 6.14; Rom 7.6; 6.2-4 y2:20 1.4; Yuá 17.23; Rom 8.10-11; 2Kr 5.14

yí, mə ŋgə cʉgə gwo njɨ nə búgə́ ŋgəĺə
búgʉla Mwân mə Zɛmbî, nyə muud nyə
á cɛɛl mə nə́ ndɛɛ ́ a yána cʉg jé shú dâm
yɛ.́ 21Mə acɛɛ́ĺɛ ́ sá nə́ mpaam mə́ Zɛmbî
í bəǵ kú nə mfíí. Nəcé, í ká bə nə́ muud
jɨ nə ŋkul bə tʉ́təlí mísh mə́ Zɛmbî dɨ ̂ nə
sálə mísɔɔ́ĺʉ́gʉ́ mí məćɛɛ̧,̧ mpu nə́ Krîst
nyə a fánda zə yə shwɨy kú nə mfíí.

Ye búgə,́ ye məcɛɛ̧ ̧

3 zHeé, yé íwagʉla-wagʉla i búúd yâ
Galátia! Zə́ mə́ nyiŋgə zə kənd bɨ ́

mícwagʉwa dɨ ́ ɛńɛ? Ŋgaá sə́ á shí mpu
lwó bɨ ́ Yésus, nə nda bwə́ á bwambʉlə
nyə kwolós dɨ ́ nə?́ 2 aMpugá ná jaaw
mə sâ ga: Jɨ ́ í á sá nə́ bɨ ləǵʉ́g Ŋkɛ̧ŋ́kɛ̧̂
Shíshim, ye sálə mísɔɔ́ĺʉ́gʉ́ məćɛɛ̧ ̧ mə́
ŋgə́ jɨɨ myá, ye magʉləĺə bɨ á magʉlə
jɔj̧ɔ̧ láŋ sə́ á bwiiŋg bɨ ́ yí? 3Dʉ́nɨ váál
wagʉla wə́ jɨ? Ŋgaá bɨ á ŋgə mpu tɛɛ́d́
cʉg krîstɛn nə Ŋkɛ̧ŋ́kɛ̧̂ Shíshim? Bɨ wál
nyiŋgə təd́ʉga nə́ bɨ é shínál gwo nə
məŋkul mʉ́n? 4 bOw! Zhwog mənywa bɨ ́
á bwəma nə ndɨ ́ má* mə́ á bə ntɔ́ cwag
ɨɨ?́ Mbɔ,̂ mə́ cúgɛ ́ nə ŋkul bə ntɔ́ cwag.
5Zɛmbî muud ŋgə́ yə bɨ ́ Ŋkɛ̧ŋ́kɛ̧̂ Shíshim
a ŋgə́ sá bɨ ́ *məshimbá yɛ,́ a ŋgə sá bɨ ́
mwo nəcé bɨ ́ ŋgəĺə sá mísɔɔ́ĺʉ́gʉ́ məćɛɛ̧ ̧
mə́ ŋgə́ jɨɨ myá? Ŋgaá a ŋgə sá bɨ ́ mwo
nəcé magʉləĺə bɨ á magʉlə jɔj̧ɔ̧ láŋ sə́ á
bwiiŋg bɨ ́ yí?

6 cŊgaá ntɔ́ wə́ í á bə nə *Abʉraham
yɛ?́ «Nyə a *búgʉla Zɛmbî, Zɛmbî mú lɔ̧́
nyə búgə́ jé jɔɔŋgʉ́, a mú cɨ nə́ Abʉraham
jɨ tʉ́təlí muud». 7 dMpugá gwág cínɔŋg
nə́ buud bəńɔŋ̂ Zɛmbî bʉ́sə́ mpwogɛ́ nəcé
búgə́ wá, bwə́ wə́ bʉ́sə́ bwán ɔ́ Abʉra-

ham. 8 eŊgaá Kálaad Zɛmbî nyə á bwey
jaaw Abʉraham jɔj̧ɔ̧ láŋ ga nə:́ «Ikûl nə
ilwoŋ byɛŝh í bá zə bwəma nə ibwádán
wódɨ»́. Kʉ́kʉ́l Kálaad Zɛmbî jɔɔŋg í á
bwey lwó nə́ ikûl ishús í bá bii búgə́ nə́
ndɛɛ ́ Zɛmbî mú cɨ nə́ bʉ́sə otʉ́təlî. 9 fNtɔ́
jɨ nə,́ nda Zɛmbî nyə a bwádan nə Abʉra-
ham nəcé a búgʉ́lálə nə,́ Zɛmbî mə́ bwá-
dan nəḿə́ nə buud bɛŝh bwə́ ŋgə́ búgʉla
nda Abʉraham wá.

10 gMəlweemyâ mə́ ŋgə yida bɛ̧ buud
bɛŝh bwə́ ŋgə́ dʉ́g nə́ baagʉləĺə məćɛɛ̧ ̧
wə́ í é kənd bwo wə́ Zɛmbî wá; ŋgaá jɨ ́
cilyá Kálaad Zɛmbî dɨ ́ nə:́ «Muud mə bə́
kú baagʉlə sʉ́sʉ́sá jɛŝh jísə́ cilyá Kálaad
Zɛmbî dɨ ́ nə́ a dʉ́g sá gwo yɛ,́ ŋkwaal
nə nyə». 11 hÍ ŋgə ntâg mpu nyîn nə́ sáŋ
sáŋ nə́ muud cugɛ́ nə ŋkul bə tʉ́təlí mísh
mə́ Zɛmbî dɨ ́ nəcé misɔɔ́ĺʉ́gʉ́ mí məćɛɛ̧;̧ í
cúgɛ ́ nə ŋkul bə ntɔ́ nəcé cilyá wúsə nə:́
«Tʉ́təlí muud mə bá *dʉ́g cʉg nəcé bəĺə
nə búgə.́» 12 iMpugá ntâg nə́ baagʉləĺə
məćɛɛ̧ ̧ í cugɛ ́ bul bə yuug búgə;́ cilyá í
yida bə nə:́ «Muud mə báágʉ́lə́ sʉ́sʉ́sá
jɛŝh jísə́ cilyá məćɛɛ̧ ̧ dɨ ́ nə́ á dʉ sá gwo
yɛ,́ məcɛɛ̧ ̧ yə nyə cʉg.» 13 jKrîst nyə á
ka tɔ̧́ tâŋ shú nə́ ŋkwaal á məcɛɛ̧ ̧ bɨd́ʉ́g
shé. Nyə a ŋkɛn̂y ŋkwaal wɔɔŋgʉ́ nyəd́ɨ ́
nyúúlʉ́d nda jɨ ́ cilyá Kálaad Zɛmbî dɨ ́
nə,́ nəə́ə:́ «Muud yɛŝh bwə́ kéél lɨɨ́d́ yɛ,́
ŋkwaal nə nyə»†. 14 kKrîst nyə á ŋkɛn̂y
ŋkwaal wɔɔŋgʉ́ shú nə,́ nyəd́ɨ ́ kwoŋ
dɨ,́ ibwádán í Abʉraham í kálag íkûl
ishúsʉd, shé buud ŋgə́ búgʉla wá shé
ləǵʉ́g Ŋkɛ̧ŋ́kɛ̧̂ Shíshim Zɛmbî nyə á kaag
yɛ.́

*3:4 Ciyá nɨ jɨ ́ nəḿə́ nə ŋkul bə nə́ «Zhwog micúŋ bɨ ́ á mə́ jísɔw myá».
†3:13 Cilyá nɨ wúsə Mbá 21.23 dɨ;̂ ntɔ́ jɨ nə,́ shwɨy lʉ́ kwolós dʉ́sə shwɨy lʉ́
məźhúŋgʉ́lú.
z3:1 5.7 a3:2 4.6; Rom 8.9-16; 2Kr 3.6, 17 b3:4 4.11
c3:6 Mət 15.6; Rom 4.3, 22; Zhk 2.23 d3:7 Rom 4.11-12 e3:8 Mət 12.3
f3:9 Rom 4.16 g3:10 Mbá 27.26; Zhk 2.10 h3:11 Aba 2.4; Rom 1.17; 3.20
i3:12 Ləv 18.5; Rom 10.5 j3:13 Mbá 21.23; Rom 8.3; 2Kr 5.21
k3:14 3.2-5; Zhu 3.1-2

Fwámɛ́ mpwoŋ buud mə́ Abʉraham
15Bwaaŋg, shé ŋwagá ná yuug nə

gúl sâ shé mə́ dʉ́ dʉ́g búúd bwə́ dʉ
sá yí. Ŋgaá í dʉ bə nə́ zhizhe kálaad
lʉ́gə́ múúd mə sá yɛ,́ á ká sɨŷ váál
í jəĺa yí, muud kú ná nyiŋgə jímbal
tɔɔ cilyá, kú nəḿə́ kwádʉlə tɔɔ gúl sâ
cínɔŋgʉ̂? 16 lAbʉraham wə́ Zɛmbî nyə á
kaag məŋkaagə́ yɛ,́ *Abʉraham nə mp-
woŋ buud nyɛ.́ Bwə́ áŋgɛ ̂ nə cɨ nə́ Abʉra-
ham nə məmpwoŋ mə búúd mɛ,́ nda
sâ mə́ cɨ ́ nə́ məmpwoŋ mɔɔŋg məśə ŋkí
bulya. Jísə nə́ «mpwoŋ buud nyɛ»́, ntɔ́
jɨ nə́ *Krîst. 17 mMə ŋgə cɛɛl cɨ nə:́ Zɛmbî
nyə a bwey fwo sá kálaad lʉ́gə́ váál í jəĺa
yí, a mú ka zə yə *Oyúdɛn Məcɛɛ̧ ̧ mpʉ́sə
mimbú mitəd minɔ̧̂ nə məwúm məĺɔɔ́ĺ.
Məcɛɛ̧ ̧ mɔɔŋg mə́ á shígɛ ́ bə nə ŋkul mə
cɛńd sâ kálaad lʉ́gə́ wɔɔŋg dɨ,́ nə́ mə́ zə́
sá nə́ ŋkaagə́ í yəǵ ntɔ́ cwag. 18 nNəcé í
ká bə nə́ muud mə lʉ́g nə lʉ́gə́ nəcé sálə
mísɔɔ́ĺʉ́gʉ́ mí məćɛɛ̧,̧ í nda ná nyiŋgə bə
sâ Zɛmbî nyə á kaag yí. Zɛmbî nywáá nyə
a sá Abʉrahammpaam, bɛɛ̧ ̧ĺə ŋkaagə́ nyə
á kaag yí.

Mfíí məćɛɛ̧ ̧ mə́ nə ndɨ ́ yí
19 oKá Məcɛɛ̧ ̧ məśə nə wáyɛ́ mfíí?

Məcɛɛ̧ ̧ mə á zə kwɨd́ʉli shú nə́ buud bwə́
dʉ́g mpu ja bwə́ é dʉ caam mwo yí, té
mpwoŋ buud Zɛmbî nyə á yə ŋkaagə́ yí í
afwóyɛ́wɔɔ́ś yí. *Wəéŋgəles wə́ bwə́ á ka
zə nə məcɛɛ̧,̧ ŋkúmba múúd mú bə kala-
məjwû, a mú kala búúd mwo. 20 pKá,

kala-məjwû nyə ádɛ́ bə ja múúd ŋgə́ sá
sâ nyəmɛf́wó yí. Zɛmbî jɨ ntâg fwó‡.

21 qYe ntɔ́ jɨ nə́ Məcɛɛ̧ ̧ mə́ ŋgə lúmbʉli
nə məŋkaagə́ Zɛmbî nyə á ŋgə kaag má?
Gúl sâ cúgɛ ́ nə ŋkul bə ntɔ.́ Dúl cɛɛ̧ ̧ í á
mbəḿ bə nə́ dʉ́sə nə ŋkul yə búúd cʉg ɨɨ,́
muud jee bə tʉ́təlí mísh mə́ Zɛmbî dɨ ́ nə
sálə mísɔɔ́ĺʉ́gʉ́ mí məcɛɛ̧.̧ 22 rKá, Kálaad
Zɛmbî ŋgə lwó nə́ buud ɔ shí ga bɛŝh
bʉ́sə məńyámá mə́ *mísəḿʉ́d. Mənyámá
mɔɔŋg məśə shú nə́ obúgʉla bwə́ ŋwág
ŋkaagə́ mə́ Zɛmbî, nəcé báá ŋgəĺə búgʉ́lá
Yésus-Krîst.

23 sNtɔ́ jɨ nə́ shé á bə məńyámád té
fwála lʉ búgʉ́lálə Yésus í á shígɛ ́ fwo
wɔɔ́ś yí; Məcɛɛ̧ ̧ wə́ mə́ á ka dʉ fad shé,
ŋgəĺə bwánd nə́ Zɛmbî lwóg shé zhɨɨ ́
shé búgʉ́lág Yésus-Krîst yí. 24 tNtɔ́ mə́
kə́ nə,́ Məcɛɛ̧ ̧ mə́ á ŋgə kyey nə shé
nda muud ŋgə́ fála múmwán yɛ,́ ŋgəĺə
bwánd nə́ *Krîst zəǵ, shé búgʉ́lág nyə,
shé mú bə ótʉ́təlí mísh mə́ Zɛmbî dɨ.̂
25Nə́ ndɛɛ,́ ŋgaá nə́ fwála lʉ búgʉ́lálə
Krîst í á mə́ wɔɔ́ś? Məcɛɛ̧ ̧ mə́ aŋgɛ ́ ná nə
fála shé. 26 uNəcé, bɨ bɛŝh mə́ *búgʉla,
bɨ músə bwán ɔ́ Zɛmbî¶ kwoŋ mə́ Yésus-
Krîst dɨ.̂ 27 vMpugá nə́ bɨ bɛŝh buud bɨ ́
á ŋgə duwan tâŋ buud ɔ Yésus wá, bɨ
a mə́ ŋwa Krîst nda káándə́ mə́ bwáád§.
28Muud nda ná nyiŋgə dʉ bə nə təd́ʉ́gá
nə́ mwâ *Yúdɛn wə́ ɛǵa, mwâ Gʉrɛk̂ wə́
ɛǵa; lwaá wəǵa, fʉlí muud wə́ ɛǵa; nyíga
jɨ mudûm, nyíga mudá. Mbɔ!̂ Bɨ bɛŝh
mú sâ ŋgwûd kwoŋ mə́ Yésus-Krîst dɨ.̂
29 wNda bɨ ́ músə́ búúd ɔ Krîst nə,́ bɨ wə́
músə́ mpwoŋ buud mə́ *Abʉraham. Ntɔ,́

‡3:20 Zɛmbî nyə a kaag ŋkaagə́ kú nə kala-məjwû.
¶3:26 Ja Pwôl mə cɨ ́ na nə:́ «bwân ɔ́ Zɛmbî» yí, a ŋgə cɛɛl cɨ bwân bwə́ mú fwámɛ́
íkala wá, nə́ bwəḿɛf́wó mpu ísâ í dʉ́gyá nə bwo yí.
§3:27 Cʉgə mbií wɨ ́ nə́ muud mə dʉ́g bɨ ́ yɛ ́ bəǵ nda a ŋgə dʉ́g Yésus.
l3:16 Mət 12.7; 17.7-8 m3:17 MmN 12.40 n3:18 Rom 4.14; 11.6
o3:19 Rom 4.15 Wəéŋgəles: Mis 7.38, 53; Heb 2.2 p3:20 Mbá 6.4
q3:21 Rom 7.13; 8.2 r3:22 Rom 3.9-30; 11.32
s3:23 4.3 t3:24 Rom 10.4 u3:26 4.5, 7; Yuá 1.12; Rom 8.14-17 v3:27 Rom
10.12; 1Kr 12.13; Kol 3.9-11; Rom 6.3; Ifz 4.24 w3:29 3.7, 14, 18; 4.7

bɛɛ̧ ̧ĺə ŋkaagə́ Zɛmbî nyə á kaag yí, bɨ
bʉ́sə nə kɔw** wə́ Zɛmbî.

4Mə ŋgə cɛɛl cɨ nə,́ té wɛŝh mwán mə́
lʉ́g nə lʉ́gə́ yɛ ́ jɨ ́ ná mwán ntombú

yí, a tɛɛm bə áməd́ɨ,́ a jɨ nəḿə́ nda lwaá,
kú nə kɔw ísád. 2Nyə é ŋgə gwág nə
buud bwə́ é ŋgə kweemb nyə wá, nə
bɔɔŋg bwə́ é ŋgə vyee nyə jús ísâ dɨ ́
wá. A bá cʉgə ntɔ́ nə́ ndɛɛ ́ kə kumə ja
fwála sɔɔ́ŋ́gʉ́ nyə á cɛɛ̧ļə í bá wɔɔ́ś yí.
3 xNtɔ́ nəḿə́ wə́ í á bə nə shé yɛ.́ Ja shé
á bə ná bwán ɔ́ ntombú yí, shé á ŋgə
gwág nə mishíshim mí ŋgə́ kyey nə isâ
yâ shí ga myá††. 4 yNə́ ndɛɛ,́ ja fwála í
á wɔɔ́ś yí, Zɛmbî nyə á ntɨ Mwân yé, zə
byɛl̂ mwɔ̧ mə́ mudád, íjwûga í Məćɛɛ̧ ̧d́.
5Zɛmbî nyə á ntɨ nyə nə́ Məcɛɛ̧ ̧ mə́ jwúg
nə nyə shú nə́ a jəńág tâŋ í yîl búúd
məńyámá mə́ məćɛɛ̧ ̧d́ yí, zə sá nə́ shé
bəǵ nə zhɨɨ ́ mə bə́ bwân ɔ́ Zɛmbî. 6 zBɨ
músə bwân ɔ́ Zɛmbî; məyɨɨgyé mâ cínɔŋg
məśə nə́ Zɛmbî nyə a mə́ ntɨ shé Shíshim
mə Mwán yé mílámʉ́d, Shíshim wɔɔŋg í
dʉ kɨm̂ nə:́ «Abba‡‡, Dâ!» 7 aNtɔ́ jɨ nə́ wo
cugɛ́ nyiŋgə bə lwaá, wo músə mbyágá;
nə́ ndɛɛ,́ nda wó músə́ mbyágá nə,́ Zɛmbî
mə́ sá nə wo bəǵ nə dwó kɔw ísâ nyə́ á
bwɨɨ́ǵ bwân bɛ́ yííd.

Pwôl lâm wúsə gwɔŵ
8 bYág ja bɨ ́ á shígɛ ́ dʉ mpu Zɛmbî yí,

bɨ á dʉ bə məlwaá mə́ ózɛmbî bwə́ cúgɛ ́
nəḿə́ mpu bə ózɛmbî wá. 9 cKá ja bɨ
mə́ mpu Zɛmbî gaá, bul bə nə́ ndɛɛ ́ ja
Zɛmbî mə́ mpu bɨ ̂ gaá, dáyɛ ́ váál bɨ ́ bɨ ́ nə
ŋkul nyiŋgə kə *búgʉla mbɛɛ ́ ítag-bwool
í míshíshim mí ŋgə́ kyey nə isâ yâ shí ga
myá? Ye bɨ mə́ cɛɛl nyiŋgə kə bə məĺ-
waá? 10 dBɨ ́ ŋgə bul kaŋʉsə mɔɔ́ĺ mwɔŵ,
nə bɔɔ́ĺ óŋkwoond, nə bíl ísʉw, nə míl
mímbû!¶¶ 11Bɨ ́ ŋgə kənd mə lâm gwɔŵ
ɛɛ!́ Mə ŋgə bɛɛmb nə́ isɛý mə́ á sá bɨd́ɨ ́ yí
í yəǵ íyɨý-yɨŷ ɛɛ!́

12 eBwaaŋg, ŋgaá mə a mə́ sá
məḿɛf́wó nda bɨ,̂ mə tɛɛ́ǵ bɨ ́ məbwə,̂
ŋgəgá nə cʉgə váál mə́ ŋgə́ cʉgə yí§§. Bɨ
a shígɛ ́ bwɛlɛ sá mə məbɔŵ. 13 fBɨmɛf́wó
bɨ mə mpú nə́ ja mə́ á tɛɛ́d́ bwiiŋg bɨ ́
Jɔj̧ɔ̧ Lâŋ ja áshúshwóógʉ́ yí, bwas wə́
í á sá nə́ mə shígʉlag bɨd́ɨ.́ 14Bwas
dɔɔŋg í á sá ntâg mə nyúúl ŋkí dana,
njɨ bɨ a shígɛ ́ gwág mə nyɛɛ,́ kú kâl
mə. Bɨ á yida ləǵ mə nda mə jɨ ŋgwɔĺ
*éŋgəles mə́ Zɛmbî, nda mə wə́ *Krîst
Yésus. 15Ká məshusʉg bɨ ́ á dʉ gwág mə
ja jɔɔŋg má mə́ á mə́ ka kə ŋgow? Mə
ŋgə mpu bwaagʉlə nə́ bɨ ́ á dʉ gwág mə
məshusʉg váál á nə,́ bɨ á mbəm̂ bə nə
zhɨɨ,́ bɨ a nywá jee tɨ ́ mísh mʉ́n yə mə.

**3:29 Kɔw nɨ dʉ́sə kɔw á jɔj̧ɔ̧ ísâ Zɛmbî nyə á kwəmʉsa shú bwân bɛ́ yí.
††4:3 Ciyá sə́ ámə cɨ na nə:́ «mishíshim mí ŋgə́ kyey nə isâ yâ shí myá» nɨ, buud bɛŝh
bwə́ cúgɛ ́ bul bə nə cʉ́ŋ ŋgwûd na. Sə́ bâŋ sə́ ŋgə cɨ ntʉ́nɨ nəcé sə́ mə́ dʉ́g nə́ Pwôl
ŋgə cɨ məŋkul mə́ dʉ ŋgə jwú nə muud shí ga dɨ ́ té nyə́ afwóyɛ́ magʉlə Yésus-Krîst
yí. Bɔɔ́ĺ bwə́ ŋgə cɨ nə́ jísə «isâ í á tɛɛ́d́ shí ga yí». Dʉ́gʉ́g nəḿə́ Kol 2.8, 20.
‡‡4:6 Abba: Ciyá nɨ í kə́ nə́ «Dâ».
¶¶4:10 Na, Pwôl ŋgə jəla nə cɨ məzaŋ mə́ Oyúdɛn, ŋkí ntâg bíl ísâ íkûl ishús í á dʉ sá
dʉ́lə yə wəácén-céní gúmə́ yí. Nyə a lás nəḿə́ ləśʉ́ ŋgwûd wɔɔŋg Kol 2.16 nə 2.23
dɨ.̂
§§4:12 Pwôl ŋgə jɨɨ nə́ obúgʉla ɔ́ Galátia bwə́ cʉ́gəgʉ́ nda nyə, kú ná kənd mílám
gwɔŵ nə nyá məcɛɛ̧ ̧;́ məcɛɛ̧ ̧ mə́ cúgɛ ́ nə ŋkul sá nə́ bwə́ bííg cʉg, mə́ cúgɛ ́ nəḿə́ nə
ŋkul sá nə́ bwə́ shúbʉ́g cʉg.
x4:3 4.9-10 y4:4 3.13; Yuá 1.14 z4:6 Rom 8.15-16 a4:7 Rom 4.13; 8.17
b4:8 1Kr 8.4-6 c4:9 Ifz 1.21; Kol 2.8-23; 1Kr 8.3; Kol 2.15 d4:10 Mbá 4.19;
Mis 7.42; Rom 14.5 e4:12 1Kr 9.19-21 f4:13 Mis 16.6; 2Kr 12.7

16Ká, mə músə bɨ ́ zhízhíŋ ja gaád nəcé
mə jaawʉ́lə bɨ ́ obʉ́bəĺɛ ́ aá?

17 gYambán bɔɔ́ĺ búúd bwə́ ŋgə́ zə nə
ndɨ ́ bɨd́ɨ ́ nɨ í cúgɛ ́ fwámɛ́ yambán; jísə njɨ
nə́ bwə́ cɛɛl zə bɛɛ́ǵ bɨ ́ nə mə shú nə́ bɨ
nywɨɨ́ĺyág njɨ nə bwo. 18 Jísə jɔj̧ɔ̧ sâ nə́
bɨ nywɨɨ́ĺyág nə sâ ányunywaâ; njɨ í jəla
nə́ bɨ nywɨɨ́ĺyág nə gwo ja jɛŝh, kú bə njɨ
ja mə́ jɨ ́ kúnə-́kúnə nə bɨ ́ yí. 19 hYé bwán
bâm, mə mú ŋgə nyiŋgə jug shú dʉ́nʉ́d
nda mudá ŋgə́ kwiy minʉ́ nə́ a zə́ byá
yɛ;́ mə é jug ntɔ́ nə́ ndɛɛ ́ kə wɔɔ́ś ja Krîst
nyə́ é mpu shîn ŋwa jiya bɨd́ɨ ́ ícʉg dɨ ́ yí.
20Mə ŋgə jɨɨ ja gaád nə́ mə bəǵ nûŋ bɨd́ɨ,́
mə mpúg váál mə́ é lésha nə bɨ ́ yí. Mə
anyíŋgəýɛ ́ ná mpu sâ mə́ sáág shú dʉ́n
yí.

Mpwokwoond mə́ Agar bá Sara
21Bɨ ́ buud mə cɛɛ́ĺ nyiŋgə kə nyíi məĺ-

waa mə́ Məćɛɛ̧ ̧d́ wá, jaawʉgá ná mə: yé
bɨ ́ ŋgə nəḿə́ mpu gwág sâ Məćɛɛ̧ ̧ mə́
ŋgə́ cɨ yí? 22 iJɨ ́ cilyá Kálaad Zɛmbî dɨ ́
nə́ *Abʉraham nyə á byá bwán óbá, a
byá nyíga nə lwaá dɛ,́ a byá nyíga nə
mudá yé, kú bə sɔɔ́l məsáal. 23 jMwán
mə lwaá nyə á byɛl̂ yéésh á muud dɨ;̂ yé
mə múdá nyə a shígɛ ́ bə lwaá yɛ,́ nyə a
byɛl̂ ŋkaagə́ mə́ Zɛmbî dɨ.̂ 24 kBudá óbá
ɔńɨ bʉ́sə mpwokwoond á isɔ̧ ibá: nyíga
sɔ̧ á mbʉ́ŋ Sinayî, sɔ̧ jɔɔŋg í byá məĺwaá:
Agar wə́ ɛńɛ. 25Agar wɔɔŋg wə́ mbʉ́ŋ
Sinayî wúsə́ Arabî yí, a jɨ ntâg mpwok-
woond á Yurʉ́səlɛm a múús, Yurʉ́səlɛm
wɔɔŋgʉ́ bəńɔŋ̂ mimbyágá myɛ́ myɛŝh
bʉ́sə məlwaá. 26 lYurʉ́səlɛm a gwɔẃ ny-
wáá cugɛ ́ lwaá, nyə ntâg wə́ jɨ ́ nyɔɔ́ŋ́gʉ́
wúshé. 27 mNəcé jɨ ́ cilyá Kálaad Zɛmbî dɨ ́
nə:́

Wo mudá wó abwɛĺɛ ́ byá yɛ,́ gwágʉ́g
məśhusʉg;

wo wá yáŋgá, wo muud wó abwɛĺɛ ́ gwág
məćɛy mə byɛýí yɛ.́

Nəcé bwán wə́ mudá nyə á myeesh yɛ ́
bwə́ bul bulya,

cɔ̧́ bɔɔŋg wə́ múdá jísə́ nə báá yɛ.́
28Bwaaŋg, bɨ báá bɨ bʉ́sə bwán bwə́

á byɛl̂ ŋkaagə́ mə́ Zɛmbî dɨ ́ nda *Izaag
wá. 29 nNə́ ndɛɛ,́ mwân nyə á byɛl̂ yéésh
á muud dɨ ́yɛ ́ nyə a lwó nyɔɔŋg nyə́ á byɛl̂
nə ŋkul mə Ŋkɛ̧ŋ́kɛ̧̂ Shíshim yɛ́ cúwʉ́lí;
ntɔ́ nəḿə́ wə́ í ŋgə́ bə ja gaád yɛ.́ 30 oKá
Mícilyá mí ŋgə cɨ nə́ jɨ? Ŋgaá mí ŋgə cɨ
nə:́ «Wɨɨ́ŋ́gʉ́g múdá á lwaá bá mwán yé;
í ajɨɨ́ýɛ ́ nə́ mwán yé zəǵ kaaw məŋ́kɔw
nə mwân mə múdá cúgɛ́ lwaá yɛ.́» 31Nə́
ndɛɛ ́ bwaaŋg, shé cugɛ́ bwán ɔ́ lwaá, shé
bʉ́sə bwán ɔ́ nyɔɔŋg cúgɛ́ lwaá yɛ.́

5 pKrîst nyə a yîl shé məńyámád nə́ shé
cʉ́gəg ofʉlî. Yɨɨ́ḿʉ́gá mənyúúl, kúgá

nyiŋgə kə nyíŋgal məńyúúl məĺwaád.
Jiya fʉlî

2Mə Pwôl mə ŋgə cɨ nə,́ bɨ ́ mə́ ká kə
ŋgə sɨýa ábɨwáág ɨɨ,́ sâ *Krîst nyə á sá yí í
kú ná bə bɨ ́nə mfíí. 3 qMə́ nyiŋgə báágʉlə
jaaw múúd yɛŝh mə sɨýá ábɨwáág yɛ́
fwámɛ́ jaaw nə,́ jísə nyə yɨɨ́ḿbʉ́lí nə́ a
bɛ̧ǵ nəḿə́ məćɛɛ̧ ̧ mɛŝh. 4Bɨ ́buud ŋgə́ dʉ́g
nə́ baagʉləĺə Məcɛɛ̧ ̧ wə́ í é təl̂ bɨ ́ otʉ́təlí
mísh mə́ Zɛmbî dɨ ́wá, bɨ mə́ ntáma bɨńɔŋ̂
Krîst shwə,́ bɨ mə́ wú kʉ́l bɨ ́ á dʉ bwəma
nə mpaam mə́ Zɛmbî yí. 5 rSə́ báá, sə́ ŋgə
ji nə búgə́ nə́ Zɛmbî wə́ mə́ bá sá nə́
sə́ bəǵ otʉ́təlí; Ŋkɛ̧ŋ́kɛ̧̂ Shíshim wə́ ŋgə́
balan nə búgə́ jísʉ́, ŋgə sá nə́ sə́ ŋgəǵ
nə bwánd nə́ Zɛmbî nyə e sá sə́ sɔɔ́ĺʉ́gʉ́
wɔɔŋg. 6 sNəcé, muud músə́ múúd mə
Yésus-Krîst yɛ ́ mə mpú nə:́ muud tɛɛm

g4:17 1.7 h4:19 1Kr 4.15 i4:22 Mət 16.15; 21.3 j4:23 Mət 17.18-19; Rom
4.17-20; 9.7-9 k4:24 MmN 19–20; Gal 3.23; 4.1; 5.1 Agar: Mət 16.1
l4:26 Heb 12.22; Mbʉ́ 21.2 m4:27 Iza 54.1 n4:29 Mət 21.9
o4:30 Mət 21.10 p5:1 2.4; 4.5, 9; 5.3 q5:3 3.10, 12; Rom 2.25
r5:5 2.16; Rom 8.23-25 s5:6 3.28; 5.22; 6.15; Rom 4.11; 1Kr 7.19; Ifz 6.23

sɨýa ábɨwáág, í nda bə nə mfíí; muud ny-
iŋgə bə kú sɨýa, kú nəḿə́ nə mfíí; sâ ŋg-
wûd wə́ ŋgə́ kwíínd: njɨ búgə.́ Búgə jɔɔŋg
í dʉ ntâg nyîn cɛɛlíd.

7A jɔ̧ kuú njɔɔnd bɨ ́ á tɛɛ́d́ nə ndɨ ́ yí
ey! Zə́ nyə a mə́ zə jándʉwo bɨ ́ zhɨɨ́d́ nə́
bɨ kú ná nyiŋgə bɛ̧ óbʉ́bəĺɛ ́ ɛńɛ? 8 tVáál
lɨɨ́ŋ́gʉ́lə bwə́ mə́ lɨɨ́ŋ́g bɨ ́ nɨ í áŋgɛ ̂ nə zhu
wə́ Zɛmbî muud ŋgə́ jɔŵ bɨ ́yɛ.́ 9 uŊgaá bɨ
mə mpú nə́ bʉ́baalɛ ́ *ləvur bíbíyá í dʉ sá
nə́ mbulyá ŋgug wɛŝh í bádʉ́g?* 10 vJâm
kɔɔ́ḿbʉ́d ɨɨ,́ mə jɨ nə búgə́ nə́ bɨ mú buud
ɔ Cwámba, bɨ abʉ́lɛ nyiŋgə bɛ̧ nyúl zhɨɨ́ ́
shús. Njɨ, muud nyə á mə́ zə sá nə́ fʉg í
jímbʉ́g bɨ ́ ɛńɛ, tɔɔ nə́ nyə wə́ zə́ tɔɔ zə,́
Zɛmbî mə bá yá nə nyə.

11 wBwaaŋg, í mbəm̂ bə bʉ́bəĺɛ ́ nə́ mə
ŋgə ná nyiŋgə cúndə ábɨwáág, bwə́ ka
nyiŋgə wáámb mə nə cúwʉ́lí nəcé jɨ? Mə́
ká nyiŋgə ŋgə jɨɨ́ǵʉli buud ntɔ,́ mpu nə́
mə aŋgɛ̂ ná jɨɨ́ǵʉli kwolós, sâ í kwál bwo
bɔɔgʉ́ yí kú ná bə. 12Buud bwə́ mə́ zə
zamʉdan bɨ ́ ɔńɨ, bwə́ jéég nəḿə́ kə cwíya
mímyáágə!́

Fwámɛ́ jiya fʉlî
13 xBwaaŋg, *Krîst nyə á mə́ sá nə́ bɨ

cʉ́gəg cʉg fʉlî. Njɨ, cʉg fʉlî jɔɔŋgʉ́ í
ájáláyɛ ́ nə yida təl̂ bɨ ́ məkuú shí nə́ bɨ
sáág isâ mílâm mín mí ŋgə́ gwág yéésh
yí. Yidagá bə nə váál cɛɛlí í é sá nə́
bɨ dʉ́g bə, ŋgwɔĺ kwíínd ŋgwɔĺ, ŋgwɔĺ
kwíínd ŋgwɔĺ yí. 14 yNəcé, məmpəńdí
mɛŝh mâ Məcɛɛ̧ ̧ mə́ kə́ bwəma mpəńdí
ŋgwûd dɨ ́ nə:́ «Cɛɛlʉg múúd yɛŝh jísə́
wo kúnə-́kúnə yɛ́ nda wó cɛɛ́ĺ wómɛf́wó

nə»́. 15 zKá, bɨ ́ mə́ ká yida ŋgə kwagʉla
mpəd́ʉ́gá nyɨń, ŋkí ntâg nə́ bɨ ́ ŋgə bə,
ŋgwɔĺ fɛɛg ŋgwɔĺ, ŋgwɔĺ fɛɛg ŋgwɔĺ, bɨ
ɔ́ ka bɛy nə́ í bág shúgʉla bɨ ́ nə́ bɔɔ́ĺ
kweemʉshi bɔɔ́ĺʉ́gá!

16 aMə ŋgə yida cɨ náaá: cʉgəgá váál
cʉg Ŋkɛ̧ŋ́kɛ̧̂ Shíshim ŋgə́ lwó bɨ ́ yí; ja
jɔɔŋgʉ́, bɨ anyiŋgəyɛ ́ ná ŋgə bɛ̧ iwɨɨ́ḿbʉ́g
í cʉg mə múud. 17 bNəcé, iyéésh í cʉg
múúd í ŋgə lúmbʉli nə iyéésh í Ŋkɛ̧ŋ́kɛ̧̂
Shíshim, iyéésh í Ŋkɛ̧ŋ́kɛ̧̂ Shíshim lúm-
bʉli nə bɨ ́ í múúd; isâ íbá ínɨ í ŋgə sɨýa
lúmbʉ́lí bɨd́ɨ ́ mílámʉ́d, váál á nə́ bɨ ́ nda
sá sâ bɨ ́ mə́ cɛɛ́ĺ sá yí. 18 cNjɨ, bɨ ́ mə́ ká
ŋgə cʉgə váál cʉg Ŋkɛ̧ŋ́kɛ̧̂ Shíshim ŋgə
lwó bɨ ́ yí, bɨ ́ nda ná nyiŋgə bə məĺwaa
mə́ məćɛɛ̧.̧

19 dMisɔɔ́ĺʉ́gʉ́ mí dʉ́ zhu íyéésh í cʉg
múúd dɨ ́ myá mí cúgɛ́ nə njʉ́ʉ́g, myó
wə:́ nə jaŋga, nə misɔɔ́ĺʉ́gʉ́ mí ádʉdanâ,
nə asɨý-sɨŷ, 20nə yəĺə ózɛmbî ɔ́ áyadʉ́g
gúmə,́ nə sálə jamb, nə ifʉmʉga, nə
ozhuyâ, nə mbíya lâm, nə dʉ́lə nyada, nə
məfendyâ, nə dʉ́lə bə məćʉ́ŋ məcʉ́ŋ, nə
məŋ́kɔɔmʉ́, 21nə məzhʉ́ŋ, nə iŋgulʉga,
nə idína í álal-ŋkul†, nə bíl váál isâ yâ
ntɔ.́ Mə tɛɛ́d́ fwo bwey kɛẃʉli bɨ ́ nəḿə́
nda mə́ á fwo bwey jaaw nə,́ nə:́ buud
bwə́ ŋgə́ sá váál ísâ ínɨ wá bwə́ ábʉ́lɛ ́ bə
nə kɔw Faan mə́ Zɛmbî dɨ.̂

22 eKá, Ŋkɛ̧ŋ́kɛ̧̂ Shíshim nywáá mə́ dʉ
sá nə muud bəǵ nə cɛɛlí, nə məshusʉg,
nə mətəla, kú nə milámʉsa, njɨ jɔ̧ lâm,
nə jɔ̧ fúlú, məŋkaagə́ mɛ́ nda salan, 23 fnə
lám nə́ shɛɛ, nə dʉ́lə mpu bii lâm; kú nə

*5:9 Kaanə́ nɨ wɨ ́ nəḿə́ fwo bə 1Kr 5.6 dɨ;̂ wúsə nəḿə́ nda kaanə́ sə́ mə́ dʉ cɨ nə:́
«Shú ŋgwûd mə́ dʉ wá bɔɔ́ĺ bɛŝh ibwool» yí.
†5:21 idína í álal-ŋkul:Mbií ídína wɔɔŋg í á dʉ bə, buud də nə ŋgul ntɔ̧ mínjɨ, buud
sá jaŋga kú nə məsʉs.
t5:8 1.6-7 u5:9 1Kr 5.6 v5:10 1.7 w5:11 6.12, 14; 1Kr 1.23
x5:13 1Kr 6.12; 10.23-24; 1Pr 2.16 y5:14 Ləv 19.18; Rom 13.9
z5:15 Zhk 4.1-2 a5:16 5.25; Rom 8.2-13 b5:17 Rom 7.13-23
c5:18 Rom 6.14; 7.4 d5:19 Rom 1.28-32; 1Kr 6.9-10; Ifz 5.3-5; Kol 3.5-8; 1Tm
1.9-10; 2Tm 3.2-5; 1Pr 4.3; Mbʉ́ 22.15 e5:22 Ifz 5.9 f5:23 1Tm 1.9; 2Pr 1.6

tɔɔ cɛɛ̧ ̧ í ŋgə́ ban váál ísâ ínɨ. 24 gBuud
bwə́ músə́ búúd ɔ́ Krîst wá, bwə́ á mə́
bwambʉlə mbií búúd bwə́ á dʉ fwo
bə yí kwolós dɨ,̂ í yə nə iyéésh byé
nə iwɨɨ́ḿbʉ́g byé byɛŝh. 25 hŊkí shé mə́
mpú nə́ Ŋkɛ̧ŋ́kɛ̧̂ Shíshim wə́ ŋgə́ sá nə́
shé cʉ́gəgʉ́, shé kágá bɨd́ nə́ nyə wə́
kyéyʉg nə shé. 26 iShé yɔẃʉgá ibəmb,
shé yɔw dʉ́lə ŋgə sɔ̧́ məbyaagʉlə nə dʉ́lə
sá ófimâl səḿɛf́wó nə səḿɛf́wó.

Dʉgá wá məb́wə̂

6 jBwaaŋg, ŋkí í wɔɔ́ś nə́ muud mə́ biil
nə iwushí, bɨ ́ buud ŋgə́ bɛ̧ Shíshim

mə́ Zɛmbî wá, ŋwagá nyə nə lám nə́
shɛɛ, bɨ ́ sá nə́ a cíg sɔɔ́ĺʉ́gʉ́ wɔɔŋg. Bɨ
ɔ́ dʉ nəḿə́ káálʉgə nə́ bɨ bíílʉ́g məb́-
wəb́ʉ́lánʉ́d. 2 kDʉgá sá nə,́ ŋgwɔĺ mə́ ká
bə nə məkwowʉla, bɔɔ́ĺ wá məbwə;̂ sálə
ntɔ́ wɨ ́ nə́ bɨ ́ ŋgə bɛ̧ cɛɛ̧ ̧ *Krîst nyə a
lʉ́gə shé nə ndɨ ́ yí. 3 lNəcé, ŋkí muud
ŋgə təd́ʉ́gá nə́ a jɨ gúl məma sâ, í njúl
nə́ a cúgɛ ́ tɔɔ sâ, a ŋgə shɨɨg nyəmɛf́wó.
4Nə́ ndɛɛ,́ muud yɛŝh fáásʉg misɔɔ́ĺʉ́gʉ́
nyəḿɛf́wó ŋgə́ sá myá; á ká dʉ́g nə́ mí
mpíyá nə gúmə,́ a mú ŋwa gúmə́ nə
nyəmɛf́wó, kú bə məńyúúl mə́ búúdʉd.
5 mNəcé muud nyəmɛf́wó mə́ jəlá nə fwo
wádʉga nə micúŋ myɛ.́

6 nMuud ŋgə́ jɨɨ́ǵ Miləśʉ́ mí Zɛmbî yɛ ́
yəǵ muud ŋgə́ jɨɨ́ǵʉli nyə yɛ ́ kɔw á isâ
byɛŝh á jɨ ́ nə ndɨ ́ yí.

7Kúgá shɨɨg məńyúul; bwə́ ádɛ ́ kə nə
məshɨɨgâ wə́ Zɛmbî; mpəg múúd mə bɛ̧́

yí, gwo nəḿə́ wə́ á bá mwáág yí. 8 oMúúd
mə ká bɛ̧ mpəg á nyúúl‡, mpəg jɔɔŋg í bá
wúmə nyə shwɨy, dwə́ wə́ á bá mwáág
tâŋmpumə́ yí. Muudmə ká yida bɛ̧́mpəg
Shíshim¶, mpəg jɔɔŋgʉ́ wúmə nyə cʉg á
kandʉgə kandʉgə, gwə́ wə́ nywáá mə́ bá
mwáág tâŋ mpumə́ yí. 9 pShé kúgá káád
sálə məńywa; shé mpúgá nə,́ shé mə́ ká
bə kú káád ɨɨ,́ shé mə́ bá mwáág mpúmə́
á mənywa mɔɔŋgʉ́ fwála í bá jəla yí.
10 qNə́ ndɛɛ,́ té shé ŋgə́ ná bə nə fwála
yí, shé sáágá buud bɛŝh mənywa, bul bə
nə́ ndɛɛ ́ bɔɔŋg bʉ́sə́ óbúgʉla nda shé wá.

Məshíné mə́ kálaad
11 rBwaaŋg, bɨ mə́ dʉ́g məma íkaŋgá

mə́ ŋgə́ cilə bɨ ́nə mbwə́ wâm yí. 12 sBuud
bwə́ ŋgə́ yɨɨ́ḿbʉli bɨ ́ nə́ bɨ sɨýág ábɨwáág
ɔńɨ, bwə́ ŋgə sɔ̧́ nə́ bwə́ ŋwa gúmə́
nə misɔɔ́ĺʉ́gʉ́ myâ buud. Jísə njɨ nə́
bwə́ acɛɛ́ĺɛ ́ bwəma nə cúwʉ́lí kwolós
mə́ *Krîst í ŋgə́ kwaamb yí. 13Dʉgá,
buud ɔ ábɨwáág bwəḿɛf́wó bwə́ aŋgɛ ̂ nə
baagʉlə məcɛɛ̧,̧ njɨ bwə́ ŋgə́ jɨɨ nə́ bɨ sɨýág
ábɨwáág. Jísə bwo njɨ nə́ bwə́ cɛɛl bá
dʉ bəgʉwa nə́ bwə́ wə́ bwə́ á sá nə́ bɨ
sɨýág ábɨwáág. 14 tKá mɛɛ jâm kɔɔ́ḿb dɨ,
mə cugɛ́ nə gúl sâ mə́ jɨ ́ nə ŋkul bəgʉwa
nə ndɨ ́ yí, nəḿə́ njɨ kwolós mə Cwámba
wúsʉ́ Yésus-Krîst; nəcé Krîst nyə a mə sá
nə́ mə dʉ́gʉ́g shí ga nda nyísə kwolós
dɨ,̂ shí ga dʉ́g mə nda mə jɨ kwolós dɨ.̂
15 uGwə́ wə́ mə́ cɨ ́ nə,́ sɨýálə ábɨwáág
cúgɛ́ nə mfíí, nyiŋgəĺə bə kú sɨýa, nda

‡6:8 bɛ̧ mpəg á nyúúl: Ntɔ́ mə́ kə́ nə:́ «Wá lúu ŋgəĺə sɔ̧́ mənywa mə́ dʉ́gyá nə nyúul
má».
¶6:8 bɛ̧mpəg Shíshim: Ntɔ́ mə́ kə́ nə:́ «Wá lúu ŋgəĺə sɔ̧́ mənywa mə dʉ́gyá nə Shíshim
má».
g5:24 2.19; 6.14; Rom 6.6; Kol 3.5; 1Yn 3.6 h5:25 5.16; 1Kr 6.19; Ifz 4.30
i5:26 Rom 12.10; Flp 2.3 j6:1 Mat 18.15; Zhk 5.19; 1Kr 10.12 k6:2 1Kr 9.21;
2Kr 11.29 l6:3 1Kr 4.7 m6:5 Rom 2.6; 14.12 n6:6 1Kr 9.11, 14
o6:8 Yuá 3.6; 6.63; Rom 8.6, 13 p6:9 2Te 3.13 q6:10 Yuá 13.34; Rom 12.10;
13.8; 14.15; 1Kr 8.1; 2Kr 8.7-8; Gal 5.6, 13-14; Ifz 5.2; Flp 2.2; 1Te 3.12; 4.9; 1Tm
1.5; Heb 13.1; 2Pr 1.7 r6:11 1Kr 16.21 s6:12 5.2, 11
t6:14 1Kr 1.23, 29, 31; 2.2; Gal 2.19 u6:15 5.6; Rom 6.3-4; 2Kr 5.17; Ifz 4.24

nə mfíí; sá jɨ ́ nə mfíí yí jɨ ́ njɨ bəĺə kuk-
wumʉga ágúgwáan. 16 vBuud bɛŝh bwə́
é bɛ̧ njɨɨ́ǵʉ́lá nɨ ́ wá, Zɛmbî kə́ sá nə́ bwə́
cʉ́gəg nə́ shɛɛ, kə́ gwág bwo cɛy lámʉ́d,
kə́ sá nəḿə́ *Izʉrəyɛl̂ yé ntɔ.́

17 wTɛɛ́d́ múús ɨɨ,́ muud nda ná nyiŋgə
ntágʉlə mə lúu; mpugá nə́ nyúúl nyâm

nyɨ ́ nə məyɨɨgyé mə́ ŋgə́ lwó nə́ mə a
mə́ jug shú mə́ Yésus má. 18 xBwaaŋg,
Mpaam mə Cwámba wúsʉ́ Yésus-Krîst í
jíg mítəd́ʉ́gá mínʉ́d. Amɛn.

v6:16 Sôm 125.4-5 w6:17 2Kr 4.10
x6:18 Flp 4.23; 2Te 3.18; 2Tm 4.22; Flm 25; Mbʉ́ 22.21

Kálaad Pwôl nyə á
cilə buud ɔ́ Ifɛẑ yɛ ́
Isâ í dʉ́gyá nə kálaad
mə Pwôl shú Ifɛẑ yí

Pwôl nyə á cilə bɔɔ́ĺ ókálaad a njúl
mímbwugʉd, bwə́ dʉ jɔŵ ókálaad bɔɔŋg
nə́ «okálaad ɔ mwâ mimbwug». Bɛɛ̧ ̧ĺə sâ
jísə́ Ifz 3.1 nə 4.1 dɨ ́ yí, í ŋgə nyîn nə́
kálaad á buud ɔ́ Ifɛẑ jisə cínɔŋgʉ́ mb-
woomb «ókálaad ɔ mwâ mimbwug» dɨ,̂
bəńɔŋ̂ nyɔɔŋg á buud ɔ́ Filipî, nə á buud
ɔ́ Kolósia, nə nyɔɔŋg nyə́ á cilə Fʉlmɔŋ̂
yɛ.́
Minjɨɨ́ǵʉ́lá mísə́ kálaad wɔɔŋg dɨ ́ myá

mí ŋgə nyîn nda sâ mə́ cɨ ́ nə́ Pwôl nyə a
shígɛ ́ cilə nyə njɨ shú Dɔ̧ ŋgwûd. Shug lʉ́
mínjɨɨ́ǵʉ́lá myɔɔŋg wə́ yuug á kandʉgə
kandʉgə Zɛmbî nyə á yágʉlə yí; yuug nə́
á shɛɛŋg ísâ yâ joŋ nə ya shí byɛŝh Krîst
dɨ ́ shí məkuú (1.10). Pwôl nyə á ka kaaw
njɨɨ́ǵʉ́lá wɔɔŋgʉ́ məŋkɔw məbá.
(1) Ŋkɔw áshúshwóógʉ́ í ŋgə lwó nə́
Zɛmbî nyə á shɛɛŋg Oyúdɛn bəńɔŋ̂
ikûl ishús, a sá nə́ bwə́ bəǵ kûl ŋg-
wûd kwoŋ mə Krîst dɨ ̂ (1.3–3.21).

(2) Ŋkɔw ábɛɛ ́ í ŋgə lwó nə́ obúgʉla
bɛŝh bwə́ jəlá nə cʉgə cʉg á bəĺə
sɛɛŋgyá kûl ŋgwûd, nəcé bɛŝh bwə́
músə buud ɔ Yésus-Krîst (4.1–6.20).

Məbəd́á

1 yMə Pwôl, muud Zɛmbî nyə a fɛɛ́śh
nə́ mə bəǵ *muud lwámá mə Yésus-

Krîst yɛ,́ mə́ cilə bɨ ́ miŋkɛ̧ŋ́kɛ̧̂ mí búúd
ɔ́ Yésus-Krîst, buud ɔ́ abúgʉ́lág. 2 Sɔɔ́ŋ́gʉ́
wúsʉ́ Zɛmbî bá Cwámba Yésus-Krîst bwə́

ɔ́ sá bɨ ́mpaam, bwə́ ɔ́ sá nəḿə́ nə́ bɨ ŋgəǵ
nə cʉgə nə́ shɛɛ.

Mpaam ántɔ̧ minjɨ
3 zGúmə́ nə Zɛmbî, Sɔɔ́ŋ́gʉ́ mə

Cwámba wúsʉ́ Yésus-Krîst, nyə muud
nyə á mə́ bwádan nə sə̂ kwoŋ mə *Krîst
dɨ,́ sá sə́ mənywa mâ *shíshim məváál
mɛŝh joŋ dɨ ́ gwɔŵ yɛ.́ 4 aNyə á bwey
fɛɛ́śh sə́ kwoŋ mə Krîst dɨ ́ a nda fwo
fwɔ̧ shí nə gwɔŵ. Nyə a fɛɛ́śh sə́ nə́ sə́
bəǵ miŋkɛ̧ŋ́kɛ̧,̂ kú nə sá á jumʉ́g nyəd́ɨ ́
míshʉ́d. Ŋgəĺə bɛ̧ cɛɛlí nyə á cɛɛl sə́ yí,
5 bnyə á bwey bə nə cɛɛ̧ļá nə́ a bá ŋwa
sə́ tâŋ bwán bɛ́ kwoŋ mə Yésus-Krîst dɨ,̂
váál jɔj̧ɔ̧ yéésh jé í á bə yí. 6 cYéésh jé í á
bə ntɔ́ shú nə́ sə́ ságʉ́səǵ məma mpaam
nyə́ á sá sə́ kwoŋ mə́ ábábə yé dɨ ́ yí.

7 dZɛmbî nyə a mə́ yîl sə́ məńyámád
nəcé məcií mə́ ábábə yé wɔɔŋgʉ́, a mə́
juu sə́ nə iwushí bísʉ́ nyəd́ɨ ́ kwoŋ dɨ,́ nə
ijuugá nəḿə́ bímbí məma mpáam nyɛ.́
8Zɛmbî nyə a mə́ bul bul sá sə́ mpaam
nyɔɔŋgʉ́, juw sə́ zhɨɨ ́ mə bə́ nə fʉg nə
ikəŋ́. 9 eNyə a mə́ sá nə́ sə́ mpúg jɔj̧ɔ̧ yuug
jé nyə á ŋgə baagʉlə shwoó nə́ a bá zə sá
lúu mə́ Krîst dɨ ́ yí. 10Nyə á ŋgə baagʉlə
yuug jɔɔŋg nə́ a bá zə casʉlə gwo mwɔẃ
mâ məzhúgʉ́lâ: í á bə nə́ a bá sɛɛŋg ísâ
byɛŝh yə Krîst nə́ Krîst nyəmɛf́wó a jwúg
nə byo: tɔɔ isâ bísə́ gwɔẃ joŋ dɨ ́ yí, tɔɔ
byɔɔŋg bísə́ wa shí yí.

11 fZɛmbî nyə a mə́ ŋwa sə́ tâŋ kɔw§ dɛ́
lúu mə́ Krîst dɨ.̂ Nyə a tɛɛ́d́ bwey fɛɛ́śh
sə́ nəḿə́ nda yuug jé í á bwey bə nə,́ nyə
muud mə́ dʉ́ kyey nə isâ byɛŝh nda á cɛɛ́l
nə́ yɛ.́ 12Nyə á ŋwa sə́ tâŋ kɔw dɛ́ shú nə,́
sə́ buud sə́ á tɛɛ́d́ fwo bwey kwey bwágə́
lúu wə́ Krîst wá, sə́ dʉ́g ságʉsə váál á

§1:11 Bɔɔ́ĺ bwə́ cɨ na nə:́ «Zɛmbî nyə a mə́ yə sə́ dʉ́sʉ́ kɔw.»
y1:1 muud lwámá: Gal 1.1 Ifɛẑ: Mis 18.19-21; 19.1 z1:3 2.6; 2Kr 1.3
a1:4 5.27; Yuá 15.16; 17.24; 2Te 2.13
b1:5 Yuá 1.12 c1:6 Mat 3.17; Rom 5.2; Kol 1.13 d1:7 Zɛmbî nyə a mə́ yîl sə́
məńyámád: Kol 1.13-14 məcií: Ifz 2.13; Rom 3.25-26; Kol 1.20; 1Yn 5.7 Zɛmbî nyə a
mə́ bul bul sá sə́ mpaam: Ifz 2.7 e1:9 1.22; Kol 1.16, 20 f1:11 1.4; Rom 8.28-29

mpíyá nə gúmə́ yí. 13 gNyəd́ɨ ́ kwoŋ dɨ ́wə́
Zɛmbî nyə á wá bɨ ́Ŋkɛ̧ŋ́kɛ̧̂ Shíshim nyə á
bwey kaag buud yɛ,́ nyə á wá bɨ ́ nyə tâŋ
məyɨɨgyé mɛ́ ja bɨ ́ á gwág ciyá á bʉ́bəĺɛ ́
yí, ja bɨ ́ á gwág Jɔj̧ɔ̧ Lâŋ ŋgə́ cʉg bɨ ́ yí, nə́
ndɛɛ ́ bɨ mú *búgʉla nyə yí. 14 hNyə a wá
shé Shíshim yé wɔɔŋg mílámʉ́d tâŋ bɛɛ́ń
nə́ a bá yə sə́ dʉ́sʉ́ kɔw lʉ́ məńywa ja á
bá zə mɛɛl yîl kúl búúd jé məńyámád yí.
Nəcé, nyə á kusə kúl búúd jɔɔŋgʉ́ nə́ í
bág dʉ ságʉsə váál á mpíyá nə gúmə́ yí.

Məjəgʉla
15 Sâ jɔɔŋg wə́ bɨ ́ é gwág nə,́ té mə́ á

gwádʉga nə́ bɨ ́ ŋgə *búgʉla Cwámba Yé-
sus, bɨ ŋgə́ nəḿə́ cɛɛl obúgʉla bɛŝh yí,
16 imə ayɔẃɛ ́ ŋgəĺə yə Zɛmbî akíba shú
dʉ́n ja jɛŝh mə́ ŋgə́ wá bɨ ́məj́əgʉla mâm
dɨ yí. 17 jMə ŋgə jəgʉla nə,́ Zɛmbî mə
Cwámba wúsʉ́ Yésus-Krîst, Pʉpá á mil-
wanə́ yəǵ bɨ ́ *shíshim á fʉg í é lwó bɨ ́
nyə, sá nə́ bɨ ́ mpúg nyə yí; 18 ka wág bɨ ́
iŋgʉ́ŋgəŋ́ mísh mâ lámʉ́d, bɨ mpúg váál
bwágə́ lúu búúd bwə́ dʉ́ bə nə ndɨ ́ ja á
jɔŵ bwo yí, bɨ ́mpu bímbí lʉ́ zhwog ijimə́
ísâ á dʉ́ kaaw míŋkɛ̧ŋ́kɛ̧̂ mi búúd myɛ́
yí, 19 lnə məma yáág-yáág mísɔɔ́ĺʉ́gʉ́ á
dʉ sá shú sə́ obúgʉla myá, misɔɔ́ĺʉ́gʉ́ á
dʉ sá nə məma ŋkûl nyɛ ́ ántɔ̧ minjɨ myá.
20 mMəma ŋkûl ántɔ̧ minjɨ nyɔɔŋg wə́ nyə́
á wɛɛf gwúmʉ́shílə *Krîst nə́ ndɛɛ ́ kə jil
nyə nyəd́ɨ ́mbwə̂ məncwûm joŋ dɨ ́ gwɔŵ
yí. 21 nNyə á bʉ̂n Krîst gwɔŵ a ntɔ̧ ísâ yâ
məyídʉ́gʉ́** í ŋgə́ wá buud məńyámád
yí, nə byɔɔŋg í ŋgə́ lwó buud mpəl̂ yí,

nə byɔɔŋg í ŋgə́ ntɔ̧ buud ŋkul yí, nə
byɔɔŋg bísə́ nə icwámba yí; á ntɔ̧ sâ jɛŝh
jí nə ŋkul gwiidɔw jínə́ tɔɔ wa cʉg ga
dɨ,́ tɔɔ jɔɔŋg cʉg í ŋgə́ zə shwóg yííd.
22 oZɛmbî nyə a mə́ wá ísâ byɛŝh Krîst dɨ ́
məńyámád, nə́ ndɛɛ,́ nda Krîst mə jwú
nə isâ byɛŝh nə,́ Zɛmbî mú təl̂ nyə lúu
á *Dɔ̧ lʉ́ óbúgʉla, 23 pDɔ̧ dɔɔŋgʉ́ í njúl
nyúúl nyɛ,́ í njúl lwándʉ́lá nə nyə, nyə
muud ŋgə́ lwándʉlə sâ jɛŝh kʉ́l jɛŝh yɛ.́

Krîst nyə á zə nə cʉg

2 qBɨ bâŋ, nə iwushí nə *misəḿ bɨ ́ á
dʉ sá myá, mí á sá nə́ bɨ bəǵ mim-

bimbə. 2 rBɨ a wá mənyúúl cʉg iwushí nə
misəḿʉ́d yág, ŋwa kuú njɔɔnd á buud
ɔ shí ga, ŋgə bɛ̧ mása ŋgə́ kyey nə lal-
lal məj́amb míŋgúlʉ́d yɛ,́ nyə *shíshim
ŋgə́ lwáfʉlə buud ɔ míŋgáádə́ yɛ.́ 3 sSə́
bɛŝh ɔǵa, sə́ á bə nəḿə́ gwooŋg jɔɔŋgʉ́d,
cʉg jísʉ́ í á ŋgə bɛ̧ iyéésh yâ milâm
mísʉ́, sə́ á dʉ sɔ̧́ njɨ nə́ sə́ mə́ lwándʉ́lə
íyéésh byɔɔŋgʉ́ nə bɔẃ-bɔŵ mítəd́ʉ́gá
myâ cínɔŋg; sə́ á bwey byɛl̂ sə́ njúl
nəḿə́ nda bɔɔ́ĺ bɛŝh, sə́ njúl njɨ nə́ Zɛmbî
gwágʉ́g sə́ zhwuŋʉ́. 4 tNjɨ, Zɛmbî jɨ bul bə
nə lâm məćɛy, nyə á cɛɛl shé nə fwámɛ́
məma cɛɛlí. 5 uGwə́ wə́ í á sá nə,́ shé
buud shé á bə mimbimbə nəcé iwushí
bíshé wá, nyə á nyiŋgə yə shé cʉg ja
nyə á gwûmʉshi *Krîst yí. Mpaam mə́
Zɛmbî wə́ í á mə́ sá nə́ bɨ dʉ́gʉ́g cʉg.
6 vZɛmbî nyə a gwúmʉshi shénɔŋ̂ Yésus-
Krîst, nə́ ndɛɛ,́ lúu yé dɨ,̂ nyə a mə́ kə
jil shénɔŋ̂ gwɔŵ joŋ dɨ.̂ 7 wNyə a sá shé

**1:21 Na jisə wəéŋgəles bwə́ ŋgə́ cɨy Yûd 1.6 dɨ ́ wá.
g1:13 4.30; 2Kr 1.22; Kol 1.5 h1:14 4.30; 2Kr 1.22 i1:16 Kol 1.3
j1:17 5.17; Mik 2.6; Kol 1.9-10 k1:18 4.4; Kol 1.12
l1:19 2Kr 13.4; Kol 2.12 m1:20 Mis 2.33; Kol 3.1 n1:21 6.12; Rom 8.38; Gal
4.8-9; Kol 1.13, 16, 20; 2.9-10, 15, 20 o1:22 1.10; 4.15; 5.23; Sôm 8.7; Kol 1.18;
2.19 p1:23 Dɔ̧ dɔɔŋgʉ́ í njúl nyúúl nyɛ:́ 2.16; 4.1-16, 25; 5.30; 1Kr 12.4-11, 27;
Kol 2.19 í njúl lwándʉ́lá nə nyə: 2.14, 18; 4.1-6; Kol 3.15 lwándʉlə sâ jɛŝh kʉ́l jɛŝh:
3.19; 4.10 q2:1 2.5 r2:2 6.12; Yuá 12.31; 14.30; Mis 26.18; 1Yn 2.16 s2:3
5.6, 8; Rom 1.28; Kol 3.6 t2:4 Rom 8.39; 9.16; Zhk 5.11 u2:5 2.8; Rom 3.24;
6.13; Kol 2.12-13 v2:6 1.3; Kol 2.12; 3.1 w2:7 1.7; Rom 5.20

bímbí lʉ́ məńywa dɔɔŋgʉ́ lúu mə́ Yésus-
Krîst dɨ,́ shú nə́ a lwó ikala í búúd í é
ŋgə byɛl̂ yí nə,́ mpaam á jɨ ́ nə ndɨ ́ yí,
í ntɔ̧ sâ shé bâŋ mə jɔŵ nə́ mpaam yí.
8 xMpugá nə́ mpaam mə́ Zɛmbî wə́ í á mə́
sá nə́ bɨ dʉ́gʉ́g cʉg, bɨ a mə́ ka ntâg bii
mpaam nyɔɔŋgʉ́ nə zhɨɨ ́ a búgə.́ Sɔɔ́ĺʉ́gʉ́
wɔɔŋg í cúgɛ ́ sɔɔ́ĺʉ́gʉ́ wʉ́n, jísə yána mə́
Zɛmbî. 9 yShé ádʉ́gɛɛ ́ cʉg nəcé fwǒlə sá
wúl sɔɔ́ĺʉ́gʉ́, mbɔ.̂ Muud nda jee ŋkɛn̂y
nyúul. 10 zShé bʉ́sə yida bə sâ Zɛmbî
nyəmɛf́wó mə́ shîn lúlə yí. Nyə á nyiŋgə
tɛ ́ shé ncuncúmbə lúu mə́ Yésus-Krîst dɨ,̂
shú nə́ shé kág sá jɔj̧ɔ̧ mísɔɔ́ĺʉ́gʉ́ nyə á
bwey kwəmʉsa shé myá.

Kúl búúd mə́ Zɛmbî
11 aBɨ buud bɨ ́ á byɛl̂ yág íkúl ishús

dɨ ́ wá, bɨ ɔ təd́ʉ́gá sá bɨ ́ á dʉ bə yí, ja
*Oyúdɛn bwə́ á dʉ ŋwa nə́ bɨ ́ cugɛ ́ nə
ábɨwáág yí, í njúl nə́ bâŋ bwə́ á bə nə nyə
njɨ məńyúúlʉ́d, məbwə́ mə́ búúd sálə.
12 bBɨ á dʉ bə, kú nə wɔŋ́gɔ́ nə *Krîst,
kú nə zhɨɨ ́ bɨ ́ mə́ bə́ búúd ɔ Izʉrəyɛl̂; bɨ
á dʉ bə ojínə, kú nə kɔw ísâ Zɛmbî nyə
á dʉ kaag buud ɔ ísɔ̧ bɛ ́ yííd, ŋgə cʉgə
kú nə bwágə́ lúu, ŋgə cʉgə kú nə wɔŋ́gɔ́
nə Zɛmbî. 13 cKá ja gaád ɨɨ,́ bɨ ́ buud bɨ ́
á dʉ bə Zɛmbî shwóg-shwóg wá, məcií
mə́ Krîst mə́ á mə́ sá nə́ bɨ bəǵ nyə kúnə-́
kúnə, kwoŋ mə́ Yésus-Krîst dɨ.̂

14 dNyə wə́ jísə́ mət́əla məśʉ́, nyə
muud nyə á sá nə,́ a ŋwa ká ŋwa ká, a
sɛɛŋg yɛ.́ Nəcé yánálə nyə á yána nyúúl

nyɛ ́ yí, nyə a caam kɔɔ́ǵʉ́lə́ í á dʉ wá
mbɛɛ́ǵí mpəd́ʉ́gá Oyúdɛn nə ikûl íshús
yí, kɔɔ́ǵʉ́lə́ í á dʉ sá nə́ bwə́ dʉ́g fɨɨma
yí. 15 eNyə a mə́ yîl məḿpəńdí nə ici yâ
*mbwoomb məćɛɛ̧,̧ shú nə́ mwâ Yúdɛn
bá bɛŝh mwâ ikûl bwə́ bəǵ mbii múúd
agúgwáan ŋgwúd nyəd́ɨ ́ kwoŋ dɨ,̂ bwə́
cʉgə mət́ala dɨ.̂ 16 fYəľə nyə á yə kwolós
dɨ ́ yí, nyə á sá ŋkwambʉlə mpəd́ʉ́gá
bəńɔŋ̂ Zɛmbî, a sɛɛŋg mwâ Yúdɛn bá
mwâ ikûl bwə́ bə sâ ŋgwúdʉ́, nyə a shí-
nal ifɨɨmʉga. 17 gNyə á zə nə məkəĺ zə
jaaw bɨ ́ buud bɨ ́ á bə shwóg-shwóg nə
Zɛmbî wá, jaaw bɔɔŋg bwə́ á bə nyə
kúnə-́kúnə wá nə́ ifɨɨmʉga í mə́ shîn.
18 hNyə wə́ nyə a mə́ sá nə́ sə́ bɛŝh, nə
Oyúdɛn nə ikûl ishús, sə́ kúməg wə́ Dâ
nə ŋkul mə Ŋkɛ̧ŋ́kɛ̧̂ Shíshim ŋgwúd nə
ŋgwûd.

19 iNə́ ndɛɛ,́ bɨ ́ cugɛ ́ ná nyiŋgə bə ójínə,
ŋkí ntâg mintɔbɔ. Bɨ músə buud ɔ mp-
wág mə́ Zɛmbî, nəḿə́ nda míl míŋkɛ̧ŋ́kɛ̧̂
mi búúd myɛŝh, bɨ músə njɔẃ búúd mə́
Zɛmbî dɨ.̂ 20 jBɨ bʉ́sə nda isâ í məĺwɔ̧ǵa
bwə́ ŋgə́ zə lwɔ̧̂ nə ndɨ ́ lʉ́mʉga dɨ ́ gwɔẃ
yí; lʉ́mʉga jɔɔŋg wə́ *buud ɔ lwámá nə
*buud ɔ mícúndə,́ Yésus-Krîst wə́ jísə́
kwóógʉ́ áshúshwóógʉ́ í á tɛɛ́d́ kə bwamə́
dɨ ́ yí. 21 kNjɔẃ wɛŝh í ka zə ŋgə lwîny
nyəd́ɨ ́ kwoŋ dɨ ́ ka zə bə ŋkɛ̧ŋ́kɛ̧̂ Mpáánzə́
mə́ Cwámba. 22 lNyəd́ɨ ́ kwoŋ dɨ ́wə́ bɨ ́mə́
zə nəḿə́ ŋgə bwɔɔ̧ḑa məĺwɔ̧ǵa dɨ ́ yɛ.́ Bɨ
mə́ ŋgə bwɔɔ̧ḑa məĺwɔ̧ǵa dɨ ́ nə́ ndɛɛ ́ í mú
bə njɔẃ Zɛmbî ŋgə́ jil Shíshim yé yí.

x2:8 Mat 20.15; Yuá 4.10; Mis 15.11; Gal 2.16
y2:9 Rom 3.28; 1Kr 1.31; 2Tm 1.9; Tit 3.5 z2:10 Tit 2.14
a2:11 Rom 11.17; 5.8 ábɨwáág: Gal 5.6; Flp 3.3 b2:12 Rom 9.4; 1Kr 15.19; Kol
1.21-22; 1Te 4.13 ojínə, kú nə kɔw ísâ Zɛmbî nyə á dʉ kaag buud ɔ ísɔ̧ bɛ ́ yííd: 2.19
c2:13 bɨ ́ á dʉ bə Zɛmbî shwóg-shwóg: 2.17; 3.6 məcií: 1.7; Gal 1.4 d2:14 mət́əla:
2.16; 4.3; Kol 1.20 sɛɛŋg: 1.23; Rom 10.12; 1Kr 12.13; Gal 3.28 e2:15 2Kr 5.17;
Kol 2.14 f2:16 1.23; Rom 5.10; Kol 1.20-22 g2:17 Iza 57.18-19; Mis 2.39
h2:18 3.12; Rom 5.2 i2:19 2.12; 3.6; Heb 12.22-23
j2:20 Mat 16.18; 1Kr 3.10-11; Mbʉ́ 21.14 k2:21 1Kr 3.16 l2:22 1Pr 2.5

Krîst jɨ nəḿə́ Krîst á ikûl ishús

3 mGwə́ wə́ jɨ ́ nə,́ mə Pwôl, mə muud
jɨ ́ mímbwug dɨ ́ nəcé ŋgəĺə sɛŷ nə

*Krîst Yésus shú dʉ́n, bɨ ́ ikûl ishús yɛ,́
mə́ dʉ jəgʉla nə Zɛmbî shú dʉ́n. 2Bɨ a
mə́ jəlá nə jee gwág váál Zɛmbî ŋgə́ kyey
nə mpaam nyɛ́ yí, nə́ nyə á ŋwa mə wá
nyəd́ɨ ́ mísɔɔ́ĺʉ́gʉ́d, a yə mə isɛý nə́ mə
sáág shú dʉ́n. 3 nZɛmbî wə́ nyə a bágʉlə
mə *ndímba mə́ mə́ ndəm cilə bɨ ́nɨ. 4 oJa
bɨ ́é ŋgə lɔ̧́ kálaad ɛǵa yí, bɨmɛf́wó bɨ é jee
dʉ́g váál mə́ mə́ mpu ndímba mə́ Krîst yí.
5 pZɛmbî nyə a shígɛ ́ fwo lwó íkala i búúd
í ayág ndímba wɔɔŋgʉ́ nda á mə́ ka sá ja
gaád nə.́ A mə́ sá nə́ Ŋkɛ̧ŋ́kɛ̧̂ Shíshim zəǵ
wééshʉli nyə, lwó míŋkɛ̧ŋ́kɛ̧̂ mí *búúd
ɔ lwámá nə *buud ɔ mícúndə.́ 6 qA mə́
lwó bwo nə,́ ja búúd ɔ íkûl ishús bwə́ mə́
magʉlə Jɔj̧ɔ̧ Láŋ yí, bəńɔŋ̂ bɛŝh *Oyúdɛn
bwə́ músə nəḿə́ nə kɔw ŋgwúd mísh mə́
Zɛmbî dɨ,́ bəńɔŋ́ bɛŝh bwə́ músə íkʉ́l í
nyúul ŋgwûd; ŋkaagə́ Zɛmbî nyə á kaag
lúu mə́ Krîst Yésus dɨ ́ yí, í dʉ́gyá nəḿə́
nə bwo bɛŝh.

7 Jɔj̧ɔ̧ Lâŋ wɔɔŋg wə́ Zɛmbî nyə a sá
mə mpaam, wɛɛf ŋkûl nyɛ,́ ŋwa mə
ísɛýʉ́d nə́ mə kyéyʉg nə ndɨ ́ yí. 8 rMə
muud mə búl bə kú nə mfíí míŋkɛ̧ŋ́kɛ̧̂
mi búúd myɛŝh dɨ ́ yɛ,́ Zɛmbî nyə a sá
mə mpaam nə́ mə zəǵ jaaw íkûl ishús
tâŋ jɔj̧ɔ̧ məḱəĺ nə,́ Krîst ŋgə sá buud mbii
məńywa múúd cúgɛ́ nə ŋkul shwánzʉlə
má. 9 sMə jaaw bwo məkəĺ, mə bágʉlə
bwo ndímba: ndímba Zɛmbî nyəḿɛf́wó
muud nyə́ á tɛ ́ isâ byɛŝh nyə á dʉ baagʉlə
shwoó dɨ ́ kwóm kwóm yí. 10 tNyə a sá

nə́ mə zəǵ bágʉlə bʉ́bəĺɛ ́ wɔɔŋg shú nə́
*Dɔ̧ lʉ́ óbúgʉla í lwóg váál Zɛmbî jɨ ́ nə
fʉg ísâ byɛŝh dɨ ́ yí, isâ yâ joŋ, byɔɔŋg í
ŋgə́ wá buud məńyámád yí, nə byɔɔŋg í
ŋgə́ lwó buud mpəl̂ yí í mpúg. 11Zɛmbî
nyə á bwey bə nə yuug jé á kandʉgə
kandʉgə shú ísâ ínɨ byɛŝh, nyə á mə́ ka
zə sá sɔɔ́ĺʉ́gʉ́ kwoŋ mə́ Cwámba wúsʉ́
Yésus-Krîst dɨ.́ 12 uSə́ músə nə ŋkul jee
kumə wə́ Zɛmbî kú zhízhigə, nəcé sə́ mú
búúd ɔ́ Krîst, sə́ ŋgə ntâg *búgʉla nyə.
13 vMə ka ŋgə cɨ nə,́ bɨ ́ tɛɛm dʉ́g nda mə́
ŋgə́ bwəma nə *incwaw í ntʉg shú dʉ́n
ɛǵa, bɨ kú wá məńyúúl íŋkúŋkwoŋ dɨ;̂ in-
cwaw í ntʉg íga í bá shúgʉla bɨ ́ sâ gúmə.́

Cɛɛlí mə́ Krîst
14 wGwə́ wə́ jɨ ́ nə,́ mə ŋgə kúd Dâ məb-

wóŋ, 15nyə muud nyə á gwiid†† minjɔẃ
mí búúd myɛŝh mínə, tɔɔ mya wa shí, tɔɔ
mya joŋ dɨ ́ yɛ,́ 16 xmə ŋgə jəgʉla nə nyə
nə,́ nda nywáá jɨ ́ nə yáág-yáág mílwanə́
nə,́ a sáág nə́ Ŋkɛ̧ŋ́kɛ̧̂ Shíshim yé wáág
bɨ ́ məma mpífə́ mílâm dɨ ́ cwû, lʉlʉshi
bɨ.̂ 17 yMə ŋgə nəḿə́ jəgʉla nə,́ nda bɨ
ŋgə́ *búgʉla nyə nə,́ a sáág nə́ *Krîst
zəǵ ji bɨ ́ mílámʉ́d, bɨ nádag nə cɛɛlí, bɨ
ŋgə́ magʉlə njɨ sâ í zə́ nywadʉlə cɛɛlí yí,
18 zshú nə́ bɨ bəǵ nə ŋkul nə,́ bɨnɔŋ̂ míl
míŋkɛ̧ŋ́kɛ̧̂ mi búúd myɛŝh bɨ ́ wámbʉ́ləǵ
bímbí cɛɛlí mə́ Krîst í bwáag yí, nə bímbí
í gwáá yí, nə bímbí jɨ ́ nə cé kəľə gwɔẃ
yí, nə bímbí jísə́ nə gwaálə shí yí. 19 aBɨ
bəǵ nəḿə́ nə ŋkul mə mpú cɛɛlí mə́ Krîst
í ŋgə́ ná ntɔ̧ sə́ fʉg nɨ, shú nə́ milâm mí
lwándʉ́g bɨ ́ nə fʉg nə cɛɛlí nə́ cwɔɔ́́ nəḿə́
nda Zɛmbî jɨ ́ lwándʉ́lá nə.́

††3:15 Bɔɔ́ĺ bwə́ cɨ nə́ gwiid nɨ mə kə́ nə́ «nyə wə́ nyə a tɛ»̂.
m3:1 Kol 1.25; mə muud jɨ ́ mímbwug dɨ:́ 4.1; Flp 1.7; Kol 4.18; Flm 1, 9
n3:3 3.6 o3:4 Rom 16.24; 2Kr 11.6 p3:5 Kol 1.26
q3:6 ndímba: 1.9-10; 2.13-14, 18-19; 3.9-11; Rom 16.25; Kol 1.26-27
r3:8 búl bə kú nə mfíí: 1Kr 15.8-10; Gal 1.13-16; Flp 3.6-8; 1Tm 1.12-16
s3:9 1.4 t3:10 1.21, 23 u3:12 Rom 5.2; Heb 4.16; 10.19 v3:13 Kol 1.24
w3:14 6.18-19 x3:16 Kol 1.11 y3:17 Yuá 14.23; Ifz 5.2; Kol 1.23; 2.7
z3:18 Kol 2.2 a3:19 1.23; 5.2, 25; 2Kr 5.14; Kol 2.9-10

20 bZɛmbî muud jɨ ́ nə ŋkul bul sá sə́
mənywa ntɔ̧ bímbí sə́ mə́ gwáámb nyə
yí nə bímbí sə́ mə́ təd́ʉ́gá nə́ nyə e sá
yɛ,́ nyə muud ŋgə́ sá nə́ ŋkul nyɛ ́ í ŋgəǵ
nə sɛŷ səd́ɨ ́ ícʉg dɨ ́ yɛ,́ 21 *Dɔ̧ í sáág nə́
ikala i búúd byɛŝh í yəǵ nyə gúmə́ kwoŋ
mə́ Yésus-Krîst dɨ,́ kandʉgə á kandʉgə.
Amɛn!

Nyúul ŋgwûd

4 cNda jɨ ́ ntɔ́ nə,́ mə muud jɨ ́ mimb-
wug dɨ ́ nə ŋgəĺə sɛŷ nə Cwámba yɛ,́

mə́ cɨ náaá, cʉgəgá mbií cʉg í mpíyá
nə muud mə́ bii njúwúlú Zɛmbî ŋgə́ jɔŵ
buud yɛ.́ 2 dNtɔ́ jɨ nə,́ muud kú bwɛlɛ
ŋkɛn̂y nyúul, dʉ bə njɨ nə lám nə́ shɛɛ, kú
nə milámʉsa, ŋgwɔĺ jísɔw ŋgwɔĺ cɛɛlíd.
3 eŊkɛ̧ŋ́kɛ̧̂ Shíshimmə́ sɛɛŋg bɨ ́nə́ bɨ ŋgəǵ
nə cʉgə búmbə́ ŋgwúd; bulʉgá wá ŋkul
nə́ cʉg búmbə́ jɔɔŋg í bəǵ kú ntáma; bɨ
ɔ shúgál gwo nə lâm mət́əla, nəcé lâm
mət́əla wə́ ŋgə́ bəd́ʉga bɨ ́ búmbə́ ŋgwûd.

4 fBɨ mə́ jəlá nə cʉgə búmbə́ ŋgwúd
nəcé Zɛmbî nyə a jɔŵ obúgʉla bɛŝh nə́
bwə́ bwándʉ́g bwágə́ lúu ŋgwúd‡‡; ntɔ,́
obúgʉla bɛŝh bʉ́sə mbwɔɔ̧ḑá nyúul ŋg-
wúd, bwə́ á ləǵ Ŋkɛ̧ŋ́kɛ̧̂ Shíshim ŋg-
wúd, 5 gbʉ́sə nə Cwámba ŋgwúd, bwə́
ŋgə magʉlə minjɨɨ́ǵʉ́lá mimpwûd, bʉ́sə
nə nduwán ŋgwúd¶¶, 6 hZɛmbî jɨ njɨ ŋg-
wúd, á jɨ ́ Sɔɔ́ŋ́gʉ́ a shé bɛŝh yɛ;́ nyə wə́
mə́ jwú nə shé bɛŝh, á dʉ balan nə shé
bɛŝh shú sálə ísɛý byé, a jisə shé bɛŝh dɨ.̂

7 iNjɨ, mbúgʉla yɛŝh nyə a shí ləǵ dɛ ́
kɔw lʉ́ yána váál *Krîst nyə á yigʉla nyə

dwo mpáam dɨ ́ yí. 8 jSá jɔɔŋg wə́ jɨ ́ cilyá
Kálaad Zɛmbî dɨ ́ nə:́
Ja nyə á kə gwɔẃ yí,
nyə á bii mikwám kə nə ndɨ;̂
a mú yə búúd məyəńa.

9 kKá, ja bwə́ cɨ ́ nə́ nyə á kə gwɔẃ yí,
ntɔ́ mə́ kə́ nə́ jɨ? Ŋgaá ntɔ́ mə́ kə́ nə́ nyə á
fwo tɛɛ́d́ shulə kə shí ga dɨ ́ shí? 10 lMuud
nyə á shulə yɛ,́ nyə nəḿə́ wə́ nyə a bád
kə zhwááŋgɛ,̂ cɔ̧́ joŋ lʉ gwɔẃ dɛŝh; í á
bə ntɔ́ shú nə́ nə shí nə gwɔẃ byɛŝh í
bəǵ njɨ nyə nə nyə. 11 mMəyəńa nyə á ŋgə
yə buud má mə́ á ŋgə bə nə,́ nyə a sá
nə́ bɔɔ́ĺ búúd bwə́ bəǵ *buud ɔ lwámá,
bɔɔ́ĺ *buud ɔ mícúndə,́ bɔɔ́ĺ obwiiŋgyɛ ɔ
lâŋ, bɔɔ́ĺ obaagʉlə ɔ́ gwooŋg nə oyɨɨ́ǵʉli.
12 nNyə a sá ntɔ́ shú nə́ miŋkɛ̧ŋ́kɛ̧̂ mi
búúd mí bəǵ fwámɛ́ ŋkwəmʉsá mə́ sá
ísɛý, ŋgəĺə sá nə́ nyúúl mə́ Krîst, *Dɔ̧ lʉ́
óbúgʉla í lálʉg. 13 oBwə́ sáág isɛý byɔɔŋg
nə́ ndɛɛ ́ kə wɔɔ́ś nə́ shé bɛŝh shé mə́ bá
bə nə váál búgə́ ŋgwûd, shé bɛŝh mpu
*Mwân mə́ Zɛmbî váál ŋgwûd, shé bɛŝh
fifə nəḿə́ bímbí Krîst mə fifə yí.

14 pÍ bəǵ ntɔ́ shú nə́ sə́ nda ná ny-
iŋgə bə íkʉ́kágə,́ sə́ nda nyiŋgə dʉ ŋgə
yáŋgʉla nda ifúlə́ í íntəĺ í dʉ yáŋgʉla ŋg-
wɔɔ̧̧́ nə ŋgwɔɔ̧̧́ nə;́ nda ná nyiŋgə dʉ ŋgə
bɛ̧ njɨɨ́ǵʉ́lá wɛŝh í wɔɔ́ś yí, buud bwə́ á
mə́ kû nə dʉ́lə kʉl bɔɔ́ĺ íbɨɨ́d́ wá bwə́ nda
ná nyiŋgə nyúg sə.̂ 15 qSə́ mú bá yida dʉ
jaaw óbʉ́bəĺɛ ́ nə lâm cɛɛlí, sə́ ka ŋgə wîy
məzhɨɨ ́ mɛŝh ŋgə bə nda Krîst muud jɨ ́
lúu yɛ.́ 16 rNəcé nyə Krîst wə́ ŋgə́ sá nə́
Dɔ̧ dɛŝh ncindí í bəǵ fwámɛ́ téégyá nda
nyúúl muud, kʉ́l nyúúl jɛŝh jé jiya dɨ,́

‡‡4:4 bwágə́ lúú: Nə́ «bwə́ bá bə nə cʉg á kandʉgə kandʉgə».
¶¶4:5 nduwán ŋgwúd: Bwə́ á ŋgə duwan shú mə́ Cʉgye ŋgwúd.
b3:20 Kol 1.29 c4:1 3.1 d4:2 5.2; Kol 3.12-13; Rom 8.13; Gal 6.8; Kol 3.9
e4:3 2.14-16; Kol 3.14-15 f4:4 1.23; 2.18
g4:5 Yuá 10.16; 1Kr 8.6 nduwán: Mat 28.19; Rom 6.3-4 h4:6 1Kr 12.6
i4:7 Rom 12.3, 6; 1Kr 12.11 j4:8 Sôm 68.19 k4:9 Yuá 3.13 l4:10 1.23
m4:11 1Kr 12.28 n4:12 1Kr 14.26 o4:13 Kol 1.28
p4:14 1Kr 14.20; Heb 5.13-14; Zhk 1.6 q4:15 5.2; 1.22
r4:16 1.23; 2.21-22; 4.13, 25; Kol 2.19

misʉsagə́ myâ məb́wɔɔ̧̧́ mə nyúúl ka ŋgə
laad byo. Dɔ̧ ka bə ntɔ,́ kʉ́l nyúúl jɛŝh
ŋgə́ sɛý váál í jɨɨ́ ́ yí, nyúúl nyɛŝh ka ŋgə
wîy nə cɛɛlí.

Kuú njɔɔnd ágúgwáan
17 sMə ka ŋgə cɛɛl lás fwámɛ́ lás

Cwámba ŋgə́ mpu, ŋgə cɨ náaá: kúgá
ná ŋgə kyey kuú njɔɔnd óháádɛn; bwə́
ŋgə sá isâ nə milúu myáŋ, milúu ka
ŋgə zhɨɨ́ŋ́g bwo ntɔ́ kú nə wɨɨ́ḿbʉ́lé.
18Milúu mí á mə́ shila§§ bwo, bwə́ cúgɛ ́
nə ŋkɔw cʉg Zɛmbî nyə a mə́ yə búúd
yííd nəcé shúg dʉ́sə́ bwo mílúúd yí nə
bimbʉlálə mílâm mí á mə́ bimbʉla bwo
yí. 19 tMilâm mí músə bwo kú ná nə
məcɛy, bwə́ á mə́ ka wusə məńyúúl ásɨý-
sɨŷ dɨ,́ ka ŋgə bɛ̧ misɔɔ́ĺʉ́gʉ́ mí ádʉdanâ
məváál mɛŝh, nə mbɛɛ́ ncwaŋgə́ antɔ̧
minjɨ.

20Njɨ bɨ báá, kɛɛ́l mə́ *Krîst bɨ ́ á gwág
yí í áshígɛ ́ jɨɨ́ǵʉli bɨ ́ ntɔ.́ 21Ŋgaá nə́ kɛɛ́l
mə Krîst wə́ bɨ ́ á gwág yí? Ŋgaá nə́ min-
jɨɨ́ǵʉ́lá myɛ́ bɨ ́á ŋwamyámí á bə obʉ́bəĺɛ ́
wə́ Yésus? 22Ká jɨ? Í jɨɨ nə́ bɨ myáásʉg
kukwumʉga múúd bɨ ́ á fwo dʉ bə kuú
njɔɔnd ácwúlúd yí, kukwumʉga múúd í
dʉ́ ŋgə yúúd yúúdʉ́g, ŋgəĺə bɛ̧ məshɨɨgâ
íwɨɨ́ḿbʉ́g í ŋgə́ shɨɨg nyə yí. 23 uÍ jɨɨ nə́
milâm nə milúu mí ŋgəǵ nə nyiŋgə bul
bə bɨ ́ gúgwáan nə gúgwáan. 24 vÍ jɨɨ nə́ bɨ
bwáádʉ́g kukwumʉga múúd ágúgwáan,
kukwumʉga Zɛmbî nyə a mə́ sá nə́ í bəǵ
nda nyəmɛf́wó, í ŋgə́ bɛ̧ otʉ́təlí nə cʉg
məŋ́kʉ̂l í ŋgə́ zhu óbʉ́bəĺɛ ́ dɨ ́ yí.

25 wNda jɨ ́ ntɔ́ nə,́ myaasʉgá ijɔ̧ɔ́ ̧.́ Nə́
ndɛɛ,́ muud yɛŝh mə́ jəlá nə bwiiŋg ŋg-
wɔĺ njɨ obʉ́bəĺɛ,́ nəcé shé músə leedyá
nda ikʉ́l í nyúul muud. 26 xÍ ká bə nə́
muud mə́ gwág zhwuŋʉ́, kə́ bɛy nə́ a
sáág *səḿ; a kú ntâg bɨd́ nə́ jwɔẃ í jíməǵ
a njúl ná nə zhwuŋʉ́. 27Bɨ kú bɛɛg yə
Njwû məjamb zhɨɨ.́ 28 yMuud nyə á dʉ
júwo yɛ́ yɔẃʉg júwo; a yídag sɛŷ nə məb-
wə́ mɛ́ shú nə́ a bəǵ nə sâ jɨ ́ nə ŋkul
kwíínd nyəḿɛf́wó, kwíínd nəḿə́ ŋgwɔĺ
múúd jɨ ́ nə məyáŋgan yɛ.́ 29 zMuud kú
ná nyiŋgə cúwal ícúwʉ́lí-cúwʉli nyəd́ɨ ́
mpud; ŋkí í jɨɨ nə́ bɨ ́ lásʉ́g ɨɨ,́ bɨ ́ cɨ njɨ
jɔj̧ɔ̧ íciyá bísə́ nə ŋkul sá nə́ muud lálʉg
búgəd́ yí, íciyá bísə́ nə ŋkul kwíínd búúd
bwə́ gwág wá yí. 30 aZɛmbî nyə a wá bɨ ́
Ŋkɛ̧ŋ́kɛ̧̂ Shíshim tâŋ məyɨɨgyé nə́ á bá
yîl bɨ ́ məńyámád. Kúgá sá nə́ Ŋkɛ̧ŋ́kɛ̧̂
Shíshim wɔɔŋg shúsʉ́lág. 31Ofimâl, nə
dʉ́lə nyada, nə impimbə, nə ozhuyâ, nə
*bwaasʉ́lə mpu, tɛɛm bə dúl váál gwɔ̧ĺə
lâm dɛŝh, byɛŝh ínɨ í shínʉ́g bɨd́ɨ ́ ícʉg
dɨ.̂ 32 bYidagá bə nə osʉsa, bɨ ́ dʉ gwág
búúd bɛŝh cɛy lámʉ́d, bɨ ́ dʉ sá nə,́ ŋgwɔĺ
juu ŋgwɔĺ, ŋgwɔĺ juu ŋgwɔĺ, nəḿə́ nda
Zɛmbî nyə á juu bɨ ́ lúu mə́ Krîst dɨ ́ nə.́

Kuú njɔɔnd cɛɛlí

5 cŊgaá bɨ ́ jisə bwán Zɛmbî mə búl cɛɛl
wá, ŋgəgá nə sá nda nyə. 2 dŊwagá

kuú njɔɔnd cɛɛlí nəḿə́ nda *Krîst nyə á
cɛɛl sə́ nə;́ nyə á cɛɛl sə́ váál á nə́ nyə á
kɛɛnzh cʉg jé yə Zɛmbî shú dʉ́sʉ́, a bə sə́
*mətúnʉga mə́ anywa məcud wə́ Zɛmbî.

§§4:18 milúu mí á mə́ shila: Ciyá nɨ jísə nəḿə́ 2Kr 3.14; í kə́ nə́ «milúú mí músə bwo
kú ná nyiŋgə dʉ mpu bii ísâ, kú mpu faas».
s4:17 5.8; Rom 1.21; 1Pr 1.14 t4:19 Kol 3.5 u4:23 Rom 12.2
v4:24 Mət 1.26-27; 2Kr 5.17; Kol 3.10 w4:25 4.16; Zak 8.16-17; Kol 3.8-9
x4:26 Zhk 1.19-20 y4:28 1Te 4.11 z4:29 5.4; Kol 3.8; 4.6; Zhk 3.10
a4:30 1.13-14; Iza 63.10; Rom 8.23; Gal 5.25
b4:32 Mat 6.14; 18.22-35; Kol 3.12-13
c5:1 Mat 5.48; 1Yn 3.1 d5:2 3.17-18; 4.2, 15-16; 1Kr 8.1; 2Kr 5.14; Gal 6.10; Flp
2.2; Kol 2.2; 3.14-15 mətúnʉga: Gal 1.4; Heb 10.5-10

3 eBwə́ nda ná dʉ cwééd bɨ ́nə jaŋga, nə
dúl váál mísɔɔ́ĺʉ́gʉ́ mí ádʉdanâ myɛŝh,
tɔɔ yéésh məb́ii. Isâ ínɨ í ájəĺáyɛ ́ nə
miŋkɛ̧ŋ́kɛ̧̂ mi búúd. 4 fKúgá ná nyiŋgə dʉ
cúwal ícúwʉ́lí-cúwʉli, muud nda ná lás
nda a cugɛ ́ nə lúu, kú sá bɔẃ-bɔŵ fyaŋga.
Ntɔ́ nyə ajəĺáyɛ.́ Yidagá dʉ lɔ̧́ məńywa
Zɛmbî ŋgə́ sá bɨ ́ má. 5 gBɨ mə́ jəlá nə
wámbʉlə mpu nə,́ tɔɔ muud jaŋga, ŋkí
muud jɨ ́ nə cʉg ádʉdanâ yɛ,́ ŋkí ntâg
muud jɨ ́nə yéésh məb́ii yɛ,́ ŋgwúd nə ŋg-
wúd nyə abʉ́lɛ bə nə kɔw Faan mə́ Krîst
bá Pʉpá Zɛmbî dɨ;̂ yéésh məb́ii jísə dúl
váál yəĺə zɛmbî áyadʉ́g gúmə.́

6 hBɨ kú bɨd́ nə́ muud zəǵ shɨɨg bɨ ́ nə
mbɛɛ ́ zhizhe kaand. Váál ísâ byɔɔŋg wə́
í dʉ sá nə́ mpimbə mə́ Zɛmbî í bííg
buud ɔ məb́ún. 7Kúgá dʉ fʉla sámbá nə
bwo. 8 iYág, bɨ á bə nə milâm yídʉ́gʉ́
nə yídʉ́gʉ́; ká, bɨ músə nə məŋkɛnya
mílámʉ́d ja gaád; ŋwagá kuú njɔɔnd
á məŋ́kɛnya. 9 jMəŋkɛnya máá mə́ dʉ
bə, nə jɔ̧ lâm, nə otʉ́təlí, nə obʉ́bəĺɛ.́
10 kBɨ ɔ́ dʉ sɔ̧́ njɨ sâ Zɛmbî mə gwág
nywa yí. 11Kúgá dʉ nyíi misɔɔ́ĺʉ́gʉ́ myâ
məyídʉ́gʉ́d, mí cúgɛ ́ nə mfíí. Yidagá
dʉ lwó nə́ misɔɔ́ĺʉ́gʉ́ myɔɔŋg mí any-
wáyɛ.́ 12 Isâ bwə́ dʉ́ ŋgə sá məýídʉ́gʉ́d
yí í cúgɛ ́ sá mə́ dʉ́ bwiiŋg, sálə shwôn.
13 lJa məŋ́kɛnya mə́ mə́ kwan gúl sâ yí,
sâ jɔɔŋg mú nyîn nda jí nə.́ 14 mNəcé
məŋkɛnya wə́ mə́ dʉ́ sá nə́ sâ jɛŝh nyínʉ́g

nda jɨ ́ nə.́ Gwə́ wə́ bɨ ́ mə́ gwág gúl ciyá
nə:́
Wo muud jɨ ́ gwəd́ yɛ,́ juumʉ́g.
Wɔɔlʉ́g wú mímúŋʉ́d,
Krîst ka kwan wo.

15Bɨ ɔ mpú dʉ baagʉsə kuú njɔɔnd
wʉ́n nə́ bɨ kú ŋgə cʉgə nda iwagʉlálə,
bɨ cʉ́gəg nda buud bwə́ mə́ kyɛ̧́ wá.
16 nYílʉ́gá fwála míkwámʉ́d*, bɔŵ
mwɔŵ məǵa. 17 oNə́ ndɛɛ,́ kúgá dʉ
wagʉla, dʉgá mpu wámbʉlə sâ Zɛmbî
mə jɨɨ́ ́ yí. 18 pKúgá dʉ ŋgul nə́ ndɛɛ ́
shwág, váál íŋgulʉga dɔɔŋg í dʉ kənd
múúd íntɨẃʉ́lɨd́. Yidagá dʉ sɔ̧́ nə́ bɨ
lwándʉ́g† nə Ŋkɛ̧ŋ́kɛ̧̂ Shíshim. 19 qDʉgá
sɛy ósôm nə miŋgwa nə isʉsa yâ Zɛmbî
ja bɨ ́ mə́ dʉ́ lésha yí; dʉgá ságʉsə
Cwámba ísʉsa dɨ ́ nə lám wɛŝh. 20Dʉgá
lɔ̧́ Zɛmbî Sɔɔ́ŋ́gʉ́ kwoŋ mə́ Cwámba
wúsʉ́ Yésus-Krîst dɨ ́ ja jɛŝh dɨ ́ nə sâ jɛŝh
dɨ.̂ 21 rDʉgá sá mpəd́ʉ́gá nyɨń nə́ muud
yɛŝh jweeg lúu magʉlə nə́ ŋgwɔĺ jwúg
nə nyə nəcé gwɔ̧ɔ̧́ĺə bɨ ́ ŋgə́ gwɔ̧ɔ́ ̧ Krîst yí.

Cʉg á njɔẃ bâ
22 sBudá o, bɨd́ʉ́gá nə́ ogwúm bʉ́n bwə́

jwúg nə bɨ ̂ váál í jəlá nə Cwámba yí.
23 tNəcé mudúm mə́ jwú nə mudá yé
nəḿə́ nda *Krîst mə jwú nə *Dɔ̧ lʉ́
óbúgʉla nə;́ Dɔ̧ dɔɔŋgʉ́, nyə á cʉg dwo,
dʉ́sə nyúúl nyɛ.́ 24Nə́ ndɛɛ,́ váál Dɔ̧ í
ŋgə́ sá Krîst məgwág yí, ntɔ́ nəḿə́ wə́

*5:16 Ciyá Pwôl nyə á balan nə ndɨ ́ na nɨ, bɔɔ́ĺ bwə́ cɨ gwo nə:́ «Mpugá balan nə
məfwála mə́ cʉg».
†5:18 Na ŋgə cɛɛl cɨ nə́ «bɨ shwágʉ́g nə Ŋkɛ̧ŋ́kɛ̧̂ Shíshim» nda búúd bwə́ dʉ́ shwág
nə məlwəg nə.́
e5:3 Gal 5.19-21; Kol 3.5 f5:4 4.29; Kol 3.8
g5:5 Rom 5.17 h5:6 Rom 1.18; Ifz 2.3; Kol 2.4, 8; 3.6 i5:8 yídʉ́gʉ́ nə yídʉ́gʉ́:
2.3, 11-12; 4.17-18, 22; Kol 3.7; Tit 3.3 məŋkɛnya: Yuá 8.12; Kol 1.13; 1Pr 2.9
j5:9 Gal 5.22-23 k5:10 Rom 12.2; 1Te 5.22 l5:13 Yuá 3.20-21
m5:14 Iza 26.19; 60.1; Rom 13.11; Zhk 5.8 n5:16 Kol 4.5
o5:17 1.17; Rom 12.2 p5:18 Mik 23.31-35; Rom 13.13
q5:19 Sôm 33.2-3; Kol 3.16-17; Heb 13.15
r5:21 Kol 3.18–4.1; 1Pr 2.18–3.7; 1Tm 2.1-13; Tit 2.1-10; 1Yn 2.12-17; 1Pr 5.5
s5:22 Kol 3.18; Tit 2.5; 1Pr 3.1; 1Kr 14.34-35 t5:23 1.22; 1Kr 11.3

búdá bwə́ jəĺá nə sá ógwúm báŋ məgwág
məzhɨɨ ́ mɛŝh yɛ.́

25 uBɨ bâŋ ogwûm, cɛɛlʉgá budá bʉ́n
váál Krîst nyə á cɛɛl Dɔ̧ yí, váál cɛɛlí á
nə́ nyə á kɛɛnzh cʉg jé shú Dɔ.̧ 26 vNyə a
sá ntɔ́ nə́ á gusa dwo nə məjúwó nə ciyá
jé shú nə́ í bəǵ ŋkɛ̧ŋ́kɛ̧̂ Dɔ,̧ 27 wí nyínʉ́g
nyə milwanə́ mi cúwʉla nda mudá, kú
nə lág, kú nə mbwad, ŋkí gúl váál sâ nɨ,
njɨ ŋkí ŋkɛ̧,̂ kú nə sá á jumʉ́g. 28Váál
cɛɛlí jɔɔŋg wə́ ŋgwúm mə́ jəĺá nə cɛɛl
múdá yé yí, cɛɛl nyə tâŋ nyúúl nyɛ ́ á
nyəmɛf́wô. Muud mə cɛɛ́ĺ múdá yé yɛ,́
á cɛɛl nyəḿɛf́wó. 29Muud nyə abwɛĺɛ ́
mpii nyúúl nyɛ ́ á nyəmɛf́wô, mbɔ.̂ Muud
yɛŝh mə́ dʉ wɨɨ́l nyúúl nyɛ,́ dʉ ŋwa njugú
nə nywo nəḿə́ nda Krîst ŋgə́ ŋwa njugú
nə Dɔ̧ nə,́ 30 xDɔ̧ dʉ́sə́ nyúúl nyɛ ́ yí, sə́
bʉ́sə ikʉ́l ya nyúul nyɛ ́ nyɔɔŋg. 31 ySâ
jɔɔŋg wə́ jɨ ́ cilyá Kálaad Zɛmbî dɨ yí, nə:́
«Nda mə́ mə́ kwambʉlə bwo ntʉ́nɨ ́ nə,́
mudúm mə́ bá lʉ́gə sɔɔ́ŋ́gʉ́ bá nyɔɔŋgʉ̂,
a kə leedya nə mudá yé, bá obá bwə́
mú bə nyúul ŋgwúdʉ̂.» 32 zNdímba nɨ
wúsə ayíyáág; mə́ jaaw bɨ ́ nə́ í dʉ́gyá nə
Krîst bəńɔŋ̂ Dɔ̧ lʉ́ óbúgʉla. 33Njɨ, í dʉ́-
gyá nəḿə́ nə bɨ:̂ muud yɛŝh cɛɛ́ĺʉg mudá
yé nda nyəmɛf́wó, mudá yəǵ ŋgwûm yé
gúmə.́

A bwân nə obyɔl̂

6 aBwân ɔ, ságá obyɔl̂ bʉ́n váál məǵ-
wág mə́ jəĺá nə Cwámba má, ntɔ́

jɨ tʉ́təlî. 2 bNəcé nyúl mpəńdí í ŋgə cɨ
nə́ «gúmálʉ́g sɔɔ́ŋ́gʉ́ wô bá nyɔɔŋgʉ́
wô», mpəńdí nyɔɔŋg ntâg ɔ í tɛɛ́d́ bə
nə ŋkaagə,́ 3nyísə nə ŋkaagə́ nə:́ «Wo
dʉ́gʉ́g məńywa, wo cʉgə kwóm kwóm

shí gaád». 4 cBɨ bâŋ obyɔl̂ ntâg ɨɨ,́ kúgá
sá nə́ kuú njɔɔnd wʉ́n í bág cíndal bwán
nə́ bwə́ dʉ́g sá bɨ ́ miŋgáádə.́ Yidagá ŋgə
wɨɨ́l bwo, ŋgə lwó bwo cʉg, ŋgə yə bwo
fwámɛ́ njɨɨ́ǵʉ́lá í ŋgə́ zhu wə́ Cwámba yí.

A məlwaá nə omása
5 dYé məĺwaá, ságá omása bʉ́n bâ wa

shí məgwág; məgwág mɔɔŋg mə́ dʉ́g bə
nə gwɔ̧ɔ̧́ǵə́ nə məjigʉwa, nə lâm ŋgwûd,
váál məǵwág í jəĺá nə *Krîst yí. 6 eÍ kú
ntâg dʉ bə njɨ bwə́ mə́ fwo fála bɨ,̂ nda
sá mə́ cɨ ́ nə́ bɨ ́ ŋgə sɔ̧́ nə́ buud ɔ bwə́
gwágʉ́g bɨ ́nywa. Dʉgá sá məǵwágmâ nə́
bɨ bʉ́sə məlwaa mə́ Krîst, bɨ ŋgə lɛɛl sá sâ
Zɛmbî mə jɨɨ́ ́ yí. 7 Sɛýʉ́gá nə bwo váál í
ŋgə́ wú lám dɨ ́ cwú yí, nda sá mə́ cɨ ́ nə́ bɨ ́
ŋgə sɛŷ nə Cwámba, kú bə búúd. 8 fŊgaá
bɨ mə mpú nə́ tɔɔ lwaá tɔɔ muud cúgɛ́
lwaá yɛ,́ muud yɛŝh mə sá jɔj̧ɔ̧ sɔɔ́ĺʉ́gʉ́
yɛ,́ mə bá ŋwa myəńa wə́ Cwámba?
9 gBɨ bâŋ omása ntâg ɨɨ,́ cʉgəgá nə məl-
waa mʉ́n váál ŋgwûd dɔɔŋg. Yɔwʉgá
cwambʉlə.́ Ŋgaá bɨ mə mpú nə́ nə məl-
waa mʉ́n nə bɨ,́ Mása wʉ́n á bɨnɔŋ́ bɛŝh
jɨ gwɔẃ joŋʉd, nyə ádɛ́ ntâg baam nə ŋg-
wɔĺ múúd ntɔ̧ ŋgwɔĺ?

Lúmbʉ́lí mə́ mbúgʉla
10 hCiyá mə́ zə́ jəńa cɨ bɨ ́yí jí nə,́ ŋwagá

yáág-yáág ŋkûl mə Cwámba, í lʉ́lʉshig
bɨ ́ nyəd́ɨ ́ kwoŋ dɨ.̂ 11 iŊwagá məkwɔɔ̧̧ mə
dɔɔ́ḿb mɛŝh Zɛmbî mə yə́ búúd má, bɨ
bəǵ nə ŋkul mə dʉ təĺ kuú ja Njwû mə-
jambmə́ dʉ zə́ nə zhwogməkəŋ́ mɛ́ zə dʉ
cɛɛl nyúg bɨ ́ yí. 12 jBuud dɨ ́ sə́ ŋgə́ lúm-
bʉli nə ndɨ ́ wá. Sə́ ŋgə lúmbʉli nə isâ
yâ məyídʉ́gʉ́ í ŋgə́ wá buud məńyámád

u5:25 1.23; Kol 3.19; 1Pr 3.7; 3.19 v5:26 gusa dwə nə məjúwó: Rom 6.3-4; Tit
3.5; Heb 10.22 w5:27 1.4; 2Kr 11.2; Flp 1.10; Kol 1.22
x5:30 1.23; 1Kr 12.27 y5:31 Mət 2.24 z5:32 Mbʉ́ 19.7 a6:1 Kol 3.20
b6:2 Mbá 5.16 c6:4 Kol 3.21
d6:5 Kol 3.22-25; 1Tm 6.1-2; Tit 2.9-10; 1Pr 2.18-21 e6:6 1Kr 7.22 f6:8 2Kr
5.10; Kol 3.24-25 g6:9 Kol 3.25; 4.1; Zhk 2.1 h6:10 Yuá 15.5; 1Kr 16.13
i6:11 2Kr 10.4; 1Te 5.8; Iza 59.17; Zhk 4.7 j6:12 1.21; 2.2; 1Pr 5.8-9

yí, nə isâ byɛŝh í ŋgə́ lwó buud mpəl̂ yí,
nə byɔɔŋg í ŋgə́ bə nə miŋkwóŋ wa shí
á məyídʉ́gʉ́ yí, nə məjamb məśə́ gwɔẃ
joŋ dɨ ́ má. 13 kGwə́ wə́ mə́ cɨ ́ nə,́ ŋwagá
məkwɔɔ̧̧ mə dɔɔ́ḿb mɛŝh Zɛmbî mə yə́
búúd má, dʉ ji nə ndɨ,̂ bɨ bág bə kú
fúfug ja məf́wála mə́ bá ŋkaŋgʉla bɨ ́ yí,
bɨ ́ lúmbʉli nə́ ndɛɛ ́ ntɔ,̧ bɨ təĺ nə́ shîm.
14 lBɨ ɔ yɨɨ́ḿ məńyúul! Bɨ ɔ́ dʉ cʉgə njɨ
óbʉ́bəĺɛd́, obʉ́bəĺɛ ́ bwə́ bəǵ bɨ ́ tâŋ nda
kandá ízɨmbɨ. Bɨ ́dʉ nəḿə́ cʉgə ótʉ́təlí dɨ,̂
otʉ́təlí bwə́ bəǵ bɨ ́ nda wáma íŋkwánz
bwə́ dʉ búdal bʉd nə ndɨ ́ yí. 15 mSágá
nə́ məkuú mʉ́n mə́ dʉ́g bə kwééshá kəĺə
bwiiŋg Jɔj̧ɔ̧ Lâŋ í dʉ́ wá búúd mətala
mílámʉ́d yí. 16Na ísâ ínɨ byɛŝh dɨ,́ bɨ ́ ka
nəḿə́ dʉ bii búgə́ nda bʉnʉ́, gwə́ wə́ í é
dʉ jímə ílá í kuda Múúd Lúmbʉ́lí nyə́ é
dʉ wusə bɨ ́ yí. 17 nSágá nə́ cʉg á kandʉgə
kandʉgə í bəǵ bɨ ́nda tûm íŋkwánz zɨmbɨ
mə́ dʉ búdal lúú nə ndɨ ́yí; bɨ ́ŋwa Miləśʉ́
mí Zɛmbî, kafwɛlɛ mə Ŋkɛ̧ŋ́kɛ̧̂ Shíshim ɔ́
nɨ. 18 oŊkɛ̧ŋ́kɛ̧̂ Shíshim dʉ́g yə bɨ ́məváál
mə́ məj́əgʉla mɛŝh tɔɔ bɨ ́ təl jáyɛ ́ cé tɔɔ
jáyɛ,̂ bɨ ́ dʉ jəgʉla nə Zɛmbî, dʉ tɛɛ́ǵ nyə
məbwə.̂ Bɨ ɔ yáág nə́ bɨ dʉ́g sá sɔɔ́ĺʉ́gʉ́

wɔɔŋg kú bwɛlɛ káád. Bɨ ɔ́ dʉ wá búúd
ɔ́ Zɛmbî bɛŝh bɨd́ɨ ́ məj́əgʉlad. 19Bɨ ́ dʉ
nəḿə́ wá mə shú nə́ Zɛmbî wág mə Kɛɛ́l
dɛ ́ mpu dɨ,́ mə dʉ́g jaaw búúd *ndímba
á Jɔj̧ɔ̧ Lâŋ nə́ kpwɔɔ́ kpwɔɔ,́ 20 pwâm
lwámá Zɛmbî nyə á yə mə wə́ Jɔj̧ɔ̧ Lâŋ,
tɛɛm bə nə́ í mə́ kənd mə mímbwug dɨ.̂
Dʉgá wá mə məj́əgʉla dɨ ́nə́ mə dʉ́g bwi-
iŋg Jɔj̧ɔ̧ Lâŋ wɔɔŋg nə́ kpwɔɔ́ kpwɔɔ́ váál
í jəĺa yí.

Məbəd́á
21 qShú nə́ bɨ mpúg cé mə́ təĺ yí nə sâ

mə́ ŋgə́ sá yí, mwááŋg Tishík mə́ búl cɛɛl
yɛ,́ sɔɔ́l məsáal mə Cwámba, sɔɔ́l məsáal
abúgʉ́lág ŋgə zə, nyə é zə bá jaaw bɨ.̂
22Mə wə́ mə́ ntɨ nyə nə́ a zəǵ jaaw bɨ ́nda
mə́ jísə́ nə,́ a zə wá bɨ ́ ŋkul məńyúúlʉ́d.

23 rZɛmbî Sɔɔ́ŋ́gʉ́ bá Cwámba Yésus-
Krîst bwə́ ɔ́ sá nə́ bɨ ́ bwááŋg bɛŝh bɨ
cʉ́gəg nə́ shɛɛ, bwə́ ɔ́ sá nəḿə́ nə́ bɨ cʉ́gəg
cɛɛlíd nə búgəd́. 24 sBuud bɛŝh bwə́ ŋgə́
cɛɛl Cwámba Yésus-Krîst nə váál cɛɛlí í
cúgɛ ́ nə ŋkul shîn wá, Zɛmbî kə́ sá bwo
mpaam!

k6:13 Rom 13.12 l6:14 Iza 11.5 m6:15 Iza 52.7; Rom 10.15 n6:17 Iza 40.2;
Heb 4.12 o6:18 3.14; Luk 18.1; Mis 4.29; Rom 15.30; Kol 4.2-4 p6:20 3.2; 2Kr
5.20; Kol 4.4 q6:21 Tishík: Mis 20.4; Kol 4.7-8; 2Tm 4.12; Tit 3.12
r6:23 bɨ cʉ́gəg nə́ shɛɛ … bɨ cʉ́gəg cɛɛlíd: 2Kr 13.11 s6:24 Gal 6.18; 1Pr 1.8

Kálaad Pwôl nyə
á cilə buud ɔ́ Filipî yɛ ́
Isâ í dʉ́gyá nə kálaad mə

Pwôl shú Filipî yí

Pwôl nyə á fwɔ̧ Dɔ̧ mə Yésus á Filipî
ja nyə á ŋgə sá njɔɔnd mísɔɔn yé ábɛɛ ̂ yí
(Mis 16.6-40).
Nyə á ka zə cilə bwo kálaad ɛǵa

bʉ́baalɛ ̂ mímbú mə́ cɔ̧,́ a njúl mímbwug
dɨ ̂ (1.13). Nyə á cilə nə́ a yə́ ókrîstɛn
wâ Filipî akíba, a wá bwo ŋkul mílámʉ́d
nəcé á bul cɛɛl bwo.
Shug lʉ ləśʉ́ á kálaad ɛǵa wə́ Yésus

(2.6-11). Yésus nyə a bɨd́ isâ byɛŝh nyə á
bə nə ndɨ ́ yí, nə́ ndɛɛ ́ Zɛmbî ka bʉ̂n nyə
gwɔẃ ntɔ̧ ísâ byɛŝh nə buud bɛŝh.
Pwôl nyə á ka təl̂ njɨɨ́ǵʉ́lá məŋkɔw

zaŋgbá:
(1) Cʉg mə mbúgʉla í jəlá nə bɛɛ̧ļa jé
mə́ Yésus (2.5-11).

(2) Krîstɛn mə́ jəlá nə faan məŋ́kɛnya
(2.14-15).

(3) Muud mə́ mpu Yésus yɛ ́ mə́ dʉ dʉ́g
bíl ísâ byɛŝh nyɛɛ ́ nə nyɛɛ ́ (3.7-8).

(4) Yîl lám cʉg á yágʉ́d, nádʉwo kə
shwóg (3.13-14).

(5) Dʉgá bə məśhusʉg məshusʉg
(4.4).

(6) Kú nə yágʉ́wó, dʉ yida lésha nə
Zɛmbî (4.6).

(7) Dʉ faas mítəd́ʉ́gá mí lâm (4.8).
Məbəd́á

1 tMə Pwôl, sá Timotê məlwaá mə́
*Krîst Yésus sə́ wə́ mə́ cílə́ kálaad

ɛǵa. Sə́ ŋgə cilə bɨ ́ bɛŝh buud ɔ́ Filipî bɨ ́

bʉ́sə́ búúd ɔ́ Zɛmbî kwoŋ mə Krîst Yésus
dɨ ́ wá. Sə́ ŋgə cilə bɨnɔŋ́ otɔẃe ɔ shwóg
bʉ́n nə *ojaákwon bʉ́n. 2 Sɔɔ́ŋ́gʉ́ wúsʉ́
Zɛmbî bâ Cwámba Yésus-Krîst bwə́ ɔ́ sá
bɨ ́ mpaam, bwə́ ɔ́ sá nəḿə́ nə́ bɨ ŋgəǵ nə
cʉgə nə́ shɛɛ.

Pwôl ŋgə yə Zɛmbî akíba
3 uMə́ dʉ yə Zɛmbî waamə́ akíba ja

jɛŝh mə́ dʉ́ təd́ʉga bɨ ́ yí. 4 Ja jɛŝh mə́
dʉ jəgʉla nə Zɛmbî shú bɨ bɛŝh yí, mə́
dʉ jəgʉla nə məshusʉg. 5Mə́ dʉ jəgʉla
nə məshusʉg ntɔ́ nəcé, té wúlə jwɔŵ
ashúshwóógʉ́ zə wɔɔ́ś múús ɨɨ,́ bɨ ŋgə
fʉla nə mə shú bwiiŋgʉ́lə Jɔj̧ɔ̧ Kɛɛ́l. 6 vMə
ŋgə mpu bʉ́bəĺɛ ́ nə́ Zɛmbî muud nyə á
mə́ tɛɛ́d́ bɨ ́ jɔ̧ sɔɔ́ĺʉ́gʉ́ wɔɔŋg yɛ́ nyə é kə
nə wə shwóg nə́ ndɛɛ ́ kə bá casʉlə jwɔŵ
mə́ Krîst Yésus‡. 7 wMə́ jəlá nə bə nə mbií
təd́ʉ́gá wɔɔŋg shú dʉ́nʉ́d nəcé bɨ bʉ́sə
mə ŋkí jág nywa lámʉ́d. Bɨ bʉ́sə mə ŋkí
jág nywa lámʉ́d nəcé bɨ ŋgə ŋwa dʉ́n
kɔw lʉ́ byâm íbwádán Zɛmbî nyə a mə́
bwádan nə mə yí, ŋwa kɔw mímbwug
myâm dɨ,̂ ŋwa kɔw shwɔɔ̧ļǎlə Jɔj̧ɔ̧ Kɛɛ́l
dɨ,̂ ŋgəĺə lwó nə́ a jɨ tʉ́təlî. 8 xZɛmbî jɨ
wúshinɛd waamə́ nə́ yéésh mə́ ŋgə́ gwág
bɨ bɛŝh yí jísə yéésh jɨ ́ Krîst Yésus lámʉ́d
yí. 9 yMəjəgʉla mə́ ŋgə́ jəgʉla nə Zɛmbî
shú dʉ́n dɨ ́ má məśə nə́ cɛɛlí jɨń í ŋgəǵ
nə kwɨd́ʉli kúdʉ́líg, ŋgə bə nə fwámɛ́
mpúyá nə dʉ́lə wámbʉlə ísâ. 10 zÍ bəǵ ntɔ́
shú nə́ bɨ dʉ́g mpu ísâ í búl bə nə mfíí
ísâ í ányunywaâ dɨ ́ yí. Ntɔ́ bɨ músə bá bə
nə mitəd́ʉ́gá nə́ sáŋ, kú nə sá á jumʉ́g
jwɔŵ mə́ Krîst. 11 aJwɔŵ dɔɔŋgʉ́ bɨ bâg
bə njɨ nə mpumə¶́ á tʉ́təlí Yésus-Krîst nyə

‡1:6 Jwɔŵ mə́ Krîst: Dʉ́sə jwɔŵ á bá zə sámb búúd ɔ shí ga miləśʉ́ yí.
¶1:11 mpumə:́ Mpumə́ ga wə́ misɔɔ́ĺʉ́gʉ́.
t1:1 Timotê: Mis 16.1; 1Kr 4.17; Flp 2.19
u1:3 Rom 1.8-10; 1Kr 1.4; 1Te 1.2-3 v1:6 2.13 jwɔŵ mə́ *Krîst Yésus: 1.10
w1:7 2Kr 7.3; Ifz 3.1
x1:8 1Kr 16.24; 2Kr 5.14 y1:9 Kol 1.9-10 z1:10 Rom 12.2; Ifz 5.27; Heb 5.14
jwɔŵ mə́ Krîst: 1Kr 1.8; 2Kr 5.10; Flp 1.6; 2.16 a1:11 Yuá 15.8; Zhk 3.17

é ŋgə sá nə́ bɨ wúməǵ shú nə́ buud bwə́
yəǵ Zɛmbî məshwúmb yí.

Pwôl tɛɛm bə mímbwug
dɨ,̂ a jɨ nə məshusʉg

12 bBwaaŋg, mə́ jɨɨ nə́ bɨ mpúg nə́ isâ
byɛŝh í mə́ bə nə mə yí í ŋgə yida sá
nə́ Jɔj̧ɔ̧ Kɛɛ́l ŋgəǵ nə kə shwóg ŋgə mpu
bwiiŋgya. 13Gwə́ wə́ í mú nə,́ tɔɔ ozɨmbɨ
bwə́ ŋgə́ baagʉlə luŋ mə ŋgwəḿʉna wá
bɛŝh, tɔɔ kʉ́kʉ́l jɛŝh ɨɨ,́ í mə́ mpûy nə́ mə jɨ
mímbwug dɨ ́ nəcé *Krîst. 14Bɔɔ́ĺʉ́gá ncú-
lyá bwááŋg səńɔŋ́ ŋgə́ bɛ̧ Cwámba wá,
bəĺə mə́ mə́ zə bə mímbwug dɨ ́ ga í mə́
sá nə́ bwə́ yídag mpu shwu məńyúul nə
Cwámba, bwə́ mú ŋgə bəĺɛ cúndə kɛɛ́l dɛ ́
kú nə ifwaas.

15 cBɔɔ́ĺ bâŋ bwə́ ŋgə cúndə Krîst
nə lâm íwɨɨ́ḿbʉ́g, ŋgə fendya nə mə;
bɔɔ́ĺʉ́gá bá bwə́ ŋgə cúndə nə jɔ̧ lâm.
16Bʉ́ga báá bwə́ ŋgə sá nə cɛɛlí, bwə́
ŋgə mpu nə́ ŋkí mə jɨ wa, jísə shú nə́
mə shwɔ̧ɔ́ļag Jɔj̧ɔ̧ Kɛɛ́l. 17Bɔɔ́ĺʉ́gá bâŋ,
ja bwə́ ŋgə́ cúndə Krîst yí, bwə́ aŋgɛ ̂ nə
cúndə nə jɔ̧ lâm, bwə́ ŋgə sá njɨ ŋgəĺə
fendya nə mə. Bwə́ təd́ʉ́gá nə́ fendyálə
nə mə í é sá nə́ mimbwug myâm mí
búlʉg cɛy mə lámʉ́d.

18Ká jɨ ́ í ntágʉ́lə́ cínɔŋg yí? Kú nə
sâ! Tɔɔ bwə́ sɛŷ nə bɔẃ-bɔŵ yuug, tɔɔ
bwə́ sá fwámɛ́ sâ, mímbií myɛŝh dɨ ́ Krîst
wə́ bwə́ ŋgə́ bwiiŋg yɛ.́ Sá jɔɔŋg jísə
mə sá məśhusʉg, mə é dʉ nəḿə́ bə njɨ
məshusʉg nə məshusʉg. 19 dMɛɛ mə mpú
nə,́ nə məjəgʉla bɨ ́ ŋgə́ jəgʉla shú dâm
má, nə shúgálʉ́lə Shíshimmə́ Yésus-Krîst
ŋgə́ shúgal mə yí í bá sá nə́ micúŋ myâm
mí shúgʉ́lág mə tɔɔm. 20Mə abʉ́lɛ ́ bwɛlɛ
bə nə məsáám nə mbií mə́ ŋgə́ bwánd
sá mə́ ŋgə́ *búgʉla yí. Njɨ mə mpú kú
nə məshwán nə́ tɔɔ jáyɛ ́ ja, tɔɔ kɨḱɨdɨǵa,
tɔɔ mə́ cʉgə, tɔɔ mə yə,́ Krîst nyə é ŋwa

gúmə́ məd́ɨ ́ nyúúlʉ́d. 21 eNəcé, cʉg jâm
jɛŝh jísə njɨ shú mə́ Krîst; mə́ ká ntâg yə,
shwɨy bə mə nə mfíí. 22Njɨ, nda jɨ ́ nə,́
mə cʉgəĺə wa shí mishwun, mə e sá ísɛý
í mfíí nə,́ mə akáyɛ ́ ná mpu sá mə́ fɛɛ́śhʉ́g
yí.

23 fMə mú ŋgə zhízhigə mpəd́ʉ́gá
iyéésh íbá: mə jɨ nə yéésh nə́ mə wúg wa
shí gaád, sá Krîst kəǵ cʉgə kʉl ŋgwúd;
jâŋ ɔ jɨ ́ mə sá mə́ búl cɛɛl yí. 24Njɨ mə
dʉ́g nə́ í bul bə mə nə mfíí nə́ mə ŋgəǵ ná
cʉgə wa shí mishwun shú dʉ́nʉ́d. 25Nəcé
ntɔ,́ mə ŋgə mpu bʉ́bəĺɛ ́ nə́ mə é cʉgə,
shé é ji kʉl ŋgwúd səńɔŋ̂ bɨ ́ bɛŝh shú nə́
mə kwííndʉ́g bɨ,́ bɨ búgʉbanʉgɨ,́ bɨ ́ bə nə
məshusʉg búgəd́. 26Ntɔ,́ ja mə́ é nyiŋgə
zə bɨd́ɨ ́ yí, zəĺə wâm í mú sá nə́ bɨ bəǵ nə
milúu nə́ sáŋ kwoŋ mə́ Yésus-Krîst dɨ.̂

Bɨ mə́ jəlá nə wá ŋkûl gwánád
27 gSá ŋgwúd jɨ ́ nə,́ bɨ mə́ jəlá nə cʉgə

mísh mə́ búúd dɨ,́ mbií cʉg í mpíyá nə
Jɔj̧ɔ̧ Kɛɛ́l mə́ *Krîst yí. Nəcé, tɔɔ nə́ mə
zə́ dʉ́g bɨ,́ tɔɔ mə anyíŋgɛ ́ zə, mə́ jɨɨ nə́
mə dʉ́g gwádʉga nə́ bɨ ́ŋgə yɨɨ́mmənyúul
cʉg á yéésh ŋgwúd dɨ,̂ bɨ ŋgə́ gwána
gwáná á magʉləĺə Jɔj̧ɔ̧ Kɛɛ́l, bɨ njúl lâm
ŋgwúd. 28Bɨ ́ nda bwɛlɛ bə nə ifwaas nə
buud bwə́ lúmbʉ́lí nə bɨ ́wá. Iŋkáŋ bín í é
sá nə́ bwə́ mpúg nə́ bʉ́sə́ zhɨɨ́ ́ á shwɨy dɨ,́
bɨ bâŋ njúl zhɨɨ́ ́ á cʉgʉd; Zɛmbî wə́ mə́
sá ntɔ.́ 29Nəcé ibwádán í ŋgə́ zhu bɨ ́ wə́
Zɛmbî yí bísə nə́ bɨ búgʉ́lág Krîst; njɨ, kú
bə njɨ búgʉ́lálə, jísə nəḿə́ bɨ ́ ibwádán nə́
bɨ bwəḿagí nə micúŋ shú dɛd́. 30 hBɨ mə́
jəlá nə ŋwa dʉ́n kɔw gwáná bɨ ́ á dʉ́g mə
ŋgə́ gwána yííd, gwáná bɨ ́ ŋgə́ gwág nə́
mə ŋgə ná gwána yí.

Muud yɛŝh səĺʉg nyəmɛf́wó shí

2 Ŋkí cʉg sɛɛŋgí á bɨńɔŋ́ *Krîst í wá
bɨ ́ ŋkul mílâm dɨ, ŋkí cɛɛlí í yə́ bɨ ́

iŋkáŋ, ŋkí bɨ mú ŋgə cʉgə sɛɛŋgí nə
Shíshim mə́ Zɛmbî, ŋkí bɨ mú nə lâm
íŋkúŋkwoŋ nə́ ŋgwɔĺ gwág ŋgwɔĺ cɛy
lámʉ́d ɨɨ,́ 2 iságá nə́ məshusʉg mâm mə́
bəǵ lwándʉ́lá. Í é bə ntɔ́ ja bɨ ́ é ŋgə cʉgə
mbií ŋgwúd yí, bɨ mbíd mbií cɛɛlí ŋg-
wúd, lâm ŋgwúd, bɨ ŋgə́ cʉgə leedyá.
3 jMuud nda sá sâ nə yéésh məf́endyá,
nda sá sâ nə́ a sɔ̧́ mísh. Njɨ, muud yɛŝh
səĺʉg nyəmɛf́wó shí, gúmal bɔɔ́ĺ búúd
ntɔ̧ mbií á gúmál nyəḿɛf́wó yí. 4 kMuud
nda sɔ̧́ njɨ mənywa mâ nyəmɛf́wó; muud
yɛŝh sɔ̧ɔ́ ̧ǵ nə́ bɔɔ́ĺ bwə́ bəǵ nəḿə́ nə
mənywa. 5 lŊgəgá nə cʉgəmpəd́ʉ́gá nyɨń
nda búúd bwə́ dʉ cʉgə kwoŋ mə́ Yésus-
Krîst dɨ ́ nə.́

Təd́ʉ́gá Yésus nyə á bə nə ndɨ ̂ yí
6 mYésus nyə á bə mbií ŋgwúd nə Zɛmbî.
Njɨ, tɛɛm bə ntɔ,́ mfíí nyə á bə nə ndɨ ̂

wɔɔŋgʉ̂,
nyə a shígɛ ́ nada nə wə nə́ a bwên nda

Zɛmbî.
7 nNjɨ, nyəmɛf́wó nə lâm yé, nyə a bɨd́

gúmə́ nyə á bə nə ndɨ ̂ yí,
a yidá zə bə mbií ŋgwúd nə lwaá, a bə

múúd,
buud bɛŝh mpu nəḿə́ dʉ́g nə́ a jɨ muud.
8 oNyə á səl nyəmɛf́wó shí, sá məǵwág nə́

ndɛɛ ́ magʉlə shwɨy,
shwɨy yəĺə kwolós dɨ ́ ntâg.
9 pGwə́ nəḿə́ wə́ Zɛmbî nyə a bʉ̂n nyə

gwɔŵ nə ndɨ ̂ yí,
a yə nyə jínə́ í ntɔ̧́ mínə́ mɛŝh yí.
10 qNyə á yə nyə dwo shú nə́ isâ byɛŝh,
tɔɔ byɔɔŋg bí joŋ dɨ ́ gwɔẃ yí,
tɔɔ byɔɔŋg bí wa shí yí,

tɔɔ byɔɔŋg bí shí ga dɨ ́ shí yí,
í dʉ́g kúd məb́wóŋ shí ja í gwág jínə́ mə́

Yésus yí,
11 buud bɛŝh bwə́ mágʉləg nə́ Yésus-

Krîst jɨ Cwámba,
bwə́ lás ntɔ́ mímpu dɨ,́ yəĺə Zɛmbî gúmə.́

Bɨ mə́ jəlá nə faan məŋ́kɛnya
12Bwááŋg mə́ búl cɛɛl wá, nda jɨ ́ ntɔ́

nə,́ bɨ mə́ dʉ bwey bə nə məǵwág. Í ajɨɨ́ýɛ ́
nə́ məgwág mɔɔŋg mə́ dʉ́g bə njɨ ja mə́
jɨ ́ nûŋ bɨd́ɨ ́ yí. Í jɨɨ nə́ bɨ ́ búlʉg bə nə
məgwág ja mə́ cúgɛ ́ nûŋ bɨd́ɨ ́ ga. Ságá nə́
cʉgʉ́lə Zɛmbî mə́ cʉg bɨ ́ yí í nyínʉg bɨd́ɨ ́
ícʉg dɨ;̂ ságá ntɔ́ nə gwɔ̧ɔ̧́ǵə́ nə məjigʉwa.
13 rNəcé Zɛmbî wə́ ŋgə́ sá nə́ bɨ bəǵ nə
fwámɛ́ iyéésh, bɨ ́ sá mísɔɔ́ĺʉ́gʉ́ á gwág
nywa myá.

14 Ságá sɔɔ́ĺʉ́gʉ́ wɛŝh kú cwadʉga, kú
sɛŋ́ʉsa məkəl̂, 15 sshú nə́ bɨ ́ bəǵ kú nə sá
á jumʉ́g, kú nə cúcwán lʉ́ məb́wam. Bɨ
mə́ jəlá nə bə bwân ɔ́ Zɛmbî, kú nə sá á
jumʉ́g na kala búúd á lɨĺɨŋgɨ ̂ bɨńɔŋ́ ŋgə
cʉgə nɨɨd́, bɨ ŋgə́ faan mpəd́ʉ́gá nyáŋʉ́d
nda imɔɔs í wá məŋkɛnya shí gaád yí;
16nəcé bɨ ́ ŋgə kala bwo kɛɛ́l á cʉg kuú
njɔɔnd wʉ́nʉ́d. Sá jɔɔŋg í bá sá nə́ mə
bâg bə lúu nə́ sáŋ jwɔŵ mə́ *Krîst, nəcé
í bá mpûy nə́ mə a shígɛ ́ ŋgə wádʉga nə
micúŋ nə mindɔɔlú ntɔ́ ŋgwas.

17 tSɛýʉ́lə bɨ ́ ŋgə́ sɛŷ nə búgə́ yí í mə́
bwey bə bɨ ́ *mətúnʉga. Í ká bə nə́ mə
yəǵ, shwɨy dâm zə casʉlə mətúnʉga mʉ́n
mɔɔŋgʉ̂, mə bə nə məshusʉg, mə kala bɨ ́
bɛŝh məshusʉg mɔɔŋgʉ̂. 18 uMbií ŋgwúd
wɔɔŋgʉ̂ nəḿə,́ í jɨ nə́ bɨ ́bəǵ nəməshusʉg,
bɨ ́ kala mə məshusʉg mɔɔŋgʉ̂.

i2:2 Yuá 13.34; 1Kr 1.10-11; Gal 6.10; Ifz 5.2; 1Yn 4.12

o2:8 Yuá 10.17; Heb 5.8; 12.2 p2:9 Mis 2.33; Ifz 1.21; Heb 1.4

Pwôl mə́ kənd Ipafʉrodit Filipî
19 vMə ŋgə bwánd nə búgə́ nə́ Cwámba

Yésus nyə e sá nə́ mə lɛɛ́ĺʉg ntɨ bɨ ́Timotê
shú nə́ nyúúl bâg nəḿə́ zə lal mə ja á bá
nyiŋgə nûŋ zə jaaw mə məcwama mʉ́n
yí. 20 wKú nə ŋgwɔĺ múúdmə́ jɨ ́nə ndɨ ̂wa
nə́ sá sə́ ŋgə bə nəməcɛymə lâmmbií ŋg-
wúd, nə́ ndɛɛ ́ a jɨ nə ŋkul mpu wá lúú ísâ
í dʉ́gyá nə bɨ ́ dɨ ́ yɛ.́ 21 xBɛŝh bwə́ mú ŋgə
wá milúu njɨ ísâ í dʉ́gyá nə bwəḿɛf́wó
yííd, kú bə byɔɔŋg í dʉ́gyá nə Yésus-Krîst
yí. 22Bɨmɛf́wó bɨ mə mpú nə́ Timotê nyə
a shí lwó bɨ ́ sá á jísə́ yí. Nəḿə́ nda mwân
mə́ dʉ nada nə sɔɔ́ŋ́gʉ́ nə,́ ntɔ́ wə́ nyə á
mə́ nada nə mə, sá sə́ ŋgə́ bwiiŋg Jɔj̧ɔ̧
Kɛɛ́l yɛ.́ 23Nyə wə́ mə́ ŋgə́ təd́ʉga nə́ mə
é ntɨ ja mə́ é wámbʉlə nda mə́ é shúgʉla
nə́ yɛ.́ 24Cwámba mə́ lwó mə bʉ́bəĺɛ ́ nə́
məmɛf́wó mə é lɛɛlʉ́ zə nûŋ. 25 yNjɨ mə
ámə kwey nə́ í bul jəla nə́ mə ntɨɨ́ǵ bɨ ́
*mínyɔŋʉ̂ waamə́ Ipafʉrodit bɨ ́ á ntɨ nə́
a zəǵ dʉ kwíínd mə ja mə́ jɨɨ́ ́ kwííndyá
yɛ.́ Nyə a mə́ zə wá nyúul, kwiid mə nə
isɛý, zə bə mə muud gwooŋg lúmbʉ́líd.
26Mə́ ntɨ ́ nyə nəcé a ŋgə bul bə nə yéésh
nə́ a dʉ́g bɨ.̂ Nyə a shígɛ ́ ŋgə bə nə́ shɛɛ
nda nyə á mpu nə́ bɨ a mə́ gwádʉga bwas
dɛ́ nə.́ 27 Jɨ ́ mpu bə nə́ nyə á bwas. Nyə
a lʉ́g kúnə-́kúnə nə́ á yə. Ká Zɛmbî nyə
a bwɨɨ́ǵ nyə nə́ ŋkwoŋʉ́. Kú nəḿə́ bə njɨ
nyə, Zɛmbî nyə a bwɨɨ́ǵ nəḿə́ mə nə́ ŋk-
woŋʉ́ nə́ mə á bá bə, mɔɔ́ĺ məćɛy mə
lâm káda mɔɔ́ĺ. 28Mə mə́ ka lɛɛlʉ́ ntɨ ́ nyə
shú nə́ bɨ gwágʉ́g məshusʉg nə nyiŋgəĺə
dʉ́g nyə, byâm ímpimbə í mú nəḿə́ bɔɔ́ǵ.
29 zBɨ ɔ ləǵ nyə tâŋmuudmə Cwámba, nə
zhwog məshusʉg. Dʉgá ŋwa mbií búúd
dɛ́ nə məjilə, 30nəcé nyə a mə́ nywá zə
yə nəcé isɛý í *Krîst. A zəĺə nə́ a zə́ wá

mbwə́ wʉ́n í á ŋgə fúfə mə məd́ɨ ́ ísɛýʉ́d
yí, a mə́ nywá zə bwəma nə shwɨy.
Fwámɛ́ ábɨwáág wə́ yəĺə Krîst lâm

3 aBwaaŋg, mə shúgʉ́lá cɨ nə bɨ ́ nə,́
dʉgá bə nə məshusʉg tâŋ buud ɔ

Cwámba. Mə akáádɛ́ ŋgəĺə báásʉlə bɨ ́
isâ impwúd. Mə báásʉ́lə́ bɨ ́ byo ntɔ́
shú nə́ bɨ sásʉ́ləǵ isâ í abʉ́bɔŵ. 2 bBɨ
ɔ káálʉ́gə́ nə bɔẃ-bɔŵ ósɔɔ́l ɔ məśáal,
mbɛɛ ́ ómpyə̂ bɔɔŋg, bɨ ɔ káálʉ́gə́ nə bwo,
wáŋ ábɨwáág§ bwə́ á sɨýa yɛ ́ cugɛ ́ nə mfíí.
3 cShé bâŋ wə́ bʉ́sə́ nə fwámɛ́ ábɨwáág,
shé buud shé ŋgə́ yə Zɛmbî gúmə́ nə
zhɨɨ ́ á Shíshim yé wá, shé buud shé bʉ́sə́
milúu nə́ sáŋ nə bəĺə kwoŋ mə́ Yésus-
Krîst dɨ ̂ wá, shé buud shé aŋgɛ̂ nə ŋwa
gúmə́ mísɔɔ́ĺʉ́gʉ́ mí cʉg múúd dɨ ́ wá.

4 dÍ njúl nə́ nda mə, mə jɨ nə məzhɨɨ ́
nə́ mə jee ŋkɛn̂y nyúúl nə misɔɔ́ĺʉ́gʉ́ mí
cʉg múúd. Ŋkí muud jɨ nə ŋkul ŋwa
gúmə́ nəcé misɔɔ́ĺʉ́gʉ́, mə wə́ jɨ ́ nə́ mə
búlʉg ŋwa gúmə́ jɔɔŋg. 5 eNəcé bwə́ á
sá mə ábɨwáág jwɔŵ lʉ́ mwɔɔmb mpʉ́sə
byélé dâm; mə jɨ mwân *Izʉrəyɛl̂ byɛĺʉ́lə
bɛɛnd mə́ Bəŋzhamɛ̧̂ dɨ,́ mbyágá hebʉrə.̂
Kɔɔ́ḿb bɛɛ̧ ̧ĺə məćɛɛ̧,̧ mə á bə *Farizyɛŋ̂.
6 fShú wálə lúú mísɔɔn *Oyúdɛn dɨ,́ mə
á dʉ lwó Dɔ̧́ lʉ́ óbúgʉla ɔ Yésus cúwʉ́lí.
Kɔɔ́ḿb cʉgəĺə tʉ́təlí nda məćɛɛ̧ ̧ mə́ jɨ ́ nə,́
mə á bə kú nə kʉ́l bʉ́sə́ nə ŋkul jum mə
yí. 7 gMəfúlú mə́ á dʉ bə mə isâ í mfíí
məńɨ, mə mú ŋgə dʉ́g mwo múús kú
nə mfíí nəcé mə músə muud mə́ *Krîst.
8Mpǔlə mə́ mə́ mpu Cwámba waamə́
Krîst Yésus yí, ja mə́ dʉ́g mfíí á cínɔŋg
yí, mə mə́ kwey nə́ bíl ísâ byɛŝh bísə
zhizhe. Nəcé Krîst í, mə a mə́ myaas ísâ
byɛŝh, mə dʉ́g byo shíd məẃúdə shú nə́

§3:2 Ábɨwáág nyə á dʉ bə yuug lwólə nə́ muud jisə mbyágá mə́ Abʉraham, ntɔ́ jɨ nə́
a jɨ muud á kúl mə Zɛmbî.

mə bəǵ nə nyə cʉg jâm jɛŝh dɨ,́ 9 hmə
bəǵ muud yé ncindî nə ncindî; ja jɔɔŋgʉ̂
mə jee tɔŵ Zɛmbî míshʉ́d, kú bə nəcé
tʉ́təlí waamə́ nə́ mə ŋgə bɛ̧ məcɛɛ̧,̧ í yidá
bə nəcé tʉ́təlí mə́ Zɛmbî; a mə́ kalá mə
nyə nəcé mə ŋgə *búgʉla Krîst. 10 iMə
mə́ dʉ́g ísâ byɛŝh shíd məẃúdə ntɔ́ nəcé
mə ŋgə jɨɨ njɨ nə́ mə mpúg Krîst, mə bə
nə ŋkul í á sá nə́ a gwúmʉ́g yí, mə ŋwa
dâm kɔw ámicúŋmyɛ,́ mə dʉ́gməḿɛf́wó
nda mbimbə nəcé shwɨy dɛ,́ 11 shú nə́ tɔɔ
wáyɛ́ mbií tɔɔ wáyɛ,́ mə bâg gwûm nda
nyə.

Pwôl jisə yuug shú óbúgʉla
12 jNtɔ́ cugɛ ́ nə́ mə mə́ kumə məshíné,

ŋkí nə́ mə bii sâ jɛŝh. Mbɔ!̂ Mə ŋgə ná
wá ŋkul nə́ mə bííg dáás nə mbwə̂ wâm
nəcé *Krîst Yésus mə́ bií mə nə mbwə̂ yé.
13Bwaaŋg, məmɛf́wó mə aŋgɛ̂ nə cɨ nə́
mə mə́ bwey bii dáás. Mbɔ!̂ Njɨ, təd́ʉ́gá
wâm wɨ ́ njɨ ŋgwúd; njɨ nəə́ə,́ mə mə́ yîl
lâm cʉg mə́ á fwo dʉ cʉgə yííd. Mə ka
ŋgə nádʉwo nə́ mə kə́ njɨ shwóg. 14 kMə
ŋgə wá ŋkul nyâm nyɛŝh nə́ mə cásʉləg
njɔɔnd, mə bii dáás Zɛmbî ŋgə́ jɔŵ sə́ nə́
sə́ kəǵ ŋwa nûŋ gwɔẃ kwoŋ mə́ Yésus-
Krîst dɨ ́ yí. 15 Shé bɛŝh buud shé mú óŋk-
wanz ɔ búúd cʉg sɛɛŋgí á səńɔŋ̂ Yésus dɨ ́
wá, shé bəǵ nə təd́ʉ́gá ŋgwúdwɔɔŋg. Ŋkí
bɨ mə bə́ nə təd́ʉ́gá íshús gúl sʉ́sʉ́sá dɨ ɨɨ,́
Zɛmbî nyə é fɛɛn bɨ ́ məŋkɛnya cínɔŋg.
16 lSá ŋgwúdʉ́, nda shé mə́ bwey bə
ntʉ́ga ɛǵa, shé kyéyʉgá kuú njɔɔnd ŋg-
wúd. 17 mBwaaŋg, yagʉlagá mə. Mpugá
dʉ dʉ́g buud bwə́ ŋgə́ cʉgə mbií cʉg bɨ ́ á
dʉ́g sə́ ŋgə́ cʉgə yí. 18 nMpugá nə́ ncúlyá
buud kuú njɔɔnd wáŋ í ŋgə lwó nə́ bwə́

ŋgə lúmbʉli nə sá Krîst nyə á zə sá ja nyə
á zə yə kwolós dɨ ́ yí. Mə a shí bwey dʉ
jaaw bɨ ́ gwo, mə́ nyiŋgə jaaw bɨ ́ gwo jaá
gaád nə məzhwíílɛ míshʉ́d. 19 oZɛmbî mə
bá jaŋgʉlə bwo, nəcé bâŋ, iyéésh byáŋ
wə́ bísə bwo wáŋ Zɛmbî, bwə́ yidá dʉ
mamʉda nə sá í jəĺá nə sá bwo shwôn yí,
milâm myáŋ mí kə́ njɨ ísâ í shíd. 20 pShé
bâŋ nyɨśhé mpwág nyísə gwɔŵ, wú shé
ŋgə́ bwánd nə́ Cwámba íshé Yésus-Krîst
mə bá zhu, zə cʉg shé wá. 21 qNyə wə́
mə bá zə cɛńd shé mənyúúl mə́ məń-
tágʉla shé bʉ́sə́ nə ndɨ ̂ məǵa, sá nə́ mə́
ŋkəńʉwag nda nyúúl nyɛ;́ a bá sá sə́ ntɔ́
nəcé a jɨ nə mpífə́ í dʉ sá nə́ a wág isâ
byɛŝh nyəd́ɨ ́ məńyámád yí.

4 rGwə́ wə́ mə́ cɨ ́ nə bɨ ́ nə,́ yé bwááŋg
mə́ búl cɛɛl wá, bwááŋg mə́ ŋgə́

gwág yéésh wá, yɨɨ́ḿʉ́gá mənyúul sá jɛŝh
í dʉ́gyá nə Cwámba yííd. Bwaaŋg mə́
búl cɛɛl wá, bɨ ́ wə́ ŋgə́ wá mə məshusʉg
lámʉ́d, bɨ wə́ ŋgə́ sá nə́ bwə́ ságʉ́səǵ isɛý
byâm.
Krîstɛn mə́ jəlá nə cʉgə lâm nə́ salə́
2Mə ŋgə yáág nə Ivodî mə yáág nə

Sɛţish nə́ bwə́ dʉ́g bə cʉ́ŋ ŋgwûd tâŋ
buud ɔ Cwámba. 3 sWɛɛ ntâg ɨɨ,́ fwámɛ́
shwə́ waamə́ shwə́ ŋgə́ sɛŷ sɛý ŋgwûd yɛ,́
mə ŋgə cɨ nə wo nə́ wo kwííndʉ́g bwo.
Ŋgaá wo mpú nə́ səńɔŋ̂ bwo, nə Kʉlə-
maŋ nə bɔɔ́ĺ búúd ɔ́ gwooŋg, sə́ á gwána
shú Jɔj̧ɔ̧ Kɛɛ́l. Buud bɔɔŋgʉ́ mínə́ máŋ
məśə cilyá kálaad á cʉg dɨ.̂ 4 tDʉgá bə nə
məshusʉg ja jɛŝh tâŋ buud ɔ Cwámba.
Mə nyiŋgə cɨ gúl ja nə:́ dʉgá bə nə
məshusʉg. 5 uFúlú nyɨń á nə́ shɛɛ í dʉ́g
nyîn, muud yɛŝh dʉ́g. Cwámba wál bá

h3:9 Rom 1.17 i3:10 Rom 6.8-11 mə ŋwa dâm kɔw á micúŋ myɛ:́ 2Kr 4.10-11 a
gwúmʉ́g: Mis 4.2; Rom 5.1-7 j3:12 1Tm 6.12; 2Tm 4.7; Heb 12.1
k3:14 1Kr 9.24-25 l3:16 Gal 6.15-16 m3:17 1Kr 4.16; 1Pr 5.3
n3:18 1Kr 1.23; Gal 6.12 o3:19 Rom 16.18 p3:20 Ifz 2.6; Heb 13.14 q3:21
Rom 8.29; 1Kr 15.25, 28, 43-53; Kol 3.4 r4:1 1Te 2.19-20 s4:3 Mis 3.5
t4:4 2.18 u4:5 1.10; Rom 13.11-12; 1Kr 16.22; Heb 10.25; Zhk 5.8; 1Te 5.1-2

zə. 6 vBɨ nda yágʉwo tɔɔ sâ. Njɨ, dʉgá
lwó Zɛmbî iyéésh bín, tɔɔ bɨ ́ təl jáyɛ ́ cé
tɔɔ jáyɛ,̂ bɨ ́ dʉ jəgʉla nə nyə, dʉ tɛɛ́ǵ
nyə məbwə,̂ bɨ dʉ́gə́ yə nyə akíba. 7 wJa
jɔɔŋgʉ̂, Zɛmbî nyə e sá nə́ bɨ bəǵ nə́ shɛɛ;
sɔɔ́ĺʉ́gʉ́ wɔɔŋgʉ́, í ŋgə ntɔ̧ ikəŋ́ byɛŝh yí,
í é sá nə́ milâm mín nə mitəd́ʉ́gá mín
mí nádag wə́ *Krîst Yésus. 8 xBwaaŋg,
mə́ nyiŋgə shúgʉla cɨ nə bɨ ́ nə,́ kəndʉgá
milâm sâ jɛŝh jɨ ́ bʉ́bəĺɛ ́ yííd, í jəĺá nə
gúmə,́ jɨ ́ tʉ́təlí, í cúgɛ ́ fʉlá nə məbɔŵ,
jɨ ́ nə́ buud magʉlə yí, jɨ ́ ŋkí nywa bwi-
iŋgʉ́lə, í njúl sâ á jɔ̧ fúlú, sâ á ságʉ́səǵ yí.
9 ySâ jɛŝh bɨ ́ á jɨɨ́ǵ məd́ɨ ́ yí, bɨ á ləǵ nə mə
yí, bɨ ́ á gwág mə́ cɨ ̂ yí, bɨ ́ dʉ́g mə́ sá yí,
ságá gwo. Nə́ ndɛɛ,́ Zɛmbî á mpwogɛ́ nyə
é bá ji nə bɨ.̂
Pwôl jɨ nə məshusʉg nə cé jɛŝh á təĺ yí

10Mə mə́ bul bə nə məshusʉg cʉg mə́
ŋgə́ cʉgə nə Cwámba yííd nəcé məcɛy
bɨ ́ ŋgə́ gwág mə má mə́ mə́ ka tɛɛm ny-
iŋgə nyîn. Mə mpú nə́ bɨ ́ á dʉ bwey bə
nə məcɛy nə mə, njɨ bɨ ́ a shígɛ ́ dʉ bə
nə fwála mə lwóyá məćɛy mɔɔŋg. 11 zMə
alásɛ ́ ntʉ́ga nəcé mə bəĺə məf́úfəd. Mbɔ!̂
Mə a jɨɨ́ǵ cʉg dʉ́lə bə nə məshusʉg nə
mbií cé jɛŝh mə́ təĺ yí. 12Mə mpú dʉ
cʉgə məńtágʉla dɨ,́ mə mpú nəḿə́ dʉ
cʉgəməb́ugʉbaanʉd. Ja jɛŝh, tɔɔ kʉ́l jɛŝh
ɨɨ,́ mə a mə́ jɨɨ́ǵ cʉgəĺə nə jílə,́ mə jɨɨ́ǵ
cʉgəĺə nə zha; mə mpú dʉ cʉgə tɔɔmʉd,
mə mpú nəḿə́ dʉ cʉgə məf́úfəd. 13 aMə
jɨ nə ŋkul jísɔw mbií cʉg wɛŝh nəcé mə jɨ
nə muud ŋgə́ lʉlʉshi** mə yɛ.́ 14Njɨ tɛɛm

bə ntɔ,́ bɨ a mə́ mpu sá nə́ ŋwaálə kɔw
*íncwaw í ntʉg byâm dɨ.̂

15 bBɨ ́ buud ɔ́ Filipî, bɨ ́ mə mpú nə́ ja
ísɛý í Jɔj̧ɔ̧ Kɛɛ́l í á ŋgə bwɛlɛ tɛɛ́d́ yí, ja
mə́ á wú Masedwân yí, kú nə dúl *Dɔ̧
lʉ́ óbúgʉla ɔ́ Yésus í á wá lâm nə́ í dʉ
yéya ísâ nə mə; njɨ bɨ nəḿə́ wə́ bɨ ́ á sá
ntɔ.́ 16 cGwə́ wə́ í á bə nə́ mə njúl ná
Tesaloníka, bɨ á ntɨ mə mikwííndyá cɔ̧́
ja ŋgwúd.

17 dMə aŋgɛ̂ nə lás ntʉ́ga nə́ mə ŋgə sɔ̧́
nə́ buud bwə́ yəǵ mə isâ. Mə ŋgə yida
sɔ̧́ nə́ Zɛmbî kwádʉ́ləǵ bɨ ́ mpumə́ ísɛý bɨ ́
ŋgə́ sá yííd. 18 eMə a mə́ shîn bə nə isâ
byɛŝh í jəĺa yí, ntɔ̧ nəḿə́ bímbí í jəĺa yí.
Məcwúm bɨ ́ á ntɨ mə nə Ipafʉrodit má
mə́ á mpu nyiŋgə zə lwándʉlə mə nə́
cwɔɔ́.́ Məcwúm mɔɔŋg məśə mə nda bɨ
á ntɨ mə labínda á nywa məcud, məśə
jɔj̧ɔ̧ mət́únʉga Zɛmbî ŋgə́ magʉlə a ŋgə́
gwág nywa má. 19Zɛmbî waamə́ nyə é
lwándʉlə bɨ ́ nə isâ byɛŝh bɨ ́ é jɨɨ yí, nda
zhwog tɔɔm yé wúsə́ kwoŋ mə́ Yésus-
Krîst dɨ ́ nə.́ 20Zɛmbî sɔɔ́ŋ́gʉ́ wúsʉ́ ŋwág
gúmə́ kandʉgə á kandʉgə. Amɛn.

Məbəd́á
21Bɨ ɔ bəd́á mə muud yɛŝh jɨ ́múúd mə́

Zɛmbî kwoŋ mə *Krîst dɨ ́ yɛ.́ Omínyɔŋʉ̂
bâm səńɔŋ́ bʉ́sə́ wa wá bwə́ ŋgə bəd́a
bɨ.̂ 22Buud ɔ́ Zɛmbî bɛŝh bwə́ ŋgə bəd́a
bɨ,̂ bul bə nə́ ndɛɛ ́ bɔɔŋg wâ njɔẃ mə́
*Káázɛl. 23 fMpaam mə Cwámba Yésus-
Krîst í jíg mítəd́ʉ́gá mínʉ́d.

**4:13 muud ŋgə́ lʉlʉshi mə yɛ:́ Jísə Krîst.
v4:6 Sôm 37.5; Mat 6.25; 1Pr 5.7 w4:7 Yuá 14.27; Kol 3.15
x4:8 Rom 12.17-18 y4:9 3.17; 1Kr 13.11 z4:11 1Tm 6.6-8; Heb 13.5
a4:13 2Kr 12.9-10 b4:15 2Kr 11.8-9 c4:16 Mis 17.1 d4:17 1Kr 9.11
e4:18 2.25; Ləv 1.9, 12-13, 17; 2.2; 3.5 f4:23 Gal 6.18; Ifz 6.24

Kálaad Pwôl nyə á cilə
buud ɔ́ Kolósia yɛ ́

Isâ í dʉ́gyá nə kálaad mə
Pwôl shú Kolósia yí

Pwôl njúl mímbwug dɨ,́ Ipafras nyə á
zə jaaw nyə (Flp 1.23) nə́ bɔɔ́ĺ búúd bwə́
á zə shɨɨg okrîstɛn wâ Kolósia nə bɔẃ-
bɔŵ mínjɨɨ́ǵʉ́lá. Bwə́ á ŋgə jɨɨ́ǵʉli nə,́ shú
nə́ muud mpúg Zɛmbî, a dʉ́g cʉg ɨɨ,́ á
jəlá nə yə məŋkul mə́ míshíshim gúmə,́ a
bɛ̧ íjâm nə ijag yí Oyúdɛn, sɨýa ábɨwáág,
baagʉlə bíl íci í ídʉ̂w nə məŋgul... Njɨ
Pwôl mə́ gwág ntɔ́ yí, a mə́ cilə bwo
kálaad ɛǵa, lwó bwo nə́ cʉg Zɛmbî mə́
yə búúd kwoŋ mə Yésus dɨ ́ yí í kwaga.
Tishik bá Onezîm wə́ bwə́ á kə nə kálaad
(4.7-8).
Kálaad á Kolósia ŋgə lás sâ í dʉ́gyá nə

Krîst yí, nə́ a jɨ muud Zɛmbî nyə á ntɨ nə́
a zəǵ cʉg búúd yɛ.́ A jɨ nə mpífə́ í ntɔ̧
məḿpífə mə́ dʉ́ sá búúd ifwaas má, nə́ jɨ ́
ntɔ́ nəcé nyəd́ɨ ́ wə́ ŋkul mə́ Zɛmbî í á dʉ
wú, í ka ŋgə tɛ ́ isâ byɛŝh yâ gwɔŵ nə shí
yɛ ́ (1.16).
Kálaad á Kolósia jɨ ka bə nə,́ Pwôl

mə tɛɛ́d́ bəd́a ókrîstɛn wâ Kolósia, a mú
jəgʉla nə Zɛmbî shú dáŋ (1.3-14). A mú
ka zə cilə nda sʉsa í ŋgə́ yə Krîst məzh-
wámá (1.1–2.5), nə́ a jɨ Cwámba, a jwú
nə shí ndon nyɛŝh, a jwú nə Dɔ̧ (1.15-
20). Mpʉ́sə sʉsa, Pwôl mə lwó gwáná á
ŋgə́ gwána shú Dɔ̧ yí (1.24–2.5).
Nə́ ndɛɛ,́ kálaad ŋgə kə shwóg nə

məcwûŋ mâ váál mbúgʉla mə jəĺá nə
cʉgə nə buud tɛɛ́d́ nyəd́ɨ ́ njɔẃ búúd dɨ ́
kə kumə tɔɔ́ń nə tɔɔ́ń yí (3.1–4.6). Í ka
kə shîn nə məbəd́á.

Məbəd́á

1 gMə Pwôl muud Zɛmbî nyə a fɛɛ́śh
nə́ mə bəǵ *muud lwámá mə Yésus-

Krîst yɛ,́ nə mə, nə *mínyɔŋʉ̂ wúsʉ́ Tim-
otê, sə́ wə́ mə́ cílə́ kálaad ɛǵa. 2 Sə́ mə́
cilə bɨ ́miŋkɛ̧ŋ́kɛ̧̂ mí ómínyɔŋʉ̂ bʉ́sʉ́ bʉ́sə́
Kolósia wá, omínyɔŋʉ̂ ɔ́ abúgʉ́lág nəcé
shé bəľə búúd ɔ *Krîst. Sɔɔ́ŋ́gʉ́ wúsʉ́
Zɛmbî sáág bɨ ́ mpaam, kə́ sá nəḿə́ nə́ bɨ
cʉ́gəg nə́ shɛɛ.

Pwôl ŋgə yə Zɛmbî akíba
3 hSə́ ŋgə yə Zɛmbî akíba ja jɛŝh sə́ ŋgə́

jəgʉla nə nyə shú dʉ́n yí, nyə Sɔɔ́ŋ́gʉ́
mə Cwámba íshé Yésus-Krîst; 4 inəcé sə́
mə́ gwág nə́ bɨ ́ ŋgə *búgʉla *Krîst Yésus
ɨɨ,́ bɨ ́ ŋgə nəḿə́ cɛɛl obúgʉla bɛŝh. 5 jBɨ ́
ŋgə sá ntɔ́ nəcé bɨ ́ ŋgə bwánd nə búgə́
nə́ Zɛmbî mə bá yə bɨ ́ isâ í anyunywaá
byɛŝh nyə á mə́ bwɨɨ́ǵ bɨ ̂ gwɔẃ yí. Bɨ a
mpu nə́ bɨ mə́ jəlá nə bwánd nə búgə́
ja miləśʉ́ myâ obʉ́bəĺɛ,́ Jɔj̧ɔ̧ Kɛɛ́l nyə á
bwɛlɛ wɔɔ́ś bɨd́ɨ ́ yí. 6 kJa Jɔj̧ɔ̧ Lâŋ wɔɔŋg
í á kumə bɨd́ɨ ́ yí, í á wúmə mpúmə́ nəḿə́
nda í ŋgə́ wúmə kʉ́l jɛŝh nə.́ Í á tɛɛ́d́
wúməĺə nəḿə́ jwɔẃ bwə́ á bwɛlɛ jaaw
bɨ ́ mpaam mə́ Zɛmbî yí. Jwɔẃ dɔɔŋgʉ́,
bɨ a wámbʉlə nə́ mpaam nyɔɔŋg nyísə
bʉ́bəĺɛ.́ 7 lIpafras muud sə́ mə́ búl cɛɛl wə́
nyə a jɨɨ́ǵʉli bɨ ́ ntɔ;́ a jɨ shwə́ wúsʉ́ səńɔŋ́
sə́ ŋgə́ sɛŷ yɛ.́ A jɨ jilá jísʉ́ nûŋ bɨd́ɨ ́ ŋgəľə
sɛŷ nə Krîst shú dʉ́n, a ŋgə sɛŷ mbií á
búgʉ́lág. 8 mNyə wə́ nyə á jaaw sə́ mbií
cɛɛlí Shíshim mə́ Zɛmbî mə́ yə bɨ ́ yí.

9 nSâ jɔɔŋg wə́ í sá nə,́ tɛɛ́d́ jwɔẃ bwə́
á bwiiŋg sə́ láŋ wʉ́n yí, sə́ mə́ dʉ jəgʉla
nə Zɛmbî shú dʉ́n ja jɛŝh nə́ a yəǵ bɨ ́ fʉg
nə mpúyá á *shíshim shú nə́ bɨ mpúg sâ
jɛŝh á ŋgə́ jɨɨ yí. 10 oNtɔ,́ bɨ mú bə nə ŋkul
mə kyéy kuú njɔɔnd í yə́ Cwámba gúmə́
yí, bɨ mú bə nyə ŋkí nywa lámʉ́d məzhɨɨ ́

g1:1 muud lwámá: Gal 1.1 h1:3 Ifz 1.16; 1Te 1.2-3 i1:4 Ifz 1.15
j1:5 1Pr 1.3-4; Ifz 1.13 k1:6Mis 2.41; Rom 1.13; 1Tm 3.16; l1:7 Ipafras: 4.12;
Flm 23 m1:8 1Kr 8.1 n1:9 Ifz 1.17; Flp 1.9 o1:10 Ifz 4.1; 2.10; Flp 1.27

mɛŝh, bɨ ŋgə́ sá jɔj̧ɔ̧ mísɔɔ́ĺʉ́gʉ́ mimbii
myɛŝh, bɨ ŋgə́ nyiŋgə bul mpu Zɛmbî.
11 pSə́ ŋgə nəḿə́ jəgʉla nə Zɛmbî nə́ a
lʉ́lʉshig bɨ ́ məzhɨɨ ́ mɛŝh nə məma ŋkûl
nyɛ ́ ántɔ̧ minjɨ, shú nə́ bɨ bəǵ nə zɛńy kəľə
shwóg, bɨ kú lámʉsa ja bɨ ́ mə́ bwəḿá nə
məkʉgʉlʉ yí. 12Dʉgá yə Zɛmbî Sɔɔ́ŋ́gʉ́
akíba nə məshusʉg, nyə muud nyə á mə́
sá nə́ bɨ bəǵ nə ŋkul bii dʉ́n kɔw lʉ́ ísâ
nyə á mə́ kwəmʉsa shú búúd bɛ́ yí, bwə́
ŋgə́ cʉgə məŋ́kɛnya mɛ́ dɨ ́ wá.

Yésus-Krîst, aməd́ɨ ́ á isâ byɛŝh
13 qNyə a tɨ ́ yîl shé mpəl̂ á məyídʉ́gʉ́d,

ntɛɛŋgʉli shé Faan mə Mwán yé abábə
dɨ.̂ 14Mwán yé wɔɔŋg wə́ nyə á balan nə
ndɨ ́ zə tɔ̧́ tâŋ, yîl shé məńyámád yɛ,́ a juu
ntâg shé *misəḿ.

15 rNyə á zə lwó buud sâ Zɛmbî jɨ ́ yí,
Zɛmbî múúd cúgɛ́ nə ŋkul dʉ́g yɛ.́ A
jɨ Mwán acúmbâ mə́ Zɛmbî††, á ntɔ̧ ísâ
byɛŝh Zɛmbî nyə a tɛ ́ yí. 16 sNəcé nyəd́ɨ ́
wə́ ŋkûl mə́ Zɛmbî í á ŋgə wú‡‡, í ka
ŋgə tɛ ́ isâ byɛŝh yâ gwɔŵ nə shí yɛ.́
Isâ byɛŝh, nə byɔɔŋg í ŋgə́ nyîn yí, nə
byɔɔŋg í áŋgɛ ̂ nə nyîn yí, tɔɔ otɔẃe ɔ
shwóg wâ məyídʉ́gʉ́, tɔɔ byɔɔŋg bísə́
nə icwámba yí, nə byɔɔŋg í ŋgə́ wá
buud məńyámád yí, nə byɔɔŋg í ŋgə́ lwó
buud mpəl̂ yí, nyə wə́ nyə a tɛ ́ byɛŝh,
nyə a tɛ ́ byo shú dɛ́ nyəmɛf́wó. 17 tNyə
á dʉ bwey bə, isâ byɛŝh nda fwo bə;
nyə wə́ ŋgə́ shúgal isâ byɛŝh. 18 uA jɨ
lúu á *Dɔ,̧ Dɔ̧ í njúl nyə kug nyúul¶¶.

Nyə wə́ jísə́ shug lʉ́ cʉg ágúgwáan, a jɨ
muud áshúshwóógʉ́ bwɛlɛĺə gwûm; í á
sɨŷ ntɔ́ shú nə́ a bəǵ shúshwóógʉ́ ikɔɔ́ḿb
byɛŝh. 19 vZɛmbî nyə a sá ntɔ́ nəcé nyə
á gwág nywa nə́ nyəmɛf́wó jíg wə́ *Krîst
ncindî nə ncindî. 20 wZɛmbî nyə a gwág
nəḿə́ nywa nə́ á nyiŋgə sá ŋkwambʉlə
mpəd́ʉ́gá nyə nə isâ byɛŝh, tɔɔ byɔɔŋg bí
wa shí yí, tɔɔ byɔɔŋg bí gwɔẃ yí. Nyə
á ka ntɨ Mwán yé Krîst zə yə kwolós
dɨ,̂ shwɨy dɔɔŋg dɨ ́ wə́ Zɛmbî nyə a wá
mətəla mpəd́ʉ́gá bəńɔŋ̂ isâ byɛŝh yɛ.́

21 xBɨ bâŋ, bɨ a shígɛ ́ dʉ bə nə wɔŋ́gɔ́
nə Zɛmbî yág, mitəd́ʉ́gá mín nə bɔẃ-
bɔŵ mísɔɔ́ĺʉ́gʉ́ mín mí á sá nə́ bɨ bəǵ
mizhízhíŋ myɛ.́ 22Zɛmbî mə́ sá ja gaád
nə,́ shwɨy nyúul mə́ Krîst í á yə yí, í
sáág ŋkwambʉlə mpəd́ʉ́gá bɨnɔŋ́ nyə,
shú nə́ a bág kə təl̂ bɨ ́ nyəd́ɨ ́ míshʉ́d bɨ
njúl miŋkɛ̧ŋ́kɛ̧,̂ kú nə lág, kú nə sá á
jumʉ́g. 23 yÍ bá bə ntɔ́ ŋkí bɨ mə nada
nə búgə́ fwámɛ́ nada nə́ bɔɔ́,́ kú fúfug;
ŋkí bɨ mə bə́ kú magʉlə nə́ gúl sâ í zəǵ
təl̂ bwándʉ́lə bɨ ́ ŋgə́ bwánd sâ bɨ ́ á gwág
Jɔj̧ɔ̧ Láŋ dɨ ́ yí. Jɔj̧ɔ̧ Lâŋ wɔɔŋg wə́ osɔɔ́l ɔ
məśáal ɔ́ Zɛmbî bwə́ á cúndə shí ga nyɛŝh
yí. Mə Pwôl mə jɨ ŋgwɔĺ sɔɔ́l məsáal ŋgə́
cúndə Jɔj̧ɔ̧ Lâŋ wɔɔŋg yɛ.́

Pwôl nyə á bul wádʉga
24 zMə ŋgə gwág məshusʉg ja mə́ ŋgə́

jug shú dʉ́n ga. Nəcé jugʉ́lə mə́ ŋgə́ jug
məd́ɨ ́ nyúúlʉ́d yí, mə ŋgə jusa *incwaw
í ntʉg nyúúl mə́ *Krîst í jəĺá nə bwəma

††1:15 Mwân acúmbâ: Ciyá nɨ í ŋgə lwó mfíí Yésus jɨ ́ nə ndɨ ́ yí, kú bə fwo-byɛl̂.
‡‡1:16 Yésus wə́ nyə á ŋgə wééshʉli ŋkul mə́ Zɛmbî, ŋgə tɛ ́ isâ nə ndɨ.̂
¶¶1:18 Nəḿə́ nda lúu í dʉ yə nyúul cʉg í dʉ́gə́ lwó nyúul məzhɨɨ ́ nə,́ a ŋgə yə Dɔ̧ dɛ ́
cʉg, a ŋgə́ lwó bwo məzhɨɨ.́
p1:11 Rom 5.2; Ifz 1.18;
q1:13 Yuá 5.18; Luk 22.53; Mis 26.18; Ifz 1.6, 7, 21; 2.2; 6.12 r1:15 Yuá 1.18;
2Kr 4.4; 1Tm 6.16; Heb 1.3 s1:16 1.13; Yuá 1.3, 19; Heb 1.2 t1:17 Yuá 1.1;
8.58 u1:18 lúu á Dɔ:̧ 2.19; 3.15; Ifz 1.22-23; muud áshúshwóógʉ́: Mis 4.2; 26.23;
1Kr 15.20; Mbʉ́ 1.5 v1:19 2.9-10; Yuá 1.16; Ifz 1.23 w1:20 Rom 3.25-26; Ifz
1.9-10, 21; 2.13-16 x1:21 Rom 5.10; Ifz 2.12-13; 5.27
y1:23 2.7; Ifz 3.17; 1Tm 3.16; Heb 3.6 z1:24 2Kr 1.5; 11.23-29; Ifz 3.13

nə ndɨ ́ yí, nyúúl mə́ Krîst nyɔɔŋg wə́ *Dɔ̧
lʉ́ óbúgʉla. 25 aMə á zə bə sɔɔ́l məsáal
Dɔ̧ dɔɔŋgʉ́d nə yəĺə Zɛmbî nyə á yə mə
isɛý nə́ mə bwííŋgʉg bɨ ́ Láŋ yé wɛŝh
ncindî yí, 26 bmə bwííŋgʉg bɨ ́ *ndímba
nyə á ŋgə baagʉlə shwoó dɨ ́ ikala i búúd
í dʉ́gə́ cɔ̧,́ dʉ cɔ̧,̂ dʉ cɔ̧̂ yí; nyə a mə́ ka
zə wééshʉli byo, lwó míŋkɛ̧ŋ́kɛ̧̂ mi búúd
myɛ.́ 27 cNəcé á cɛɛl nə́ bwə́ mpúg bímbí
ndímba wɔɔŋgʉ́ jɨ ́ nə milwanə́ íkûl ishús
dɨ ́ yí, yuug jé jɔɔŋg jɨ ́ nə:́ Krîst jisə bɨd́ɨ ́
ícʉgʉd; ntɔ,́ bɨ je ŋgə ji nə búgə́ nə́ bɨ mə
bá ji nyəd́ɨ ́ jiya gúməd́. 28 dKrîst wɔɔŋgʉ́,
nyə wə́ sə́ bâŋ ŋgə́ bwiiŋg yɛ.́ Sə́ ŋgə bwi-
iŋg sə́ ŋgə́ sá nə́ muud yɛŝh sáág ncə,̂ sə́
ŋgə́ lwó muud yɛŝh sâ í jəĺá nə sɨŷ yí.
Sə́ ŋgə sá isɛý byɔɔŋgʉ́ nə bímbí lʉ́ fʉ́g
dɛŝh sə́ bɨ ́ nə ndɨ ́ yí, nəcé í jɨɨ nə́ sə́ sáág
nə́ muud yɛŝh mə bá tɔŵ mísh mə́ Zɛmbî
dɨ ́ yɛ ́ fífəg búgəd́. 29 eShú dɔɔŋg wə́ mə́
ŋgə́ lídʉga nə cúná yí, mə ŋgə cúna cúná
jɔɔŋgʉ́ nə ŋkul mə́ Krîst í ŋgə́ nyîn məd́ɨ ́
cʉg dɨ ́ yí.

2Mə ŋgə bul jɨɨ nə́ bɨ mpúg nə́ mə
ŋgə cúna məma cúná shú dʉ́n, nə

shú ókrîstɛn wâ Lɔwdisê, nə shú bɔɔ́ĺʉ́gá
bɛŝh bwə́ abwɛĺɛ ́ dʉ́g mə wá. 2 fMə ŋgə
cúna shú nə́ milâm mí səĺʉg bwo shí, nə́
bwə́ cɛɛ́ĺagí, cɛɛlí jɔɔŋg í sáág nə́ bwə́
búlʉg bə leedyá; mə ŋgə nəḿə́ cúna shú
nə́ bwə́ bííg ibwádán múúd mə́ dʉ bii
ja fʉ́g í mú nyə lwándʉ́lá yí, bwə́ mú
mpu ndímba Zɛmbî nyə á ŋgə ná baagʉlə
shwoód yí, ndímba wɔɔŋgʉ́ wúsə: Krîst.

3 gNjɨ nyəd́ɨ ́ wə́ múúd jɨ ́ nə ŋkul kwey sá
jɛŝh í dʉ́gyá nə fʉg nə mpúyá yí.

Pwôl ŋgə kɛẃʉli obúgʉla
4 hMə ŋgə cɨ ntʉ́nɨ shú nə́ muud

nda zə nə jɔ̧ mbúlə́ kaand zə shɨɨg bɨ.̂
5 iMpugá nə,́ tɛɛm bə nə́ mə cugɛ ́ nûŋ
bɨd́ɨ,́ *shíshim wâm wɨ ́ nûŋ; mə jɨ nə
məshusʉg nə ŋgəľə dʉ́g nə́ bɨ ́ ŋgə mpu
táág isâ bɨd́ɨ ́ ícʉg dɨ,̂ búgə́ bɨ ́ŋgə́ *búgʉla
*Krîst yí í təl nə́ shîm.

6Nə́ ndɛɛ,́ nda bɨ ́ á mə́ ləǵ Krîst Yésus
nə́ nyə wə́ jɨ ́ Cwámba wʉ́n nə,́ cʉgəgá
cʉg í lwó nə́ bɨ ́ bɨ ́ buud bɛ́ yí. 7 jBɨ é cʉgə
ntɔ́ bɨ mə́ nada nə nyə, bɨ ŋgə́ magʉlə
njɨ sâ í ŋgə́ zhu nyəd́ɨ ́ yí, bɨ ŋgə́ kyey nə
búgə́ jɨń njɨ nda bwə́ á jɨɨ́ǵʉli bɨ ́ nə,́ bɨ
dʉ́gə́ bul lɔ̧́ məńywa bwə́ sá bɨ ́ má.

8 kBɨ ɔ́ bɛy nə́ muud zəǵ nə dúl váál
mbɛɛ ́ faasʉ́lə íciyá zə sá nə́ bɨ gwágʉ́g
njɨ nə nyə, mbɛɛ ́ məśhɨɨgâ wə́ məńɨ.
Məshɨɨgâ mɔɔŋg mə́ ŋgə ŋwa ŋkul íjâm
nə ijag dɨ,̂ nə míshíshim mí ŋgə́ kyey nə
isâ yâ shí ga myáád§§, kú bə́ wə́ Krîst.
9 lNəcé Zɛmbî nyəmɛf́wó njul nyúúl mə́
Krîst dɨ ̂ ncindî nə ncindî. 10Krîst wɔɔŋg
dɨ ́ wə́ ísâ í ŋgə́ zhu bɨ ́ shú nə́ bɨ bəǵ
lwándʉ́lá məzhɨɨ ́ mɛŝh yɛ,́ nyə muud mə
jwú nə ísâ yâ məyídʉ́gʉ́ í ŋgə́ wá buud
məńyámád yí, nə byɔɔŋg í ŋgə́ lwó buud
mpəl̂ yí. 11 mBɨ a sɨýa wʉ́n ábɨwáág Krîst
dɨ ́ kwoŋʉd; mbwə́ mə́ múúd dɨ ́ í á sâ
bɨ ́ nyə. Nyâŋ nyə á zhu wə́ Krîst, nyə a
yîl ŋkul *mísəḿ mí á dʉ bə nə ndɨ ́ bɨd́ɨ ́
mílâm dɨ ́ yí. 12 nNtɔ́ jɨ nə́ duwanʉ́lə bɨ ́ á

§§2:8 míshíshim mí ŋgə́ kyey nə isâ yâ shí ga myá: Ofeeshe ɔ Kálaad Zɛmbî bɛŝh
bwə́ cúgɛ ́ bul bə cʉ́ŋ ŋgwûd na ciyá nɨɨd́. Sə́ bâŋ sə́ ŋgə cɨ ntʉ́nɨ nəcé sə́ mə́ dʉ́g
nə́ Pwôl ŋgə cɨ məŋkul mə́ dʉ́ ŋgə jwú nə muud shí ga dɨ ́ té nyə́ afwóyɛ́ magʉlə
Yésus-Krîst yí. Bɔɔ́ĺ bwə́ ŋgə cɨ nə́ jísə «isâ í á tɛɛ́d́ shí ga yí». Dʉ́gʉ́g nəḿə́ Gal 4.3,
9.
a1:25 Ifz 3.1-3 b1:26 2.2; 4.4; Ifz 3.6 c1:27 gúməd́: 3.4; Rom 5.2; Ifz 1.18
d1:28 Ifz 4.13 e1:29 Ifz 3.20; Flp 4.13 f2:2 1.26-27; Ifz 5.2
g2:3 Mik 2.4-5; 1Kr 1.24, 30; Ifz 3.19 h2:4 2.8; Rom 16.18 i2:5 1Kr 5.3
j2:7 1.23 k2:8 1Tm 6.20 l2:9 1.19; 2.15, 20; Ifz 1.21 m2:11 Ifz 2.11
n2:12 3.1; Rom 6.3-4; Ifz 1.19-20; 2.6

duwan yí, bɨnɔŋ́ Yésus bɨ á dɔw, bɨnɔŋ́
mú gwûm. Jɨ ́ ntɔ́ nəcé bɨ a búgʉla ŋkul
mə́ Zɛmbî í á gwúmʉshi Yésus yí*. 13 oNə́
ndɛɛ,́ nə iwushí bɨ ́ á dʉ wush yí, nə bəĺə
bɨ ́ á bə kú nə ábɨwáág yí, í á sá nə́ bɨ
bəǵ mimbimbə. Njɨ, ja gaád ɨɨ,́ Zɛmbî
mə́ nyiŋgə yə bɨńɔŋ̂ Krîst cʉg, a mə́ jím-
bal shé iwushí byɛŝh. 14 pNyə a mə́ yîl
mícilyá mí á ŋgə lwó nə́ shé á jag sá
myá. Micilyá myɔɔŋg wə́ mí á dʉ bə nə
məmpəńdí mə́ á dʉ bwaagʉlə sə́ məbɛɛ̧ ̧́
má. Nyə a mə́ bwambʉlə myo kwolós dɨ,̂
caam myo. 15 qIsâ yâ məyídʉ́gʉ́ í ŋgə́ wá
buud məńyámád yí, nə byɔɔŋg í ŋgə́ lwó
buud mpəl̂ yí, Zɛmbî nyə a mə́ dɛɛ́ǵ byo
ŋkul dɔɔmb nyáŋ, a ŋgə julə kə nə byo
mbaadə́ nə mbaadə́ tâm buud, ŋgəĺə lwó
nə́ í músə mikwám myɛ.́

16 rNtɔ,́ muud nyə ajəĺáyɛ ́ nə cígə bɨ ́
iwushî shú sá í dʉ́gyá nə dəg nə məŋgul
yí, ŋkí ntâg sâ í dʉ́gyá nə zaŋ məćúwo
mə mbyôl ŋkí osábaad yí. 17 sMəcɛɛ̧ ̧ mâ
isâ ínɨ mə́ á bə njɨ tâŋ nda shishîm í á
ŋgə lwó nə́ isâ í ŋgə zə yí; njɨ, wə́ Yésus-
Krîst wə́ fwámɛ́ ísâ bísə́ yɛ.́ 18 tMuud
nyə ajəĺáyɛ ́ nə kənd bɨ ́ koogʉ́ nə ijwad
nyúúl í məśhɨɨgâ, nə ŋgəĺə yə *wəé́ŋgəles
gúmə.́ Buud bwə́ sá mísɔɔ́ĺʉ́gʉ́ myɔɔŋg
wá bwə́ dʉ bul wá lúú ísâ bwə́ dʉ dʉ́g
məńtaməd́ yí, bwə́ ŋkɛn̂y məńyúul ntɔ́
cwûd, í njúl nə́ milúú myáŋ wə́ mí ŋgə́
fwɔ̧ mitəd́ʉ́gá myáŋ. 19 uBwə́ ánádáyɛ ́ nə
Krîst. Í njúl nə,́ nyə muud jɨ ́ lúú yɛ,́
nyə wə́ ŋgə́ wɨɨ́l kug nyúul wɛŝh, a ŋgə́

nəḿə́ mpu táág ísɛý í məbwɔɔ̧̧́ mə nyúul
nə misʉsagə,́ shú nə nyúúl í wɨýʉ́g váál
Zɛmbî mə cɛɛ́l yí†.

Cʉg mə́ krîstɛn
20 vBɨnɔŋ̂ *Krîst bɨ á yə, shwɨy dɔɔŋg

í á mə́ sá nə́ bɨ béégyág nə bɔẃ-bɔŵ
*míshíshim mí ŋgə́ kyey nə isâ yâ shí
ga myá. Ká nəcé jɨ ́ bɨ ́ ŋgə́ ná cʉgə nda
buud ɔ shí ga yí? Nəcé jɨ ́ bɨ ́ ŋgə́ magʉlə
nə́ bwə́ ŋgəǵ nə yɨɨ́ḿbʉli bɨ ́ nə məm-
pəńdí məśə́ nə:́ 21 wCi wo kú ŋwa sâ ga!
Ci wo kú də jínɨ! Ci wo kú kúnya nə
jímɨ!́ 22Məmpəńdí məńɨ mə́ ŋgə dʉ́gya
nə isâ bísə́ nə,́ wó ká shîn balan nə jâŋ,
í shîn yí. Məśə njɨ məcɛɛ̧ ̧ nə minjɨɨ́ǵʉ́lá
myâ buud. 23Məmpəńdí mɔɔŋgʉ̂ mə́ ŋgə
jɨɨ́ǵʉli nə́ muud sáág míl mísɔɔ́ĺʉ́gʉ́ bwə́
á mə́ ŋgə wá yəb́əd́ myá, yə wəé́ŋgəles
gúmə,́ səl məńyúúl shí, cûg nyúúl. Min-
jɨɨ́ǵʉ́lá myɔɔŋg mí ŋgə bə nda mí ŋgə yə
buud fwámɛ́ fʉ́g, njɨ í njúl nə́ mí cúgɛ ́ nə
ŋkul sá nə́ muud mpúg máánd íyéésh yâ
lâm yé.

3 xŊgaá bɨ mə mpú nə́ bɨnɔŋ́ Krîst bɨ a
gwûm? Ntɔ,́ ŋgəgá nə sɔ̧́ isâ í dʉ́gyá

nə cʉg á gwɔẃ kʉ́l Krîst njúl Zɛmbî dɨ ́
mbwə̂ məncwûm yí. 2 yWágá milúú ísâ í
dʉ́gyá nə cʉg á gwɔẃ yííd, kú bə byɔɔŋg
yâ shí gaád. 3 zNəcé, bɨnɔŋ́ Krîst bɨ á yə,
cʉg jɨń jísə shwoód wə́ Zɛmbî kʉ́l Yésus
jísə́ yí. 4 aJa Krîst muud jɨ ́ cʉg jɨń yɛ ́ mə́
bá zə lwóya nyúúl yí, bɨnɔŋ́ mə bá nyîn,
bɨ ŋgə́ nəḿə́ ŋkənʉwa nda nyə.

*2:12 Sə́ bɨ ́ nə ŋkul fɛɛ́ǵ na nə́ «bɨ ́ ŋgə búgʉla nə́ ŋkul mə́ Zɛmbî í á gwúmʉshi Yésus
yí í mə́ yîl bɨ ́ məńyámá mə́ mísəḿʉ́d».
†2:19 Váál lúu í dʉ wɨɨ́l kug nyúul, dʉ nəḿə́ mpu táág ísɛý í məbwɔɔ̧̧́ mə nyúul nə
misʉsagə́ yí, ntɔ́ nəḿə́ wə́ Krîst muud jɨ ́ lúú yɛ ́ ŋgə́ wɨɨ́l Dɔ̧ lʉ́ óbúgʉla dɛŝh ncindî
yɛ.́
o2:13 Ifz 2.1, 5 p2:14 Ifz 2.15-16; 1Pr 2.24 q2:15 2.9-10
r2:16 Rom 14.1-6 s2:17 Heb 8.5 t2:18 Ifz 1.21 u2:19 1.18; Ifz 4.16
v2:20 2.9-10; Gal 4.3-5, 9 w2:21 Iza 29.13; Mat 15.9; 1Tm 4.3; Heb 13.9
x3:1 2.12; Ifz 1.20 y3:2 Mat 6.33 z3:3 Rom 6.4; 2Kr 5.14
a3:4 Gal 2.20; Flp 1.21; ŋkənʉwa: 1.27; Flp 3.21; 1Kr 15.43; 1Yn 3.2

5 bNda jɨ ́ ntɔ́ nə,́ ŋgəgá nə gwɨɨ́ĺya
ijâm bín yâ cʉg á shí ga; ntɔ́ jɨ nə́
isâ nda jaŋga, nə misɔɔ́ĺʉ́gʉ́ mí ádʉ-
danâ, nə iyéésh í ayíyáág, nə bɔẃ-bɔŵ
íyéésh, nə yéésh məb́ii, nəcé yéésh bəĺə
nə məbii jísə yəĺə ŋkúmba zɛmbî áyadʉ́g
gúmə.́ 6 cBɔẃ-bɔŵ ísâ ínɨ wə́ í dʉ sá nə́
mpimbə mə́ Zɛmbî í bííg buud ɔ məĺwə.̂
7 dKuú njɔɔnd wʉ́n í á bə nəḿə́ ntɔ́ ja
bɨ ́ á dʉ ná bɛ̧ isâ byɔɔŋg yág yí. 8 eNə́
ndɛɛ,́ ja gaád ɨɨ,́ myáásʉgá isâ byɔɔŋg:
myáásʉgá impimbə, nə dʉ́lə nyada, nə
gwɔ̧ĺə lâm, nə məlwíy, nə dʉ́lə cúwal
ícúwʉ́lí-cúwʉli. 9 fKúgá ná dʉ bwiiŋgya
íjɔ̧ɔ́ ̧́ mpəd́ʉ́gá nyɨń, nəcé, nda múúd mə́
dʉ yîl káándə́ nə,́ bɨ a mə́ yîl mbií múúd
bɨ ́ á dʉ fwo dʉ bə yí nə misɔɔ́ĺʉ́gʉ́ myɛ́
myɛŝh, 10 gbɨ a mə́ bwáád kukwumʉga
múúd ágúgwáan. Mbií múúd wɔɔŋgʉ́,
Zɛmbî mə́ dʉ sá nə́ í nyíŋgəǵ ŋgə bul
bə gúgwáan ŋgə bɛɛ̧ļa nyə muud nyə á
tɛ ́ nyə yɛ.́ A dʉ sá ntɔ́ shú nə́ buud bwə́
mpúg nyə váál í jəĺa yí. 11 hNa músə nə,́
muud nda ná nyiŋgə dʉ bə nə təd́ʉ́gá nə́
mwâ Gʉrɛk̂ wə́ ɛǵa, mwâ *Yúdɛn wə́ ɛǵa,
ŋkí nə́ nyíga nyə a sɨýa ábɨwáág, nyíga
nyə a shígɛ ́ sɨýa; nyíga nyə ampúyɛ́ cʉg,
nyíga jɨ jool; lwaá wəǵa, fʉlí muud wə́
ɛǵa. Mbɔ,̂ bínɨ í cúgɛ ́ ná nə mfíí, njɨ Krîst
wə́ jɨ nə mfíí, a njul ntâg múúd yɛŝh ŋgə́
*búgʉla yɛ ́ lámʉ́d.

12 iNtɔ́ jɨ nə́ Zɛmbî nyə a mə́ fɛɛ́śh bɨ,̂
nyə a mə́ sá nə́ bɨ bəǵ miŋkɛ̧ŋ́kɛ̧̂ mi búúd,
á bul cɛɛl bɨ.̂ Ntɔ,́ bwáádʉ́gá mbwéédí
ágúgwáan, ntɔ́ jɨ nə:́ bɨ ́ gwág búúd cɛy
lámʉ́d, bə nə jɔ̧ lâm, muud kú bwɛlɛ
ŋkɛn̂y nyúúl, dʉ bə njɨ lám nə́ shɛɛ,
kú nə milámʉsa. 13 jDʉgá bə nə jísɔẃ
mpəd́ʉ́gá nyɨń. Ŋkí ŋgwɔĺ *mínyɔŋʉ̂ woó
mə́ byaagʉlə nə wo, wo juu nyə nəḿə́

nda Cwámba nyə a juu bɨ ́ nə.́ 14 kSâ í ká
bul bə wə́ cɛɛlí; gwə́ wə́ í é sá nə́ bɨ mpúg
bə leedyá.

15 lKrîst nyə a jɔŵ bɨ ́ zə sɛɛŋg búm-
bə́ ŋgwûd shú nə bɨ cʉ́gəgí mpwogɛ́
mpəd́ʉ́gá nyɨń. Ságá nə́ mpwogɛ́ wɔɔŋg
lwándʉ́g bɨ ́ mílámʉ́d. Dʉgá lɔ̧́ məńywa.

16 mSágá nə́ Kɛɛ́l mə́ Krîst í lwándʉ́g bɨ ́
mílámʉ́d nə́ cwɔɔ́;́ dʉgá yéya mínjɨɨ́ǵʉ́lá,
bɨ ́ dʉ sá nə́ nyíga kɛẃʉli nyíga, nyíga
kɛẃʉli nyíga nə fʉg nyɨń nyɛŝh; bɨ dʉ́gə́
sɛy ósôm nə miŋgwa nə isʉsa yâ Zɛmbî.
Dʉgá sɛy byo nə lám wɛŝh, bɨ ŋgə́ lɔ̧́
Zɛmbî. 17Nə iciyá bɨ ́ mə́ cɨ ́ yí, nə isâ bɨ ́
mə́ sá yí, dʉgá sá byɛŝh jínə́ mə́ Cwámba
dɨ,́ bɨ dʉ́gə́ lɔ̧́ Zɛmbî Sɔɔ́ŋ́gʉ́ kwoŋ yéd.

Cʉg á mpəd́ʉ́gá okrîstɛn
(Ifz 5.22-33; 6.1-9; 1Pr 2.18-25; 3.1-7)
18 nBudá ɔ, magʉləgá nə́ ogwúm bín

bwə́ jwúg nə bɨ.̂ Ntɔ́ í jəĺá nə buud ɔ
Cwámba yɛ.́ 19Budûm ɔ, cɛɛlʉgá budá
bín, nda dʉ ŋwa bwo nə ŋkʉ́d.

20Yé bwân, ságá obyɔl̂ bín məgwág
məzhɨɨ ́ mɛŝh, ntɔ́ jɨ jɔ̧ sâ mísh mə́
Cwámba. 21Yé ósɔɔ́ŋ́gʉ́, kúgá dʉ sá
nə́ bwân bín bwə́ dʉ́g gwág ízhuŋʉ́,
mənyúul mə́ á bá tag bwo.

22Yé osɔɔ́l ɔ məśáal, ságá omása bín
bâ wa shí mishwun məgwág; kú bə njɨ ja
bwə́ ŋgə́ dʉ́g bɨ ́ yí, í á bá bə nda bɨ ́ ŋgə
sɔ̧́ nə́ bɨ nyínʉ́g mísh mə́ búúdʉd. Ságá
bwo məgwág nə lâm ŋgwûd, váál í yə́
Zɛmbî gúmə́ yí. 23 Sâ jɛŝh bɨ ́ mə́ sá yí, bɨ ́
sá sɔɔ́ĺʉ́gʉ́ í ŋgə́ wú lám dɨ ́ cwú yí, nda
sá mə́ cɨ ́ nə́ bɨ ŋgə sá shú mə́ Cwámba,
kú bə shú búúd. 24 oDʉgá sá ntɔ́ bɨ ŋgə́
mpu nə́ Cwámba mə bá yə bɨ ́ kɔw lʉ́ ísâ
nyə á mə́ kwəmʉsa tâŋ myəńa shú búúd
bɛ́ yí. 25 pNəcé muud yɛŝh mə sá ólɨĺɨŋgɨ ̂

b3:5 Gal 5.19-21; Rom 6.6, 11; Gal 5.24; Ifz 4.19; 5.3 c3:6 Ifz 5.6
d3:7 Rom 1.18; Ifz 5.8 e3:8 Ifz 4.29; 5.4 f3:9 Ifz 4.22, 25
g3:10Mət 1.26-27; Ifz 4.24 h3:11 2.11; Gal 3.28; 1Kr 12.13 i3:12 Ifz 4.2-4
j3:13 Ifz 4.32 k3:14 Ifz 5.2 l3:15 1.18, 20; 2Kr 13.11; Ifz 1.23; 4.4 m3:16
Ifz 5.19-20; Heb 13.15 n3:18 Ifz 5.21–6.9 o3:24 Ifz 6.8 p3:25 Zhk 2.1

yɛ́ mə bá ŋwa myəńa myâ olɨĺɨŋgɨ ̂ bɛ,́ na
jɨ kú nə sʉsaalɛ.̂

4 qYé ómása, balanʉgá nə osɔɔ́l ɔ
məśáal bʉ́n váál dʉ́sə́ tʉ́təlí kú nə

iŋkwíílí yí, mpugá nə́ bɨ bɨ ́nəḿə́ nə Mása
joŋ dɨ.̂

Pwôl mə cwíny ókrîstɛn
(Ifz 5.14-17; 6.18-20)

2 rDʉgá jəgʉla nə Zɛmbî ja jɛŝh, wágá
lúu cínɔŋgʉ́ bɨ dʉ́gə́ yə nyə akíba.
3 sŊgəgá nəḿə́ jəgʉla nə Zɛmbî shú dʉ́sʉ́
nə́ a júwʉg mpumbɛ́ shú kɛɛ́l sə́ ŋgə́
bwiiŋg yɛ ́ nə́ mə bwííŋgʉg *ndímba mə́
*Krîst, sâ í mə́ sá nə́ mə kəǵ mímbwug
dɨ ́ yí. 4 tŊgəgá nə jəgʉla nəḿə́ nə Zɛmbî
shú nə́ mə bwííŋgʉg kɛɛ́l dɔɔŋgʉ́ nə́ sáŋ
sáŋ nda í jɨɨ́ ́ nə́ mə sáág nə.́

5 uBuud bwə́ cúgɛ ́ *Dɔ̧ dɨ ́wá, bɨ ɔ́ dʉ bə
nə fʉg ja í wɔɔ́ś nə́ bɨnɔŋ́ bəǵ yí. Mpugá
balan nə məfwála mɔɔŋg mɛŝh. 6 vIciyá
bín í dʉ́g bə ja jɛŝh njɨ iciyá í mpaam,
ŋkí nywa nda bwə́ ámə wá ca, shú nə́ bɨ
dʉ́g mpu bɛşa nə muud yɛŝh váál í jəĺa
yí.

7 wMwááŋg Tishik mə́ búl cɛɛl yɛ,́
sɔɔ́l məsáal mə Cwámba, sɔɔ́l məsáal
abúgʉ́lág, nyə e bá jaaw bɨ ́ isâ byɛŝh í
dʉ́gyá nə mə yí; a jisə shwə́ waamə́ sá
ŋgə́ sɛŷ nə Cwámba yɛ.́ 8Mə ŋgə bul ntɨ
nyə nə́ a zəǵ lwó bɨ ́ cé sə́ təĺ yí, zə səl
bɨ ́ milâm shí. 9 xMə mə́ ntɨ bá *mínyɔŋʉ̂
waamə́ abúgʉ́lágmə́ búl cɛɛl yɛ,́ Onezîm,
mbyágá á nûŋ bɨd́ɨ.́ Bwə́ é zə jaaw bɨ ́ sá
jɛŝh í ŋgə́ cɔ̧́ káadə́ yí.

Məbəd́á
10 yAristárʉg muud sá jɨ ́ mímbwug dɨ ́

yɛ ́ ŋgə bəd́a bɨ,̂ tɔɔ Márkus mínyɔŋʉ̂ mə
Barnábas; nyə wə́ mə á ntɨ bɨ ́ məkəĺ nə:́
«A ká zə nûŋ, bɨ ɔ ləǵ nyə váál í jəĺa yí».
11Yésus jɨ ́ nə dúl jínə́ nə́ Yustos yɛ ́ ŋgə
nəḿə́ bəd́a bɨ.̂ Mpəd́ʉ́gá *Oyúdɛn bwə́ á
mə́ *búgʉla Yésus wá, njɨ ólɔɔ́l ɔńɨ wə́
səńɔŋ́ ŋgə́ sɛý Faan mə́ Zɛmbî wá; bwə́
á mə́ bul wá mə ŋkul lámʉ́d. 12 zIpafras,
mbyágá á nûŋ bɨd́ɨ ́ ŋgə nəḿə́ bəd́a bɨ.̂
Sɔɔ́l məsáal mə Yésus-Krîst wɔɔŋgʉ́ nyə
aŋgɛ̂ nə yɔw gwánálə shú dʉ́n məj́əgʉla
mɛd́. A ŋgə jəgʉla nə́ bɨ tɔẃʉ́g búgəd́ nə́
shîm, bɨ bəǵ okrîstɛn bwə́ á mə́ lal wá,
bɨ dʉ́gə́ bə cʉ́ŋ ja jɛŝh nə sâ Zɛmbî ŋgə́
jɨɨ nə́ bɨ sáág yí. 13Mə ŋgə bwiiŋg láŋ
yé nə́ a ŋgə bul ŋwa njugú shú dʉ́n nə
shú bɔɔŋg wâ Lɔwdisê, nə bɔɔŋg wâ Ier-
apolis. 14 aLúkas, jwɔẃʉda mə́ búl cɛɛl yɛ ́
ŋgə bəd́a bɨ,̂ tɔɔ Démas.

15 bBɨ ɔ bəd́á sə́ bwááŋg wâ Lɔwdisê,
bɨ ́ bəd́a nəḿə́ Nɛmʉfâ, nə Dɔ̧ í dʉ sɛɛŋ-
gya nyəd́ɨ ́ njɔẃ yí. 16 Ja bɨ ́ mə́ bá shîn lɔ̧́
kálaad ɛǵa yí, bɨ ɔ bá kənd Dɔ̧ á Lɔwdisê
nyə, bwə́ ɔ́ bá lɔ̧,̂ bɨ ́ka nəḿə́ bá lɔ̧́ nyɔɔŋg
mə bá wú bɨ ́wu yɛ.́ 17 cCɨgá nə Arship nə́
a kwéémbʉg sɛý Cwámba nyə á yə nyə
yí, shú nə́ a sáág gwo váál í jəĺa yí. 18 dMə
Pwôl mə́ cilə bɨ ́ məbəd́á məǵa nə mbwə́
wâm: Bɨ ɔ təd́ʉ́gá nə́ mə jɨ mímbwugʉd.
Zɛmbî kə́ sá bɨ ́ mpaam.

q4:1 Ləv 25.43 r4:2 Rom 15.30; Ifz 6.18-19; Flp 4.6; 1Te 5.17
s4:3 Rom 15.30 t4:4 1.26 u4:5 Ifz 5.16 v4:6 Ifz 4.29; 1Pr 3.15
w4:7 Tishik: Ifz 6.21-22 x4:9 Onezîm: Flm 10–12
y4:10 Aristárʉg: Mis 19.29; 20.4; 27.2; Márkus: Mis 12.12
z4:12 Ipafras: 1.7; Flm 23 a4:14 Lúkas: 2Tm 4.11; Flm 24; Démas: 2Tm 4.10
b4:15 Lɔwdisê: Mbʉ́ 3.14 c4:17 Arship: Flm 2 d4:18 1Kr 16.21; Ifz 1.1; 3.1

Kálaad ashúshwóógʉ́ Pwôl nyə
á cilə buud ɔ́ Tesaloníka yɛ ́

Isâ í dʉ́gyá nə kálaad
ashúshwóógʉ́ mə Pwôl

shú Tesaloníka yí

Ja Pwôl nyə́ á ŋgə sá njɔɔnd yé ábɛɛ ́ yí,
nyə á kumə Tesaloníka a ŋgə́ zhu Filipî.
Ja jɔɔŋg wə́ nyə́ á fwɔ̧ Dɔ̧ á cínɔŋg yí. Njɨ,
Oyúdɛn bwə́ á lɛɛl zə fʉm nyə, obúgʉla
bwə́ mú sá nə́ bá Sílas bwə́ túbʉ́g ibulú
ibulú kə Berê. (Mis 17.1-10).
Nə́ ndɛɛ,́ ja Pwôl bəńɔŋ̂ gwooŋg jé bwə́

á bə Atɛn̂ yí, nyə á kənd Timotê nə́ a
kəǵ dʉ́g nda mísɔɔn ŋgə́ bə Tesaloníka
nə.́ Timotê nyə á ka kə, a mú nyiŋgə,
kə bwəma nə gwooŋg Kɔrɛn̂t. A mú jaaw
Pwôl nə́ obúgʉla wâ Tesaloníka bwə́ ŋgə
kə nə búgə́ shwóg, njɨ, bʉ́sə nə bíl ísâ
bwə́ ŋgə́ cɛɛl mpu yí. Pwôl nyə á ka cilə
bwo kálaad ɛǵa.
Sə́ bɨ ́ nə ŋkul cɨ nə́ kálaad wɔɔŋgʉ́ jɨ nə

məŋkɔw ntʉ́ga:
(1) Pwôl mə yə́ Zɛmbî akíba nəcé
məkəĺ á mə́ bii má mə́ lwó nə́
obúgʉla wâ Tesaloníka bʉ́sə nə kuú
njɔɔnd í jəĺá nə bə yuug yí.

(2) A nyiŋgə báágʉlə jaaw bwo isɛý
nyə́ á tɛɛ́d́ yí, a ŋgə ntâg cɛɛl nə́
bəńɔŋ́ bwə́ nyíŋgəg dʉ́gya (1.1–
3.13).

(3) A bándʉ́lə́ bwo nə́ bwə́ wáág ŋkul
nə ŋgəĺə kwambʉlə kuú njɔɔnd wáŋ
(4.1-12).

(4) A mú nəḿə́ ka jɨɨ́ǵʉli bwo sá í dʉ́-
gya nə shwiy nə zɨýé mə Yésus-Krîst
yí (4.13–5.11).

(5) A ka kə shínal kálaad nə baalɛ ́
məćwûŋ nə məbəd́á (5.12-28).

Məbəd́á

1 eMə Pwôl wə́ mə́ cílə́ bɨ ́ kálaad ɛǵa,
səńɔŋ́ Silvɛ̧̂ nə Timotê. Sə́ mə́ cilə bɨ ̂

*Dɔ̧ á Tesaloníka, Dɔ̧ dʉ́sə́ Dɔ̧ mə́ Zɛmbî
Sɔɔ́ŋ́gʉ́ bá Cwámba Yésus-Krîst yí. Zɛmbî
kə́ sá bɨ ́ mpaam, kə́ sá nəḿə́ nə́ bɨ cʉ́gəg
nə́ shɛɛ.

Obúgʉla wâ Tesaloníka bwə́
á bə nə fwámɛ́ búgə́

2 fSə́ ŋgə yə Zɛmbî akíba ja jɛŝh shú
dʉ́n bɨ bɛŝh, sə́ aŋgɛ ̂ nə bwɛlɛ yɔw ŋgəĺə
wá bɨ ́ məj́əgʉla məśʉ́d. 3 gSə́ ŋgə bul
təd́ʉga bɨ ́ mísh mə́ Zɛmbî Sɔɔ́ŋ́gʉ́ íshéd
nəcé: búgə́ jɨń í cúgɛ ́ ná á shíləǵ; cɛɛlí
jɨń nda bə á shwánág; bwándʉ́lə bɨ ́ ŋgə
bwánd Cwámba íshé Yésus-Krîst nə búgə́
yí wúsə álal-ŋkul. 4 hYé bwááŋg Zɛmbî
mə cɛɛ́l wá, sə́ ŋgə təd́ʉga bɨ ́ ntɔ,́ sə́ ŋgə́
mpu nə́ Zɛmbî nyə a fɛɛ́śh bɨ.̂ 5 iJɨ ́ ntɔ.́
Jɔj̧ɔ̧ Kɛɛ́l sə́ á ŋgə bwiiŋg bɨ ́yɛ ́ nyə a shígɛ ́
bə njɨ iciyá í mpu; Ŋkɛ̧ŋ́kɛ̧̂ Shíshim nyə á
ŋgə lwándʉlə iciyá byɔɔŋgʉ́ nə ŋkul mə́
Zɛmbî, sə́ ŋgə́ *búgʉla nə milâm mísʉ́
myɛŝh. Kuú njɔɔnd sə́ á ŋgə kyey yí, í
á bə shú məńywa mʉ́n, bɨ a shí dʉ́g wə.

6 jBɨ a dʉ́g, bɨ mú nəḿə́ sá nda sə,́
sá nəḿə́ nda Cwámba, bɨ ́ ləǵ Jɔj̧ɔ̧ Kɛɛ́l
nə məshusʉg mə́ á ŋgə zhu wə́ Ŋkɛ̧ŋ́kɛ̧̂
Shíshim má, í njúl nə́ bɨ á bə *íncwaw
í ntʉg dɨ ́ nə́ liid. 7 Sâ jɔɔŋg í mə́ sá nə́
obúgʉla bɛŝh wâMasedwân nə bɔɔŋg wâ
Akayî bwə́ mú dʉ ŋwa yuug nə bɨ.̂

8 kKɛɛ́l mə Cwámba í á mə́ lás nûŋ
bɨd́ɨ ́ nda kwólóŋ; lâŋ í mə́ kyey kʉ́l jɛŝh
nə́ bɨ mú fwámɛ́ óbúgʉla ɔ́ Zɛmbî; mə
ŋgə cɨ nə́ kʉ́l jɛŝh, kú ná bə njɨ Mased-
wân nə Akayî. Í cúgɛ ́ ná nyiŋgə bə sâ sə́
bwííŋgʉg. 9 lJɨ ́ntɔ.́ Buud bwəḿɛf́wó bwə́
ŋgə jaaw nda bɨ ́ á mə́ ləǵ sə́ fwámɛ́ ləǵ

nə;́ nə́ bɨ a mə́ yîl mílâm ózɛmbî ɔ́ áyadʉ́g
dɨ,̂ kənd wə́ Zɛmbî shú nə́ bɨ sɛýʉ́g nə
Zɛmbî jɨ ́ fwámɛ́ Zɛmbî yɛ,́ Zɛmbî á kuwô.
10 mBwə́ ŋgə nəḿə́ jaaw nə́ bɨ ́ ŋgə bwánd
Mwân yə́ nə́ a bá zhu gwɔŵ, Mwân yé
Yésus nyəḿɛf́wó nyə a gwûmʉshi yɛ,́
nyə wə́ nyə a mə́ sá nə́ shé fáámʉgɨ ́ nə
mpimbə mə́ Zɛmbî.
Isɛý Pwôl nyə á sɛŷ Tesaloníka yí

2 nBwaaŋg, ŋgaá nə́ bɨmɛf́wó bɨ mə
mpú nə́ njɔɔnd wúsʉ́ sə́ á zə bɨd́ɨ ́ yí

í áshígɛ ́ bə nə́ sə́ á fánda zə ŋgə kyey
ntɔ?́ 2 oBɨ mə mpú nə́ sə́ á zə wɔɔ́ś bɨd́ɨ ́
sə́ mə́ fwo bul jug, sə́ á bwəma nə cúgə́
Filipî. Njɨ, Zɛmbî wúsʉ́ nyə á yə sə́ iŋkáŋ
í á jəla yí. Iŋkáŋ byɔɔŋg wə́ í á sá nə,́
mizhízhíŋ mí á tɛɛm ŋgə lúmbʉli nə sə́
məzhɨɨ ́mɛŝh ɨɨ,́ sə́ báá sə́ á ŋgə nəḿə́ bwi-
iŋg bɨ ́ Jɔj̧ɔ̧ Kɛɛ́l mə́ Zɛmbî. 3 pBɨ mə́ jəlá
nə mpu cínɔŋg nə́ sə́ a shígɛ ́ ŋgə bwiiŋg
bɨ ́ Kɛɛ́l dɔɔŋgʉ́ nə mitəd́ʉ́gá mí íwushî,
sə́ áshígɛ ́ ŋgə sɛŷ nə milám mímbá, kú sá
ísɛý í məḱəŋ́. 4 qÍ yidá bə nə,́ Zɛmbî nyə
á fwo faas sə̂ nə́ ndɛɛ ́ a mú magʉlə sə,̂ a
mú yə sə́ Jɔj̧ɔ̧ Kɛɛ́l nə́ sə́ kəǵ ŋgə bwiiŋg.
Ntɔ,́ ləśʉ́ sə́ á ŋgə lás yí, sə́ a shígɛ ́ ŋgə
lás wə mbií á nə́ buud bwə́ fáágʉg sə;̂ sə́
á ŋgə yida lás mbií á nə́ Zɛmbî gwágʉ́g
sə̂ nywa, nyə muud mə dʉ dʉ́g mítəd́ʉ́gá
myâ milâm yɛ.́

5 rHaaw. Bɨ məmpú nə́ sə́ a shígɛ ́ bwɛlɛ
jwáŋgʉlə múúd nə iciyá í mpu, sə́ nda sá
mísɔɔ́ĺʉ́gʉ́ mí ncwaŋgə,́ Zɛmbî jɨ wúsh-
inɛd. 6 sSə́ áshígɛ ́ ŋgə sɔ̧́ gúmə́ tɔɔ bɨd́ɨ,́
tɔɔ bɔɔ́ĺ búud dɨ.́ 7 Í njúl nə́ sə́ á shí bə
nə zhɨɨ ́ nə́ sə́ zəǵ lwó bɨ ́ mpəl̂. Ŋgaá nə
*buud ɔ lwámá ɔ́ *Krîst bɨ ́ nə ŋkul lwó
búud mpəl̂? Njɨ, sə́ á yida ŋwa bɨ ́ nə lâm

məćɛy nda nyɔɔŋgʉ́ mə́ ŋkáŋgʉ́lə́ bwân
yɛ.́ 8Mətag mɔɔŋg mə́ á sá nə,́ sə́ á tɛɛm
yə bɨ ́ Jɔj̧ɔ̧ Kɛɛ́l, sə́ á ŋgə jɨɨ jɨɨǵ nə́ sə́ mə́
yə́ nəḿə́ bɨ ́ icʉg bísʉ́ yâ səḿɛf́wó, nəcé
bɨ á shîn zə bə sə́ wəalâm.

9 tBwaaŋg, ŋgaá bɨ ́ ŋgə təd́ʉga
wádʉ́gálə sə́ á ŋgə wádʉga sɛŷ yí. Sə́
á ŋgə cúndə bɨ ́ Jɔj̧ɔ̧ Kɛɛ́l səḿɛf́wó sə́
dʉ́gə́ sɛŷ bulú nə mwásə́ shú nə́ tɔɔ
muud ŋgwûd nə ŋgwûd nda ŋkɛn̂y
mbag wúsʉ́. 10 uBɨ ́ bɨ ́ owúshinɛd, Zɛmbî
nəḿə́ wúshinɛd nə́ kuú njɔɔnd sə́ á ŋgə
kyey nə bɨ ́ obúgʉla yí í á bə kuú njɔɔnd
Zɛmbî mə cɛɛ́l yí, kuú njɔɔnd á otʉ́təlí,
nda nə sâ á jumʉ́g. 11 vBɨ mə mpú nəḿə́
nə́ sə́ á ŋgə ŋwa muud yɛŝh a bɨd́ɨ ́ nda
sɔɔ́ŋ́gʉ́ mə́ dʉ ŋwa bwân nə.́ 12 wSə́ á
dʉ cwîny bɨ,̂ dʉ lʉl bɨ ̂ mənyúul, sə́ dʉ
báásʉlə bɨ ́ nə́ bɨ kyéyʉg kuú njɔɔnd
Zɛmbî mə cɛɛ́l yí. Bɨ mə́ jəlá nə cʉgə ntɔ́
nəcé Zɛmbî nyə á jɔŵ bɨ ́ nə́ bɨ bəǵ buud
ɔ́ Faan dɛ,́ ŋwa dʉ́n kɔw nyəd́ɨ ́ gúməd́.

13 xSə́ ŋgə nəḿə́ yə Zɛmbî akíba nə gúl
sâ; jɨ ́ nə,́ ja bɨ ́ á gwág Miləśʉ́ mí Zɛmbî
sə́ á bwiiŋg bɨ ́ myá, bɨ á ləǵ myo nda
mísə́ nə.́ Bɨ a ləǵ myo nə́ mísə Miləśʉ́
mí Zɛmbî, kú bə kɛɛ́l yâ buud ɔ shí ga.
Miləśʉ́ mí Zɛmbî myɔɔŋg wə́ mí ŋgə́ sɛŷ
bɨ ́ obúgʉla dɨ ́ ícʉgʉd.

14 yNə́ ndɛɛ ́ bwaaŋg, bɨ a mə́ sá nəḿə́
nda mədɔ̧ mə́ Zɛmbî məśə́ Yudéa mə́
ŋgə́ bɛ̧ Yésus-Krîst má. Buud ɔ́ lɔɔm bʉ́n
bwə́ á mə́ nəḿə́ wáámb bɨ ̂ nə ifʉmʉga
nəḿə́ nda *Oyúdɛn bwə́ á wáámb məd́ɔ̧
mɔɔŋgʉ́ nə ifʉmʉga nə.́

15 zOyúdɛn bɔɔŋg bwə́ á gwú Cwámba
Yésus-Krîst, bwə́ gwú *buud ɔ mícúndə,́
bwə́ á jág nəḿə́ bul wáámb sə́ nə
ifʉmʉga. Zɛmbî nyə aŋgɛ̂ nə gwág bwo

nywa, bwə́ ŋgə lúmbʉli nə buud bɛŝh.
16 aBwə́ ŋgə ntágʉlə sə̂ nə́ sə́ nda bwiiŋg
íkûl ishús Jɔj̧ɔ̧ Kɛɛ́l, bwə́ acɛɛ́ĺɛ ́ nə́ ikûl
byɔɔŋg í dʉ́gʉ́g cʉg. Sálə bwə́ ŋgə́ sá ntɔ́
yí, bwə́ ŋgə casʉlə *səḿ wáŋ nə́ í bəǵ
ncindî. Bwə́ á mə́ ka bwəma nə mpimbə
mə́ Zɛmbî.

Pwôl nə yéésh nə́ a kə́ dʉ́g
ókrîstɛn wâ Tesaloníka

17 bBwaaŋg, sə́ bâŋ jísʉ́ kɔɔ́ḿb dɨ, tɛɛm
bə nə́ sə́ á mə́ béégya nə bɨ ́ fúfwálá mísh
məśʉ́ nda ná dʉ́g bɨ,́ milâm mísʉ́ myáá
mí leedyá nə bɨ.̂ Ntɔ,́ nda sə́ á bul bə nə
məma yéésh nə́ sə́ nyíŋgəg dʉ́g bɨ ̂nə,́ sə́ á
ŋgə yáág nə́ sə́ mə́ zə́ nûŋ bɨd́ɨ.́ 18Bʉ́bəĺɛ ́
sə́ á mə́ yáág ŋkí ja ŋgwûd ŋkí ija ibá nə́
sə́ mə́ zə́ dʉ́g bɨ,̂ nə́ ndɛɛ ́ mə Pwôl; ká,
*Sátan nyə a mə́ ntágʉlə nə́ sə́ nda zə.
19 cYe bɨ ampúyɛ́ nə́ bɨ wə́ ŋgə́ sá nə́ sə́
ŋgəǵ nə bwánd Cwámba Yésus nə búgə?́
Ŋgaá məshusʉg məśʉ́ mə́ ŋgə zhu bɨd́ɨ?́
Bɨ wə́ jɨ ́*tûm gúmə́ sə́ mə́ bá ŋgə bəgʉwa
nə́ ndɨ ́ Yésus dɨ ́míshʉ́d ja á bá nyiŋgə zə
yí. 20Mpugá nə́ bɨ wə́ bɨ ́ sə́ sâ gúmə,́ bɨ
wə́ bɨ ́ sə́ sâ məśhusʉg.
Pwôl nyə á kənd Timotê Tesaloníka

3 dZhúgʉ́lá zhúgʉ́lâ, nda sə́ áshígɛ ́ ná
nyiŋgə jísɔw ŋgəĺə ji nda gwádʉga bɨ ̂

nə,́ sə́ á dʉ́g nə́ í nywa nə́ sə́ lʉ́gʉ́g fwó
Atɛn̂. 2 eSə́ mú ntɨ *mínyɔŋʉ̂ wúsʉ́ Tim-
otê muud bá Zɛmbî bwə́ ŋgə́ nəḿə́ sɛŷ
sɛý bwiiŋgʉ́lə Jɔj̧ɔ̧ Kɛɛ́l yɛ.́ Sə́ mú ntɨ nyə
nə́ a zəǵ sá nə́ bɨ bəǵ nə iŋkáŋ búgə́ jɨńʉ́d,
zə cwîny bɨ.̂ 3 fHaaw. Í á jɨɨ nə́ bɨ bəǵ nə
iŋkáŋ búgə́ jɨńʉ́d shú nə́ məntágʉla mə́
nda tɨ ́ múúd məkuú shí. Bɨmɛf́wó bɨ mə
mpú nə́ məntágʉla məńɨ məśə dʉ́sʉ́ kɔw
Zɛmbî nyə á yə sə́ yí. 4 gŊgaá nə́ ja sə́ á bə

nûŋ bɨd́ɨ ́ yí sə́ á shí bwey ŋgə jaaw bɨ ́ nə́
sə́ é bwəma nə məntágʉla? Ntɔ́ nəḿə́ wə́
í mə́ bə ɛǵa, bɨ mə mpú ntɔ.́ 5 hNə́ ndɛɛ,́
nda mɛɛ́ ́mə áshígɛ ́ ná nyiŋgə jísɔw ŋgəĺə
ji nda gwádʉga bɨ ̂nə,́ mə á ntɨ Timotê nə́
a zəǵ wámbʉlə nda bɨ ́ŋgə́ cʉgə cʉg búgə́
jɨń nə.́ Mə á ŋgə bɛɛmb nə́ Mása məb-
wəb́ʉ́lán nyə a bá bwɔẃʉlə bɨ ́ nə́ ndɛɛ ́
njugú sə́ á ŋwa yí mú yə íyɨý-yɨŷ.

6 iNə́ ndɛɛ,́ Timotê mə́ wɔɔ́ś wa wúlə
nûŋ bɨd́ɨ.́ A mə́ zə nə sə́ jɔj̧ɔ̧ məḱəl̂ nə́
bɨ ́ ŋgə ná kə shwóg nə búgə́ jɨń nə cɛɛlí
jɨń. A jaaw nəḿə́ sə́ nə́ bɨ ́ ŋgə ná təd́ʉga
sə́ təd́ʉ́gálə ányunywaâ, bɨ njúl nə məma
yéésh nə́ bɨ mə dʉ́g sə,́ nda sə́ bɨ ́ nəḿə́ nə
yéésh nə́ sə́ mə́ dʉ́g bɨ ́ nə.́ 7 jGwə́ wə́ jɨ ́
nə,́ bwaaŋg, məfúfə nə məbwəb́ʉ́lán mə́
tɛɛm ŋgə ntágʉlə sə,́ mənyúúl mə́ mə́ bul
nyiŋgə lal sə́ nə gwádʉ́gálə búgə́ jɨń. 8 Sə́
mə́ nyiŋgə cʉgə ja gaád nəcé sə́ mə́ gwág
nə́ bɨ mə́ nada nə Cwámba. 9 Sə́ bɨ ́ bul bə
nə məshusʉg nə bɨ ́mísh mə́ Zɛmbî íshéd,
nda ná mpu bímbí sə́ bɨ ́ nə ŋkul yə nyə
akíba yí. 10 kSə́ ŋgə jəgʉla nə Zɛmbî ntɔ̧
mínjɨ. Bulú nə mwásə́ sə́ ŋgə jəgʉla nə́
shé nyíŋgəg dʉ́gya, sə́ zəǵ lwándʉlə sâ í
ŋgə́ ná fúfə bɨ ́ búgə́ dɨ ́ yí.

11 Sɔɔ́ŋ́gʉ́ íshé Zɛmbî nyəmɛf́wó bá
Cwámba íshé Yésus bwə́ sáág nə́ zhɨɨ ́
zəĺə nûŋ bɨd́ɨ ́ í bəǵ sə́ nə́ waŋ waŋ. 12 lBɨ ́
ŋgə cɨɨla mpəd́ʉ́gá nyɨń, bɨ ŋgə́ nəḿə́
cɛɛl bɔɔ́ĺ búúd bɛŝh. Cwámba sáág nə́
cɛɛlí jɔɔŋg í ŋgəǵ nə yáág yáágʉ́g nəḿə́
nda cɛɛlí sə́ ŋgə́ cɛɛl bɨ ́ yí. 13 mA sáág nə́
milâm mí bəǵ nda ŋkúŋkulə bɨ,̂ bɨ bág bə
nə kuú njɔɔnd Zɛmbî mə cɛɛ́l yí, kú nə sâ
á jumʉ́g mísh mə́ Sɔɔ́ŋ́gʉ́ íshé Zɛmbî dɨ ̂ ja
Cwámba íshé Yésus bəńɔŋ̂ buud bɛ́ bɛŝh
bwə́ bá zə yí. Amɛn.

Fwámɛ́ kuú njɔɔnd

4 nNə́ ndɛɛ ́ bwaaŋg, sə́ á shí lwó bɨ ́
kuú njɔɔnd Zɛmbî mə cɛɛ́l yí, bɨ mú

nəḿə́ ŋgə kyey wə. Nə́ ndɛɛ,́ kəgá nə kuú
njɔɔnd wɔɔŋg shwóg ŋgə yáág yáágʉ́g;
sə́ ŋgə bándʉlə bɨ ́ ntɔ́ jínə́ mə́ Cwámba
Yésus dɨ.̂ 2Bɨ mə mpú məcwûŋ sə́ á
cwîny bɨ ́ nə ŋkul mə Cwámba Yésus má.
3 oŊkúmba sâ Zɛmbî ŋgə́ jɨɨ yí jɨ ́ nə́ bɨ
cʉ́gəg mbií á cɛɛ́l yí. Kwanzʉgá jaŋga.
4Muud yɛŝh cʉ́gəg nə nyúúl nyɛ‡́ mbií
Zɛmbî mə cɛɛ́l yí, ŋwa nyə nə məjilə;
5 kú bɛ̧ bɔẃ-bɔŵ íyéésh nda buud bwə́
ampúyɛ́ Zɛmbî wá. 6Muud nda nyúg
*mínyɔŋʉ̂ na sâ nɨɨd́, nda ntɔ̧ mínjɨ. Nəcé
Cwámba mə́ dʉ kunda búúd ísâ ínɨɨd́; sə́
á shí bwey dʉ jaaw bɨ ́ ntɔ,́ sə́ ŋgə nəḿə́
nyiŋgə báásʉlə jaaw bɨ ́ ntɔ.́ 7 pMpugá nə́
njúwúlú Zɛmbî nyə a jɔŵ shé yí í áshígɛ ́
bə nə́ shé ŋgəǵ nə kə shwóg ŋgə sá ísâ
í ádʉdanâ; í á yida bə nə́ shé cʉ́gəg
mbií á cɛɛ́l yí. 8 qNə́ ndɛɛ,́ muud mə bán
məcwûŋ məǵa yɛ ́ nyə abánɛ́múud, á ban
Zɛmbî muud ŋgə́ yə bɨ ́ Ŋkɛ̧ŋ́kɛ̧̂ Shíshim
yɛ.́

9 rShú sâ í dʉ́gyá nə cɛɛlí á mpəd́ʉ́gá
omínyɔŋʉ̂ yí, í ajɨɨ́ýɛ ́ nə́ mə cíləg bɨ,́
nəcé mə mpú nə́ Zɛmbî nyəmɛf́wó nyə
á mə́ jɨɨ́ǵʉli bɨ ́ nda bɨ ́ mə́ jəĺá nə cɨɨla
mpəd́ʉ́gá nyɨń nə.́ 10 sBɨ ́ ŋgə ntâg nəḿə́
bwey lwóya cɛɛlí jɔɔŋgʉ́ nə omínyɔŋʉ̂ ɔ́
íshé bɛŝh wâ Masedwân yɛŝh. Bwaaŋg,
sə́ mə́ bándʉ́lə́ bɨ ́ nə́ bɨ kəǵ nə cɛɛlí jɔɔŋg
shwóg ŋgə yáág yáágʉ́g, 11 tbulʉgá sɔ̧́
cʉg mət́əla, muud bul sɔ̧́ nə́ a dʉ́gʉ́g njɨ

sâ í dʉ́gyá nə nyə yí, sɔ̧́ nə́ a sɛýʉ́g nə
məbwə́ mɛ́ nda sə́ á cwîny bɨ ́nə.́ 12 uSágá
ntɔ́ shú nə́ bɨ cʉ́gəg cʉg í é bə nə məjilə
mísh mə́ buud bwə́ cúgɛ ́ *Dɔ̧ dɨ ́ wá; bɨ ́
nda sá nə́ bɔɔ́ĺ búúd bwə́ ŋgəǵ nə ŋkɛńy
mbag wʉ́n.

Zɛmbî mə bá gwûmʉshi
ómínyɔŋʉ̂ ɔ́ íshé

13 vBwaaŋg, sə́ acɛɛ́ĺɛ ́ nə́ bɨ dʉ́g jág sâ
í dʉ́gyá nə okrîstɛn bwə́ á mə́ kə ígwəd́
wá yí. Í jɨɨ nə́ bɨ dʉ́g mpu, shú nə́ bɨ ́
kú dʉ bə nə́ shúsʉ́lú shúsʉ́lú nda buud
bwə́ áŋgɛ ̂ nə bwánd nə búgə́ wá. 14 wShé
ŋgə *magʉlə nə́ Yésus nyə á yə a mú
nyiŋgə gwûm, shé mágʉləgá nəḿə́ nə,́
bɔɔŋg bwə́ á yə bwə́ ŋgə́ *búgʉla Yésus
wá, Zɛmbî mə bá gwûmʉshi bwo a mú
kə nə bəńɔŋ́ Yésus.

15 xGúl sâ sə́ ŋgə jaaw bɨ ́ Cwámba nyə
a cɨ wə́ ga: ja Cwámba mə bá nyiŋgə zə
yí, shé buud mə bá bə shé ŋgə́ ná dʉ́-
gya wá, shé ábʉ́lɛ ́ kə shwóg, lʉ́gə bɔɔŋg
bwə́ mə́ yə wá mpʉ́sə. 16 yNəcé í bá bə
nə,́ buud bwə́ bá gwág kəl̂ ŋgə́ cúndə,
wúl kúkúmá *wəé́ŋgəles ŋgə́ wééshʉli
kəl̂, laag mə́ Zɛmbî ŋgə́ lás, Cwámba
nyəmɛf́wómú shulə wú joŋ dɨ,́ buud bwə́
á yə bwə́ njúl búúd ɔ *Krîst wá bwə́
mú tɛɛ́d́ gwûm. 17 zBwə́ ká shîn gwûm
ntʉ́nɨ, shé buud mə bá bə shé ŋgə́ ná dʉ́-
gya wá, shé mú sɛɛŋgya nə bwo nə́ ndɛɛ ́
səńɔŋ́ mú ŋkâŋ kə míŋkúdʉ́d kə bwəma
nə Cwámba nûŋ míŋgúlʉ́d; səńɔŋ́ sə́ mú
ji kandʉgə á kandʉgə. 18Dʉgá wɨýa ŋkul
mílámʉ́d nə iciyá ínɨ.

‡4:4 Bɔɔ́ĺ bwə́ cɨ na nə:́ «Muud yɛŝh cʉ́gəg nə yé múdá».
n4:1 2.13; Kol 1.10; 2Te 3.6 o4:3 5.23; 1Kr 6.13; Heb 10.10
p4:7 4.3; 1Pr 1.15-16 q4:8 1Kr 6.19-20
r4:9 Zhe 31.33-34; Gal 6.10; Ifz 5.2 s4:10 2Te 3.4
t4:11 2.9; Ifz 4.28; 2Te 3.10, 12 u4:12 1Kr 5.12-13; Kol 4.5 v4:13 5.1-2; 1Kr
15.51-52; 1Kr 15.18-19; Ifz 2.12 w4:14 Rom 14.9; 1Kr 15.3-4, 12, 20
x4:15 1Kr 7.10, 25 y4:16 1Kr 15.23 z4:17 Yuá 12.26; Rom 5.17; Flp 3.20

Muud nyə ampúyɛ ́ jwɔẃ
Cwámba mə bá zə yí

5 Bwaaŋg, í ányíŋgəýɛ ́ jɨɨ nə́ mə cíləg
bɨ ́ shú sâ í dʉ́gyá nə məfwála nə ija

ísâ í bá sɨŷ yí. 2 aNəcé bɨmɛf́wó bɨ mə
mpú nə́ sáŋ sáŋ nə́ jwɔŵ mə́ Cwámba í
bá zə wɔɔ́ś nda júwâl í dʉ zə mpwó-bulú
nə.́ 3 bBuud bwə́ bá ŋgə cɨ nə:́ «Hʉʉ́ʉŋ!
A mâŋ mət́əla e! Kú nə tɔɔ sâ í kəńd
múúd lâm gwɔŵ!» Í bá bə, buud bwə́
ŋgə́ lás ntɔ,́ byéndí í ɔ́ wɔɔ́ś bwo məse-
egya, nəḿə́ nda məćɛy mə́ minʉ́ mə́ dʉ
wɔɔ́ś múdá á bum məshɨɨga nə.́ Bwə́
ábʉ́lɛ faam. 4Ká, bwaaŋg, bɨ báá cugɛ́
yídʉ́gʉ́d¶. Jwɔŵ dɔɔŋgʉ́ í ábʉ́lɛ ́ wɔɔ́ś
bɨ ́ nda júwâl. 5 cBɨ báá bʉ́sə bwán ɔ́
məŋ́kɛnya bɨ bɛŝh, bwán ɔ́ mwásə.́ Shé
cugɛ́ búúd ɔ búlú, búúd ɔ yídʉ́gʉ́. 6Nda
jɨ ́ ntɔ́ nə,́ shé ajəĺáyɛ ́ nə kə ígwəd́ nda
bɔɔ́ĺ búúd bwə́ ŋgə́ kə ígwəd́ nə;́ shé mə́
jəlá nə ji ŋkasə,̂ shé dʉ cunal íyéésh íshé.

7Nəcé nə,́ buud bwə́ dʉ kə ígwəd́ wá
bwə́ dʉ kə ígwəd́ íbulû, oŋgulɛ dʉ fudə
nə məlwəg ibulû. 8 dShé bâŋ buud ɔ
mwásə,́ shé dʉ́gá cunal íyéésh í íshé. Ntɔ,́
í jɨɨ nə́ shé ŋwág búgə́ nə cɛɛlí búdal íbʉd
dɨ ́ tâŋ nda búdʉga í íŋkwánz ózɨmbɨ bwə́
dʉ bwáád bʉd dɨ ́ yí, shé ka ŋgə bwánd
nə búgə́ nə́ Cwámba mə bá sá nə́ shé
fáámʉg nə intʉ́gʉ́lí, bwándʉ́lə wɔɔŋgʉ́ í
bə shé nda tûm íŋkwánz zɨmbɨ mə́ dʉ
búdal lúúd yí. 9 eNəcé nə,́ Zɛmbî nyə a
shígɛ ́ fɛɛ́śh shé nə́ shé zəǵ yida bwəma
nə mpimbə jé; nyə a fɛɛ́śh shé nə́ shé
dʉ́gʉ́g cʉg zhɨɨ́ ́ mə Cwámba íshé Yésus-

Krîst dɨ.̂ 10 fŊgaá nə́ Yésus wɔɔŋg wə́ nyə
á yə shwɨy dʉ́sʉ́? Haaw! Nyə á yə shú
nə́ səńɔŋ̂ sə́ cʉ́gəg, tɔɔ shé mə́ jɨ ŋkasə,̂
tɔɔ shé mə́ nyiŋgə kə ígwəd́. 11Nə́ ndɛɛ,́
dʉgá sá nə,́ bɔɔ́ĺ wá bɔɔ́ĺ ŋkûl mílámʉ́d,
bɔɔ́ĺ sá nə́ bɔɔ́ĺ búgə́ í lálʉg, nda bɨ ́ mú
ŋgə bwey sá nə.́

Məcwûŋ mâ məzhúgʉ́lâ
12 gBwaaŋg, sə́ ŋgə nəḿə́ cɨ nə bɨ ́ nə,́

bɔɔŋg bwə́ təĺ bɨ ́ shwóg bwə́ ŋgə́ wádʉga
ŋgə cwîny bɨ ́cʉg krîstɛn dɨ ́wá, dʉgá ŋwa
bwo nə məjilə. 13Dʉgá yə bwo gúmə,́ bɨ ́
cɛɛl bwo nə fwámɛ́ cɛɛlí nəcé sɛý bwə́
ŋgə́ sɛŷ yí. Cʉgəgá nə́ shɛɛ mpəd́ʉ́gá
nyɨń.

14 hBwaaŋg, sə́ ŋgə yáág nə bɨ ́ nə́ bɨ
dʉ́g lás nə bɔɔŋg bwə́ acɛɛ́ĺɛ ́ sɛŷ wá;
bɨ ́ sá nə́ bɔɔŋg bʉ́sə́ nə iŋkwo wá bwə́
wíínzhʉg mənyúul, nə́ bɔɔŋg bʉ́sə́ nə
iləm wá məkuú mə́ tɔẃʉ́g shí; bəǵá
nə jísɔẃ, dʉ jísɔw búúd bɛŝh. 15 iBɨ ɔ́
bɛy. Muud nda bweel məb́ɔŵ ŋgwɔĺ
mə́ sá nyə má; yidagá dʉ sɨýa məńywa
mpəd́ʉ́gá nyɨń, dʉ nəḿə́ sá búúd bɛŝh.
16 jDʉgá bə nə məshusʉg ja jɛŝh, 17 kdʉ
jəgʉla nə Zɛmbî kú káád, 18 ldʉ yə Zɛmbî
akíba nə məfwála mɛŝh mâ cʉg jɨń. Bɨ ́
buud bɨ ́ bʉ́sə́ búúd ɔ *Krîst Yésus wá, isâ
Zɛmbî mə jɨɨ́ ́ nə́ bɨ dʉ́g sá wə́ ínɨ.

19 mKúgá ntágʉlə nə́ Shíshim mə́
Zɛmbî bəǵ kú sɛŷ sɛý jé.

20Kúgá bɛɛg mpyêny íciyá í *búúd ɔ
mícúndə́ ɔ́ Zɛmbî.

21 nDʉgá faas ísâ byɛŝh, bɨ ́ dʉ bii njɨ
byɔɔŋg í nywá yí.

¶5:4 Buud bwə́ afwóyɛ́ magʉlə Yésus wá bwə́ ŋgə ŋkúŋkulə nə cʉg kú mpu shwóg
kú mpu shug: bʉ́sə yídʉ́gʉ́d.
a5:2 1.2-3, 10; 2.19; 3.13; 5.23; Mat 24.36; Flp 4.5; 2Te 1.7, 10; 2.1-2 wɔɔ́ś nda
júwâl: Mat 24.43; 2Pr 3.10; Mbʉ́ 3.3; 16.15 b5:3 Zhe 6.14-15; Mat 24.39
c5:5 Rom 13.11-12; Ifz 5.8-9 d5:8 Ifz 6.11-17 e5:9 1.10; 2Te 2.14
f5:10 4.14; Rom 14.8-9 g5:12 1Kr 16.15-18; 1Tm 5.17
h5:14 2Te 3.6, 11, 15 i5:15 Rom 12.17; Flp 1.10 j5:16 Flp 4.4
k5:17 5.25; Luk 18.1; Rom 12.12; Ifz 6.18; Kol 4.2 l5:18 Ifz 5.19-20
m5:19 Ifz 4.30 n5:21 1Kr 14.29; Ifz 5.10; 1Yn 4.1

22Bɨ ɔ káálʉ́gə́ nə mbií məbɔŵ wɛŝh
wúsə nə ŋkul shweenzh bɨ ́ yí.

Ibwádán nə məbəd́á
23 oZɛmbî á mpwogɛ́ nyəmɛf́wó kə́ fúb

bɨ ́ ikɔɔ́ḿb byɛŝh; kə́ baagʉlə bɨ ́ ikɔɔ́ḿb
byɛŝh, nə *shíshim, nə *jîm, nə nyúúl,
byɛŝh í bág bə kú nə sá á jumʉ́g ja
Cwámba íshé Yésus-Krîst mə bá nyiŋgə

zə yí. 24 pMuud ŋgə́ jɔŵ bɨ ́yɛ ́ jɨ abúgʉ́lág;
nyə wə́ mə́ bá sá sɔɔ́ĺʉ́gʉ́ wɔɔŋg.

25 qBwaaŋg, dʉgá jəgʉla nə Zɛmbî shú
dʉ́sʉ́.

26 rKúlálʉ́gá mə bwááŋg bɛŝh
məkúlʉla mə́ buud ɔ́ Zɛmbî. 27 sMə́
jəgʉla nə bɨ ́ jínə́ mə́ Cwámba dɨ ̂ nə́ bɨ
lɔ̧ǵ bwááŋg bɛŝh kálaad ɛǵa. 28Cwámba
íshé Yésus-Krîst kə́ sá bɨ ́ mpaam.

o5:23 5.1-2; 2Kr 13.11 p5:24 1Kr 1.8-9; Flp 1.6; 2Te 3.3
q5:25 1.2-3; Rom 15.30 r5:26 Rom 16.16 s5:27 Kol 4.16

Kálaad ábɛɛ ̂ Pwôl nyə á cilə
buud ɔ́ Tesaloníka yɛ ́

Isâ í dʉ́gyá nə kálaad ábɛɛ ̂ mə
Pwôl shú Tesaloníka yí

Míl mínjɨɨ́ǵʉ́lá mí á kə wɔɔ́ś Tesa-
loníka, zhwog obúgʉla bwə́ mú bɛ̧ myo,
isâ Pwôl nyə á ŋgə cɨ kálaad ashúsh-
wóógʉ́d yí í kú mpu bə nə cé. Bɔɔ́ĺ
óbúgʉla bwə́ á magʉlə nə́ jwɔẃ mə́
Cwámba í á mə́ bwey bə (2.2), bɔɔ́ĺʉ́gá
bwə́ á ban nə́ bwə́ ányíŋgəýɛ ́ ná sɛŷ nəcé
shí i zə́ shîn (3.6-12).
Í á ka jɨɨ nə́ Pwôl cíləg bwo nyíga

kálaad nə́ a sʉ́gʉ́g bwo mitəd́ʉ́gá. Nyə
á jee cilə nyə baalɛ ́ óŋkwoond mpʉ́sə
nyɔɔŋg nyə́ á fwo kə yɛ,́ í á jəla nə bə
a njúl nəḿə́ Kɔrɛn̂t, a kú fwo kə Tesa-
loníka ja ábɛɛ ̂ (Mis 20.1-6). Kálaad jɨ nə
icé ntʉ́ga:
(1) Pwôl mə́ tɛɛ́d́ yə Zɛmbî akíba
nəcé buud bwə́ ŋgə gwádʉga búgə́
ókrîstɛn wâ Tesaloníka bʉ́sə́ nə ndɨ ́
yí; a mú jî Zɛmbî nə́ bwə́ bəǵ nə
zɛńy kəĺə shwóg tɔɔ bwə́ bwəmá nə
cúwʉ́lí (1.1-12).

(2) A mú ntâg zə ŋwa lúu ciyá
wəḿɛf́wó á kálaad, isâ í bá ŋgə sîy ja
í bá bə nə́ Yésus wál zə yí: Mbʉ́wʉ́lú
múúd mə bá sááfʉlə shí (2.1-12), í
bá jɨɨ nə́ obúgʉla bwə́ jísɔẃʉ́g (2.13–
3.5).

(3) A mú ka kə shínal nə ibwádán nə
iciyá yâ məshíné (3.16-18).

Yáág-yáág ciyá jɨ ́ nə:́ «Ŋkí muud nyə
acɛɛ́ĺɛ ́ sɛŷ nə məbwə́ mɛ,́ nyə ajəĺáyɛ ́
nəḿə́ də» (3.10).

Məbəd́á

1 tMə Pwôl wə́ mə́ cílə́ bɨ ́ kálaad ɛǵa,
səńá Silvɛ̧̂ nə Timotê. Sə́ mə́ cilə

bɨ ̂ *Dɔ̧ á Tesalinika, Dɔ̧ dʉ́sə́ Dɔ̧ mə́
Zɛmbî Sɔɔ́ŋ́gʉ́ bá Cwámba Yésus-Krîst yí.
2Zɛmbî Sɔɔ́ŋ́gʉ́ bá Cwámba Yésus-Krîst
bwə́ ɔ́ sá bɨ ́mpaam, bwə́ ɔ́ sá nəḿə́ nə́ bɨ
cʉ́gəg nə́ shɛɛ.
Cwámba mə bá zə sámb shí ga míləśʉ́

3 uBwaaŋg, sə́ bʉ́sə nə́ sə́ dʉ́g yə Zɛmbî
akíba ja jɛŝh shú sâ á ŋgə́ sá bɨd́ɨ ́ cʉg dɨ ́
yí. Í jəla nə́ sə́ dʉ́g yə nyə akíba, nəcé
búgə́ jɨń í ŋgə lal lalʉ́g ɨɨ,́ cɛɛlí bɨ ́ ŋgə́
cɨɨla mpəd́ʉ́gá nyɨń yí í ŋgə́ nəḿə́ yáág
yáágʉ́g. 4 vSâ jɔɔŋg í mə́ sá nə́ səḿɛf́wó
sə́ ŋgə bwiiŋg mɔɔ́ĺ məd́ɔ̧ mə́ Zɛmbî lâŋ
wʉ́n nə milúú nə́ sáŋ. Milúú mísə sə́
nə́ sáŋ nə bɨ ́ nəcé bɨ bʉ́sə nə zɛńy kəĺə
shwóg, buud bwə́ ŋgə tɛɛm wáámb bɨ ́ nə
cúwʉ́lí bímbí bwə́ ŋgə́ wáámb yí, búgə́
jɨń í atágɛ,́ bɨ ́ ŋgə jísɔw məntágʉla. 5 wSâ
jɔɔŋg jísə yuug í ŋgə́ lwó nə́ Zɛmbî mə́ dʉ
cígal míləśʉ́ sémbyé á tʉ́təlî. Na mə lwó
nə́ bɨ mə mpíyá nə Faan mə́ Zɛmbî bɨ ́ŋgə́
jug nə ifʉmʉga yâ cínɔŋg yí. 6 xBʉ́bəĺɛ ́
jisə nə́ Zɛmbî jɨ tʉ́təlí muud, a bá bweel
*íncwaw í ntʉg búúd bwə́ ŋgə́ lwó bɨ ́
ínɨ. 7 yBɨ ́ buud ŋgə́ bwəma nə məntágʉla
wá, a bá sá nə́ shé yɔẃʉlag ja Cwámba
Yésus mə bá zə lwóya nyúul nə iŋká-
cid í *wəé́ŋgəles byé yí. 8 zBwə́ bá zə
bʉmb-bʉmb kuda dɨ,́ zə yə íkûl ishús nə
buud bwə́ ŋgə́ ban magʉləĺə Jɔj̧ɔ̧ Kɛɛ́l mə
Cwámba íshé Yésus wá intʉ́gʉ́lí. 9Buud
bɔɔŋgʉ́ intʉ́gʉ́lí byáŋ í bá bə nə,́ bwə́
bá kə yúúd kandʉgə kandʉgə shwóg-
shwóg nə Cwámba, kú kumə kʉ́l á bá
lwóya yáág-yáág ŋkûl nyɛ ́ á milwanə́ yí.
10 Í bá bə jwɔẃ á bá zə nə́ gúmə́ jé í
nyínʉ́g búúd bɛ́ dɨ ́ yí, nə́ bɔɔŋg bɛŝh bwə́
á *búgʉla nyə wá bwə́ bényʉg nyə. Bɨ mə
bá bə gwooŋg jɔɔŋgʉ́d, nəcé bɨ á magʉlə
sâ sə́ á bwiiŋg bɨ ́ yí. 11 aGwə́ wə́ í sá nə́ sə́
ŋgəǵ nə jəgʉla ja jɛŝh shú dʉ́n yí. Sə́ ŋgə

t1:1 1Te 1.1 u1:3 2.13; 1Te 1.2-3 v1:4 1Te 2.19-20; 3.3, 7
w1:5 Flp 1.28 x1:6 Rom 12.19; Mbʉ́ 18.6 y1:7 Mat 25.31; 1Te 5.1-2
z1:8 Iza 66.15; Rom 2.8; 1Pr 4.17 a1:11 1Te 1.2-3; 5.24

jəgʉla nə́ Zɛmbî íshé sáág nə́ bɨ cʉ́gəg
cʉg í mpíyá nə njúwúlú nyə á jɔŵ bɨ ́
yí. Sə́ ŋgə nəḿə́ jəgʉla nə́ a kwííndʉ́g
bɨ ́ nə ŋkul nyɛ,́ bɨ sáág mənywa mɛŝh
bɨ ́ ŋgə́ gwág yéésh nə́ bɨ mə sá má; a
sáág nəḿə́ nə́ búgə́ jɨń í nda ná bə á
shíləǵ. 12Ntɔ,́ bɨ e sá nə́ jínə́ mə́ Yésus
Cwámba íshé í ŋwág gúmə,́ bɨ mú nəḿə́
ŋwa gúmə́ nyəd́ɨ.́ Mpaam mə́ Zɛmbî íshé
bá Cwámba íshé Yésus-Krîst wə́ í é sá
sɔɔ́ĺʉ́gʉ́ wɔɔŋg wɛŝh.

Isâ í bá sɨŷ shúshwóógʉ́
nə́ Cwámba zəǵ yí

2 bBwaaŋg, shú zəĺə Cwámba íshé
Yésus-Krîst mə́ bá nyiŋgə zə yí nə

nda shé mə́ bá sɛɛŋgya nyəd́ɨ ́ nə,́ sə́ ŋgə
cɨ nə bɨ ́ nə́ 2 cbɨ kú fánda lɛɛl cugʉla ntɔ,́
nəḿə́ nda sá mə́ cɨ ́ nə́ jwɔŵ dɔɔŋg í mə́
bwey wɔɔ́ś. Tɔɔ nə́ ŋgwɔĺ múúd mə́ jaaw
bɨ ́ nə́ *shíshim í ámə jaaw nyə gúl sâ, tɔɔ
muud mə́ jaaw bɨ ́ jɨ,́ tɔɔ muud mə́ jaaw
bɨ ́nə́ sə́ wə́ sə́ ámə cilə, kúgá fánda bə nə
ifwaas ntɔ.́ 3 dMuud tɛɛm zə jwáŋgʉlə bɨ ́
ntʉdɛlɛ,́ kúgá bɛ̧ nyə. Nəcé Cwámba nyə
abʉ́lɛ fánda zə ntʉ́nɨ; dúl fwála í bá fwo
bə buud bwə́ bá ŋgaan nə Zɛmbî mbií
áyíyáág, Mása miŋgáádə́ ŋgə́ sá nə́ buud
bwə́ bəǵ kú bísh Zɛmbî yɛ ́ mə́ bá fwo
lwóya nyúul nə́ ŋgəŋ́, mása wɔɔŋgʉ́ nyɛ
mə́ bwey bə nə́ a bá jɛɛ̧.̧ 4 eMása wɔɔŋg
mə bá zə bʉ̂n lúu, lúmbʉli nə sâ jɛŝh bwə́
jɔŵ nə́ zɛmbî yí, bwə́ ŋgə́ yə gúmə́ yí.
A bá sá ntɔ́ nə́ ndɛɛ ́ kə nyíi *Mpáánzə́
Zɛmbî kə ji wu, nyəmɛf́wó kə kudə bʉd
nə́ nyə wə́ Zɛmbî.

5Mə á dʉ bwey jaaw bɨ ́ sâ nɨ mə njúl
ná nûŋ bɨd́ɨ;́ bɨ anyíŋgəýɛ ́ ná təd́ʉga ntɔ?́
6 Ja gaád bɨ mə́ mpu sâ í ŋgə́ bii Mása
wɔɔŋg nə́ a nda lwóya nyúúl yí. A bá

nəḿə́ ka lwóya nyúúl njɨ ja fwála dɔɔŋg
í bá wɔɔ́ś yí. 7Tɛɛm bə ntɔ,́ sâ *ndímba
í ŋgə́ sá nə́ buud bwə́ bəǵ kú bísh Zɛmbî
yí í ŋgə bwey sɛŷ. Í bá sɛŷ nə́ ŋgəŋ́ ja
sâ í ŋgə́ laa gwo yí í bá wú yí. 8 fNə́
ndɛɛ,́ Mása á kú bísh Zɛmbî mú bá lwóya
nyúul. Njɨ, Cwámba mə bá yámb nyə
ŋgûl nə mpu yé, a mú jímb, zəĺə Cwámba
Yésus mə bá zə a ŋgə́ ŋkənʉwa yí, í
bá zə shínal nyə nə́ máŋ. 9 gMása á kú
bísh Zɛmbî yɛ ́ wɔɔŋg mə bá zə nə ŋkul
mə *Sátan zə ŋgə sá *məshimbá mim-
bií mimbii, nə isâ í ntɔ̧́ búúd ŋkul yí,
nə *isâ í mímbʉ́gú ŋgəĺə shɨɨg buud. 10A
bá zə sá ólɨĺɨŋgɨ,̂ zə shɨɨg búúd bwə́ jəĺá
nə jímb wá. Bwə́ bá jímb nəcé bwə́ á
bə nda cɛɛl óbʉ́bəĺɛ ́ shú nə́ bwə́ dʉ́gʉ́g
cʉg. 11 hSâ jɔɔŋg wə́ Zɛmbî mə bá ntɨ bwo
nyúl ŋkul í bá zə́ kənd bwo jugʉ́ yí, shú
nə́ bwə́ *mágʉləg ijɔ̧ɔ́ ̧.́ 12 iNə́ ndɛɛ,́ buud
bɛŝh bwə́ ŋgə́ bə kú magʉlə sâ jɨ ́ bʉ́bəĺɛ ́
wá, bwə́ ŋgə́ yida gwág nywa olɨĺɨŋgɨ ̂wá
bwə́ bá bwəma nə intʉ́gʉ́lí.

Obúgʉla bwə́ yɨɨ́ḿʉ́g mənyúul
13 jNjɨ, yé bwááŋg Cwámba mə cɛɛ́ĺ

wá, sə́ bâŋ sə́ mə́ jəlá nə dʉ yə Zɛmbî
akíba ja jɛŝh nəcé sâ nyə á mə́ sá bɨ ́
yí; nəcé Zɛmbî nyə a mə́ fɛɛ́śh bɨ ́ nə́ bɨ
wə́ tɛɛ́d́ʉ́g§ dʉ́g cʉg nə sálə Shíshim yé
í sá nə́ bɨ bəǵ miŋkɛ̧ŋ́kɛ̧̂ mi búúd, bɨ mú
magʉlə sâ jɨ ́ bʉ́bəĺɛ ́ yí. 14 kCúndəĺə sə́ á
zə ŋgə cúndə Jɔj̧ɔ̧ Kɛɛ́l bɨd́ɨ ́ yí, Zɛmbî
nyə á balan nə wə, a mú jɔŵ bɨ ́ shú
nə́ bɨ dʉ́gʉ́g cʉg, bɨ bəǵ nə milwanə́ mí
Cwámba wúsʉ́ Yésus-Krîst. 15 lNə́ ndɛɛ ́
bwaaŋg, yɨɨ́ḿʉ́gá mənyúul; sə́ á jɨɨ́ǵʉli bɨ ́
minjɨɨ́ǵʉ́lá, míl sə́ lás nə mimpu bɨ ŋgə́
gwág, mílʉ́gá sə́ cilə bɨ ́ ciləǵ, nadagá nə
minjɨɨ́ǵʉ́lá myɔɔŋg.

§2:13 Bɔɔ́ĺ bwə́ cɨ nə́ nyə á fɛɛ́śh bɨ ́ ná mət́ɛɛ́d́ʉ́léd.

16 mSɔɔ́ŋ́gʉ́ íshé Zɛmbî nyə á cɛɛl shé a
sá shé mpaam, wá shé ŋkul məńyúúlʉ́d,
sá nə́ shé ŋgəǵ nə bwánd nə búgə.́ Nə
Cwámba íshé Yésus-Krîst nyəmɛf́wó, nə
Sɔɔ́ŋ́gʉ́ íshé Zɛmbî wɔɔŋgʉ́ 17 bwə́ wág
bɨ ́ ŋkul məńyúúlʉ́d, bwə́ sá nə́ bɨ yɨɨ́ḿʉ́g
mənyúul sâ ányunywaâ jɛŝh bɨ ́ mə́ sá
yííd, tɔɔ ləśʉ́ ányunywaâ wɛŝh bɨ ́ mə́ lás
yííd.

Cwámba jisə abúgʉ́lág

3 nNə́ ndɛɛ ́ bwaaŋg, jəgʉlagá nə Zɛmbî
shú dʉ́sʉ́d. Jəgʉlagá nə́ lâŋ mə́

Cwámba í lɛɛ́ĺʉg mpyáánz, buud bwə́
ŋwág nəḿə́ wə nə gúmə́ nda nûŋ bɨd́ɨ.́
2 Jəgʉlagá nəḿə́ nə́ a yílʉ́g sə́ məńyámá
mə́ íbɔẃ-bɔŵ i búúd í ányinyaanə̂ dɨ;̂
buud bɛŝh dɨ ́ bwə́ ŋgə́ magʉlə *búgʉla.
3 oNjɨ Cwámba nywáá jɨ abúgʉ́lág, nyə
wə́ mə́ bá sá nə́ bɨ yɨɨ́ḿʉ́g mənyúul, a
sá nə́ Mbʉ́wʉ́lú múúd nda sá bɨ ́ məbɔŵ.
4 pSə́ bɨ ́ nə búgə́ tâŋ buud ɔ Cwámba nə́
bɨ ́ ŋgə sá nda sə́ ŋgə́ cɨ nə́ bɨ sáág nə,́ bɨ
é ŋgə nəḿə́ nə sá njɨ ntɔ.́ 5Cwámba sáág
nə́ milâm mín mí cɛɛ́ĺʉg Zɛmbî, mí bəǵ
nə zɛńy kəĺə shwóg nda *Krîst.
Obúgʉla bwə́ sɛýʉ́g nə məbwə́ máŋ
6 qBwaaŋg, sə́ ŋgə cwîny bɨ ́ jínə́ mə́

Cwámba íshé Yésus-Krîst dɨ ́nəə́ə:́ bɨ a ləǵ
njɨɨ́ǵʉ́lá nə sə;̂ *mínyɔŋʉ̂ wʉ́n yɛŝh mə bə́
nda bɛ̧ njɨɨ́ǵʉ́lá wɔɔŋgʉ́, a yida ŋgə ji kú
sɛŷ yɛ,́ sásʉ́ləǵá nyə.

7Bɨmɛf́wó bɨ mə mpú nda bɨ ́ mə́ jəĺá
nə ŋgə yagʉla sə́ nə.́ Ja sə́ á bə nûŋ bɨd́ɨ ́
yí, sə́ áshígɛ ́ ŋgə cʉgə cʉg íləm. 8 rSə́

áshígɛ ́ dʉ bɨd́ nə́ buud bwə́ wɨɨ́ĺʉ́g sə̂
ashwâ. Mbɔ.̂ Sə́ á yida dʉ wádʉga sɛŷ
bulú nə mwásə́ shú nə́ mbag wúsʉ́ í bəǵ
kú badʉwo múud məb́agʉd. 9 sNtɔ́ cugɛ ́
nə́ sə́ áshígɛ ́ bə nə zhɨɨ ́ mə sá nə́ buud
bwə́ ŋkɛńyʉ́g mbag wúsʉ́. Sə́ á bə nə zhɨɨ ́
nyɔɔŋgʉ̂, njɨ sə́ á yida cɛɛl lwó bɨ ́ yuug bɨ ́
mə́ jəĺá nə yagʉla yí. 10 tŊgaá nə́ ja sə́ á
bə nûŋ yí sə́ á shí bwey dʉ jɨɨ́ǵʉli bɨ ́ nə́
ŋkí muud nyə acɛɛ́ĺɛ ́ sɛŷ nə məbwə́ mɛ́ a
nda nəḿə́ nyiŋgə dʉ də?

11 uKá, sə́ ŋgə gwág nə́ bɔɔ́ĺ búúd wâ
gwooŋg jɨń bwə́ mú ŋgə cʉgə cʉg íləm;
bwə́ lʉ́gə́ sɛŷ nə məbwə́ máŋ, bʉ́sə njɨ
ŋgəĺə kənd milâm ízháá isád. 12 vMbií
búúd wɔɔŋgʉ́, sə́ ŋgə yɨɨ́ḿbʉli bwo, ŋgə
bándʉlə bwo jínə́ mə́ Cwámba Yésus-
Krîst dɨ ́ nə́ bwə́ ŋgəǵ nə sɛŷ nə́ shɛɛ, bwə́
bág də ídʉ̂w bwə́ á sɛŷ nə məbwə́ máŋ
yí. 13 wBwaaŋg, bɨ bâŋ bɨ ́ nda káád sálə
məńywa.

14 xMuud mə bə́ kú sá məǵwág nə sâ sə́
ŋgə́ cɨ wa kálaad ɛǵa dɨ ́ yɛ,́ bɨ ɔ́ ŋwa nyə
jínə, bɨ mú béégyá nə nyə shú nə́ í sáág
nyə shwôn. 15 yBɨ nda yida ŋwa nyə nda
zhízhíŋ, mbɔ.̂ Yidagá lámʉsa nə nyə nda
múúd mə lámʉsa nə *mínyɔŋʉ̂ nə.́

Ibwádán nə məbəd́á
16 zCwámba á mpwogɛ́ nyəmɛf́wó kə́

sá nə́ bɨ cʉ́gəg mpwogɛ́ ija byɛŝh məźhɨɨ ́
mɛŝh dɨ.̂ Cwámba jííg nə bɨ bɛŝh. 17 aMə
Pwôl wə́ mə́ cílə́ məb́əd́á məǵa; ntʉ́ga wə́
mə́ dʉ sân ókálaad bâm yɛ.́ Mbwə́ wâm
wə́ í ámə cilə. 18 bCwámba íshé Yésus-
Krîst kə́ sá bɨ ́ bɛŝh mpaam.

m2:16 1Te 1.4 n3:1 Mis 2.4; Rom 15.30; 1Te 5.25

Kálaad ashúshwóógʉ́
Pwôl nyə á cilə Timotê yɛ ́

Isâ í dʉ́gyá nə kálaad
ashúshwóógʉ́ mə Pwôl

shú mə́ Timotê yí

Timotê nyɔɔŋgʉ́ nyə á bə shilə Yúdɛn,
sɔɔ́ŋ́gʉ́ mwâ Gʉrɛk̂. Ja Pwôl nyə á ŋgə
sá njɔɔnd yé ábɛɛ ̂ wə́ nyə́ á kwey Timotê
ŋgwəĺa á Listrə, shí bwə́ ŋgə́ jɔŵ múús
nə́ Turki yí (Mis 16.1). Njɨ bwə́ á bwəma
cínɔŋg yí, Timotê nyə á shwal bə ŋgwɔĺ
múúd gwooŋg mə Pwôl. Nə okálaad obá
Pwôl nyə á cilə Timotê wá, nə nyɔɔŋg
nyə́ á cilə Titus yɛ ́ bʉ́sə wáŋ mbwoomb
bwə́ jɔẃ nə́ «okálaad ɔ məẃɨɨ́l sɔɔnz».
Bwə́ jɔŵ bwo ntɔ́ nəcé bʉ́sə nə məcwûŋ
shú óbaagʉlə ɔ́ íncwəmbɛ nə bɔɔ́ĺ ótɔẃe
ɔ shwóg wâ Dɔ.̧
Timotê ashúshwóógʉ́ jisə nə məŋ́kɔw

məbá:
(1) Minjɨɨ́ǵʉ́lá mí dʉ́gyá nə Dɔ̧ dɛŝh nə
otɔẃe ɔ shwóg myá (milúú 1-3).

(2) Məmpəńdí Timotê mə jəĺá nə bɛ̧
shú nə́ isɛý byé í kyéyʉg mpwogɛ́má
(milúú 4-6).

Pwôl nyə ashígɛ ́ ŋgə jɨɨ nə́ Dɔ̧ nə otɔẃe
ɔ shwóg bwə́ ŋgəǵ nə bɛ̧ məcɛɛ̧ ̧ nda
mimbwaamb-julə; nyə á yida lwó nə́ bwə́
ŋgəǵ nə sá isâ nə jɔ̧ lâm, bwə́ ŋgə́ ságʉsə
Krîst muud mə́ yíl sə́ míkwám dɨ ́ yɛ ́ (2.3-
6).

Məbəd́á

1 cMə Pwôl wə́ mə́ cílə́ kálaad ɛǵa.
Mə jɨ *muud lwámá mə *Krîst Yé-

sus. Nyə Krîst sə́ ŋgə́ bwánd nə búgə́ yɛ,́
bá Cʉgye wúsʉ́ Zɛmbî wə́ bwə́ á ŋwa
cígʉ́lá nə́ mə bəǵ muud lwámá. 2 dMə́ cilə
wo Timotê fwámɛ́ mwân waamə́ mə́ á
byâ cʉg krîstɛn dɨ ́ yɛ.́ Zɛmbî Sɔɔ́ŋ́gʉ́ bá
Cwámba wúsʉ́ Krîst Yésus bwə́ ɔ́ sá wo
mpaam, bwə́ ɔ́ gwág wo cɛy lámʉ́d, bwə́
ɔ́ sá nəḿə́ nə́ wo cʉ́gəg mpwogɛ.́
Minjɨɨ́ǵʉ́lá myâ məshɨɨgâ mí shínʉ́g
3 eJa mə́ á ŋgə kə Masedwân yí, mə a

yáág nə wo nə́ wo jíg Ifɛẑ. Í á bə shú nə,́
buud bwə́ ŋgə́ jɨɨ́ǵʉli minjɨɨ́ǵʉ́lá mishús
nûŋ wá, wo təĺʉ́g mpəńdí nə́ bwə́ kú ná
kwo jɨɨ́ǵʉli mínjɨɨ́ǵʉ́lá myɔɔŋg. Jigʉ́ nûŋ,
wo təĺʉ́g bwo mpəńdí nyɔɔŋg. 4 fGúl sâ jɨ ́
nəḿə́ nə,́ nə mikanda, nə lɔ̧ĺə məb́yɛl̂ nə́
lɔ̧̂ lɔ̧̂ lɔ̧̂ kú nə məshíné**; təĺʉ́g nəḿə́ bwo
mpəńdí nə́ bwə́ kú dʉ kənd mílâm mbií
ísâ byɔɔŋgʉ́d. Isâ byɔɔŋg í ádɛ ́ kwíínd
múúd nə́ muud bɛ̧ǵ təd́ʉ́gá mə́ Zɛmbî.
Í yidá dʉ shwambʉlə búúd nə́ bwə́ dʉ́g
sɛŋ́ʉsa məḱəl̂. 5 gJa mə́ lás ntʉ́nɨ yí, mə
ŋgə jɨɨ nə́ obúgʉla bwə́ bəǵ nə fwámɛ́
cɛɛlí. Muud jɨ ́ nə lâm fúbán, lâm nə́ sáŋ,
búgə́ jé kú nə məkəŋ́ yɛ,́ nyə wə́ mə́ dʉ
cɛɛl búúd fwámɛ́ cɛɛl yɛ,́ váál cɛɛlí jɔɔŋg
wə́ mə́ jɨɨ́ ́ nə́ bɨ bəǵ nə ndɨ ́ yí.

6 hBɔɔ́ĺ búúd bwə́ á mə́ yîl mílâm jɔ̧
mínjɨɨ́ǵʉ́lá mínɨɨd́, bwə́ á mə́ kə cwagʉwa
bɛ̧ dʉ́lə lás mbɛɛ ílɨś-lɨś kú nə shwóg kú
nə shug. 7Bwə́ ŋgə jɨɨ nə́ buud bwə́ ŋwág
bwo nda *Oŋkumɛ ɔ́ məćɛɛ̧ ̧ mə́ Zɛmbî,
njɨ í njúl nə́ bwə́ aŋgɛ ̂ nə wámbʉlə sâ bwə́
ŋgə́ cɨ yí, kú wámbʉlə sâ gwəḿɛf́wó bwə́
ŋgə́ lás nə iŋkáŋ yí.

**1:4 Oyúdɛn bwə́ á dʉ baagʉlə məbyɛl̂ máŋ micilyá, dʉ lɔ̧́ micilyá myɔɔŋg mísɔɔn,
sâ jɔɔŋg wə́ Pwôl ŋgə́ ban na yí.
c1:1 muud lwámá: 2.7 Cʉgye: Tit 3.4 bwánd nə búgə:́ Kol 1.26-27
d1:2 Timotê: 1Kr 4.17 mwân waamə:́ 1Kr 4.15; 1Te 2.11; Tit 1.4
e1:3 Ifɛẑ: Mis 20.1 buud bwə́ ŋgə́ jɨɨ́ǵʉli minjɨɨ́ǵʉ́lá mishús: 4.1-10; 6.3-5, 20-21; 2Tm
2.16-18, 23-26; Tit 1.10-16; 3.9-11
f1:4 4.7; 6.20; 2Tm 2.16, 23; 4.4; Tit 1.14 g1:5 1.14, 19; 2.15; 4.12; Rom 12.9;
13.10; 1Kr 8.1; Gal 6.10; 2Tm 1.3, 13; 3.10; Tit 1.15 h1:6 1.4; 6.4, 20; Tit 1.10

8 iSə́ báá sə́ ŋgə mpu nə́ məcɛɛ̧ ̧ məśə
jɔj̧ɔ̧ sâ ja múúd mə bálán nə mwo mbií í
jəĺa yí. 9 jNda jɨ ́ ntɔ́ nə,́ sə́ dʉ́gá mpu nə́
məcɛɛ̧ ̧ mə́ áshígɛ ́ təĺɔw shú múúd jɨ ́ tʉ́təlí
yɛ.́ Mbɔ.̂ Mə́ á yida təĺɔw shú búúd bɨ ́
kú bísh məćɛɛ̧ ̧ wá, nə buud ɔ məĺwə,̂ nə
buud bɨ ́ kú bísh Zɛmbî wá, nə bɔɔ́ĺ osɔɔ́l
ɔ *mísəḿ, nə buud bʉ́sə́ kú gwɔ̧ɔ̧́ Zɛmbî
wá, nə bɔɔŋg bwə́ ŋwá ísâ í Zɛmbî zhizhe
nə zhizhe wá, nə búúd bwə́ gwú ósɔɔ́ŋ́gʉ́
wá, nə bɔɔŋg bwə́ gwú ónyɔɔŋgʉ̂ wá, nə
bɔɔ́ĺ ógwûl ɔ búúd bɛŝh. 10 kMəcɛɛ̧ ̧ mə́ á
təĺɔw nəḿə́ shú búúd ɔ́ jaŋga, nə budúm
bwə́ sá íland nə bɔɔ́ĺ búdûm wá, nə buud
bwə́ kúshá kənd bɔɔ́ĺ míkwám dɨ ́ wá,
nə obwiiŋgyɛ ɔ́ íjɔ̧ɔ́ ̧,́ nə bɔɔŋg bwə́ kɛɛ́ń
jínə́ mə́ Zɛmbî məśhɨɨgád wá. Məcɛɛ̧ ̧ mə́
á təĺɔw shú sâ jɛŝh í lúmbʉli nə fwámɛ́
njɨɨ́ǵʉ́lá yí. 11 lFwámɛ́ njɨɨ́ǵʉ́lá wɔɔŋg í
ŋgə bɛ̧ jɔj̧ɔ̧ lâŋ mə́ Zɛmbî á milwanə́ búúd
bwə́ dʉ ságʉsə nə́ nywáá mə́ jəla yɛ.́ Jɔj̧ɔ̧
Lâŋ wɔɔŋg wə́ bwə́ á yə mə nə́ mə zəǵ
ŋgə bwiiŋg yí.

Pwôl ŋgə yə Yésus akíba
12 mMə ŋgə yə Cwámba wúsʉ́ *Krîst

Yésus akíba, nyə muud nyə a mə́ lʉlʉshi
mə yɛ.́ Mə yə nyə akíba nəcé nyə wə́
nyə á kwey nə́ a jɨ nə ŋkul jee shwu
nyúul nə mə, a mú sá nə́ mə bəǵ nyə
sɔɔ́l məsáal. 13 nÍ njúl nə́ mə á dʉ bul jág
lás nə nyə yág, mə á dʉ jugʉshi buud
bɛ́ mə njúl ŋkí jág gwɔ̧́ lâm; njɨ, nywáá
nyə a mə́ bwɨɨ́ǵ mə nə́ ŋkwoŋʉ́ nəcé mə
á ŋgə sá isâ byɔɔŋg jág dɨ,̂ mə kú nə
búgə.́ 14 oCwámba íshé nyə a mə́ sá mə
mpaam ntɔ̧ mínjɨ, nyə a mə́ sá nə́ mə bəǵ
nə búgə,́ nə cɛɛlí í ŋgə́ zhu wə́ Krîst Yé-

sus. 15 pCiyá ga jɨ ́ abúgʉ́lág, sə́ mə́ jəlá
nə magʉlə gwo sə́ bɛŝh: jɨ ́ nə,́ Krîst Yé-
sus nyə á zə shí ga dɨ ́ zə cʉg ósɔɔ́l ɔ
*mísəḿ; ósɔɔ́l ɔ mísəḿ bɔɔŋgʉ́ dɨ, mə
wə́ jɨ ́ áshúshwóógʉ́. 16 qNjɨ, Zɛmbî nyə á
bul gwág mə ŋkúŋkwóŋʉ́lə shú nə́ jɔ̧ lâm
mə́ Krîst Yésus í nyínʉ́g məd́ɨ,́ mə mú bə
yuug shú búúd bwə́ bá *búgʉla mwɔŵ
mə́ ŋgə́ zə má, yuug nə́ bwə́ bá ləǵ cʉg
á kandʉgə kandʉgə. 17 rBuud bwə́ yəǵ
Njwú-buud á kandʉgə kandʉgə gúmə.́
Zɛmbî nyə abʉ́lɛ bwɛlɛ yə yɛ,́ Zɛmbî jɨ ́
kú nyîn nə mísh yɛ,́ á jɨ ́Zɛmbî njɨ nyə ŋg-
wúd nə ŋgwûd yɛ,́ a ŋkəńʉwag kandʉgə
á kandʉgə. Amɛn.

Gwánág jɔj̧ɔ̧ gwáná
18 sTimotê mwân waam, mə zə́ yə

wo nyíga mpəńdí bɛ̧ nə iciyá *búúd ɔ
mícúndə́ bwə́ á cɨ shú dwó yág yí. Iciyá
byɔɔŋg í ɔ́ yə́ wo ŋkul nə́ wo gwánág
jɔj̧ɔ̧ gwáná. 19 tŊgagʉ́ nə gwána wo mbíd
búgə,́ wo njúl nə lâm nə́ sáŋ. Bɔɔ́ĺ búúd
bwə́ á mə́ dʉ ban dʉ́lə gwágʉ́lə lâm
nə́ ndɛɛ ́ búgə́ jáŋ í á mə́ nyasʉla nda
byɔɔ́ĺ í dʉ búg ŋgwɔɔ̧̧́ nə.́ 20 uImene bá
Aləgʉzándrə bʉ́sə sámbá búúd jɔɔŋgʉ́d;
mə a mə́ cwámbʉlə *Sátan bwo shú nə́
bwə́ ŋwág njɨɨ́ǵʉ́lá nə́ bwə́ nda ná bá
bwɛlɛ *lás nə Zɛmbî bwaasʉ́lə mpu.

Dʉ sá məj́əgʉla shú múúd yɛŝh

2 vSâ mə́ ŋgə́ tɛɛ́d́ fwo yáág nə ndɨ ́ yí
jɨ ́ nə,́ obúgʉla bwə́ dʉ́g kə nə miŋg-

wóómbʉ́lú wə́ Zɛmbî, dʉ jəgʉla nə nyə,
dʉ gwáámb nyə isâ, dʉ lɔ̧̂ nyə. Bwə́ dʉ́g
sá ntɔ́ shú búúd bɛŝh ɨɨ,́ 2 wshú ójwú-
buud nə shú búúd bɛŝh bɨ ́ nə miŋkwóŋ

i1:8 Rom 7.12, 16 j1:9 Gal 5.19-21
k1:10 4.6; 6.3; 2Tm 1.13; 2.2, 15; 3.14; 4.2-3; Tit 1.9; 2.1, 7-8 l1:11 1Te 2.4
m1:12 2.7; Gal 1.15-16 n1:13 Mis 8.3; 9.1-5; 1Kr 15.9; Gal 1.13
o1:14 1.5; 1Kr 15.10 p1:15 Luk 15.2; 19.10; Rom 5.8
q1:16 Ifz 3.7-9; Kol 1.25 r1:17 Rom 16.27 s1:18 4.14; 6.12; 1Kr 9.24-25; 2Tm
4.7-8; Yûd 3 t1:19 1.5 u1:20 Imene: 2Tm 2.17 Aləgʉzándrə: 2Tm 4.14 Sátan:
1Kr 5.5 v2:1 Ifz 6.18-19; Flp 4.6 w2:2 Esd 6.10

wá. Sâ jɔɔŋg í é sá nə́ shé cʉ́gəg nə
shɛɛ, kú nə intʉ́gʉ́lí, nəcé cʉgəĺə cʉg í
yə́ Zɛmbî gúmə́ yí, nə cʉgəĺə mbií cʉg í
jəĺa yí. 3 xNtɔ́ jɨ jɔ̧ sâ, Cʉgye wúsʉ́ Zɛmbî
mə gwág nywa ntɔ.́ 4 yÁ jɨɨ nə́ buud bɛŝh
bwə́ dʉ́gʉ́g cʉg, bwə́ mpu óbʉ́bəĺɛ.́
5 zNəcé, Zɛmbî jɨ njɨ ŋgwûd,
lɨɨ́-́njɨ nəḿə́ ŋgwûd mpəd́ʉ́gá Zɛmbî

bəńɔŋ̂ buud,
lɨɨ́-́njɨ jɔɔŋgʉ́ jísə muud, nyə wə́ Yésus-

Krîst.
6 aNyə wə́ nyə á yána cʉg jé shú nə́ buud

bɛŝh bwə́ bəǵ ofʉlî††.
Nyə á sá sɔɔ́ĺʉ́gʉ́ wɔɔŋg nəḿə́ fwála í á

jəla yí,
zə lwó búúd nə́ Zɛmbî ŋgə jɨɨ nə́ bɛŝh bwə́

dʉ́gʉ́g cʉg.
7 bShú dɔɔŋg wə́ Zɛmbî nyə a təl̂ mə mb-
wiiŋgyɛ lâŋ yí, nyə a sá nə́ mə bəǵ *muud
lwámá, á yə mə mbag nə́ mə jɨɨ́ǵʉ́líg ikúl
í cúgɛ ́ *Oyúdɛn yí obʉ́bəĺɛ ́ bwə́ jəĺá nə
*búgʉla wá. Bʉ́bəĺɛ ́ mə aŋgɛ̂ nə bwiiŋg
ijɔ̧ɔ́ ̧.́

Cʉg búdûm nə budá dɔ̧ dɨ ̂
8 cMə́ ka jɨɨ nə́ budûm bwə́ dʉ́g sá

məj́əgʉla kʉ́l jɛŝh. Bwə́ dʉ́g jəgʉla bwə́
ŋgə́ bʉ̂n məb́wə́ wə́ Zɛmbî, məbwə́ mə́
njúl kú nə məbyaagʉlə. Bwə́ dʉ́g sá ntɔ́
kú nə mpimbə, nda nə məzhuzhuŋwa.

9 dMə́ jɨɨ nəḿə́ nə́ budá bwə́ dʉ́g bwáád
mbií í jəĺa yí, mimbwéédí mpu shweel
nyúul, kú bə mí asɔ̧́ mísh; bwə́ nda dʉ
sɨýa mífɨnd mí ázəgá-dʉ́g, nda dʉ bwáád
ísâ í or, ŋkí ntâg oŋkaaw ɔ́ álal-kus, nə
ivuŋgá nə mikáándə́ mí álal-kus. 10 eBwə́

dʉ́g bwáád mímbwéédí mí jəĺá nə budá
bwə́ ŋgə́ cʉgə cʉg məǵwág nə Zɛmbî wá;
mimbwéédí myɔɔŋg wə́ jɔj̧ɔ̧ mísɔɔ́ĺʉ́gʉ́.
11 fMudá mə́ jəlá nə dʉ ŋwa njɨɨ́ǵʉ́lá a
njúl kʉ́l-kʉ̂l, kú bwɛlɛ bʉ̂n lúu. 12Mə
ayəýɛ ́ múdá ŋkul nə́ a jɨɨ́ǵʉ́líg, ŋkí ntâg
nə́ a jwúg nə mudûm. A dʉ́g ji kʉ́l-kʉ̂l.
13 gJɨ ́ nə,́ Adam wə́ Zɛmbî nyə tɛɛ́d́ sá
yɛ,́ Ifa ka zə bə mpʉ́sə. 14 hAdam ntâg
dɨ ́ nyə á magʉlə məshɨɨgâ. Mudá wə́ nyə
á magʉlə məshɨɨgâ, a mú caam məćɛɛ̧.̧
15Njɨ, mudá mə́ bá *dʉ́g cʉg nə byálə á
bá byá yí. Njɨ, í bá jɨɨ nə́ a bəǵ nə zɛńy
búgə,́ nə zɛńy cɛɛlí, nə zɛńy cʉgəĺə mbií
Zɛmbî mə cɛɛ́l yí, a mbíd lâm ájijilə.̂
Sâ í dʉ́gyá nə otɔẃe ɔ shwóg wâ Dɔ̧ yí

3 Sâ jɨ ́ kú nə məshwán wə́ ga: ŋkí
muud mə gwág yéésh nə́ a sá sɛý

dʉ́lə fála *Dɔ̧ mə́ Zɛmbî, jɔj̧ɔ̧ mpwóóm-
bʉ́ isɛý wə́ múúd wɔɔŋg ŋgə́ jɨɨ nɨ. 2 iÍ ka
jɨɨ nə́ tɔẃe shwóg bəǵ kú nə sâ á jumʉ́g,
a bəǵ ŋgwûm mə múdá ŋgwûd; a bəǵ
muudmə dʉ cunal iyéésh yɛ,́ a dʉ shimal
ísâ, a mpíya nə gúmə,́ a bəǵ muud mə́ dʉ
mpu ŋwa ójóŋ yɛ,́ a njúl nə́ a jɨ nə ŋkul
mpu jɨɨ́ǵʉli. 3 jNyə ajəĺáyɛ ́ nə bə ŋgulɛ
məlwəg, kú bə múúd mándá; a yidag bə
kú dʉ yâ, kú bə múúd icwoomb. A bəǵ
kú cɛɛl *mwaanɛ.̂ 4A jəlá nə sá nə́ njɔẃ
búúd yé í kyéyʉg jɔj̧ɔ̧ kuú njɔɔnd, bwán
bɛ́ kú nə məbún, bwə́ ŋgə́ cʉgə mbií cʉg
í jəĺa yí. 5Ŋkí muud mə́ yidá bə kú mpu
sá nə́ njɔẃ búúd yé í kyéyʉg jɔj̧ɔ̧ kuú
njɔɔnd ɨɨ,́ ntʉdɛlɛ ́ nyə é mpu kweemb Dɔ̧
mə́ Zɛmbî yɛ?́ 6Muud mə fála Dɔ̧ yɛ ́ nyə

††2:6 Bwə́ á dʉ jəńa ŋkúmba tâŋ shú nə́ ŋkúmba kwám í bəǵ fʉlî. Tâŋ nyɔɔŋg wə́
Yésus nyə a jəńa nə cʉg jé shú búúd bɛŝh yí.
x2:3 Tit 3.4 y2:4 Eze 18.23; 2Tm 2.25-26; 2Pr 3.9
z2:5 Mbá 6.4-5; 1Kr 8.6; Rom 3.29-30; 10.12-13 a2:6 Mak 10.45; 2Kr 5.15; Gal
1.4; Tit 2.14; 1Yn 3.16 fwála í á jəla yí: Gal 4.4; Tit 1.3
b2:7 muud lwámá: 1.11-17; Gal 1.1; 2.7-8; Ifz 3.7; 2Tm 1.11 c2:8 1Pr 3.7
d2:9 1Pr 3.3-5 e2:10 5.10 f2:11 1Kr 14.34
g2:13 Mət 2.7, 21-22; 1Kr 11.8-9 h2:14 Mət 3.1-6, 13; 2Kr 11.3
i3:2 Tit 1.6-9; 1Pr 5.1-4 j3:3 2Tm 2.24

ajəĺáyɛ ́ nə bə múúd ŋgə́ ndəm *búgʉla
yɛ,́ nəcé nyə á bá ŋwa nyəḿɛf́wó nda gúl
məma sâ, a mú bə kú ná mpu nda á fálág
Dɔ̧ nə,́ nə́ ndɛɛ ́ a mú bwəma nə intʉ́gʉ́lí
Njwû məjamb nyə á bwəma nə ndɨ ́ yí.
7 kA jəlá nəḿə́ nə bə váál múúd dɨ ́ nə́
buud bwə́ cúgɛ ́ Dɔ̧ dɨ ́ wá dʉ lɔ̧́ nyə nə́ jɔ̧
múúd; ntɔ,́ nyə abʉ́lɛ bwəma nə mpyóŋ
nə́ ndɛɛ ́ a biil láámb mə́ Njwû məjamb
dɨ.̂

Sâ í dʉ́gyá nə ojaákwon yí
8Nəḿə́ mbií ŋgwûd wɔɔŋgʉ́, *jaák-

won mə́ jəlá nə bə nə jɔ̧ fúlú, a nda dʉ lás
sâ ŋgwûd mimpu mimbá; nyə ajəĺáyɛ ́ nə
wá lúu məĺwəg dɨ,̂ a nda dʉ sɔ̧́ *mwaanɛ̂
nə məcií míshʉ́d. 9A jəlá nə magʉlə
*ndímba a búgə́ lâm á fúbánʉ́d. 10Muud
mə cɛɛ́ĺ bə jaákwon ntɔ́ yɛ,́ í jɨɨ nə́ buud
bwə́ fwóg faas váál múúd á jɨ ́ yí; á ká bə
kú nə sâ á jumʉ́g ɨɨ,́ a mú ka sɛŷ sɛý jaák-
won. 11 lBudá‡‡ bwə́ jəla nəḿə́ nə bə nə
jɔ̧ fúlú, nda dʉ cɨ búúd iciyá í bɛẃʉ́lí bwo
milâm yí, bwə́ mpúg dʉ cunal íyéésh
byáŋ, bwə́ bəǵ ɔ abúgʉ́lág məzhɨɨ ́ mɛŝh.
12 Jaákwon mə́ jəlá nə bə ŋgwûm mə
múdá ŋgwûd, bwán bɛ́ kú bwɛlɛ bʉ̂n
mílúú, a jəlá nə sá nə́ njɔẃ búúd yé í
kyéyʉg jɔj̧ɔ̧ kuú njɔɔnd. 13Bɔɔŋg bwə́ sá
ísɛý byáŋ váál í jəĺá wá, buud bwə́ é ŋwa
bwo nə məjilə. Búgə́ bwə́ ŋgə́ *búgʉla
Yésus-Krîst yí í é sá nə́ bwə́ dʉ́g lésha nə
buud kú nə ifwaas.

14Mə ŋgə cilə wo kálaad ɛǵa nə búgə́
nə́ mə wál bá zə nûŋ. 15 mNjɨ, ŋkí mə
bə́ kú lɛɛl zə, kálaad ɛǵa nyə e sá nə́
wo mpúg kuú njɔɔnd í jəĺá nə muud
á njɔẃ mə́ Zɛmbî yí. Njɔẃ mə́ Zɛmbî

wɔɔŋg wə́ Dɔ̧ mə́ Zɛmbî á kuwô í ŋgə́
shúgə ŋgə baagʉlə obʉ́bəĺɛ ́ yí. 16 nHaaw,
kú nə məshwán, mpúyá búgə́ í ŋgə́ yə sə́
yí wɨ ́ məma ndímba ánʉ́nɨ.̂
Krîst nyə á zə byɛl̂ muud,
Ŋkɛ̧ŋ́kɛ̧̂ Shíshim nyə a lwó nə́ a jɨ tʉ́təlí,
*wəéŋgəles bwə́ á beny nyə,
cúndə́ yé í á mə́ sɨŷ ílwoŋ i búúd byɛŝh

dɨ,̂
ncúlyá buud bwə́ á mə́ búgʉla nyə wa shí

mishwun,
Zɛmbî nyə a bʉ̂n nyə gwɔŵ, yə nyə gúmə́

jé.
Gwánág nɨ ibɔẃ-bɔŵ i mínjɨɨ́ǵʉ́lá

4 oŊkɛ̧ŋ́kɛ̧̂ Shíshim ŋgə cɨ nə́ sáŋ sáŋ
nə́ mwɔẃ mə́ áməzhúgʉ́lâ dɨ, bɔɔ́ĺ

búúd bwə́ bá yîl mílâm ísâ í dʉ́gyá nə
búgə́ yííd, bwə́ yidá kə sá məǵwág nə
míshíshim mí məśhɨɨgâ, kə ŋgə bɛ̧ min-
jɨɨ́ǵʉ́lá mí mínjumbʉ́lu. 2Bwə́ bá kə ŋgə
cwagʉwa bɛ̧ mikaand mí ijɔ̧ɔ́ ̧́ búúd ɔ
kwába bwə́ bá dʉ shɨɨg bwə́ nə ndɨ ́myá.
Buud ɔ məḱəŋ́ bɔɔŋg iwushí í á mə́ nada
bwo lámʉ́d nda məyɨɨgyé múúd nyə a
lánd nə ŋkwánz ágúgwɔ̧¶̂¶ má. 3 pBwə́ təĺ
búúd mpəńdí nə́ ci muud kú bâ; bwə́
cilʉshi búúd bíl ídʉ̂w, í njúl nə́ Zɛmbî
nyə á tɛ ́ byo shú búúd ɔ́ abúgʉ́lág bwə́
mpú óbʉ́bəĺɛ ́ wá nə,́ bwə́ dʉ́g də byo nə
akíba. 4 qSâ jɛŝh Zɛmbî nyə a tɛ ́ yí jɨ ́ ŋkí
nywa; kú nə tɔɔ sâ í jəĺá nə myeesh yí;
í jɨɨ njɨ nə́ sə́ dʉ́g yə Zɛmbî akíba shú sâ
jɛŝh sə́ mə́ ŋwá yí. 5Nəcé nə,́ nə Miləśʉ́
mí Zɛmbî, nə məjəgʉla í dʉ sá nə́ isâ
byɛŝh í bəǵ iŋkɛ̧ŋ́kɛ̧̂ í ísâ.

6 rJɨɨ́ǵʉ́líg ómínyɔŋʉ̂ bwô ɔ́ abúgʉ́lág
isâ ínɨ, ntɔ́ nyə e lwó nə́ wo jɨ jɔj̧ɔ̧ sɔɔ́l

‡‡3:11 Na jɨ nə ŋkul bə búdá ɔ́ ójaákwon, jɨ ́ nəḿə́ nə ŋkul bə ójaákwon ɔ́ ábudâ.
¶¶4:2 Bɔɔ́ĺ bwə́ cɨ nə:́ «Milâm mí á mə́ bimbʉla bwo».
k3:7 2Kr 8.21; Mis 6.3 l3:11 Tit 2.3
m3:15 Ifz 1.23; 2.19-22 n3:16 Mat 28.18-19; Mak 16.19; Yuá 1.14; Mis 2.33; Ifz
1.20-21; Flp 2.6-11; Kol 1.6, 23; 2Tm 4.17 o4:1 1.10; 2Tm 3.1 p4:3 bâ: 1Kr
7.1 ídʉ̂w: Mət 9.3; Rom 14.2; Kol 2.21; Heb 13.9 akíba: Rom 14.6; 1Kr 10.30
q4:4 Mət 1.31; Mis 10.15 r4:6 1.10



1 Timotê 4:7 338 1 Timotê 5:10

məsáal mə *Krîst Yésus, bwə́ á wɨɨ́l wo
nə jɔj̧ɔ̧ íciyá í búgə́ nə fwámɛ́ njɨɨ́ǵʉ́lá,
wo ŋgə nəḿə́ mpu bɛ̧ njɨɨ́ǵʉ́lá wɔɔŋg.
7 sDʉgʉ́ ban mbií míkanda ícwúcwúúl
í búdá í dʉ kənd, mikanda mísə́ kú
bísh Zɛmbî myá. Yidagʉ́ wá ŋkûl nə́
wo ŋgəǵ nə cʉgə cʉg í yə́ Zɛmbî gúmə́
yí. 8 tIgwiimbí í dʉ lʉlʉshi nyúúl yí bɨ ́
nə bʉ́baalɛ ́ mfíí bíbíyá. Cʉg í yə́ Zɛmbî
gúmə́ yí, jáá jɨ ́ nə mfíí məzhɨɨ ́ mɛŝh,
ŋkaagə́ njúl nəḿə́ nə́ muud mə cʉ́gə́ cʉg
jɔɔŋg yɛ,́ nyə é cʉgə mpwogɛ́ ja gaád, a
kə nəḿə́ bá cʉgə mpwogɛ́ jɔɔŋg cʉg í ŋgə́
zə yííd. 9Ciyá ga jɨ ́ abúgʉ́lág, sə́ mə́ jəlá
nə magʉlə gwo sə́ bɛŝh. 10 uCiyá jɔɔŋg jɨ ́
nə,́ sə́ ŋgə wádʉga ŋgə gwána nəcé sə́
ŋgə bwánd nə búgə́ nə́ Zɛmbî á kuwó mə
bá lɔ̧́ sâ sə́ ŋgə́ sá yí. Zɛmbî á kuwówɔɔŋg
wə́ jɨ ́ cʉgye á buud bɛŝh, bul bə nə́ ndɛɛ ́
obúgʉla. 11 Isâ wó jəĺá nə jɨɨ́ǵʉli búúd wə́
ínɨ, wo cɨ nə bwo nə́ bwə́ bɛ̧ǵ minjɨɨ́ǵʉ́lá
myɔɔŋg.

12 vMuud nyə ajəĺáyɛ ́ nə mpyênywo nə́
wo jɨ mwántombú. Yidagʉ́ sá nə́ obúgʉla
bwə́ ŋwág yuug wódɨ,́ yuug ləśʉ́ á mpu,
yuug kuú njɔɔnd, yuug cɛɛlí, nə yuug cʉg
á kú asɨý-sɨŷ. 13 wTé mə́ afwóyɛ́ wɔɔ́ś yí,
wo ɔ wá lúú dʉ́lə lɔ̧́ micilyá mí Zɛmbî
ísɛɛŋgyád. Wo ɔ wá nəḿə́ lúú dʉ́lə sá nə́
obúgʉla bwə́ bəǵ nda teeg məńyúul, wo
wá lúú dʉ́lə jɨɨ́ǵʉli bwo dɨ.̂ 14 xZɛmbî nyə
á yə wo ŋkul nə fʉg ja *búúd ɔ mícúndə́
bwə́ á cúndə, ocúmbá buud bəd wo məb-
wə́ lúúd yí; wo nda bɛɛg ŋwa yána mə́
Zɛmbî dɔɔŋgʉ́ nda zhizhe. 15Kəndʉ́g lâm
ísâ ínɨɨd́, wo wá lúú sáal dwô dɨ,̂ buud
bɛŝh bwə́ dʉ́gʉ́g nda wó ŋgə́ bugʉban
nə.́ 16 yWo ɔ mpú baagʉsə cʉg gwô, mpu
baagʉsə mínjɨɨ́ǵʉ́lá wó ŋgə́ jɨɨ́ǵʉli buud
myá. Nadagʉ́ mínjɨɨ́ǵʉ́lá myɔɔŋgʉ́d. Wó
ká sá ntɔ,́ wo é cʉg wómɛf́wó, wo cʉg
nəḿə́ búúd bwə́ ŋgə́ gwágʉlə wo wá.

Lásʉ́lə nə buud bwə́ sá íwushí wá

5 zŊkí í wɔɔ́ś nə́ wo lámʉ́sá nə cúmbá
muud ɨɨ,́ wo kú ŋkáánd nə nyə, wo

ɔ lás nə nyə tâŋ nda shwóóŋgʉ̂. Wo
ɔ́ dʉ nəḿə́ lás nə məncwəḿá tâŋ nda
omínyɔŋʉ̂ bwô, 2 lás nə ocúmbá budá tâŋ
nda onyɔɔŋgʉ̂ bwô, məsás tâŋ nda okɔɔ́ĺ
bwô, nə kʉ́lʉ́gʉ́ í jəĺa yí.
Sâ í dʉ́gyá nə mikúsə́ mí búdá yí
3Wo ɔ́ kweemb míkúsə́ mí búdá mí

cúgɛ́ ná nə jɨǵʉ́wé myá. 4Kúsə́ í ká bə
nə bwân nə onta, bwə́ jəlá nə tɛɛ́d́ fwo
jɨɨ́ǵ dʉ́lə cʉgə nə buud ɔ njɔẃ báŋ nda
Zɛmbî mə́ jɨɨ́ ́ nə;́ bwə́ mpúg nə́ wɨɨ́ĺʉ́lə
obyɔl̂ bâŋ bwə́ á wɨɨ́l bwo yí wúsə mp-
wəĺá bwə́ jəĺá nə nyiŋg yí. 5 aKúsə́ múdá í
mə́ mpu lʉ́g kú ná nə jɨǵʉ́wé yí í dʉ kənd
búgə́ jɛŝh wə́ Zɛmbî. Mbií kúsə wɔɔŋg í
dʉ jəgʉla nə Zɛmbî bulú nə mwásə́ dʉ
gwáámb nyə kwííndyá nda káád. 6 Shú
myɔɔŋg míkúsə́ mí búdá mí ŋgə́ ná bɛ̧
mənywa mə́ cʉg myá, bwə́ mpúg nə́ bwə́
tɛɛm bə míkuwó, bwə́ mə́ yə. 7Kalagʉ́
míkúsə́ mí búdá məlʉ́bʉ́gá məǵa shú nə́
bwə́ cʉ́gəgʉ́ kú nə məjumâ. 8Ŋkí muud
mə bə́ kú kweemb búúd bɛ,́ nə́ ndɛɛ ́ buud
ɔ njɔẃ yé ntâg ɨɨ,́ nyɨńɨ múúd mə́ kɨɨ́ĺya
búgə́ jé, a mə́ bə mbʉ́wʉ́lú ntɔ̧ *háádɛn.

9 Shú nə́ wo cíləg kúsə́ múdá sámbá
á mikúsə́ mísɔɔn mə jəĺá kweemb myá
dɨ, í jɨ nə́ kúsə wɔɔŋg í bəǵ nə mimbú
tɛɛ́d́ məwûm məśaman kə gwɔŵ; í jɨ
nəḿə́ nə́ a bəǵ kúsə́ í á bə nə njɨ ŋg-
wûm ŋgwûd yí. 10 bÍ jɨɨ nəḿə́ nə́ a bəǵ nə́
nyə a shí dʉ sá jɔj̧ɔ̧ mísɔɔ́ĺʉ́gʉ́ mí dʉ́gə́
nyîn, a bəǵ nə́ nyə á mpu jɨɨ́ǵʉli bwán
bɛ,́ nyə á dʉ ləǵ búúd nyəd́ɨ ́ njɔẃ, dʉ
gusa búúd ɔ́ Zɛmbî məkuú, dʉ kwíínd
intágʉ́lá-ntágʉla i búúd. A bəǵ nə́ nyə á
dʉ sá fwámɛ́ mísɔɔ́ĺʉ́gʉ́ mimbií mimbii.

s4:7 1.4 t4:8 6.6 u4:10 Tit 3.4 v4:12 1.5; Tit 2.7 w4:13 2Tm 3.15-16
x4:14 1.18; 5.22; Mis 6.6; 2Tm 1.6; 2.2 y4:16 1.10; 4.12; 2Tm 2.22; 3.10
z5:1 Ləv 19.32 a5:5 Luk 2.37; 18.7 b5:10 2.10; Heb 13.2; Yuá 13.14

11Wo nda magʉlə ciləĺə míkúsə́ myâ
məsás; nəcé myâŋ, iyéésh byáŋ í dʉ
gwûm, bwə́ mú ŋgə yɔw sálə sáal mə́
Zɛmbî, bwə́ mú bə nə yéésh nə́ bwə́ kə́
məb́áád. 12 Ja nyâŋ mə sá ntɔ́ yí, a mə́
byaagʉlə, nəcé a mə́ ntɔ̧ ŋkəl̂ nyə á təl̂ nə́
á ji fwó yɛ.́ 13 cBwə́ dʉ bə cínɔŋgʉ́, bwə́
mú kú ná nyiŋgə sá tɔɔ sâ, njɨ ŋgəĺə jɛ̧l̂a
mínjɔẃ minjɔẃ; jɛ ̧l̂álə wɔɔŋgʉ́ kú ntâg
bə njɨ nə́ bwə́ cúgɛ ́ nə sâ mə́ sá, njɨ bwə́
fwáfʉla, bwə́ wá mimpu ízhaá isád, bwə́
cɨ icɨgə-́cɨǵə.

14 dGwə́ wə́ jí nə,́ mə́ yidá jɨɨ nə́ kúsə́ wɨ ́
sás yí í kəǵ báád kə byá bwân, baagʉlə
njɔẃ bâ mpwogɛ́ shú nə́ buud bwə́ ŋgə́
lúmbʉli nə sə́ wá bwə́ bəǵ kú nə zhɨɨ ́ mə
cɨ ́ sə́ sâ ábʉ́bɔŵ. 15Mə́ cɨ ntɔ́ nəcé bɔɔ́ĺ
ŋkí bulya bwə́ mə́ bwey wú fwámɛ́ zhɨɨ́d́
kə bɛ̧ zhɨɨ́ ́ mə *Sátan.

16Ŋkí ŋgwɔĺ mbúgʉla á mudá jɨ nə
mikúsə́ nyəd́ɨ ́ njɔẃ búud dɨ,́ í jɨɨ nə́ a
ŋkɛńyʉ́g mbag á mikúsə myɔɔŋgʉ́ shú nə́
í nda nyiŋgə bə mbag á *Dɔ̧ mə́ Zɛmbî.
Dɔ̧ í ŋkɛńyʉ́g mbag á myɔɔŋg mí kú nə
jɨǵʉ́wé myá.
Sâ í dʉ́gyá nə otɔẃe ɔ shwóg wâ Dɔ̧ yí

17 eOcúmbá buud bwə́ ŋgə́ mpu kyey
nə Dɔ̧ wá bwə́ mpíyá nə gúmə́ ikɔɔ́ḿb
ibá, nə́ ndɛɛ ́ bɔɔŋg bwə́ mə́ wá məńyúúl
bwiiŋgʉ́lə jɔj̧ɔ̧ kɛɛ́l nə jɨɨ́ǵʉ́lílə óbúgʉla
dɨ ́ wá. 18 fKálaad Zɛmbî ŋgə cɨ nə:́ «Wo
nda fad ntɛny mpu ja í ŋgə́ nyaal mpumə́
ŋgəĺə lwáál nywo yí», a nyiŋgə nəḿə́
cɨ nə:́ «Sɔɔ́l məsáal mə́ jəlá nə bə nə
myəńa.»

19 gŊkí bwə́ zə́ shwəḿan ŋgwɔĺ
Acúmbá muud á Dɔ̧ mə́ Zɛmbî, wo é jisə
magʉlə shwəḿan jɔɔŋgʉ́ buud obá ŋkí
ólɔɔ́l bwə́ mə́ fwo bwiiŋg mpu ŋgwûd.

20 hBɔɔŋg ótɔẃe ɔ shwóg bwə́ sá *səḿ
wá, wo lás nə bwo tâm buud; sâ jɔɔŋg i
é sá nə́ bɔɔ́ĺ bwə́ bəǵ nə ifwaas.

21Mə́ ŋgə cɨ nə wo mísh mə́ Zɛmbî
dɨ,́ mísh mə́ Yésus-Krîst dɨ ́ nə mísh
mə́ *wəéŋgəles Zɛmbî nyə a fɛɛ́śh wá
dɨ ́ nə,́ wo ɔ bɛ̧ mínjɨɨ́ǵʉ́lá mínɨ, kú
kə ŋkɔɔmʉ́, kú yag múúd mpwoombʉ́.
22 iWo nda jigʉwa bəd múúd məbwə;́ wo
nda kə wá nyúúl ízhaá səḿʉ́d. Wo ɔ́
baagʉlə wómɛf́wó nə́ fwɔ̧-́fwɔ̧.́ 23Wo kú
ná dʉ ŋgul njɨ məjúwó; dʉgʉ́ nəḿə́ ŋgul
bʉ́baalɛ ́ məlwəg nə məcɛy mə́ dʉ bii wo
ija ija məńɨ.

24Bɔɔ́ĺ búúdmyáŋmísəḿ mí dʉ bʉ́gʉli
buud nda fwo faas, bɔɔ́ĺʉ́gá bâŋ myáŋ
zə dʉ mpûy fwála mə́ fwo cɔ̧.̂ 25 Jɔj̧ɔ̧
mísɔɔ́ĺʉ́gʉ́ mí dʉ nəḿə́ bə, bɔɔ́ĺ búúd
myáŋ lɛɛl nyîn. Njɨ, míl tɛɛm bə nda lɛɛl
nyîn, mí ábʉ́lɛ bwên shwoód.
Sâ í dʉ́gyá nə məlwaá nə omása yí

6 jObúgʉla bɨ ́ məĺwaa wá bwə́ jəlá nə
magʉlə nə́ omása báŋ bwə́ mpíyá nə

gúmə́ jɛŝh. Ntɔ́ nyə e sá nə́ buud bwə́
nda *lás nə Zɛmbî bwaasʉ́lə mpu, tɔɔ
nə njɨɨ́ǵʉ́lá wúsʉ́. 2Bɔɔŋg ómása báŋ bɨ ́
obúgʉla wá, bwə́ nda mpyêny bwo nə́
jísə omínyɔŋʉ̂ báŋ. Í yidá jɨɨ nə́ bwə́
búlʉg mpu sɛŷ nə bwo, bwə́ ŋgə́ mpu
nə́ obúgʉla Zɛmbî mə cɛɛ́ĺ wá bwə́ wə́
bwə́ ŋgə́ balan nə məbwə́ mə́ ísɛý máŋ.
Sâ wó jəĺá nə jɨɨ́ǵʉli búúd wəńɨ, wo yáág
nə bwo nə́ bwə́ mágʉləg.
Nə fwámɛ́ óyɨɨ́ǵʉli, nə wəáyibəmb
3 kŊkí ŋgwɔĺ múúd mə jɨɨ́ǵʉ́lí gúl sâ

shús, yida bɨd́ fwámɛ́ íciyá í Cwámba
wúsʉ́ Yésus-Krîst, ŋkí ntâg nə́ a bɨd́
njɨɨ́ǵʉ́lá í dʉ́gyá nə cʉg í yə́ Zɛmbî gúmə́

c5:13 2Te 3.11 d5:14 1Kr 7.9 e5:17 1Te 5.12

yí, 4 lnyâŋ múúd mə́ jág bul ŋkɛn̂y nyúul,
a mə́ bul nəḿə́ bə nə jág. Í mú nyə nda
bwas á nə́ a dʉ́g ŋgə shuya ózhuyâ ɔ́ dʉ́lə
ŋgə faas bíl íciyá. Jí í dʉ wɔɔ́ś cínɔŋg yí?
Ŋgaá njɨ zhíŋ nə ozhuyá, nə *bwaasʉ́lə
mpu, nə dʉ́lə bɛɛmb bɔɔ́ĺ búúd? 5 mÍ dʉ
nəḿə́ bə buud mítəd́ʉ́gá mí mə́ láŋgʉwo
wá, dʉ sɛŋ́ʉsa məḱəĺ nə́ sɛŋ́ʉsa sɛŋ́ʉsa,
kú nə məshíné. Nəcé buud mítəd́ʉ́gá mí
mə́ láŋgʉwowá bwə́ ampúyɛ́ ná óbʉ́bəĺɛ,́
bwə́ mə́ yida dʉ́g nə́ cʉg í yə́ Zɛmbî gúmə́
yí jísə bwo zhɨɨ ́ bwə́ é bii kúm yí.

6 nCʉg í yə́ Zɛmbî gúmə́ yí í yida nəḿə́
bə zhɨɨ ́múúdmə bíí kúm yí, njɨ í bə́ ntɔ́ ja
múúd mə mpú dʉ gwág məśhusʉg nə sâ
á jɨ ́nə ndɨ ́yí. 7 oShé áshígɛ ́ zə nə sâ ja shé
á zə byɛl̂ wa shí gaád yí; shé cugɛ́ nəḿə́
nə ŋkul kə nə sâ ja shé mə́ kə́ yí. 8 pNtɔ́
jɨ nə,́ shé mə́ ká bə nə idəg nə mikáándə,́
bímbí dɔɔŋgʉ́ kwaga.

9Buud bwə́ dʉ yáág nə́ bwə́ cɛɛl bə
nə kúm wá, bwə́ dʉ bágʉlə məńyúúl
nə́ məbwəb́ʉ́lán mə́ wáámbʉ́g bwo, bwə́
mú biil láámbʉ́d nə́ ndɛɛ,́ bwə́ mú
bə nə iyéésh mimbií mimbii í ntágʉ́lə́
bwo, í njúl iyéésh í ímpwúfú. Iyéésh
byɔɔŋg wə́ í dʉ sá nə́ muud kweemʉshi
nyəḿɛf́wó nə́ ndɛɛ ́ a yə yí. 10Mpugá nə,́
«cɛɛlʉ́lə *mwaanɛ̂ wúsə kɔɔ̧ļə́ á mimbii
mí məb́ɔŵ myɛŝh»§§. Nda bɔɔ́ĺ búúd bwə́
á wá mənyúúl cɛɛlí jɔɔŋg dɨ ́ nə,́ bwə́
á béégya nə kuú njɔɔnd búgə́ kə ŋgə
gwaa cwagʉwa; bwə́ á mə́ təl̂ bwəḿɛf́wó
cwúnd dɨ.̂

Gwánág fwámɛ́ gwáná
11Njɨ, wɛɛ muud mə́ Zɛmbî, túbʉ́g

isâ ínɨ. Yidagʉ́ sɔ̧́ nə́ wo cʉ́gəg tʉ́təlí,

wo kəńdʉg lâm wə́ Zɛmbî, wo bəǵ nə
búgə,́ nə cɛɛlí, nə jísɔẃ nə lám mət́əla.
12 qMpug nə́ cʉgəĺə cʉg búgə́ jɨ ́ fwámɛ́
gwáná, gwánág gwáná jɔɔŋg shú nə́ wo
bííg cʉg á kandʉgə kandʉgə. Cʉg jɔɔŋg
wə́ Zɛmbî nyə a jɔŵ wo nə́ wo zəǵ ŋwa
yí. Njúwúlú wɔɔŋg wə́ wó á bwaagʉlə
zhwog buud bwə́ ŋgə́ gwág yí. 13 rMə
zə təl̂ wo ŋkəl̂ mísh mə́ Zɛmbî dɨ,̂ nəcé
nyə wə́ ŋgə́ yə isâ byɛŝh cʉg. Mə təl̂
nəḿə́ wo ŋkəl̂ nyɔɔŋgʉ́ mísh mə́ Yésus-
Krîst dɨ,́ Yésus muud nyə ámagʉlə Zɛmbî
mísh mə́ Pons Pilât dɨ ́yɛ.́ 14 sŊkəl̂ nyɔɔŋg
nyísə nə́ wo mpúg baagʉlə məḿpəńdí
mə́ á yə wo má, wo sá nə́ wo cʉ́gəgí nə
mwo kú sá sâ məj́umâ, kú fúfug nə́ ndɛɛ ́
kə wɔɔ́ś jwɔẃ Cwámba wúsʉ́ Yésus-Krîst
mə bá nyiŋgə zə yí. 15 tNəcé, Zɛmbî wə́
mə́ bá lwóya nyə ja dâŋ fwála í bá nəḿə́
wɔɔ́ś yí, Zɛmbî muud jɨ ́ Ajəlácɨ anʉ́nɨ ̂
yɛ,́ Cí í jwú nə micî myɛŝh yí, Cwámba
míl mícwámba myɛŝh mí ŋgə́ gwɔ̧ɔ́ ̧ yɛ.́
16 uNjɨ nyəmɛf́wó wə́ jɨ ́ nə́ nyə abʉ́lɛ yə,
a njul kʉ́l jɨ ́ nə mbií məŋ́kɛnya mísh mə́
múúd mə́ cúgɛ ́ nə ŋkul jísɔw yí; muud
ŋgwûd nə ŋgwûd nyə afwóyɛ́ bwɛlɛ dʉ́g
nyə, muud cugɛ́ nəḿə́ nə ŋkul dʉ́g nyə. A
ŋwág gúmə́ nə ŋkul á kandʉgə kandʉgə!
Amɛn! 17 vBuud bɨ ́ nə kúm á cʉg ga
wá, təĺʉ́g bwo mpəńdí nə́ ci bwə́ nda
ŋkɛn̂y məńyúul, bwə́ nda kə wá búgə́
jáŋ kúm dɔɔŋg dɨ,́ nəcé í bá cɔ̧.̂ Bwə́
yídag kənd mílâm wə́ Zɛmbî muud ŋgə́
yə sə́ isâ byɛŝh nə jɔ̧ lâm yé, nyə wə́ ŋgə́
sá nə́ sə́ ŋgəǵ nə balan nə isâ byɔɔŋgʉ́
shú məńywa məśʉ́. 18Cɨɨǵ nə bwo nə́
bwə́ dʉ́g sá məńywa, bwə́ dʉ́g sá jɔj̧ɔ̧
mísɔɔ́ĺʉ́gʉ́ məŋkund məŋkund; bwə́ dʉ́g

§§6:10 Na jɨ kaanə́ búúd bwə́ á dʉ bwey cɨ fwála mwɔŵ mə́ Pwôl dɨ ́ yí.
l6:4 1.4; 6.20; 2Tm 2.14 m6:5 Yuá 10.12; Mis 20.33-34; 1Te 2.5; Tit 1.11; 1Pr
2.14; 5.2 n6:6 4.8; Flp 4.11; Heb 13.5 o6:7 Zhb 1.21; Ekl 5.14
p6:8 Mik 30.8-9 q6:12 1.18; 4.14 r6:13 Mat 27.11-26; Yuá 18.28–19.16
s6:14 1.3, 18; Flp 1.10; 1Te 5.1-2 t6:15 Mis 1.7; 2Pr 3.3-9; Mbʉ́ 17.14
u6:16 MmN 33.20; Sôm 104.2; Yuá 1.18; Kol 1.15; 1Yn 4.12
v6:17 Sôm 62.11; Luk 12.15, 20; Zhk 5.1

sá váál yána í ŋgə́ wú lám dɨ ́ cwú yí, bwə́
dʉ bə kwééshá nə́ bwə́ dʉ kaaw məb́ii
máŋ nə bɔɔ́ĺ búúd. 19 wÍ ká yidá bə nə́ dáŋ
kúm wə́ ŋgəľə sá mbií mísɔɔ́ĺʉ́gʉ́ mínɨ, í
é kwəmʉsá bwo cʉg í ŋgə́ zə yí, kú nə sá
í ntágʉlə.

Məbəd́á
20 xÉ yé Timotê, mpug baagʉlə sâ

Zɛmbî nyə á yə wo yí. Wo nda dʉ kənd

məĺwə̂ mbɛɛ ́ zhizhe mikaand mí ŋgə́
lúmbʉli nə búgə́ myáád, wo ɔ sásʉ́lə́
nəḿə́ óŋkwafad ɔ búúd bwə́ ŋgə́ jaaw
mənyúúl nə́ bʉ́sə nə mpúyá wá. 21 yBɔɔ́ĺ
búúd bwə́ á jaaw mənyúúl ntɔ́ wá bwə́ á
mə́ láŋgʉwo wú búgəd́.
Zɛmbî kə́ sá bɨ ́ mpaam.

w6:19 Mat 6.20 x6:20 1.4; 6.4; 2Tm 1.14 y6:21 mpaam: Gal 6.18

Kálaad ábɛɛ ̂ Pwôl
nyə́ á cilə Timotê yɛ ́

Isâ í dʉ́gyá nə kálaad ábɛɛ ̂ mə
Pwôl shú mə́ Timotê yí

Kálaad ábɛɛ ́ mə́ Timotê ŋgə nyîn nə́
Pwôl nyə á bə Róma ja nyə́ á cilə nyə
yí (1.17). Í á jəla nə bə Pwôl ŋgə́ jág
jug mímbwugʉd (2.9) a músə a təĺ fwó
(4.10, 16). Nda nyə́ á mpu nə́ isɛý byé í
mə́ shîn a wál zə yə nə́ (4.6), nyə á ka cilə
muud nyə á bə nyə fwámɛ́múúd gwooŋg
á cɛɛlí yɛ ́ (1.2), yə nyə məcwûŋ.
Pwôl mə tɛɛ́d́ fwo yə Zɛmbî akíba nə

búgə Timotê jɨ nə ndɨ ́ yí. Nda á bwey
mpu nə́ obwiiŋgyɛ ɔ́ Jɔj̧ɔ̧ Lâŋ bwə́ dʉ jug,
dʉ bwəma nə cúwʉ́lí nə,́ a bándʉ́lə́ Tim-
otê nə́ a yɨɨ́ḿʉ́g nyúul ja məkʉgʉlʉmə́ bə́
yí, a gwána nda fwámɛ́ «mwâ zɨmbɨ mə́
Krîst», lwóya íŋkáŋ. (1.3–2.13). A mpú
bándʉlə nyə nə́ a jííg ncê nə buud bwə́
dʉ tɛ ́ mbɛɛ ílɨś-lɨś nə ozhuyá nə isâ í dʉ
sá nə́ buud bwə́ wúg búgə́ dɨ ́ wá. A mú
cɨ nə́ a bɛ̧ǵ yuug jé, nyə Pwôl, a dʉ cʉgə
nda míləśʉ́ mí Zɛmbî mí ŋgə́ cɨ nə,́ kú
fúfug (2.14–4.5). A mú kə shínal kálaad
nə ŋkáŋgʉ́lá ŋkáŋgʉla cé nyəḿɛf́wó təĺ
yí, a ŋgə́ lɔ̧́ Zɛmbî muud nyə á ŋgə shú-
gal nyə yɛ ́ (4.6-22).
Pwôl ŋgə lwó nə́ nyə a mə́ gwána

gwáná á kaambʉləĺə nə Jɔj̧ɔ̧ Lâŋ nə́ ndɛɛ ́
kə wɔɔ́ś məśhíné mə́ cʉg jé (4.7). A ŋgə
jɨɨ ja jɛŝh nə́ buud bwə́ lɔ̧́ kálaad ɛǵa
wá bwə́ gwánág gwáná jɔɔŋgʉ́ kú nə
ifwaas, nda fúndə mízhízhíŋ, ŋgə gwána
nə búgə,́ nə jísɔẃ, nə cɛɛlî, nə nadâ.

Məbəd́á

1 zMə wə́ ŋgə́ cilə kálaad ɛǵa, mə
Pwôl. Zɛmbî nyə a jɨɨ nə́ mə bəǵ

*muud lwámá mə *Krîst Yésus, shú nə́

mə bwííŋgʉg buud cʉg nyə á kaag nə́
a bá yə bwo wə́ Krîst Yésus yí. 2 aMə́
cilə wo Timotê mwân waam mə́ búl cɛɛl
yɛ.́ Zɛmbî Sɔɔ́ŋ́gʉ́ bá Cwámba wúsʉ́ Krîst
Yésus bwə́ ɔ́ sá wo mpaam, bwə́ ɔ́ gwág
wo cɛy lámʉ́d, bwə́ ɔ́ sá nəḿə́ nə́ wo
cʉ́gəg mpwogɛ.́

Pwôl ŋgə yə Zɛmbî akíba
3 bMə ŋgə yə Zɛmbî ódá bwə́ á dʉ yə

gúmə́ yɛ ́ akíba. Nyə nəḿə́ wə́ mə́ ŋgə́
yə gúmə́ mitəd́ʉ́gá myâ lâm mí njúl mə
fúbán yɛ.́ Mə́ dʉ wá woməd́ɨ ́məj́əgʉla dɨ ́
ja jɛŝh, tɔɔ ibulú tɔɔ mimwásə.́ 4Mə ŋgə
bul təd́ʉgá yé dwô, mə ka ŋgə bul jɨɨ nə́
shwə́ dʉ́gyág mə búlʉg bə nə məshusʉg.
5 cMə ŋgə təd́ʉga búgə́ gwô, búgə́ á kú nə
məkəŋ́, búgə́ ŋgwúd nə ŋgwúd mpáám-
bə́ gwô Loyís bá nyɔɔŋgʉ́ woó Enís bwə́
á bə nə ndɨ ́ yí. Mə ŋgə mpu bʉ́bəĺɛ ́ nə́
búgə́ jɔɔŋg nəḿə́ wə́ wó jɨ ́ nə ndɨ ́ yí.

Magʉləg jug shú Jɔj̧ɔ̧ Kɛɛ́l
6 dGwə́ wə́ mə́ bándʉ́lə́ wo nə:́ ŋgagʉ́

nə gwɨɨ́ŋ́g sâ Zɛmbî nyə á yə wo ja mə́
á bəd wo məbwə́ yí. 7 eNəcé *shíshim
Zɛmbî nyə á yə shé yí í cúgɛ ́ shíshim
ífwaas; í yidá bə shíshim í dʉ sá nə́ muud
búlʉg bə nə ŋkul, nə cɛɛlí, a dʉ jwú nə
lâm yé yí. 8 fNtɔ́ mə́ kə́ nə́ wo ajəĺáyɛ ́
nə gwág shwôn nə ŋgəĺə bwiiŋg lâŋ mə́
Cwámba íshé tâm buud, wo nda nəḿə́
gwág mə shwôn nda mə́ jɨ ́ mímbwug dɨ ́
nə.́ Yidagʉ́ magʉlə nə́ wo júgʉg nəḿə́
nda mə shú Jɔj̧ɔ̧ Kɛɛ́l, shwə́ ŋgə́ *búgʉla
ŋkul mə́ Zɛmbî. 9 gNəcé nyə wə́ nyə á cʉg
shé, a jɔŵ shé nə́ shé bəǵ buud bɛ;́ nyə
a shígɛ ́ jɔŵ shé ntɔ́ nə́ shé á fwo sá jɔj̧ɔ̧
mísɔɔ́ĺʉ́gʉ́, í á bə njɨ nəcé nyəmɛf́wó nyə
á ŋwa cígʉ́lá nə́ a sá shé mpaam. Nyə
á bwey cɛɛ̧ļə shé mpaam nyɔɔŋg kwoŋ
mə *Krîst Yésus dɨ,́ shí ga nda fwo tɛɛ́d́.

z1:1 1Tm 2.7 a1:2 Timotê: 1Tm 1.2; 1Kr 4.17 b1:3 Flp 3.5; 1Tm 1.5
c1:5 Mis 16.1 d1:6 bəd wo məbwə:́ 1Tm 4.14; 5.22 e1:7 Rom 8.15
f1:8 2.9; Rom 1.16 g1:9 Ifz 2.8-9; Tit 3.5

10 hA mə́ ka lwó shé mpaam nyɔɔŋgʉ́ ja
gaád nə zəĺə cʉgye íshé Krîst Yésus nyə
á zə lwóya nyúúl yí. Nyə wə́ nyə a mə́ zə
caam ŋkul shwɨy í á dʉ bə nə ndɨ ́ yí, a zə
nə Jɔj̧ɔ̧ Kɛɛ́l zə sá nə́ shé mpúg cʉg jɨ ́ kú
bá bwɛlɛ shîn yí.

11 iJɔj̧ɔ̧ Kɛɛ́l dɔɔŋg wə́ Zɛmbî nyə á təl̂
mə nə́ mə ŋgəǵ nə bwiiŋg yí, mə bəǵ
*muud lwámá, mə bə nə zhɨɨ ́ mə jɨɨ́ǵʉ́lí
búúd. 12Gwə́ wə́ mə́ ŋgə́ jísɔw minjugú
yí; njɨ mə agwágɛ́ myo shwôn, nəcé mɛɛ
mə mpú múúd mə́ á mə́ búgʉla yɛ;́ mə
mpú bʉ́bəĺɛ ́ nə́ a jɨ nə ŋkul mpu baagʉlə
sâ jɛŝh mə́ yə́ nyə nə́ a báágʉləg yí, mə
kə bá ŋwa gwo jwɔŵ á məzhúgʉ́lâ.

13 jIciyá yâ obʉ́bəĺɛ ́ wó á ləǵ nə mə yí,
ŋwag byo tâŋ yuug, ŋwag byo nə búgə́
nə cɛɛlí í ŋgə́ zhu wə́ Krîst Yésus yí. 14 kSâ
wo á yɨýɔw yí, wo ɔ́ baagʉlə gwo nə
kwííndyá mə́ Ŋkɛ̧ŋ́kɛ̧̂ Shíshim njúl shédɨ ́
yɛ.́

15 lWo mpú nə́ buud ɔ Azî bɛŝh bwə́
á mə́ myaas mə, tɛɛm bə Fizhɛl̂ bá
Ɛrʉmozhɛn̂. 16 mCwámba gwágʉ́g njɔẃ
búúd mə́ Onezifôr cɛy lámʉ́d. Nəcé ny-
wáá nyə á dʉ wá mə ŋkul nyúúlʉ́d, kú
gwág mə shwôn nə́ mə jɨ mímbwugʉd.
17Nyə á yida ŋgə sɔ̧́ mə nə zɛńy ja
nyə á wɔɔ́ś Róma yí, a mú kwey mə.
18Cwámba Yésus sáág nə́ Zɛmbî bág
gwág nyə cɛy lámʉ́d jwɔẃ á məzhúgʉ́lâ.
Wo ntâg wə́ mə́ búl mpu bímbí lʉ́
kwííndyá nyə á kwíínd mə Ifɛẑ yí.

Pwôl ŋgə cwîny mwân yé

2Mwân waam, ság nə́ mpaam mə́
*Krîst Yésus í lʉ́lʉshig wo! 2 nSâ jɛŝh

wó á gwág mə́ á jɨɨ́ǵʉli zhwog owúshinɛd
bwə́ njúl yí, kalagʉ́ gwo, yə búúd wó mə́

dʉ́g nə́ bɨ ́ abúgʉ́lág wá, bâŋ bwə́ bəǵ nə
ŋkul mə jɨɨ́ǵʉ́lí bɔɔ́ĺʉ́gá búúd. 3 Jísɔẃʉ́g
dwó kɔw lʉ́ mínjugú tâŋ nda fwámɛ́
zɨmbɨ mə Krîst Yésus. 4Muud ŋgə́ sɛŷ sɛý
ízɨmbɨ yɛ,́ ja á cɛɛl nə́ mása yé gwágʉ́g
nyə nywa yí, nyə ádɛ́ na nyiŋgə kənd lám
zhizhe ísád. 5 oBwə́ dʉ bwééd ŋgwiimbe
igwiimbî *tûm gúmə́ njɨ ja á ntɔ̧́ nda
məćɛɛ̧ ̧ mə́ ígwiimbí mə cɨ ́ nə.́ 6Mbɛy̧e
məmpəg nyə á wádʉga yɛ,́ nyə wə́ mə́
jəĺá nə fwo tɛɛ́d́ mwáágʉlə mpúmə.́
7 Faasʉ́g ísâ mə́ ŋgə́ cɨ yí, Cwámba nyə
e sá nə́ wo wámbʉ́ləǵ byɛŝh.

8 pWo ɔ təd́ʉ́gá Yésus-Krîst nyə á byɛl̂
mpwoŋ buud mə *Dávid dɨ,́ nyə á gwûm
yɛ.́ Jɔj̧ɔ̧ Kɛɛ́l mə́ ŋgə́ bwiiŋg wə́ nɨ. 9 qMə
jɨ mímbwug dɨ ́ nda zhilʉŋgaanə́ nəcé mə
ŋgəľə bwiiŋg Miləśʉ́ mí Zɛmbî myɔɔŋg.
Njɨ, mə tɛɛm bə mímbwug dɨ,̂ muud
cugɛ́ nə ŋkul wɔɔ́lə Miləśʉ́ mí Zɛmbî
məŋkəda. 10 rGwə́ wə́ í sá nə́ mə ŋgəǵ nə
jísɔw ísâ byɛŝh, shú nə́ buud Zɛmbî nyə
a fɛɛ́śh wá bwə́ bííg cʉg Yésus nyə á zə
nə ndɨ ́ yí, bwə́ ka bá bə nə milwanə́ mí
ábʉ́lɛ bwɛlɛ shîn yí. 11 sCiyá ábúgʉ́lág jɨ ́
nə:́
Ŋkí shénɔŋ̂ Yésus shé á yə,
shénɔŋ́ mə́ bá nəḿə́ nyiŋgə cʉgə.
12 tShé mə́ ká yɨɨ́m məńyúúl,
shénɔŋ́ ka bá jwú.
Shé mə́ ká kɨɨ́ĺya nyə,
a bá nəḿə́ kɨɨ́ĺya shé.
13 uShé mə́ ká bə kú sá sâ á cɨ ́ yí,
nywáá bə nəḿə́ njɨ abúgʉ́lág,
nəcé a cugɛ́ nə ŋkul kɨɨ́ĺya nyəḿɛf́wó.

Wo ŋgə sɛŷ mísh mə́ Zɛmbî dɨ ̂
14 vBáásʉ́ləǵ búúd isâ ínɨ. Yɨɨ́ḿbʉ́líg

bwo mísh mə́ Zɛmbî dɨ ́ nə́ bwə́ bəǵ kú
h1:10 Yuá 1.14; Tit 3.6 shwɨy … cʉg jɨ ́ kú bá bwɛlɛ shîn yí: 1Kr 15.20, 55, 57; Heb
2.14-15 i1:11 1Tm 2.7 j1:13 1.5; 1Tm 1.10 k1:14 1Tm 6.20
l1:15 4.16 m1:16 Onezifôr: 4.19 n2:2 1Tm 1.10; 4.14 o2:5 4.7-8
p2:8 Rom 1.3-4; 1Kr 15.4 q2:9 1.8; Ifz 3.1; Flp 1.12-14
r2:10 Rom 5.2; Kol 1.24 s2:11 Rom 6.8 t2:12 Mat 10.32-33; Rom 5.17
u2:13 Rom 3.3-4 v2:14 1Tm 1.3-7; 6.4; Tit 3.9



2 Timotê 2:15 344 2 Timotê 3:4

dʉ bɛ̧ dʉ́lə bigas íciyá nə́ ndɛɛ ́ mbigas
kə nyɛ̧ ózhuyâ. Sâ jɔɔŋg í akwííndɛ ́ tɔɔ
sâ, í yida kweemʉshi búúd bwə́ gwágʉlə
wá. 15 wWáág ŋkûl nə́ wo dʉ́g nyîn mísh
mə́ Zɛmbî dɨ ́ nə́ wo mə́ ntɔ̧ məḱʉgʉlʉ,
wo jɨ sɔɔ́l məsáal cúgɛ ́ nə sâ shwôn yɛ,́
sɔɔ́l məsáal ŋgə́ bwiiŋg bʉ́bəĺɛ ́ mə́ Zɛmbî
mbií í jəĺa yɛ.́ 16 xWo nda dʉ kənd məĺ-
wə̂ mbɛɛ ́ zhizhe mikaand mí ŋgə́ lúm-
bʉli nə búgə́ myáád. Buud bwə́ dʉ lás
mbií míkaand myɔɔŋg wá bwə́ bá ŋgə
kə njɨ shwóg-shwóg nə Zɛmbî. 17 yIciyá
byáŋ í bá dʉ də búúd nda fəŋ́ ŋkwaambə́
í dʉ də múúd nyúúl nə.́ Imene bá Filɛt̂ bɨ ́
mbií búúd wɔɔŋg. 18Bwə́ ŋgə́ jaaw buud
nə́ gwúmʉ́shílə sə́ ŋgə́ cɨ nə́ Zɛmbî mə
bá gwûmʉshi búúd yí í á mə́ bwey bə.
Ja bə́ ŋgə́ cɨ ntɔ́ yí, bwə́ mə́ shwáda wú
óbʉ́bəĺɛd́ kə koogʉ́, bwə́ ŋgə sá nə́ bɔɔ́ĺ
búúd búgə́ í shwágʉ́ság.

19 zNjɨ, tɔɔ jɨ ́ tɔɔ jɨ,́ lal-lal lʉ́mʉga
Zɛmbî nyə lʉ̂m yí, jáá jɨ ́ ná nəḿə́ nə́
shîm; Zɛmbî nyə á cilə cínɔŋg lʉ́mʉga
jɔɔŋg dɨ ̂ nə:́ «Cwámba mə mpú búúd bɨ ́
búúd bɛ́ wá», a nyiŋgə nəḿə́ cilə nə:́
«Muud yɛŝh mə́ dʉ kámb Cwámba yɛ́ mə́
jəlá nə béégya nə olɨĺɨŋgɨ»̂.

20 aNjɔẃ mə́ fwámɛ́ múúd í ádɛ ́ bə njɨ
nə ishúyá bwə́ á lúlə nə or ŋkí ntâg
kwóógʉ́ bwə́ dʉ lúlə *mwaanɛ̂ nə ndɨ ̂
yí; í dʉ nəḿə́ bə nə byɔɔŋg ísâ bwə́ á
caag nə ilɨɨ́ ́ yí, nə byɔɔŋg bwə́ á mɛ̧ nə
yagə́ yí. Bíl bísə byɔɔŋg bwə́ dʉ balan nə
ndɨ ́məf́wála mə gúmə́ dɨ ́ yí; bílʉ́gá, bwə́
dʉ balan nə ndɨ ́ ja í cúgɛ ́ fwála gúmə́
yí. 21 bMuud mə myáás bɔẃ-bɔŵ mín-
jɨɨ́ǵʉ́lá mə ámə ŋgə cɨ mínɨ yɛ,́ nyə é
bə shúyá gúmə.́ Muud wɔɔŋgʉ́ nyə é bə
ŋkɛ̧ŋ́kɛ̧́ múúd, a bə nə mfíí shú mə́ Zɛmbî
muud njɔẃ, a bə kwéésha nə́ bʉ́sə nə

ŋkul balan nə nyə shú wúl jɔj̧ɔ̧ sɔɔ́ĺʉ́gʉ́
wɛŝh.

22 cTúbʉ́g íyéésh í ŋgə́ bul julə məsás
nə məncwəḿá yí; wo yida sɔ̧́ nə́ wo
cʉ́gəg cʉg á tʉ́təlí, cʉg búgə,́ cʉg cɛɛlí,
cʉg á nə́ shɛɛ. Bɨnɔŋ̂ buud bwə́ ŋgə́ jɔŵ
Cwámba nə milâm fúbán wá, bɨ cʉ́gəg
gwo nə lâm wɛŝh. 23 dDʉgʉ́ ban sɛŋ́ʉ́sálə
búúd bwə́ dʉ sɛŋ́ʉsa məḱəl̂ kú nə wúm-
bʉ́lé nda mikás yí. Nəcé sɛŋ́ʉ́sálə məḱəl̂
wɔɔŋgʉ́ í ábweyɛ́ nə dʉ shúgʉla ózhuyâ.
24 eÍ njúl nə́ sɔɔ́l məsáal mə Cwámba nyə
ajəĺáyɛ ́ nə dʉ bə nə ozhuyâ, á jəlá nə
yidá bə nə osʉsa nə muud yɛŝh, a dʉmpu
jɨɨ́ǵʉli búúd, a dʉ bə nə jiləĺə lâm. 25 fA
jəlá nə dʉ sá nə,́ bɔɔŋg bwə́ sá nyə oŋk-
wafad wá, a cwîny bwo nə́ shɛɛ, a ŋgə́
bwánd nə́ ka Zɛmbî nyə é yə bwo fwála
nə́ bwə́ cɛńdʉ́g mítəd́ʉ́gá nə́ ndɛɛ ́ bwə́
zə mpu óbʉ́bəĺɛ,́ 26 bwə́ mú nyiŋgə bii
fwámɛ́ mítəd́ʉ́gá nə́ ndɛɛ ́ bwə́ mú cugya
wú ŋkwaaŋg mə Njwû məjamb dɨ ́ kʉ́l
nyə á wá bwo mímbwug myɛd́ nə́ bwə́
dʉ́g gwág njɨ nə nyə yí.

Bɔẃ-bɔŵ ísâ í bá sɨŷ
mwɔẃ mâ məzhúgʉ́lâ dɨ ̂

3 gMpug nə́ mwɔẃ mâ məzhúgʉ́lâ dɨ,
mɔɔ́ĺ məf́wála mə́ bá bə ŋkí lal cʉg.

2 hNəcé buud bwə́ bá bə nə ibɨɨ́, bwə́ bul
cɛɛl *mwaanɛ.̂ Bwə́ bá bə nə bəgʉwa,
bwə́ dʉ ŋkɛn̂y məńyúul, dʉ *lás nə
Zɛmbî bwaasʉ́lə mpu, sá obyɔl̂ báŋ məl-
wə,̂ nda dʉ lɔ̧́ məńywa, kú gwɔ̧ɔ̧́ Zɛmbî.
3Bwə́ bá bə nə ŋkʉ́d, bwə́ ábʉ́lɛ dʉ
magʉlə juu búúd, bwə́ bá dʉ sá íkúdʉ́gú,
dʉ sá ísâ nə jwuŋ, dʉ bə nə mənyaan,
kú cɛɛl məńywa. 4Bwə́ bá dʉ bə ŋgwɔĺ
kusha ŋgwɔĺ, ŋgwɔĺ kusha ŋgwɔĺ, bwə́
bá bə nda bwə́ cúgɛ ́ nə milúu, dʉ jág
ŋkɛn̂y məńyúul, bwə́ bá cɛɛl məśhweesh

mə́ cʉg ntɔ̧ Zɛmbî. 5 iBwə́ bá dʉ nyîn nda
buud bwə́ ŋgə́ gwɔ̧ɔ́ ̧́ Zɛmbî wá, njɨ bwə́
nda mpu ŋkûl mə́ Zɛmbî í dʉ cɛńd búúd
yí. Wo ɔ bá dʉ tɔŵ búúd bɔɔŋg shwóg-
shwóg.

6 jBɔɔ́ĺ bɔɔŋg bwə́ dʉ kyey nə min-
jɨɨ́ǵʉ́lá myáŋ mínjɔẃ minjɔẃ; budá bwə́
ŋgə́ wádʉga nə kúdə́ lʉ́ *misəḿ, íyéésh
mimbií mimbii í ŋgə́ kə nə bwo cɛ̧̂
kə nə bwo cɛ̧̂ wá, bwə́ dʉ biil mín-
jɨɨ́ǵʉ́lá myɔɔŋg dɨ,́ nda óshû bwə́ dʉ
biil ŋkwaaŋg dɨ ́ nə.́ 7Bʉ́sə njɨ bwə́ ɔ́
dʉ ŋwa mínjɨɨ́ǵʉ́lá, nda ka bwɛlɛ mpu
óbʉ́bəĺɛ.́ 8 kNəḿə́ nda Zhanɛś bá Zham-
brɛs bwə́ á lúmbʉli nə Moyîz nə,́ ntɔ́
nəḿə́ wə́ óyɨɨ́ǵʉli bɔɔŋg bwə́ ŋgə́ lúm-
bʉli nə obʉ́bəĺɛ ́ yɛ.́ Mitəd́ʉ́gá mí mú bwo
oncúg-nculɛ ̂ mílúúd, jáŋ búgə́ í á mə́
yə íyɨý-yɨŷ. 9Njɨ, sɔɔ́ĺʉ́gʉ́ wáŋ í ábʉ́lɛ ́
bugʉban, nəcé buud bɛŝh bwə́ é mpu nə́
bâŋ bwə́ ŋgə cʉgə íwushí dɨ ̂ nəḿə́ nda
íwushí í Zhanɛś bá Zhambrɛs í á mpûy
nə.́

Nadagʉ́ nɨ ísâ wó á jɨɨ́ǵ məd́ɨ ́ yí
10 lWɛɛ gwó kɔɔ́ḿb dɨ, wo á bɛ̧ min-

jɨɨ́ǵʉ́lá myâm, wo ŋwa kuú njɔɔnd wâm,
wo mpu íyuug mə́ ŋgə́ yigʉla yí, nə
búgə́ jâm, nə cʉg mə́ ŋgə́ cʉgə kú nə
milámʉsa yí, nə cɛɛlí jâm, nə zɛńy mə́
jɨ ́ nə ndɨ ́ shú kəĺə shwóg yí. 11 mWo mpú
nda búúd bwə́ á wáámb mə nə cúwʉ́lí
nə,́ wo mpú bímbí jugʉ́lə mə́ á jug An-
tyósh nə Ikóniyum nə Lístrə yí. Byáyɛ ́
ífʉmʉga mə́ áshígɛ ́ jísɔw yí? Njɨ, isâ ínɨ
byɛŝh í á tɛɛm ŋgə wáámb mə, Cwámba
nyə á ŋgə sá nə́ mə fáámʉg. 12 nMpug nə́
buud bɛŝh bwə́ cɛɛ́ĺ cʉgə cʉg í yə́ Zɛmbî
gúmə́ kwoŋ mə Yésus-Krîst wá bwə́ bá

bwəma nə cúwʉ́lí. 13Njɨ, bɔɔŋg bɨ ́ mím-
bʉ́wʉ́lú wá nə bɔɔŋg wâ məshɨɨgá bwə́
bá yida ŋgə jág bul sá məbɔŵ, bwə́ ŋgə́
yîl bɔɔ́ĺ búúd zhɨɨ́d́, bwəḿɛf́wó bwə́ ŋgə́
nəḿə́ yílɔw.

14 oWɛɛ gwó kɔɔ́ḿb dɨ, nadagʉ́ nə ísâ
wó á jɨɨ́ǵ wo magʉlə nə lâm wô yí; wo
mpú ntâg buud wó á jɨɨ́ǵ isâ byɔɔŋg
bwəd́ɨ ́ wá. 15 pWó bwey mpu Micilyá mí
Zɛmbî tɛɛ́d́ ná wo njúl mwántombú. Mi-
cilyá myɔɔŋg mí nə ŋkul sá nə́ muud
bəǵ nə fʉg shú cʉg búúd bwə́ ŋgə́ bii
nə búgʉ́lálə Yésus-Krîst yí. 16Zɛmbî wə́
nyə a lwó buud cilyá wɛŝh bwə́ á cilə yí;
ntɔ,́ cilyá wɛŝh wúsə nə mfíí shú jɨɨ́ǵʉ́lílə
búúd obʉ́bəĺɛ,́ nə bágʉ́ləĺə íwushí, nə
sʉ́gʉ́lə yîl búúd íwushí dɨ,̂ nə jɨɨ́ǵʉ́lílə
búúd cʉg á tʉ́təlí, 17 qshú nə́ muud mə́
Zɛmbî bəǵ nə ŋkul kwag sâ jɛŝh, sá nda
fúfə nyə shú sálə sɔɔ́ĺʉ́gʉ́ wɛŝh wɨ ́ ŋkí
nywa yí.

Timotê bwííŋgʉg Jɔj̧ɔ̧ Kɛɛ́l

4 rMə́ ŋgə lás nə wo mísh mə́ Zɛmbî bá
Yésus-Krîst dɨ.̂ Mə lás nə wo, nəḿə́

nda *Krîst Yésus mə bá nyiŋgə zə nə,́
nəḿə́ nda á bá zə sámb búúd miləśʉ́ tɔɔ
mímbimbə tɔɔ mikuwó nə,́ nəḿə́ nda á
bá zə təl̂ íjwûga byé nə.́ 2 sMə lás nə wo
nə,́ cúndəǵ Ciyá mə́ Zɛmbî, báásʉ́ləǵ tɔɔ
fwála í jəla, tɔɔ í ajəĺáyɛ;́ dʉgʉ́ lwó búúd
iwushí byáŋ, dʉgʉ́ jum, dʉ cwîny; ísâ ínɨ
byɛŝh dɨ,́ kú nə milámʉsa, wo mbíd njɨ
yéésh jɨɨ́ǵʉ́lílə. 3 tNəcé dúl fwála í bá bə,
buud bwə́ ábʉ́lɛ ná dʉ cɛɛl gwág fwámɛ́
njɨɨ́ǵʉ́lá. Bwə́ bá yidá dʉ bɛ̧ íyéésh byáŋ,
dʉ sɛɛŋgya nə oyɨɨ́ǵʉli bwə́ dʉ jaaw bwo
isâ í dʉ lugə bwo məĺwəd́ yí. 4 uBwə́
ábʉ́lɛ ná dʉ kənd məĺwə̂ óbʉ́bəĺɛd́, bwə́

bá yida dʉ gwágʉlə míkaanə.́ 5Njɨ wɛɛ
dʉgʉ́ cunal iyéésh byô ja jɛŝh, wo ɔ jísɔẃ
micúŋ, wo ɔ wá nyúúl bwiiŋgʉ́lə Jɔj̧ɔ̧
Láŋʉ́d, sá ísɛý byô mbií í jəĺa yí.

6 vMɛɛ mú nda cúdú bwə́ zə́ cígə yə
Zɛmbî *mətúnʉga yɛ,́ wəla lʉ́ njɔɔnd
dâm í mə́ wɔɔ́ś. 7 wMə á mə́ gwána jɔj̧ɔ̧
gwáná, məmə́ casʉlə kʉ́lə́ mə́ á ŋgə ju yí,
mə a mə́ baagʉlə búgə.́ 8Tɛɛ́d́ kɨḱɨdɨǵa,
*tûm gúmə́ í músə mə ŋkwəmʉsá, tûm
gúmə́ í lwó nə́ Zɛmbî mə́ cɨ nə́ mə jɨ tʉ́təlí
yí. Cwámba, muud jɨ ́ sémbye miləśʉ́
atʉ́təlí yɛ,́ nyə wə́ mə́ bá yə mə yuug
jɔɔŋg jwɔŵ dɔɔŋgʉ́d; nyə abʉ́lɛ yə njɨ
mə, a bá nəḿə́ yə bɔɔŋg bɛŝh bwə́ ŋgə́
cɛɛl nə́ a nyíŋgəg zə wá.

Isâ í lâm
9Wáág ŋkûl nə́ wo lálʉg zə kwey mə.

10 xDémas mə́ myaas mə nəcé a jág bul
cɛɛl cʉg á mwɔŵ məǵa. Nyə a mə́ kə
Tesaloníka, Kresáns mə́ kə Galátia, Ti-
tus kə Dalmatî. 11 yNjɨ Lúkas wə́ sá bɨ ́wa
yɛ.́ Wo ɔ ŋwa Márkus zə nə nyə, nyə é
zə kwíínd mə ísɛýʉ́d. 12 zMə a mə́ kənd
Tishik Ifɛẑ. 13 aJa wó bá zə yí, wo ɔ bá zə́
nə mə káándə́ yɔŋ̂ mə́ á lʉ́gə Truwás wə́
Karʉpus yí; wo ɔ bá nəḿə́ zə́ nə okálaad,
bul bə nə́ ndɛɛ ́ bɔɔŋg bɨ ́ sɨýá nə ikúúdú í
cúdú wá.

14 bAləgʉzándrə álúlə mikwambə́ nyə
á bul sá mə məbɔŵ. Cwámba mə bá yə
nyə myəńa myâ misɔɔ́ĺʉ́gʉ́ myɛ.́ 15Wo ɔ́
dʉ nəḿə́ káálʉgə nə nyə, nyə á bul lúm-
bʉli nə kɛɛ́l dʉ́sʉ́.

16 cJwɔẃ mə́ á tɛɛ́d́ kə shwɔ̧ nyúúl
mpáánzə́ miləśʉ́ yí, mə a shígɛ ́ bə nə
muud mə kwíínd mə, buud bɛŝh bwə́
á myaas mə. Zɛmbî kə́ juu bwo nə
bɔẃ-bɔŵ sɔɔ́ĺʉ́gʉ́ wáŋ wɔɔŋgʉ́d. 17 dNjɨ,
Cwámba nyə a shí kwíínd mə, nyə á
lʉlʉshi mə mbií á nə́ mə á bwiiŋg kɛɛ́l
dɛ ́ dɛŝh, mə sá nə́ ikûl ishús byɛŝh í
gwágʉ́g dwo. Nyə a tɨ ́yîl mə məj́ə mə́ zh-
wambáŋkwuŋ dɨ.̂ 18 eCwámba nyə e bá
nəḿə́ dʉ yîl mə bíl ísâ í məb́ɔŵ byɛŝh
dɨ,́ a mú bá sá nə́ mə kəǵ nyíi Faan dɛ́ á
gwɔẃʉ́d kú shwúg jús kú bwɨɨm bɔɔgʉ́. A
bəǵ nə gúmə́ kandʉgə á kandʉgə! Amɛn.

Məbəd́á
19 fWo ɔ bəd́á mə Priska bá Akilas nə

njɔẃ búúd mə́ Onezifôr. 20 gErâst nyə a
lʉ́g Kɔrɛn̂t, mə a lʉ́gə Trofîm Milɛt̂ a
ŋgə́ bwas. 21Wáág ŋkûl nə́ wo zəǵ ŋk-
wân nda fwo zə shí. Nə Ibulus nə Pú-
dens nə Línus nə Klodía nə bɔɔ́ĺ bwááŋg
bɛŝh bwə́ ŋgə bəd́a wo. 22 hCwámba jíg
nə *shíshim wô! Zɛmbî kə́ sá bɨ ́ mpaam.

Kálaad Pwôl nyə́ á cilə Títus yɛ ́
Isâ í dʉ́gyá nə kálaad mə
Pwôl shú mə Títus yí

Títus nyə á bə váál krîstɛn á nə́ nyə
a shígɛ ́ bə kúl Oyúdɛn dɨ ̂ (Gal 2.1-3).
Bá Pwôl bwə́ á shí kyey sámbá, nyə á
bul nəḿə́ sá ŋkwambʉlə mpəd́ʉ́gá Pwôl
bəńɔŋ̂ nə obúgʉla wâ Kɔrɛn̂t (2Kr 7.6-
16). Ja Pwôl mə zə́ cilə nyə kálaad ɛǵa
yí, í á bə nyə Títus njúl lɔɔm bwə́ jɔẃ nə́
Kʉrɛt̂ yí; í á bə Pwôl mə́ təĺ nə́ a ŋgəǵ
nə fála ŋgə kwambʉlə isâ yâ Dɔ̧ á nûŋ
ŋkwamə́ nyɔɔŋg dɨ ̂ (1.5).
Pwôl mə́ bwey lwó shug lʉ kálaad ná

nəḿə́ mət́ɛɛ́d́ʉ́lé mə́ cilyád (1.1-4). Kálə
zə kə shwóg nə lúú áshúshwóógʉ́, a lwó
kuú njɔɔnd múúd mə jəĺa bə nə ndɨ ́ shú
nə́ bwə́ təĺʉ́g nyə tɔẃe shwóg á Dɔ̧ yí
(1.5-16). Lúú ábɛɛ ̂ wúsə məcwûŋ á ŋgə́
cwîny Títus shú ísâ í dʉ́gá nə ikínda i
búúd nyə́ é bá dʉ bwəma nə ndɨ ́ Dɔ̧ dɨ ́
yí: nə icwúcwúúl í búdûm nə icwúcwúúl
í búdá (bwó buud bwə́ jəlá nə cwîny
míŋgwɔɔl wá), nə məncwəḿá, nə məl-
waá (2.1-15). Lúú álɛɛ́l í nyiŋgə báásʉlə
ókrîstɛn isâ bwə́ jəĺá nə sá yí, nə váál bwə́
jəĺá nə cʉgə nə́ shɛɛ ŋgə kwanz mbɛɛ́ǵí
məŋ́kɔɔmʉ́ yí (3.1-11), nə́ ndɛɛ,́ a mú
kə shínal kálaad nə məcwûŋ nə məbəd́á
(3.12-15).
Olɔ̧ýe ɔ kálaad ɛǵa bʉ́sə nə ŋkul lɛɛl

gwág nə́ Pwôl nyə aŋgɛ̂ nə cɨ njɨ isâ í
dʉ́gá nə Títus nyəmɛf́wó yí. Isâ á ŋgə́ lás
cínɔŋg yí bísə isâ í dʉ́gyá nə Dɔ̧ dɛŝh yí:
isâ nda váál gúfʉ́gá í jəlá kyey yí, nə kuú
njɔɔnd ótɔẃe ɔ shwóg, nə kuú njɔɔnd
óbúgʉla bɛŝh.

Məbəd́á

1 iMə Pwôl, mə jɨ lwaá mə́ Zɛmbî,
*muud lwámá mə Yésus-Krîst nə́ mə

ŋkɛńyʉ́g mbag á sálə nə́ mifééshá mí
búúd myɛ́ mí bəǵ nə búgə.́ Mə jɨ nə́ mə
sáág nə́ buud bwə́ mpúg obʉ́bəĺɛ ́ bwə́
lwó nə́ muud mə́ kənd lâm wə́ Zɛmbî
wá. 2 jÍ bəǵ ntɔ́ shú nə́ bwə́ ŋgəǵ nə
bwánd nə búgə́ nə́ bwə́ bá cʉgə cʉg á
kandʉgə kandʉgə. Zɛmbî nyə á bwey
kaag buud cʉg jɔɔŋgʉ́ shí nə gwɔẃ í
nda fwo bə. Zɛmbî nyə ádɛ́ bwɛlɛ bwi-
iŋg ijɔ̧ɔ́ ̧.́ 3 kJa dâŋ fwála í á wɔɔ́ś yí,
nyə a sá nə́ buud bwə́ mpúg ŋkaagə́ nyə
á kaag nyɔɔŋgʉ́. Lâŋ wɔɔŋg wə́ Cʉgye
wúsʉ́ Zɛmbî nyə á yə mə sɛý nə́ mə ŋgəǵ
nə bwiiŋg yí. 4 lMə́ cilə wo kálaad ɛǵa,
wo Titus, mwân waamə̂ kɔɔ́ḿb á búgə́
sə́ bɛŝh ŋgə́ *búgʉla yí. Zɛmbî Sɔɔ́ŋ́gʉ́
bá Cʉgye wúsʉ́ Yésus-Krîst bwə́ ɔ́ sá wo
mpaam, bwə́ ɔ́ sá nəḿə́ nə́ wo cʉ́gəg nə
mətəla.

Titus mə́ jəlá nə táág
isâ yâ Zɛmbî Kʉrɛt̂

5 mJa mə á lʉ́gə wo nə́ wo jíg nûŋ Kʉrɛt̂
yí, í á bə shú nə́ wo shínʉ́g táág ísâ byɛŝh,
wo təl̂ ócúmbá buud ɔ́ *Dɔ̧ mə́ Zɛmbî
míŋgwəĺa myɛŝh dɨ ́ nda mə á cɨ nə́ wo
sáág nə.́ 6 nCúmbá muud mə́ jəlá nə bə
múúd ŋgə́ cʉgə kú nə sâ á jumʉ́g yɛ.́
A jəlá nə bə ŋgwûm mə mudá ŋgwûd.
Bwán bɛ́ bwə́ jəlá nə bə óbúgʉla, bwə́
nda bwɛlɛ bə nə njagə́ nə́ bwə́ ŋgə bə
nə intɨẃʉ́lɨ,́ ŋkí ntâg nə́ bɨ ́ nə məbún.
7 Í ka jɨɨ nə́ tɔẃe shwóg mə́ dʉ fála Dɔ̧
yɛ ́ bəǵ kú nə sâ á jumʉ́g, nəcé a jɨ tɔẃe
shwóg mə́ Zɛmbî. Nyə ajəĺáyɛ ́ nə bə mbií
múúd í dʉ təd́ʉga nə́ nyəmɛf́wó jɨ nə
ŋkul sá sâ jɛŝh yí, kú bə mbií múúd í
dʉ kuya mpimbə yí, kú bə ŋgulɛ məl-

i1:1 muud lwámá: 1Tm 2.7 j1:2 1Pr 1.3-5; Gal 3.6, 17-18 k1:3 3.4; fwála í á
wɔɔ́ś: 1Tm 2.6 l1:4 Titus: 2Kr 2.13; mwân waamə:̂ 1Tm 1.2
m1:5 Mis 14.23 n1:6 1Tm 3.2-7; 1Pr 5.1-4

wəg, kú bə múúd icwoomb, a nda dʉ sɔ̧́
*mwaanɛ̂ nə məcií míshʉ́d. 8A bəǵ muud
mə́ dʉ mpu ŋwa ójóŋ yɛ,́ a dʉ́gə́ cɛɛl ísâ
í ányunywaâ, a dʉ cunal íyéésh byé, a
njúl tʉ́təlí muud, a dʉ́gə́ sɔ̧́ njɨ sâ Zɛmbî
mə gwág nywa yí, a dʉ mpu jwú nə lâm.
9 oA jəlá nə bə múúd mə́ wá lâm njɨɨ́ǵʉ́lá
ábúgʉ́lág sə́ ŋgə́ jɨɨ́ǵʉli yííd. Ntɔ,́ nyə é
bə nə ŋkul mə bándʉ́lə́ búúd nə́ bwə́ bɛ̧ǵ
fwámɛ́ njɨɨ́ǵʉ́lá, a lwó búúd ɔ óŋkwafad
iwushí byáŋ.
Bɔẃ-bɔŵ mínjɨɨ́ǵʉ́lá mí jəlá nə shîn
10 pMə mpú nə́ zhwog obúgʉla bɨ ́ nə

məlwə;̂ í bul bə nə́ ndɛɛ ́ sámbá *Oyúdɛn
bwə́ á magʉlə Yésus wá. Bwə́ dʉ sá
míkaand kú nə wúmbʉ́lé, dʉ shɨɨg buud
nə myo. 11 qÍ jɨɨ nə́ wo júwalʉg bwo
mimpu, nəcé bwə́ ŋgə təl̂ minjɔẃ mí
búúd oncindî nə́ shwuu nə ŋgəĺə jɨɨ́ǵʉli
bwo isâ bí kú jəla yí; bwə́ ŋgə jɨɨ́ǵʉli isâ
byɔɔŋgʉ́ njɨ shú nə́ bwə́ bəǵ nə myəńa
bɔẃ-bɔŵ zhɨɨ́ ́ jɔɔŋgʉ́d. 12Wúl mbyágá á
Kʉrɛt̂ í á dʉ cúndə micúndə́ yí í á cɨ ́ nə:́
«Buud ɔ Kʉrɛt̂ bʉ́sə ja jɛŝh njɨ bwiiŋgʉ́lə
ijɔ̧ɔ́ ̧,́ njɨ gwɔ̧ɔ́ ̧-́gwɔ̧ɔ́ ̧́ mílâm nda oŋkweny,
milʉləḿ dʉ təd́ʉga njɨ dəg.» 13 rCiyá nyə
á cɨ jɔɔŋgʉ́ jɨ ́ bʉ́bəĺɛ.́ Nə́ ndɛɛ,́ ŋkáándʉ́g
nə bwo fwámɛ́ ŋkáándʉ́lə, bwə́ bəǵ nə
fwámɛ́ búgə,́ 14 sbwə́ nda kənd mílâm
mbɛɛ́ míkanda mí Oyúdɛn dɨ,̂ bwə́ nda
bɛ̧ məćɛɛ̧ ̧́ mə́ búúd bwə́ ŋgə́ ban obʉ́bəĺɛ ́
wá. 15 tBuud bɨ ́ nə́ fwɔ̧-́fwɔ̧́ wá, isâ byɛŝh
bí nəḿə́ bwo nə́ fwɔ̧-́fwɔ̧;́ njɨ, shú bɔɔŋg
bɨ ́ nə nyɛɛ ́ wá, bwə́ ŋgə ban nə́ bwə́
abúgʉ́láyɛ ́wá, kú nə tɔɔ sâ jɨ ́bwo nə́ fwɔ̧-́
fwɔ̧,́ fʉg nyáŋ nyɨ ́ nyɛɛ ́ nə nyɛɛ,́ lâm wáŋ
nyɛɛ ́ nə nyɛɛ.́ 16 uBwə́ ŋgə cɨ nə́ bwə́ mpú
Zɛmbî, njɨ isâ bwə́ ŋgə́ sá yí í njúl sâ shús.

Bwə́ cúgɛ ́ á cɛɛlʉ́g, bɨ ́ nə məbún, bwə́
cúgɛ ́ nə ŋkul bwɛlɛ sá sâ ányunywaâ.

Minjɨɨ́ǵʉ́lá shú ócwámbá buud

2 vWɛɛ jaawʉ́g búúd njɨ sâ í ŋgə́
bwəma nə fwámɛ́ njɨɨ́ǵʉ́lá yí. 2 wCɨɨǵ

nə ocwámbá buud nə́ bwə́ dʉ́g cunal
íyéésh byáŋ, bwə́ jəlá nə mpíya nə gúmə,́
cʉgə cʉg íkəŋ́, bwə́ jəlá nə bə nə lal-
lal búgə́ nə məma cɛɛlí, nə fwámɛ́ jísɔẃ.
3 xCɨɨǵ nə ocwámbá budá nə́ bwə́ cʉ́gəg
nəḿə́ mbií cʉg Zɛmbî mə gwág nywa
yí, bwə́ nda dʉ cɨ búúd iciyá í bɛẃʉ́lí
bwo milâm yí, bwə́ nda bə məĺwaá mə́
məĺwəg. Cɨɨǵ nə bwo nə́ bwə́ dʉ́g bə nə
jɔj̧ɔ̧ məcwûŋ, 4 shú nə́ bwə́ jɨɨ́ǵʉ́líg miŋg-
wɔɔl mbií bwə́ jəĺá nə cɛɛl ógwúm báŋ
nə bwán yí, 5 ynə mbií bwə́ cʉ́gəg cʉg
íkəŋ́ yí, bwə́ baagʉlə məńyúul njɨ shú
ógwúm báŋ, kənd mílâm ísɛý yâ mín-
jɔẃ myáŋʉ́d, bə nə jɔ̧ məf́úlú yí. Bwə́ ɔ́
jɨɨ́ǵʉlí ŋgwɔɔl wɛŝh mbií á jəĺá nə magʉlə
íjwûga i ŋgwúm yé, shú nə́ buud bwə́
nda *lás nə Miləśʉ́ mí Zɛmbî bwaasʉ́lə
mpu.

Minjɨɨ́ǵʉ́lá shú ŋgwíínzhá
6 zYáágʉ́g nə məncwəḿá nə́ mə́ cʉ́gəg

cʉg íkəŋ́ məzhɨɨ ́ mɛŝh. 7 aWomɛf́wó
tɛɛ́d́ʉ́g sá nə́ bwə́ ŋwág yuug mísɔɔ́ĺʉ́gʉ́
mí ányunywaâ wódɨ,́ wo dʉ bə tʉ́təlí ja
wó jɨɨ́ǵʉlí bwo yí, wo ŋwa mínjɨɨ́ǵʉ́lá
myô nə məjilə. 8 bIciyá wó cwééd wódɨ ́
mpu dɨ ́yí í bəǵ kú nə mədana, í bəǵ iciyá
búúd bwə́ cúgɛ ́ nə ŋkul jum wo nə ndɨ ́
yí. Ntɔ́ nyə e sá nə́ buud bwə́ ŋgə́ lúm-
bʉli nə sə́ wá bwə́ bəǵ kú nə zhɨɨ ́ nə́ bwə́
mpyaam sə,̂ bwə́ yidá bə nə shwôn.

o1:9 2.1; 1Tm 1.10 p1:10 3.9-11; 1Tm 1.3-7; 1Tm 1.6
q1:11 1Tm 6.5; 2Tm 3.6 r1:13 2Tm 4.2 s1:14 3.9; 1Tm 1.14
t1:15 1Tm 1.5; Mat 15.11; Rom 14.14, 20 u1:16 2Tm 3.5; 1Yn 2.4
v2:1 Ifz 5.21–6.9;; 1Tm 1.10 w2:2 1Kr 13.13 x2:3 1Tm 3.11; 1Pr 3.1-5
y2:5 Ifz 5.22-24 z2:6 1Yn 2.14 a2:7 1Tm 4.12; Flp 3.17 b2:8 1Pr 2.15

9 cYáágʉ́g nə məlwaa nə́ mə́ magʉləg
ijwûga i ómása báŋ məzhɨɨ ́ mɛŝh, bwə́
sáág nə́ omása báŋ bwə́ gwágʉ́g bwo
nywa; bwə́ nda dʉ fadʉlə íciyá nə omása
báŋ. 10 dBwə́ nda dʉ júwo ómása báŋ
isâ; bwə́ yídag bə bwo buud ɔ́ abúgʉ́lág
ija byɛŝh. Ntɔ́ nyə e sá nə,́ njɨɨ́ǵʉ́lá sə́
ŋgə́ jɨɨ́ǵʉli shú mə́ Cʉgye wúsʉ́ Zɛmbî yí,
buud bwə́ ŋwág wə nə gúmə.́
Zɛmbî nyə a mə́ lwóya mpaam nyɛ ́
11Zɛmbî nyə á mə́ lwóya mpaam nyɛ́

í ŋgə́ yə muud yɛŝh cʉg yí. 12 eMpaam
nyɔɔŋgʉ́ í ŋgə jɨɨ́ǵʉli sə̂ nə́ sə̂ bánʉg cʉg
á kú bísh Zɛmbî, sə̂ ban íyéésh yâ cʉg
ga; ntɔ́ sə̂ mú cʉgə cʉg íkəŋ́ wa kala
búúd gaád, cʉg á tʉ́təlí, cʉg á kəndʉ́lə
lâm wə́ Zɛmbî. 13 fSə́ mə́ jəlá nə cʉgə ntɔ́
té sə̂ ŋgə́ bwánd jɔj̧ɔ̧ jwɔŵ mə́ Cwámba
nə búgə́ yí. Nəcé jwɔŵ dɔɔŋgʉ́, Zɛmbî
wúsʉ́ ánʉ́nɨ,̂ Cʉgye wúsʉ́ Yésus-Krîst mə
bá lwóya mílwanə́ myɛ.́ 14 gNyə a yána
nyəmɛf́wó shú dʉ́sʉ́, zə yîl sə̂ məńyámá
mə́ cʉg sə́ á ŋgə cʉgə kú bísh məćɛɛ̧ ̧
yííd, zə fúb ŋkúmba kúl búúd, kúl búúd
í é dʉ bə ŋkwəmʉsá ja jɛŝh nə́ í sá jɔj̧ɔ̧
mísɔɔ́ĺʉ́gʉ́ yí.

15 Sâ wó jəlá nə jaaw búúd wəńɨ. Dʉgʉ́
cwîny búúd, dʉ ŋkáánd nə bwo nə mpəl̂
gwô jɛŝh. Muud nda mpyêny wo.

Okrîstɛn cʉg ágúgwáan jáŋ

3 hBáásʉ́ləǵ óbúgʉla bɛŝh nə́ bwə́ nda
dʉ sá lal lúu nə micî nə otɔẃe ɔ

shwóg, bwə́ mágʉləg ijwûga byáŋ, bwə́
dʉ bə ŋkwəmʉsá nə́ bwə́ sá sâ jɛŝh jɨ ́ ŋkí

nywa yí. 2Bwə́ nda mpyaam múúd, bwə́
dʉ́g sásʉlə ózhuyâ, dʉ bə nə yéésh ŋk-
wambʉlə, dʉ bul cʉgə nə muud yɛŝh nə́
shɛɛ. 3 iShé mpúgá nə́ shé á fwo nəḿə́ dʉ
bə kú nə fʉg, njɨ miŋgáádə,́ ŋgə bɛ̧ bɔẃ-
bɔŵ məźhɨɨ,́ iwɨɨ́ḿbʉ́g nə yéésh zhwiim-
byálə nə cʉg mimbií mimbii í á bii shé
mikwám; shé á bə nə gwɔ̧ĺə mílâm, nə
iwɨɨ́ḿbʉ́g, nda bə sâ múúd jɨ ́nə ŋkul cɛɛl
yí, shé á ŋgə mpiiya shémɛ́ nə shémɛ.́
4 jNjɨ, ja Cʉgye wúsʉ́ Zɛmbî nyə a mə́
lwóya jɔ̧ lâm jé nə cɛɛlí jé á ŋgə́ cɛɛl buud
bɛŝh yí, 5 knyə á cʉg sə,̂ kú bə nəcé sə́
sálə mísɔɔ́ĺʉ́gʉ́ myâ tʉ́təlí, njɨ nəcé nyə
á gwág sə́ cɛy lámʉ́d. Nyə á cʉg sə́ nə
ŋgusa nyə á gusa sə́ yí, nə sɛý Ŋkɛ̧ŋ́kɛ̧̂
Shíshim nyə á sɛŷ yí. Nəcé ŋgusa í á sá
nə́ sə́ byɛĺʉ́g byélé ágúgwáan, Ŋkɛ̧ŋ́kɛ̧̂
Shíshim nyə á yə sə́ cʉg ágúgwáan.
6 lZɛmbî nyə á shwu sə́ Shíshim yé wɔɔŋg
nyúúlʉ́d məŋkund məŋkund kwoŋ mə́
Cʉgye wúsʉ́ Yésus-Krîst. 7 mNyə a sá ntɔ́
shú nə́ sə́ bág bii cʉg á kandʉgə kandʉgə
sə́ ŋgə́ bwánd nə búgə́ nə́ sə́ mə́ bá bii
yí, nəcé a mə́ cɨ mpáam nyɛ́ dɨ ́ nə́ sə́ mú
otʉ́təlí ɔ búúd.

Məcwûŋ
8Ciyá nɨ jɨ ́ abúgʉ́lág. Mə́ ka jɨɨ nə́

wo lásʉ́g gwo nə iŋkáŋ, buud bwə́ ŋgə́
*búgʉla Zɛmbî wá bwə́ mpúg shimal sálə
jɔj̧ɔ̧ mísɔɔ́ĺʉ́gʉ́. Ntɔ́ jɨ jɔ̧ sâ, í njúl nə mfíí
shú búúd bɛŝh. 9 nNjɨ, wo ɔ dʉ kwanz
mbɛɛ́ sɛŋ́ʉ́sálə məḱəl̂, nə lɔ̧ĺə məb́yɛl̂ nə́
lɔ̧̂ lɔ̧̂ lɔ̧̂ kú nə məshíné*, nə ozhuyâ, nə
icɨgə-́cɨǵə buud bwə́ dʉ ŋgə cɨ shú məćɛɛ̧ ̧

*3:9 Oyúdɛn bwə́ á dʉ baagʉlə məbyɛl̂ máŋ micilyá, dʉ lɔ̧́ micilyá myɔɔŋg mísɔɔn,
sâ jɔɔŋg wə́ Pwôl ŋgə́ ban na yí.
c2:9 1Tm 6.1-2 d2:10 3.4 e2:12 Ifz 1.4; 1Yn 2.16
f2:13 1Kr 1.7; 1Te 1.10 g2:14 3.14; MmN 19.5; Eze 11.20; Gal 1.4; Ifz 2.10; 1Tm
2.6; Heb 13.12; 1Pr 2.9; 1Yn 3.16 h3:1 Rom 13.1-7; 1Pr 1.13-17
i3:3 1Kr 6.11; Ifz 5.8 j3:4 1.3; 2.10-11; 1Tm 1.1; 2.3; 4.10; Tit 3.6
k3:5 Yuá 3.5; Rom 6.4; Ifz 2.8-9; 5.26; 2Tm 1.9; 1Pr 1.3
l3:6 Rom 8.9-16; 1Kr 6.11; Gal 5.25; Cʉgye: 2.13; Flp 3.20; 2Tm 1.10; Tit 3.4; 2Pr
1.11; 1Yn 4.14 m3:7 Rom 3.24 n3:9 1.10-16; 1.14; 1Tm 1.4

mə́ Moyîz yí. Isâ ínɨ byɛŝh í cúgɛ ́ nə
mfíí, bísə ocwûd. 10 oMuud mə sá mbɛɛ́ǵí
məŋ́kɔɔmʉ́ yɛ,́ wo ɔ ŋkáánd nə nyə ja
áshúshwóógʉ́, wo ŋkáánd ja ábɛɛ;̂ ŋkí a
kə́ shwóg ɨɨ,́ bɨ ́ béégya sámbá nə nyə.
11Mpug nə́ mbií múúd wɔɔŋg mə́ ŋwa
bɔẃ-bɔŵ zhɨɨ́,́ sálə á ŋgə́ sá *misəḿ nɨ, a
ŋgə gwɨɨ́ĺya nyəmɛf́wó.

Məbəd́á
12 pMə bá ntɨ wo Artémas, gúl ja

Tishik. Wó ká bá dʉ́g ŋgwɔĺ á bwo mə
wɔɔ́ś nûŋ, wo ɔ bá lɛɛl zə kwey mə

Nikopolis, nəcé cínɔŋg wə́ mə́ mə́ cɛɛ̧ļə
nə́ mə kə́ cɨŋ́gʉli ŋkwân yɛ.́ 13 qWo ɔ
sɔ̧́ nə́ sâ í bəǵ kú fúfə lwóya bwə́ jɔẃ
nə́ Zénas yɛ,́ bá Apolos njɔɔnd bwə́ é sá
yííd. 14 rÍ jɨɨ nəḿə́ nə́ omínyɔŋʉ̂ bʉ́sʉ́ bwə́
jɨɨ́ǵʉ́g dʉ́lə shimal sá jɔj̧ɔ̧ mísɔɔ́ĺʉ́gʉ́, dʉ
ju míkʉ́lə́ mí wɔɔ́ś məśhɨɨgá myá shú nə́
bwə́ bəǵ kú fúfə mpúmə.́ 15Buud bɛŝh
səńɔŋ́ bʉ́sə wa wá bwə́ ŋgə bəd́á wo. Wo
ɔ bəd́a óshwə́ bʉ́sʉ́ səńɔŋ́ sə́ bɨ ́ nə búgə́
ŋgwûd wá.
Zɛmbî kə́ sá bɨ ́ bɛŝh mpaam.

o3:10 Mat 18.15-17 p3:12 Tishik: Kol 4.7-8 q3:13 Apolos: 1Kr 1.12
r3:14 2.14; 2Kr 8.8-9; Gal 5.22; Ifz 4.28; Kol 1.10

Kálaad Pwôl nyə́
á cilə Fʉlmɔŋ̂ yɛ ́

Isâ í dʉ́gyá nə kálaad mə
Pwôl shú mə́ Fʉlmɔŋ̂ yí

Fʉlmɔŋ̂ nyə á bə fwámɛ́ múúd, nyə á
ka cɛńd kuú njɔɔnd búgʉla Yésus, je bə
Dɔ̧ á Kolósia dɨ.̂ Nyə á bə shwə́ mə Pwôl
(v. 1). Lwaá dɛ́ Onezîm í á ka túb nyə,
ka kə bwəma nə Pwôl, Pwôl nyɛ njúl
mímbwug dɨ.̂ Onezîm nyə á ka nəḿə́ zə
bə krîstɛn. Pwôl mú ka zə ŋwa cígʉ́lá
nə́ a nyiŋg kənd nyə wə́ mása yé, a ka
cilə mása wɔɔŋg kálaad ɛǵa, nə́ a ləǵʉ́g
Onezîm.
Pwôl mə tɛɛ́d́ fwo bəd́a Fʉlmɔŋ̂ nə

buud bəńɔŋ́ bwə́ ŋgə́ ji wá (1-3), a mú yə
Zɛmbî akíba nə búgə́ nə zɛńy Fʉlmɔŋ̂ jɨ ́
nə ndɨ ́ yí (4-7). Nə́ ndɛɛ,́ a mú ka jaaw sâ
á ŋgə jɨɨ nə́ Fʉlmɔŋ̂ sáág lwaá dɛ́ Onezîm
yí (8-22). Məb́əd́á mâ məshíné dɨ, Pwôl
ŋgə cwééd zhwog buud á ŋgə́ nəḿə́ nə
cwééd kálaad á Kolósia dɨ ́ wá, jɨ ́ nə ŋkul
bə nə́ Onezîm wə́ nyə á kə nə okálaad
obá bɛŝh, nə nyɔɔŋg á Kolósia, nə yé mə
Fʉlmɔŋ̂.
Ja wó lɔ̧́ kálaad mə́ Fʉlmɔŋ̂ yí, wo dʉ́g

nə́ Pwôl nyə á mpu ŋwa shwə́ yé Fʉlmɔŋ̂
nə mətag: kú yɨɨ́ḿbʉ́li nyə nə tɔɔ sâ,
kú yə nyə ŋkúmba wáda, a ŋgə́ mpu nə́
Fʉlmɔŋ̂ jɨ nə ŋkul ban sâ á ŋgə́ cɨ nyə yí.
Pwôl mə lwó nə,́ cɛɛlí Krîst nyə á cɛɛl sə́
yí, í ŋgə fɛɛn sə́ məŋkɛnya ŋgə kwambʉlə
wɔŋ́gɔ́ mpəd́ʉ́gá sə́ buud.

Məbəd́á

1 sMə Pwôl wə́ mə́ cílə́ kálaad ɛǵa,
mə muud jɨ ́ mímbwug dɨ ́ nəcé ŋgəĺə

sɛŷ nə *Krîst Yésus yɛ.́ Sá mwááŋg
Timotê sə́ ŋgə cilə wo, abábə wúsʉ́

Fʉlmɔŋ̂, wo muud ŋgə́ nəḿə́ bəd́ʉga nə
sə́ ŋgəĺə sɛŷ nə Yésus yɛ.́ 2 tSə́ mə́ cilə
nəḿə́ mwááŋg-shilə wúsʉ́ Afiya, nə Ar-
ship muud gwooŋg wúsʉ́ ŋgəĺə lúmbʉli
dɔɔmb. Sə́ mə́ cilə nəḿə́ *Dɔ̧ lʉ́ óbúgʉla
í dʉ sɛɛŋgya Fʉlmɔŋ̂ dɨ ́ njɔẃ yí. 3 Sɔɔ́ŋ́gʉ́
wúsʉ́ Zɛmbî bá Cwámba Yésus-Krîst bwə́
ɔ́ sá bɨ ́ mpaam, bwə́ ɔ́ sá nəḿə́ nə́ bɨ
cʉ́gəg nə́ shɛɛ.

Fʉlmɔŋ̂ nyə á bə nə fwámɛ́
cɛɛlí nə fwámɛ́ búgə́

4 uMə́ dʉ yə Zɛmbî waamə́ akíba ja jɛŝh
mə́ təd́ʉ́gá woməd́ɨ ́məj́əgʉla dɨ ́yí. 5 vMə́
dʉ yə Zɛmbî akíba ntɔ́ nəcé mə gwág nə́
wo ŋgə kə shwóg nə búgʉ́lálə Cwámba
Yésus, wo ŋgə́ nəḿə́ lwó nə́ wó cɛɛl búúd
bɛŝh Zɛmbî nyə a mə́ fɛɛ́śh wá. 6 wMə ŋgə
jəgʉla nə Zɛmbî nə́ búgə́ í ŋgə́ sɛɛŋg shwə́
yí í wúməǵ, wo mpúg bímbí lʉ́ məńywa
*Krîst mə́ sá sə́ má. 7 xMwaaŋg, mə ámə
bul bə nə məshusʉg, nyúul bul bə mə nə
ŋkul nə dʉ́gʉ́lə nda cɛɛlí gwô í mə́ lʉlʉshi
okrîstɛn mənyúúl nə.́

Fʉlmɔŋ̂ nyíŋgəg ŋwa Onezîm
8 yNə́ ndɛɛ,́ mə jɨ nə zhɨɨ ́ kwoŋ mə́

*Krîst dɨ ́ nə́ mə yɨɨ́ḿbʉ́líg wo nə́ wo sáág
gúl sâ. 9 zNjɨ, tɛɛm bə ntɔ,́ mə́ yida tɛɛ́ǵ
wo məbwə̂ nəcé cɛɛlí Zɛmbî ŋgə́ yə sə́
yí, mə Pwôl, cwúcwúúl múúd ɨɨ,́ mə njúl
nyiŋgə bə mímbwug dɨ ́ ja gaád nəcé mə
ŋgəĺə sɛŷ nə Krîst Yésus. 10 aMə tɛɛ́ǵ wo
məbwə̂ shú mə́ Onezîm. A músə mwán
mə ámə byá cʉg krîstɛn dɨ ́ mə njúl wa
mímbwug dɨ ́ yɛ.́ 11Nyə a shígɛ ́ fwo dʉ
bə wo nə mfíí ja bɨńá bɨ ́ á fwó dʉ cʉgə
yí; jaá ga dɨ, a músə shwə́ bɛŝh nə mfíí.

12Mə́ nyiŋg nyə nə́ a nyíŋgəg zə wódɨ,́
a ŋgə zə tâŋ nda gúl kʉ́l nyúúl jâm.
13 bMə ámə nywá yidá jɨɨ nə́ a jíg wa

s1:1 Timotê: 1Kr 4.17 t1:2 Rom 16.5 Arship: Kol 4.17 u1:4 Rom 1.8
v1:5 1Te 3.6 w1:6 Flp 1.9; Kol 1.9-10 x1:7 Rom 12.10; 2Kr 7.4; Heb 13.1
y1:8 1Tm 6.1-2 z1:9 mímbwug 1; Ifz 3.1
a1:10 Onezîm: Kol 4.9 mwán: 1Tm 1.2 b1:13 Flp 2.30

məd́ɨ ́ koogʉ́ té mə́ jɨ ́ mímbwug dɨ ́ nəcé
Jɔj̧ɔ̧ Kɛɛ́l yí, a ŋgəǵ nə sɛŷ nə mə jilá gwô
dɨ.̂ 14 cNjɨ, mə shígɛ ́ cɛɛl nə́ mə sá gúl sâ
shwə́ nda fwo bə cʉ́ŋ; mə acɛɛ́ĺɛ ́ nə́ wo
sáág mənywa yɨɨ́ḿbʉ́líd, í jɨɨ nə́ wo sáág
nə jɔj̧ɔ̧ lâm. 15 Jɨ ́ nə ŋkul bə nə́ Onezîm
nyə a béégya nə wo bʉ́baalɛ ́ fwála shú nə́
wo nyíŋgəg ləǵ nyə kandʉgə kandʉgə.
16 dNyə ányiŋgəyɛ ́ ná bə wo lwaá, nyə é
ntɔ̧ lwaá, nyə é bə wo *mínyɔŋʉ̂ wó búl
cɛɛl yɛ.́ A mə́ bə mə abábə, nyə é nyiŋgə
bul bə shú dwô dɨ;̂ nəcé, a jɨ fwo bəmúúd
woó, a mə́ nyiŋgə bə krîstɛn nda wo.

17Gwə́ wə́ mə́ cɛɛ́ĺ cɨ nə,́ ŋkí wo mpú
nə́ mə jɨ wo shwə,́ ŋwaág Onezîm nda
wó jɨ ́ nə ŋkul ŋwa mə nə.́ 18Ŋkí nyə á
byaagʉlə nə wo, ŋkí ntâg nə́ a jɨ nə wo
mpwəĺá, lɔ̧ǵ nə́ mə wə́ mbíd wo nywo.
19 eMə Pwôl mə ŋgə cilə nə mbwə́ wâm
nə́ mə bá jəńa wo mpwəĺá nyɔɔŋg; mə

abʉ́lɛ ́ cɛɛl nyiŋgə jaaw wo nə́ cʉg gwô jɨ
nəḿə́ wo mpwəĺá wó mbíd mə yí. 20Nə́
ndɛɛ ́ mwaaŋg, ság mə kwííndyá mə́ ŋgə́
jî wo nɨ jínə́ mə́ Cwámba dɨ;̂ nəḿə́ nda
shwə́ bɨ ́ ókrîstɛn nə,́ səlʉg mə lâm shí.

21Mə ŋgə cilə wo kálaad ɛǵa mə njúl
nə búgə́ nə́ wo é sá sâ mə́ ŋgə́ jɨɨ nə́ wo
sáág yí; mə mpú nə́ wo é sá mə isâ cɔ̧́
jínɨ. 22Mə́ jɨɨ nəḿə́ nə́ wo kwámbʉləg mə
bwágə,́ mə ŋgə dʉ́g nə́ shé wál bá zə ny-
iŋgə dʉ́gyá, məjəgʉla mʉ́nmə́ ŋgə gwɨɨ́ǵ.

Məbəd́á
23 fIpafras muud sá jɨ ́ mímbwug dɨ ́

nəcé ŋgəĺə sɛŷ nə *Krîst Yésus yɛ ́
ŋgə bəd́a wo. 24 gBuud ɔ́ gwooŋg ísɛý
bâm Márkus, nə Aristárʉg, nə Démas,
nə Lúkas bwə́ ŋgə nəḿə́ bəd́a wo.
25 hMpaam mə Cwámba Yésus-Krîst í jíg
bɨd́ɨ.́

c1:14 2Kr 9.7; 1Pr 5.2 d1:16 1Kr 7.22; 1Tm 6.2 e1:19 1Kr 16.21
f1:23 Ipafras: Kol 4.12 g1:24 Márkus: Mis 12.12; 2Tm 4.11 Aristárʉg: Kol 4.10
Démas, nə Lúkas: Kol 4.14 h1:25 Gal 6.18



353 Wəhebʉrə̂ 1:11

Kálaad bwə́ á cilə Wəhebʉrə̂ yɛ ́
Isâ í dʉ́gyá nə kálaad Wəhebʉrə̂ yí

Muud yɛŝh mə mpú shimal lɔ̧̂ kálaad
ɛǵa yɛ ́ nyə e təd́ʉga nə́ í cúgɛ ́ kálaad,
í yidá bə bwiiŋgʉ́lə míláŋ mí Zɛmbî.
Mətɛɛ́d́ʉ́lé məśə, kú nə muud mə cílə
yɛ,́ kú nə muud bwə́ cílə yɛ.́ Njɨ məbəd́á
məśə́ ímpánzə́ yâ məshíné mə́ lúu 13 wə́
mə́ sá nə́ muud mpúg nə́ jísə kálaad nə́
bwə́ á kənd buud.
Muud nyə á cilə yɛ ́ ŋgə bándʉlə

okrîstɛn nə́ bwə́ kú nyiŋgə kənd
mítəd́ʉ́gá Məćɛɛ̧ ̧́ mə́ Moyîz dɨ.̂ A ka ŋgə
lwó bwo nə́ cʉg mə Krîst nə isɛý byé í
ntɔ̧ sâ jɛŝh búúd bʉ́sə́ nə ŋkul təd́ʉga nə́
í dʉ cʉg búúd yí.
Kálaad mə́ bwey na nəḿə́ lwó

mət́ɛɛ́d́ʉ́léd nə́ Zɛmbî nyə a lwóya sâ á
jísə́ yí wə́ Yésus-Krîst (1.1-3). Kálaad
ɛǵa jɨ nə fwámɛ́ məma məŋ́kɔw məlɔɔ́l:
(1) Krîst mə jág bul ntɔ̧ sâ jɛŝh (1.4–
10.18).

(2) Olɔ̧ýe bwə́ nádag búgəd́ (10.19–
12.11).

(3) Baalɛ ́məćwûŋ nə ibwádán (12.12–
13.25).

Zɛmbî ŋgə lésha nə
buud nə zhɨɨ ́ a Mwân yé

1 Yág ɨɨ,́ Zɛmbî nyə á dʉ lás nə odâ ija
ija, mimbií mimbii nə zhɨɨ ́ á *buud

ɔ mícúndə́ bɛ.́ 2 iNə́ ndɛɛ,́ mwɔẃ mâ
məzhúgʉ́lâ məǵa dɨ, a mə́ lás nə shé nə
zhɨɨ ́ a Mwân yé. Mwân yé wɔɔŋg wə́ nyə
á balan nə ndɨ ́ sálə shí nə gwɔẃ yɛ;́ nyə
a mə́ təl̂ nyə nə́ a bág lʉ́g nə isâ byɛŝh.
3 jA jɨ njəs í ŋgə́ zhu mílwanə́ mí Zɛmbî
dɨ ́ yí, a jɨ zhigîm mbɛɛ̧ļa mə́ Zɛmbî, a
ŋgə shúgal isâ byɛŝh nə ciyá jé álal-ŋkul,

isâ byɛŝh yâ shí nə gwɔẃ. Ja nyə á shîn
fúb buud, yîl bwo *misəḿ yí, nyə á kə
ji gwɔŵ, mbwə̂ məncwûm mə́ Zɛmbî á
ŋkul nyɛŝh dɨ.̂
Mwân mə́ Zɛmbî mə ntɔ̧ wəé́ŋgəles
4 kA ntɔ̧ *wəé́ŋgəles, jínə́ Zɛmbî nyə á

gwiid nyə yí ntɔ̧ jínə́ dáŋ. 5 lMpugá nə́
Zɛmbî nyə abwɛĺɛ ́ cɨ nə ŋgwɔĺ *éŋgəles
nə:́ «Wo jɨ Mwân waamə,̂ mə mə́ byá wo
múús». Nda nəḿə́ nyiŋgə cɨ nə:́ «Mə é bə
nyə sɔɔ́ŋ́gʉ́, a bə mə mwân». 6 mNjɨ, ja
Zɛmbî mə nyíŋgə zə jil Mwân yé a cúmbá
shí ga dɨ ́ yí, nyə nə:́
Wəéŋgəles ɔ́ Zɛmbî bɛŝh
bwə́ kúdʉ́g məmpwoombʉ́
məńdəlúd yə nyə gúmə.́
7 nNyə á cɨ shú wəé́ŋgəles nə:́
A dʉ sá nə́ wəéŋgəles bɛ ́ bwə́ bəǵ nda

fʉfə,̂
a sá nə́ osɔɔ́l ɔ məśáal bɛ ́ bwə́ bəǵ nda

ŋgwiilɛ kuda.
8 oNjɨ nyə á cɨ shú mə́ Mwân yé nə:́
Yé Zɛmbî, ijwûga byô í bá ji kú nə zhúgə.́
Otʉ́təlí wə́ bwə́ ŋgə́ lwó nə wo ŋgə jwú

nə faan dwô.
9Wo á cɛɛl otʉ́təlí, wompii fúlú a kú bísh

məćɛɛ̧;̧
sâ jɔɔŋg wə́ jɨ ́ nə,́ yé Zɛmbî,
Zɛmbî woó nyə a gwáágʉlə wo məwúdə

mə́ məśhusʉg;
ntɔ́ jɨ nə́ nyə á yə wo cé í ntɔ̧́ búúd ɔ

gwooŋg bwô yí.
10 pZɛmbî nyə á cɨ nəḿə́ nə:́
Yé Cwámba, mət́ɛɛ́d́ʉ́lé dɨ, wo wə́ wo á

fwɔ̧ shí,
wo a sá nəḿə́ joŋ nə məbwə́ mwô.
11 Isâ byɔɔŋg byɛŝh í bá shîn,
njɨ wɛɛ njul kú nə zhúgə;́
byɛŝh í bá bə íbwoodʉ́ nda mikáándə,́

i1:2 Mwân: 5.8 sálə: Yuá 1.2; Kol 1.16; Heb 11.3
j1:3 2Kr 4.4; Kol 1.15 mbwə̂ məncwûm: 8.1 k1:4 Ifz 1.21; Flp 2.9
l1:5 Sôm 2.7; 2Sa 7.14; Mat 3.17; Mis 13.33; Heb 5.5 m1:6 Sôm 89.28; 97.7
n1:7 Sôm 104.4 o1:8 Sôm 45.7-8 p1:10 Sôm 102.26-28

12wo bá báág byo nda bwə́ dʉ báág jud
nə.́

Haaw. Í bá shîn cɛńd nda káándə.́
Njɨ wɛɛ wo njúl njɨ mbií ŋgwûd,
mimbú myô kú bwɛlɛ shîn.
13 qZɛmbî nyə abwɛĺɛ ́ nəḿə́ cɨ nə ŋgwɔĺ
éŋgəles nə:́
Jig shí wa məd́ɨ ́ mbwə̂ məncwûm
kə wɔɔ́ś ja mə é culʉshi mízhízhíŋ myô,
mí bə wo sâ wó dʉ təl̂ məḱuú yí!
14 rWəéŋgəles bâŋ ná wə́ ozə?́ Ŋgaá bɛŝh
bʉ́sə mishíshim mí ŋgə́ sɛŷ nə Zɛmbî,
Zɛmbî ka dʉ kənd bwo nə́ bwə́ kəǵ ŋgə
kwíínd buud bwə́ bá ŋwa cʉg tâŋ ilʉ́gí
Zɛmbî mə bá yə sə́ yí?

Zɛmbî mə́ cʉg shé

2 sNda jɨ ́ ntɔ́ nə,́ í bul jɨɨ nə́ shé mpúg
wá mílúú sâ bwə́ á jaaw shé yííd, ŋk-

waŋgá sə́ á bá kwab zhɨɨ́.́ 2 tShémpúgá nə́
kɛɛ́l *wəé́ŋgəles bwə́ á zə nə ndɨ ́ yág yí,
í á bə álal-ŋkul; muud yɛŝh nyə á caam
məcɛɛ̧,̧ nda bísh dwo yɛ,́ nyə a shí bwəma
nə intʉ́gʉ́lí í á jəla yí. 3 uNda jɨ ́ ntɔ́ nə,́
shé mə́ ká bə kú bísh shísha məma cʉg
bwə́ ŋgə́ jaaw shé yí, shé nda bá bwɛlɛ
faam. Cwámba nyəmɛf́wó wə́ nyə a tɛɛ́d́
jaawʉ́lə láŋ á cʉg jɔɔŋgʉ̂, buud bwə́ á
gwág nə nyə wá bwə́ mú zə báásʉlə
shé wə. 4 vShú lwólə nəḿə́ nə́ kɛɛ́l dɔɔŋg
dʉ́sə fwámɛ́ kɛɛ́l, Zɛmbî nyəmɛf́wó nyə a
wééshʉli isâ í ntɔ̧ buud ŋkul yí, nə *isâ
í mímbʉ́gú nə *məshimbá mimbií mim-
bii. A mú nəḿə́ yə bwo idáás Shíshimmə́
dʉ dáás búúd yí, nda nyə á cɛɛl nə.́

Yésus, Mwân mə́ Zɛmbî
nyə á zə bə muud

5Haaw. Kala búúd sə́ ŋgə́ cɨ nə́ í bá
bə yí, wəéŋgəles dɨ ́ bwə́ bá jwú nə gwo,

Zɛmbî nyə a shígɛ ́ sá nə í bág bə ntɔ.́ 6 wÍ
yidá bə cilyá Kálaad Zɛmbî dɨ ́ nə:́
Yé Zɛmbî, wo ŋgə təd́ʉga muud nəcé a jɨ

jɨ?́
Wo ŋgə kweemb kukwumʉga múúd

nəcé í bəĺə jɨ?́
7Wo mə́ səl nyə shí fúfwála, cɔ̧́

wəéŋgəles.
Nə́ ndɛɛ,́ wo mə́ sá nə́ a ŋkəńʉwag, a bəǵ

nə gúmə́ nda cî.
8 xWo mə́ wá ísâ byɛŝh məńyámá mə́

múúd dɨ.̂
Haaw. Sálə Zɛmbî mə́ sá nə́ a jwúg nə isâ
byɛŝh yí, tɔɔ sâ ŋgwûd nə ŋgwûd í alʉ́gɛ.́
Njɨ, shé cugɛ́ nə ŋkul fwo dʉ́g ja gaád
nə́ a ŋgə jwú nə isâ byɛŝh. 9 yNjɨ, sâ shé
mú ŋgə dʉ́g yí jɨ ́ nə,́ Yésus muud Zɛmbî
nyə á səl shí fúfwálá cɔ̧́ wəé́ŋgəles yɛ,́ a
mú ŋgə ŋkənʉwa, a njúl nə gúmə́ nda cî,
nəcé nyə á jug nə́ ndɛɛ ́ a yə. Nyə á zə cé
buud bɛŝh, lwóyálə mpaam Zɛmbî nyə á
baam nə bwo yí.

10 zZɛmbî wə́ nyə a tɛ ́ isâ byɛŝh, nyə wə́
ŋgə́ sá nə́ byɛŝh í ŋgəǵ nə kyey mpwogɛ,́
nyə nəḿə́ wə́ nyə á jɨɨ nə́ ncúlyá zhwog
bwân bɛ́ bwə́ ŋkəńʉwagməŋkənʉwamɛ.́
Í á ka jəla nə́ a sáág nə́ micúŋ mí bííg
Yésus muud nyə á juw zhɨɨ ́ nə́ bwán ɔ́
Zɛmbî bwə́ bííg cʉg yɛ,́ micúŋmyɔɔŋgmí
múmɛɛl sá nə́ Zɛmbî jílʉg nyə jiya í á jəla
nə nyə yí. 11 aNtɔ,́ nə Yésus muud ŋgə́ sá
nə́ buud bwə́ bəǵ miŋkɛ̧ŋ́kɛ̧̂ mi búúd yɛ,́
nə buud á ŋgə́ sá ntɔ́ wá, bɛŝh bʉ́sə nə
shug ŋgwûd. Gwə́ wə́ á jɨ ́kú gwág shwôn
jɔẃʉ́lə bwo nə́ omínyɔŋʉ̂ bɛ ́ yí. 12 bNtɔ́
wə́ á cɨ ́ nə:́
Mə bá dʉ bwiiŋg ómínyɔŋʉ̂ bâm bímbí

lʉ́ múúd wo jɨ ́ yí,
mə sɛy wo isʉsa i gúmə́ ja bwə́ sɛɛ́ŋ́gyá

nə́ bwə́ gúmal wo yí.
q1:13 8.1; Sôm 110.1 r1:14 Sôm 34.8; 91.11 s2:1 6.4-6

v2:4 Yuá 2.11; Mis 2.22; 1Kr 12.4-11; 2Kr 12.12 w2:6 Sôm 8.5-7

13 cA nyiŋgə nəḿə́ cɨ nə:́
Mɛɛ jâm jʉ́gʉ́wé jɛŝh í bá bə nyəd́ɨ.́
Nyə nəḿə́ nə:́ «Mə wə́ ɛǵa, nə bwân
Zɛmbî nyə á yə mə wá». 14 dNda jɨ ́ nə́
bwân á ŋgə́ cɨ ɔńɨ bʉ́sə nə mishwun nə
məcií nə,́ Yésus nyə á ŋwa nəḿə́ nyúul
muud, a bə nə mishwun nə məcií shú
nə́ a yəǵ, shwɨy dɛ́ mú culʉshi ŋkûl mə
Njwû məjamb, nyɛ muud nyə á ŋgə kyey
nə shwɨy yɛ.́ 15 eNyə á yə ntɔ́ shú nə́ a yîl
búúd bɛŝh məńyámád, nəcé bwə́ á ŋgə
cʉgə ŋkúmba cʉg njɨ ŋgəĺə fúndə shwɨy,
cʉg məńyámá. 16 fÍ mə́ mpu nyîn nə́ Yé-
sus nyə a shígɛ ́ zə kwiid wəé́ŋgəles; nyə á
yida zə kwiid mpwoŋ buud mə́ *Abʉra-
ham. 17 gSá jɔɔŋg wə́ í á sá nə́ a cɛńdʉ́g
bə nda omínyɔŋʉ̂ bɛ ́ məzhɨɨ ́ mɛŝh, shú
nə́ a bəǵ bwo fwámɛ́ Ajəlácɨ á ofada mə
gwág bwo cɛy lámʉ́d yɛ,́ á sá ísɛý váál
Zɛmbî mə cɛɛ́l yí. A jɨ Ajəlácɨ á ofada nə́ a
sáág *mət́únʉga, yîl búúd *misəḿ myáŋ.
18 hYésus jɨ nə ŋkul kwíínd búúd məb́-
wəb́ʉ́lán mə́ ŋgə́ fwágʉsə məkuú shí wá,
nəcé nyəmɛf́wó nyə á fwo nəḿə́ bwəma
nə məbwəb́ʉ́lán, nyə á jug.

Yésus-Krîst mə́ ntɔ̧ Moyîz

3 iNə́ ndɛɛ ́ yé míŋkɛ̧ŋ́kɛ̧̂ mí ómínyɔŋʉ̂
bâm, bɨ ́ buud Zɛmbî nyə a mə́ nəḿə́

jɔŵ nə́ bɨ bág ŋwa ŋkɔw cʉg á gwɔẃʉ́d
wá, kəndʉgámitəd́ʉ́gá wə́ Yésus. Nyə wə́
sə́ ŋgə́ magʉlə tâm buud nə́ a jɨ ́ *muud
lwámá mə́ Zɛmbî, a njúl Ajəlácɨ á ofada
yɛ.́ 2 jNyə á sá isɛý byé váál í á kwaga
mísh mə́ múúd nyə á ntɨ nyə yí, nəḿə́
nda Moyîz nyə á kyey nə njɔẃ búúd
mə́ Zɛmbî wɛŝh váál í á kwaga yí nə.́
3Mpugá nə́ Zɛmbî nyə a dʉ́g nə́ Yésus mə́
jəlá nə bul ŋwa gúmə́ ntɔ̧ Moyîz, nəḿə́

nda múúd mə lwɔ̧́ njɔẃ mə́ dʉ ŋwa gúmə́
ntɔ̧ njɔẃ wəḿɛf́wó nə.́ 4Bɨ mə mpú nə́
njɔẃ wɛŝh í dʉ bə nə muud nyə́ ámə lwɔ̧̂
yɛ;́ njɨ, Zɛmbî wə́ mə́ dʉ lwɔ̧̂ ísâ byɛŝh.
5Moyîz nyə á kyey nə njɔẃ búúd mə́
Zɛmbî wɛŝh váál í á kwaga yí. Nyɛ, nyə á
bə sɔɔ́l məsáal, ŋgəľə lwó nə́ sâ Zɛmbî mə
bá jaaw búúd yí í bá bə bʉ́bəĺɛ.́ 6 kKrîst
ŋgə sá isɛý byé váál í kwága yí. Nywá jɨ
Mwân á njɔẃ mə́ Zɛmbî. Njɔẃ mə́ Zɛmbî
wɔɔŋg wə́ shé, ŋkí shé mə́ kə́ nə iŋkáŋ
shwóg, kə nəḿə́ shwóg nə ŋgəľə bə nə
milúú nə́ sáŋ nəcé sə́ ŋgə bwánd nyə nə
búgə.́

Zɛmbî mə́ dʉ yə búúd
bɨ ́ nə búgə́ wá wogá

7 lGwə́ wə́ Ŋkɛ̧ŋ́kɛ̧̂ Shíshim ŋgə cɨ yí,
nə:́
Ŋkí bɨ mə gwág kəĺ dɛ ́ múús ɨɨ,́
8 mkúgá sá nʉ́ŋ
nda ja búúd bwə́ á sá miŋgáádə́ yí.
Jwɔŵ dɔɔŋgʉ́, buud bwə́ á kə nə

məkʉgʉlʉ
wə́ Zɛmbî nûŋ shí a shwééshá dɨ.̂
9Osɔɔ́ŋ́gʉ́ bʉ́n bwə́ á shweenzh mə

cínɔŋg
nə́ bwə́ dʉ́g sâ mə́ é sá yí.
Bwə́ á shweenzh mə, í njúl nə́ bwə́ á shí

dʉ́g
ísâ mə́ á sá bwo 10 tâŋ mimbú məwûm

məńɔ̧̂ yí.
Nda bwə́ á dʉ she nə́ bwə́ dʉ́g sâ mə́ é sá

yí nə,́
mə á nyada nə kala búúd jɔɔŋgʉ́,
mə mú cɨ nə:́ «Bʉ́sə ja jɛŝh njɨ dʉ́lə wush;
bwə́ afwóyɛ́ mpu zhɨɨ́ ́ mə́ ŋgə́ lwó bwo

yí».
11 nMə mú ka kɛɛn nə mpimbə nə:́

c2:13 Iza 8.17-18 d2:14 2.17; Yuá 1.14 Njwû məjamb: Yuá 8.44; 12.31; 1Yn 3.8;
Mbʉ́ 12.10 e2:15 Rom 8.21 f2:16 Iza 41.8-9 g2:17 4.14; 5.2; Flp 2.7; 1Yn

«Bwə́ ábʉ́lɛ bwɛlɛ kumə
kʉ́l mə á kwəmʉsa bwo wogá yí».

12Bwaaŋg, bɨ ɔ́ bɛy nə́ ŋgwɔĺ múúd
gwooŋg wʉ́n bəǵ nə bɔẃ-bɔŵ lâm, lâm
á kú nə búgə́ nə́ ndɛɛ ́ a mú yid kwoŋ nə
Zɛmbî á kuwô. 13Yidagá dʉ sá nə,́ jwɔẃ
dɛŝh búúd bɨ ́ nə ŋkul jɔŵ nə́ «múús» yí,
ŋgwɔĺ cwîny ŋgwɔĺ, ŋgwɔĺ cwîny ŋgwɔĺ.
Dʉgá sá ntɔ́ shú nə́ *səḿ í nda bá shɨɨg
tɔɔ muud á bɨd́ɨ ́ gwooŋg nə́ ndɛɛ ́ nyâŋ
mú bə nə nʉ́ŋ. 14 oNəcé shé músə *Krîst
buud ɔ́ gwooŋg bɛ,́ ŋkí shé mə́ bii búgə́
məbwə́ məb́á kə wɔɔ́ś məśhínéd, nəḿə́
nda shé á tɛɛ́d́ mət́ɛɛ́d́ʉ́léd nə.́ 15 Shé
kúgá wusa nə́ jísə cilyá Kálaad Zɛmbî dɨ ́
nə:́
Ŋkí bɨ mə gwág kəĺ dɛ ́ múús ɨɨ,́
kúgá sá nʉ́ŋ
nda ja búúd bwə́ á sá miŋgáádə́ yí.

16 pOzə́ bâŋ bwə́ á gwág kəl̂ mə́ Zɛmbî
nə́ ndɛɛ ́ bwə́ mú sá míŋgáádə́ wá? Ŋgaá
í á bə buud bɛŝh Moyîz nyə a wú nə ndɨ ́
Igîpten wá? 17 qOzə́ Zɛmbî nyə á nyada
nə ndɨ ́ tâŋ mimbû məwûm məńɔ̧̂ wá?
Ŋgaá í á bə buud bwə́ á səm̂ nə́ ndɛɛ ́
mimbimbə myáŋ mí mú ŋgə mpʉ́ŋgʉli
shí a shwééshád wá? 18 rOzə́ nyə á kɛɛn
nə́ bwə́ ábʉ́lɛ bwɛlɛ kumə kʉ́l nyə á
kwəmʉsa bwowogá yí? Ŋgaá í á bə buud
bwə́ á sá nyə miŋgáádə́ wá? 19Haaw!
Shé mə́ dʉ́g na nə́ bwə́ á shígɛ ́ kumə kʉ́l
Zɛmbî nyə á kwəmʉsa bwo wogá yí nəcé
jɨ?́ Nəcé bwə́ á ban nə́ bwə́ abúgʉ́láyɛ.́
Shé á jəĺáyɛ ́ nə shúb wogá mə́ Zɛmbî

4 Zɛmbî nyə á bwey kaag nə́ a bá sá nə́
buud bwə́ yɔẃʉlag; ŋkaagə́ nyɔɔŋg

nyɨ ́ ná. Bɨ ɔ́ ka bɛy nə́ ŋgwɔĺ múúd á
gwooŋg jɨń bág shúb wogá jɔɔŋg. 2 Shé
á shí nəḿə́ gwág kɛɛ́l mə́ Zɛmbî nda
bwo. Njɨ, wáŋ gwágʉ́lə bwə́ á gwág yí

í á shígɛ ́ kwíínd bwo tɔɔ sâ, nəcé bwə́
á shígɛ ́ *búgʉla sâ bwə́ á gwág yí. 3 Shé
báá obúgʉla shé mú ŋgə yɔwʉla, kú bə
bwo, nəcé nyə á cɨ shú dáŋʉ́d nə:́
Mə mú ka kɛɛn nə mpimbə nə:́
«Bwə́ ábʉ́lɛ bwɛlɛ kumə
kʉ́l mə á kwəmʉsa bwo wogá yí».
Zɛmbî nyə á cɨ ntɔ́ í njúl nə,́ ja nyə á fwɔ̧
shí nə gwɔẃ yí, nyə á shí shínal ísɛý byé
byɛŝh. 4 sShú sâ í dʉ́gyá nə jwɔŵ á za-
ŋgbá yí, sə́ mə́ mpú nə́ Zɛmbî nyə á cɨ
gúl kʉ́kʉ́lʉ́d nyəd́ɨ ́ kálaad dɨ ́ nə:́ «Zɛmbî
nyə á ka yɔwʉla nə isɛý byé byɛŝh jwɔŵ
á zaŋgbá». 5 tGwə́ nəḿə́ wə́ á cɨ ́ wa jíga
kʉ́kʉ́lʉ́d nə:́ «Mə abʉ́lɛ ́ bwɛlɛ sá nə́ bwə́
yɔẃʉlag». 6Ntɔ́ jɨ nə́ cígʉ́lá í bwey bə
nə́ Zɛmbî mə bá sá nə́ bɔɔ́ĺ búúd bwə́
yɔẃʉlag. Njɨ, buud bwə́ á tɛɛ́d́ gwág kɛɛ́l
wá, bwə́ á shígɛ ́ yɔwʉla, nəcé məlwə.̂
7 uNda jɨ ́ ntɔ́ nə,́ Zɛmbî mə́ təl̂ dúl jwɔŵ
búúd bwə́ é cɨ nə́ «múús» yí. Nyə á zə təl̂
jwɔŵ dɔɔŋgʉ́ mimbú mí mə́ bwey bul cɔ̧́
té wulə fwála mə́ Moyîz; nyə á ka cɨ mpu
mə *Dávid dɨ ́ nda nyə́ ámə fwo cɨ nə,́ nə:́
«Ŋkí bɨ mə gwág kəĺ dɛ ́ múús ɨɨ,́ kúgá sá
nʉ́ŋ».
8 vÍ á mbəm̂ bə nə́ Yeshuwa nyə a sá nə́
kúl búúd í yɔẃʉlag ja bwə́ á shîn nyíi shí
á cɔɔ̧ļá yí, Zɛmbî nyə a shígɛ ́ nywá ny-
iŋgə cɨ nə́ dúl jwɔẃ lʉ́ wogá dʉ́sə. 9Ntɔ́
mə́ lwó nə́ gúlʉ́gá wogá jísə ná shú búúd
ɔ́ Zɛmbî, í njúl nda fwámɛ́ wogá Zɛmbî
nyə á woga jwɔŵ lʉ́ zaŋgbá yí. 10 wNəcé,
muud Zɛmbî mə sá nə́ a yɔẃʉlag yɛ,́ nyə
é yɔwʉla nə isɛý byé byɛŝh nəḿə́ nda
Zɛmbî nyə á yɔwʉla nə byé nə.́ 11Nda
jɨ ́ ntɔ́ nə,́ shé wágá məŋkul nə́ shé bág
yɔwʉla nda Zɛmbî nyə á kaag nə;́ shé
wágá məŋkul shú nə́ muud nda bá shúb
nəcé sálə mbií məĺwə̂ bwə́ á sá má.

o3:14 3.6 p3:16 Ilŋ 14.1-35 q3:17 Ilŋ 14.29; 1Kr 10.5, 10

Wəhebʉrə̂ 4:12 357 Wəhebʉrə̂ 5:12

12 xMpugá nə́ Miləśʉ́ mí Zɛmbî mísə
mikuwó, mí njúl mi aŋkál-ŋkálʉ̂. Mí
dʉ bɛẃʉli ntɔ̧ kafwɛlɛ jɛŝh bwə́ dʉ jɔw
íkɔɔ́ḿb íbá yí. Mí dʉ nyíi múúd nyúúlʉ́d
kə kumə kʉ́l mí bɛɛ́ǵ *jîm bá *shíshim yí;
mí dʉ bɛɛ́ǵ məb́wɔɔ̧̧́ mə nyúúl nə óshû ɔ́
íyasəd́. Miləśʉ́ mí Zɛmbî wə́ mí dʉ lwó
ŋkí mitəd́ʉ́gá nə iyuug yâ lâm, bísə́ ŋkí
bɔŵ, ŋkí bísə ŋkí nywa. 13Kú ntâg nə tɔɔ
sâ Zɛmbî nyə á tɛ ́ yí jɨ ́ nə ŋkul shwaaw
Zɛmbî. Isâ byɛŝh bísə oshushwáás, om-
pajáá nyəd́ɨ ́míshʉ́d, nyə muud mə bá sá
sə́ shitɔǵ yɛ.́

Yésus jɨ wúsʉ́ Ajəlácɨ á ofada
14 yShé mú nə wúsʉ́ shísha Ajəlácɨ á

ofada nyə á lɨɨ́ńa joŋ lʉ gwɔẃ yɛ†́, nyə wə́
Yésus, Mwân mə́ Zɛmbî. Nda jɨ ́ ntɔ́ nə,́
shé kəǵá nə búgə́ jísʉ́ shwóg, kú bwɛlɛ
tag. 15 zNəcé, Ajəlácɨ á ofada shé mú nə
ndɨ ́ yɛ,́ cúgɛ ́ nyɔɔŋg jɨ ́ nda gwág shé cɛy
lámʉ́d nə tag dʉ́sʉ́ yɛ.́ A yidá bə nyɔɔŋg jɨ ́
nə́ nyə á bwəma nə məbwəb́ʉ́lán məzhɨɨ ́
mɛŝh nda shé, njɨ a nda sá *səḿ yɛ.́
16 aNtɔ,́ shé shíshʉ́gá Zɛmbî kúnə-́kúnə
kú fúndə. Shé shíshʉ́gá nyəd́ɨ ́ caaŋgəd́
kʉ́l á ŋgə́ lwóya mpaam yí, a gwágʉ́g shé
cɛy lámʉ́d a sá shé mpaam, a kwíínd shé
ja shé mə́ jɨɨ́ ́ kwííndyá yí.

5 bBɨ mə mpú nə́ bwə́ dʉ fɛɛ́śh múúd
yɛŝh mə bád Ajəlácɨ á ofada yɛ ́

mpəd́ʉ́gá buud, bwə́ təl̂ nyə nə́ a dʉ́g
sɛŷ nə Zɛmbî shú dáŋ. A dʉ kala ísâ
bwə́ yə́ Zɛmbî yí, dʉ sá *mət́únʉga shú
nə́ *misəḿ myáŋ mí jímbʉ́g. 2 cA jɨ nə
ŋkul mpumícúŋ íwugʉ́lu nə minjɛ̧-́gwɔŵ
mí ŋgə́ bwəma nə ndɨ ́ myá, nəcé a jɨ
nəḿə́ múúd nə iləm nəḿə́ nda bwo. 3 dSâ

jɔɔŋg wə́ jɨ ́ nə,́ á jəlá nə dʉ sá mət́únʉga
shú jímbálʉ́lə mísəḿ myâ nyəmɛf́wó, nə
myɔɔŋg myâ kúl búúd nəḿə.́ 4 eMuud
cugɛ́ nə ŋkul wánda jiya jɔɔŋgʉ́ wánda
wándág nə́ á ŋwa gúmə;́ Zɛmbî wə́ mə́ dʉ
jɔŵ búúd bwə́ ŋwá jiya jɔɔŋg wá nəḿə́
nda nyə á jɔŵ Arɔɔn nə.́

5 fNtɔ́ nəḿə́ wə́ jɨ ́ nə *Krîst yɛ.́ Krîst
nyə a shígɛ ́ wánda jiya jɔɔŋgʉ́ wánda
wándág nə́ á ŋwa gúmə;́ Zɛmbî wə́ nyə á
yə nyə gwo, Zɛmbî muud nyə á cɨ nə nyə
nə:́ «Wo jɨ Mwân waamə,̂ mə mə́ byá wo
múús».
6 gA nyiŋgə nəḿə́ cɨ gúl kʉ́kʉ́lʉ́d nə:́ «Wo
jɨ fada, wo é ji jiya fada dɨ ́ kandʉgə á
kandʉgə nda Mɛlʉkisedɛk».

7 hJa Krîst nyə á ŋgə cʉgə wa shí ga
dɨ ́ yí, nyə á dʉ bul jəgʉla, dʉ tɛɛ́ǵ Zɛmbî
məbwə,̂ Zɛmbî muud nyə á bə nə ŋkul
sá nə́ a kú yə yɛ.́ Nyə á dʉ kɨm̂, a jɨɨ,
məzhwíílɛ wɔɔ́ś. Zɛmbî mú gwág nyə,
nəcé nyə á bə nə məgwág nə Zɛmbî.
8 iTɛɛm bə nə́ nyə á bə *Mwân mə́ Zɛmbî,
nyə á bwəma nə micúŋ, mí mú jɨɨ́ǵʉli
nyə məgwág. 9 jZɛmbî mú sá nə́ a bəǵ
váál í jəĺa yí. A mú bə áməd́ɨ ́ á cʉg á
kandʉgə kandʉgə, dʉ yə búúd bɛŝh bwə́
sá nyə məgwág wá. 10 kHaaw! Zɛmbî
nyə á təl̂ nyə mbií Ajəlácɨ á ofada mə́
Mɛlʉkisedɛk.
Bɔŵ ja múúd mə béégyá nə Zɛmbî yí
11Bulya ísâ sə́ bɨ ́ nə sə́ cɨǵ na yí.

Njɨ, shú nə́ sə́ fɛɛ́ǵʉ́g bɨ ́ byo, í bul
kwowʉla, nəcé bɨ ádɛ ́ ná lɛɛl mpu gwág.
12 lBweyʉ́lə bɨ ́ á jəla nə bwey bə oyɨɨ́ǵʉli.
Njɨ, í ŋgə ná jɨɨ nə́ muud jɨɨ́ǵʉ́líg bɨ ́ isâ
bwə́ jəĺá nə fwo tɛɛ́d́ mpu mínjɨɨ́ǵʉ́lá mí

†4:14 Nyə á kə kumə kʉ́l Zɛmbî jɨ ́ yí.
x4:12 Iza 49.2; 55.11; Zhe 17.10; Yuá 12.48; Ifz 6.17; 1Pr 1.23; Mbʉ́ 1.16 y4:14
5.8; 8.1 Ajəlácɨ á ofada: 2.17-18; 3.1; 5.1, 4-6; 7.24-28; 8.3; 9.7, 11 z4:15 2.18;
5.2; 7.26; 9.12; 1Yn 3.5 a4:16 10.19 b5:1 4.14 c5:2 2.17-18; 4.15; 7.28
d5:3 7.27; 9.7; Ləv 9.7; 16.6, 15 e5:4 Arɔɔn: MmN 28.1 f5:5 1.5 g5:6 Sôm
110.4; Heb 6.20 h5:7 Mat 26.36-46 i5:8 1.2; 4.14; 6.4-6; 7.3, 28; 10.29; Yuá
1.34 məgwág: 4.15; Flp 2.8 j5:9 7.27 k5:10 5.6; 6.20 l5:12 1Kr 3.2

Zɛmbî dɨ ́ yí. Í ŋgə ná jɨɨ bɨ ́mənyá mə́ bəl̂,
kú bə fwámɛ́ ídʉ̂w. 13Muud ŋgə́ ná cʉgə
nə mənyá mə́ bəl̂ yɛ ́ nyə afwóyɛ́ wám-
bʉlə nda á cʉ́gəg tʉ́təlí mísh mə́ Zɛmbî
dɨ ́ nə;́ a jɨ ná kʉ́kény. 14 mNjɨ, buud bwə́
á mə́ lal wá, báá wə́ bwə́ jəĺá nə fwámɛ́
ídʉ̂w, nəcé bwə́ á mə́ jɨɨ́ǵ cʉg nə́ ndɛɛ ́
milâm mí á mə́ janzʉlə bwo nə dʉ́lə wá
mímbɛɛ́ǵí mpəd́ʉ́gá mənywa nə məbɔŵ.

6 nNə́ ndɛɛ,́ shé kəǵá shwóg, shé
jɨɨ́ǵʉ́gá isâ í Zɛmbî í jəĺá nə buud

bwə́ mə́ lal búgəd́ yí. Shé yɔẃʉg dʉ́lə
nyiŋgə kə mpʉ́s kə dʉ ŋwa mínjɨɨ́ǵʉ́lá
mí *Krîst myâ mətɛɛ́d́ʉ́lé. Shé kúgá ny-
iŋgə tɛɛ́d́ límʉ́lə límʉga ja shús. Ntɔ́
jɨ nə́ shé kúgá nyiŋgə ŋgə ŋwa min-
jɨɨ́ǵʉ́lá myâ nda múúd mə jəĺá nə yîl lâm
mísɔɔ́ĺʉ́gʉ́ mí shwɨy dɨ,́ *búgʉla Zɛmbî
nə;́ 2 onə minjɨɨ́ǵʉ́lá mí dʉ́gyá nə min-
duwán‡ nə dʉ́lə bəd búúd məbwə̂ yí; ŋkí
ntâg minjɨɨ́ǵʉ́lá mí dʉ́gyá nə gwûmʉ́lə
mímbimbə mí bá gwûm yí, nə sémbyé
míləśʉ́ á kandʉgə kandʉgə yí. 3Mbɔ!̂ Shé
ányiŋgəyɛ ŋgə bɛ̧ bínɨ; ŋkí Zɛmbî mə́
magʉlə, shé mə́ zə́ yida ŋwa minjɨɨ́ǵʉ́lá
mí jəĺá nə buud bwə́ á mə́ lal wá yí.

4 pBɔɔ́ĺ búúd bɨ ́ nə,́ məŋkɛnya mə́
Zɛmbî mə́ á shí kwan bwo, bwə́ á shí
bə nə kɔw á isâ Zɛmbî ŋgə́ yə buud bɛ́
yí, bəńɔŋ̂ bɔɔ́ĺʉ́gá bwə́ á shí ləǵ Ŋkɛ̧ŋ́kɛ̧̂
Shíshim, 5bwə́ á shí kagʉlə məńywa mâ
Miləśʉ́ mí Zɛmbî, bwə́ á shí nəḿə́ kagʉlə
ŋkul Zɛmbî mə bá yə búúd mwɔŵ mə́
zág má yí. 6Mbií búúd nɨ, ja bwə́ mə́
yid kwoŋ nə Krîst yí, muud cugɛ́ ná nə
ŋkul nyiŋgə sá nə́ bwə́ nyiŋgəg kənd
mílâm wə́ Krîst. Nəcé banʉ́lə bwə́ mə́
ban *Mwân mə́ Zɛmbî yí wúsə bwo nda
bwə́ ŋgə nyiŋgə bwambʉlə nyə kwolós

dɨ ́ jáŋ ja, ŋgə nyiŋgə sá nə́ a nyíŋgəg
bwəma nə shwôn tâm buud.

7Mpugá nə,́ nyúl shí í ká tag nə ompú
nə́ ndɛɛ ́ í kɔ̧́ ídʉ̂w, Zɛmbî bwádan nə
shí nyɔɔŋg, buud bwə́ á bɛ̧ məmpəg wá
bə nə mfíí. 8 qNjɨ, í ká yida kɔ̧́ íbiin-
bíin nə məgwaagʉlə,́ í lʉ́g kúnə-́kúnə nə́
Zɛmbî lwéémʉg nywo nəcé í cúgɛ ́ nə
mfíí; zhúgʉ́lá zhúgʉ́lâ, bwə́ jígal nywo.

9Njɨ, yé bwááŋg mə́ búl cɛɛl wá, tɛɛm
bə nə́ sə́ ŋgə lás ntʉ́nɨ, sə́ ŋgə mpu bʉ́bəĺɛ ́
nə́ bɨ báá bɨ ́ təl fwámɛ́ zhɨɨ́d́, bɨ ŋgə sá isâ
í lwó nə́ bɨ mú nə cʉg yí. 10 rNəcé, Zɛmbî
cugɛ ́ nə olɨĺɨŋgɨ ̂ nə́ a bá wusa sâ bɨ ́ ŋgə́ sá
yí nə mbií bɨ ́ mə́ cɛɛ́ĺ nyə yí. Cɛɛlí jɔɔŋg
í ŋgə nyîn nə sɛýʉ́lə bɨ ́ ŋgə́ sɛŷ nə buud
bɛ́ wú yág zə wɔɔ́ś múús yí. 11 Sə́ ŋgə bul
jɨɨ nə́ muud yɛŝh á sámbá jɨń yáágʉ́g nə
ŋgəĺə cʉgə cʉg jɔɔŋgʉ́ cé cʉg, ja jɔɔŋgʉ́
bɨ mú bá bii ísâ bɨ ́ŋgə́ bwánd nə búgə́ nə́
í bá bə yí. 12 sKúgá sá íkɔɔ́d́ʉ́gʉ́; yidagá
ŋgə sá nda buud bwə́ mə́ jɛɛ́ǵ məńyúúl
wə́ Zɛmbî kú nə milámʉsa wá, bwə́ wə́
bwə́ bá bə nə kɔw lʉ́ ísâ Zɛmbî nyə á kaag
bwo yí.

Ŋkaagə́ Zɛmbî nyə á
kaag Abʉraham yí

13 tJa Zɛmbî nyə á kaag *Abʉraham
ŋkaagə́ yí, nyə á kɛɛn ŋkaanə.́ Nda jɨ ́
nə́ ŋgwɔĺ múúd cúgɛ ́ fwámɛ́ múúd ntɔ̧
Zɛmbî nə,́ Zɛmbî nyə á kɛɛn jínə́ dɛ ́
nyəmɛf́wó, 14nyə nə:́
Bʉ́bəĺɛ,́ mə bá bwádan nə wo,
mə sá nə́ mpwoŋ buud nywô
í búlʉg bul bulya.
15Abʉraham nyə á ka nəḿə́ bwánd
ŋkaagə́ nyɔɔŋgʉ́ nə lâm jísɔẃ nə́ ndɛɛ,́
í mú nəḿə́ bə nda Zɛmbî nyə á kaag nyə

‡6:2 Na cugɛ́ njɨ nduwán óbúgʉla bwə́ dʉ duwan yí, Oyúdɛn bwə́ á dʉ nəḿə́ bə nə
wáŋ nduwán nə myáŋ mísɔɔ́ĺʉ́gʉ́.
m5:14 13.9; Rom 16.19; 1Kr 14.20; Ifz 4.14 n6:1 9.14 o6:2 Yuá 3.25-26; Mis
19.1-6 p6:4 2.1-3; 5.8; 10.26-29; 12.25; Mat 12.31; 1Yn 5.16
q6:8 Mat 13.7, 22 r6:10 10.32-34; 13.1; 1Yn 4.7-12, 19-21
s6:12 11.1-12; Luk 21.19 t6:13 Mət 22.16-17; Heb 11.12

nə.́ 16 uJa múúd mə́ dʉ kɛɛn ŋkaanə́ yí, á
dʉ kɛɛn múúd jɨ ́ fwámɛ́múúd ntɔ̧ nyə yɛ,́
ŋkaanə́ mú jâ, muud kú ná sá məśhwán.
17Ntɔ,́ Zɛmbî nyə á cɛɛl nə́ buud bwə́ á
lʉ́g nə isâ nyə á kaag yí bwə́ mpúg nə́ nyə
abʉ́lɛ nyiŋgə cɛńd cígʉ́lá á mə́ ŋwa yí, a
mú kɛɛn ŋkaanə.́ 18 vNə́ ndɛɛ,́ nə ŋkaagə́
Zɛmbî nyə á kaag yí, nə kɛɛnʉ́lə nyə á
kɛɛn bʉ́bəĺɛ ́ yí, ŋgwûd nə ŋgwûd á na
í cúgɛ ́ nə ŋkul salan, nəcé Zɛmbî cugɛ ́
nə ŋkul bwiiŋg íjɔ̧ɔ́ ̧.́ Nyə á kaag, a ny-
iŋgə́ kɛɛn bʉ́bəĺɛ ́ nəcé jɨ? Í á bə shú nə́
mənyúúl mə́ lálʉg shé buud shé mə́ kə
shwaaw nyəd́ɨ,́ ŋgə bwánd sá á mə́ kaag
shé wá. 19 wBwándʉ́lə shé ŋgə́ bwánd nə
búgə́ wɔɔŋgʉ́, wúsə shé shwamá shú nə́
lâm nda ŋkúŋkulə. Nda jɨ ́ ntɔ́ nə,́ shé
mə́ bá kumə kʉ́l Zɛmbî jísə́ yí, lɨɨ́ńálə kə
mpʉ́sə sanda¶. 20 xWu wə́ Yésus nyə á kə
shé shwóg kə nyíi shú dʉ́sʉ́ yɛ.́ A músə
Ajəlácɨ á ofada á kandʉgə kandʉgə nəḿə́
nda Mɛlʉkisedɛk nyə á bə nə.́

Mɛlʉkisedɛk

7 yMɛlʉkisedɛk sə́ ŋgə́ cɨ ɛńɛ nyə á bə
njwú-buud á Salɛm, a njúl nəḿə́ fada

mə́ Zɛmbî á gwɔẃ-gwɔŵ. *Abʉraham
nyə á kə lúmbʉli dɔɔmb nə bɔɔ́ĺ ójwú-
buud, a mú ntɔ̧ bwo. Ja nyə á ŋgə nyiŋgə
yí, Mɛlʉkisedɛk nyə á kə bwəma nə nyə
zhɨɨ́d́ kə bwádan nə nyə. 2 Ja jɔɔŋg wə́
Abʉraham nyə á yə nyə *ŋkɔwwûm á isâ
byɛŝh nyə á wú nə ndɨ ́ dɔɔ́ḿb dɨ ́ yí. Jínə́
lʉ́ Mɛlʉkisedɛk í tɛɛ́d́ fwo kə nə́ «njwú-
buud jɨ ́ nə otʉ́təlí yɛ»́. Nyə á nyiŋgə ntâg
bə njwú-buud á Salɛm, ntɔ́ nyiŋgə kə nə́
«njwú-buud á mpwogɛ»́. 3Mɛlʉkisedɛk

nyə a shígɛ ́ bə nə sɔɔ́ŋ́gʉ́, kú nə nyɔɔŋgʉ̂,
kú nə byɛl̂, muud nyə ampúyɛ́ ja nyə á
byɛl̂ yí, muud kú mpu ja nyə á yə yí. Nda
Zɛmbî nyə a sá nə́ a bɛ̧ɛ́ ̧ĺag *Mwân mə́
Zɛmbî nə,́ a jɨ fada á kandʉgə kandʉgə,
kú nə cɛńd.

4 Fwogá ná dʉ́g bímbí lʉ́ fwámɛ́ múúd
Mɛlʉkisedɛk nyə á bə yí! Mbií fwámɛ́
múúd á nə́ mpáámbə́ jísʉ́ Abʉraham yə
nyə ŋkɔw wûm á isâ byɛŝh nyə á wú nə
ndɨ ́ dɔɔ́ḿb dɨ ́ yí. 5 zBuud bɛŝh bwə́ á dʉ
tɔŵ ofada mpwoŋ buud mə Lévi dɨ ́ wá,
nyúl mpəńdí á Məćɛɛ̧ ̧ mə́ Moyîz í ŋgə yə
bwo ŋkul nə́ bwə́ dʉ́g gwáámb búúd ɔ
*Izʉrəyɛl̂ ŋkɔw wûm á isâ byáŋ. Ntɔ́ jɨ
nə́ bwə́ jəlá nə ŋwa kɔw dɔɔŋg ómínyɔŋʉ̂
báŋ dɨ,́ í njúl nə́ omínyɔŋʉ̂ báŋ bʉ́sə
nəḿə́ bwân ɔ́ Abʉraham. 6 Sá ŋgwúdʉ́,
Mɛlʉkisedɛk nyə á shígɛ ́ bə múúd á mp-
woŋ buud nyáŋ; njɨ, tɛɛm bə ntɔ,́ nyə á
ŋwa kɔw dɔɔŋg wə́ Abʉraham, a bwá-
dan ntâg nə Abʉraham, í njúl nə́ Abʉra-
ham wə́ Zɛmbî nyə á kaag məŋkaagə́ mâ
kúl jé yɛ.́ 7 Shé mə́ mpú kú nə məshwán
nə́ fwámɛ́ múúd wə́ mə́ dʉ bwádan nə
zhizhe muud. 8 Jísə na nə,́ jíga kɔɔ́ḿb dɨ,
ofada bwə́ dʉ ŋwa kɔw dɔɔŋg wá, bɛŝh
bwə́ dʉ bə búúd bwə́ bá yə wá. Njɨ, Mici-
lyá mí ŋgə cɨ nə́ Mɛlʉkisedɛk nywáá ŋgə
ná cʉgə. 9 Sə́ bɨ ́ nə ŋkul ka cɨ na nə,́ ja
Abʉraham nyə á yə Mɛlʉkisedɛk ŋkɔw
wûm yí, Lévi muud mə jəĺá nə ŋwa dwo
yɛ,́ nyə a shí nəḿə́ yə Mɛlʉkisedɛk kɔw
dɔɔŋg na məb́wə́ mə́ Abʉraham dɨ.̂ 10 Sə́
bɨ ́nə ŋkul cɨ ntɔ́ nəcé, ja Abʉraham nyə á
yə Mɛlʉkisedɛk ŋkɔw wûm yí, í á bə Lévi
njúl Abʉraham məb́wugʉ́lu dɨ ́ cwû§.

¶6:19 Lɔ̧ǵ Mat 27.51, ŋkí Mak 15.58, ŋkí ntâg Luk 23.45 jísə sanda í á dʉ wá njɨ
mpəd́ʉ́gá fúm á ci nə mpáánzə́ nyɛŝh yí.
§7:10 Lévi nyə á bə mwân mə Yákwab, Yákwab mwân mə Izaag, Izaag mwân mə
Abʉraham; ntɔ́ jɨ nə́ Lévi nyə á bə Abʉraham məb́wugʉ́lud.
u6:16 MmN 22.10; Mat 5.34; 23.16-22 v6:18 Ilŋ 23.19 w6:19 3.6; Rom 5.5;
Heb 9.3 x6:20 4.14 Mɛlʉkisedɛk: Sôm 110.4; Heb 5.6, 10; 7.1-4
y7:1 Mɛlʉkisedɛk: Mət 14.17-20; Heb 5.6 z7:5 Ilŋ 18.21

Yésus jɨ mbií fada mə́ Mɛlʉkisedɛk
11Məcɛɛ̧ ̧ Moyîz nyə á yə buud ɔ

*Izʉrəyɛl̂ má mə́ ŋgə cɨ nə́ ofada bwə́
dʉ́g zhu bɛɛnd mə Lévi dɨ.̂ Ká, jiya fada
á bɛɛnd mə Lévi í á shígɛ ́ mpu sá nə́ isâ í
bəǵ váál í á jəla nə bə yí. Í á mbəm̂ mpu
sá ntɔ,́ ki í á shígɛ ́ nyiŋgə jɨɨ ŋgwɔĺ fada
njúl nda Mɛlʉkisedɛk; í á nywá nəḿə́ ka
bə njɨ ofada wâ váál mə́ Arɔɔn. 12Nə́
ndɛɛ,́ ja jiya fada í mə́ cɛńd yí, í jɨɨ nəḿə́
nə́ məcɛɛ̧ ̧ mə́ á dʉ fwo bə má mə́ cɛńdʉ́g.
13 Shé mə́ mpú nə́ muud sə́ ŋgə́ cɨ ɛńɛ
nyə a byɛl̂ bɛɛnd shúsʉ́d; tɔɔ mbyágá ŋg-
wûd nə ŋgwûd á bɛɛnd jɔɔŋg í á shígɛ ́
fwo bwɛlɛ sɛŷ *alatâr dɨ.̂ 14 aBuud bɛŝh
bwə́ mpú nə́ Cwámba wúsʉ́ nyə a byɛl̂
bɛɛnd mə Yúda dɨ,̂ Moyîz nyə á shígɛ ́
ntâg bwɛlɛ cwééd bɛɛnd jɔɔŋgʉ́ ja nyə
á lás sâ í dʉ́gyá nə sɛŷ fada yí. 15 Í mə́
nyiŋgə mpu nyîn nə́ isâ í á cɛńd, nəcé
wúl mbɛɛ̧ļa mə́ Mɛlʉkisedɛk í á tɔŵ fada.
16Nyə atɔẃɛ ́ fada nə́ nyə a byɛl̂ byélé
dɔɔŋg, kú nəḿə́ bə nə́ micɛɛ̧ļá mí búúd
wə́ mí təĺ nyə; cʉg ŋkûl jé wə́ í sá nə́
a bəǵ fada, nəcé cʉg jé jɔɔŋg í cúgɛ ́ nə
ŋkul shîn. 17 bJɨ ́ ntɔ!́ Micilyá mí Kálaad
Zɛmbî mí ŋgə bwiiŋg láŋ yé nə:́ «Wo jɨ
fada, wo é ji fada kandʉgə á kandʉgə
nda Mɛlʉkisedɛk». 18Na mə lwó nə́ cɛɛ̧ ̧
acwúlû í á mə́ kəndɔw koogʉ́, nəcé í á
bə ŋkí tag, í á shígɛ ́ bə nə mfíí. 19 cMəcɛɛ̧ ̧
mə́ Moyîz mə́ á shígɛ ́ mpu sá nə́ isâ í bəǵ
váál í á jəla nə bə yí. Zɛmbî mə́ yida yə
sə́ fwámɛ́ sâ ántʉntɔɔ̧̧́ sə́ mə́ jəĺá bwánd
nə búgə́ yí, sâ jɔɔŋg wə́ í mə́ sá nə́ shé
shíshʉ́g Zɛmbî kúnə-́kúnə.

20 Sâ í búl nyîn cínɔŋg yí jɨ ́ nə,́ Zɛmbî
nyə á də ŋkəl̂ ja nyə á təl̂ Yésus fada yí. Í

njúl nə́ nyə a shígɛ ́ dʉ də ŋkəl̂ ja bɔɔ́ĺʉ́gá
bwə́ á dʉ tɔŵ ofada yí. 21 dNjɨ, Yésus nyə
a tɔŵ fada nə ŋkəl̂ mə́ Zɛmbî nə,́
Zɛmbî Cwámba nyə á kɛɛn ŋkaanə́ nə:́
«Wo jɨ fada, wo é ji fada
kandʉgə á kandʉgə.»
Nyə abʉ́lɛ nyiŋgə shwána ŋkaanə́ nyɛ ́

nyɔɔŋg.
22 eKɛɛnʉ́lə Zɛmbî nyə á kɛɛn ntɔ́ yí í lwó
nə́ sɔ̧ Yésus nyə a jɛɛ́ǵ bʉd dɨ ́ yí í ntɔ̧́
jɔɔŋg áshúshwóógʉ́. 23Gúl sâ jɨ ́nəḿə́ nə,́
ofada wâ bɛɛnd mə Lévi bwə́ á bə ŋkí
bulya nəcé shwɨy í á dʉ sá nə́ bwə́ bəǵ
kú sɛŷ kandʉgə kandʉgə. 24 fNjɨ, Yésus
nywáá nyə abʉ́lɛ bwɛlɛ yə, sɛý fada jé í
ábʉ́lɛ ́ bwɛlɛ shîn. 25 gNtɔ́ jɨ nə,́ buud bwə́
cíŋgyá wə́ Yésus nə́ bwə́ shísh wə́ Zɛmbî
wá, Yésus jɨ nə ŋkul cʉg bwo ja ŋgwûd á
kandʉgə, nəcé a jɨ kuwó, nyə é dʉ jəgʉla
nə Zɛmbî shú dáŋ ja jɛŝh.

26 hA jɨ mbií Ajəlácɨ á ofada í jɨɨ́ ́
shé yí nəcé a jɨ ŋkɛ̧ŋ́kɛ̧̂ múúd, kú
nə məbyaagʉlə, fúbán, mbɛɛ́ǵí wúsə
mpəd́ʉ́gá bəńɔŋ̂ osɔɔ́l ɔ *mísəḿ, a njul
jiya gúmə́ í ntɔ̧́ íjiya byɛŝh yííd. 27 iA
cugɛ́ nda bɔɔ́ĺ wəá́jəlácɨ wâ ofada. Bwə́
á dʉ bə jwɔẃ dɛŝh ɨɨ,́ nyâŋ fwo tɛɛ́d́
sá *mət́únʉga shú mísəḿ myɛ,́ a mú ka
sá shú mísəḿ mí bɔɔ́ĺ búúd. Í ajɨɨ́ýɛ ́ nə́
Yésus dʉ́g sá ntɔ,́ nyə a shí bwey sá
mət́únʉga mɔɔŋgʉ̂ ja ŋgwûd á kandʉgə
ja nyə á yána nyúúl nyɛ ́ yí. 28 jMəcɛɛ̧ ̧
mə́ Moyîz mə́ dʉ ŋwa buud bwə́ njúl kú
bə lwándʉ́lá məzhɨɨ ́ mɛŝh, dʉ təl̂ bwo
wəá́jəlácɨ wâ ofada; njɨ, Zɛmbî nyə á zə
də ŋkəl̂ mpʉ́sə Məcɛɛ̧ ̧,́ a təl̂ Mwân yé
fada. Nyə a mə́ lwándʉlə nyə məzhɨɨ ́
mɛŝh kandʉgə á kandʉgə.

a7:14 Mət 49.10; Mat 2.6; Mis 13.23; Mbʉ́ 5.5 b7:17 5.6
c7:19 9.9; Rom 3.20 d7:21 7.17 e7:22 8.6 f7:24 6.20
g7:25 2.11; 10.14; Rom 8.34; 1Yn 2.1 h7:26 4.15 i7:27 5.3, 9; 7.25; 9.12, 26,
28; 10.10, 12; Rom 6.10; 1Pr 3.18 j7:28 5.1-2, 8; 7.19; Sôm 2.7

Yésus jɨ wúsʉ́ Ajəlácɨ á
ofada sɔ̧ á gúgwáan dɨ ̂

8 kLúú ciyá á isâ sə́ ŋgə́ cɨ ínɨ wúsə nə:́
mbií Ajəlácɨ á ofada shé bʉ́sə nə ndɨ ́

wə́ nɨ; nyɔɔŋg nyə á mə́ kə ji jiya gúməd́
joŋ dɨ,́ mbwə̂ məncwûmmə́ Zɛmbî á ŋkul
nyɛŝh dɨ ́ yɛ,́ 2 lnyɔɔŋg ŋgə́ sá isɛý í fada
fwámɛ́ kʉ́l Zɛmbî njúl yí, fwámɛ́ banda
*mət́únʉga dɨ ́ yɛ.́ Dâŋ banda mət́únʉga,
Cwámba wə́ nyə a lwɔ̧,́ kú bə múúd.

3Bwə́ dʉ təl̂ Ajəlácɨ á ofada nə́ a dʉ́g
kala ísâ búúd bwə́ yə́ Zɛmbî yí, a dʉ
nəḿə́ sá mət́únʉga. Í á jɨɨ nə́ wúsʉ́ Ajəlácɨ
á ofada bəǵ nəḿə́ nə jé sâ á kálá Zɛmbî
yí. 4A mbəm̂ bə shí gaád ɨɨ,́ a kú bə
fada. Mbɔ!̂ A kú bə, nəcé ofada bwə́ ŋgə́
kala Zɛmbî isâ wá bʉ́sə, bwə́ ŋgə sɛŷ nda
Məćɛɛ̧ ̧ mə́ Moyîz mə́ ŋgə́ cɨ nə.́ 5 mWáŋ
yəĺə bwə́ ŋgə́ yə Zɛmbî gúmə́ yí wúsə
njɨ yuug á fwámɛ́ gúmə́ jɨ ́ joŋ dɨ ́ yí, sə́
jee nəḿə́ cɨ nə́ jísə shishîm á fwámɛ́ ísɛý
byɔɔŋg. Nəcé, ja Moyîz nyə a lwɔ̧̂ banda
mət́únʉga yí, Zɛmbî nyə á cɨ nə nyə nə:́
«Dʉgɨ,́ wo ɔ bá sá sâ jɛŝh bɛ̧ yuug mə́
á lwó wo mbʉ́ŋʉ́d yí.» 6 nNjɨ, jaá ga dɨ,
isɛý Yésus nyə a ləǵ yí í bul bə fwámɛ́
ísɛý, jɨ ́ ntɔ́ nəcé nyə wə́ jɨ ́ lɨɨ́-́njɨ mpəd́ʉ́gá
səńɔŋ̂ Zɛmbî shú sɔ̧ í ntɔ̧́ yí. Sɔ̧ jɔɔŋg í ntɔ̧
nəcé məŋkaagə́ mɛ́ mə́ ntɔ̧́ mɔɔŋg mâ sɔ̧
áshúshwóógʉ̂.

7 Sɔ̧ áshúshwóógʉ́** í á mbəm̂ bə kú nə
sá á jumʉ́g ɨɨ,́ í á shígɛ ́ nywá nyiŋgə jɨɨ
nə́ sɔ̧ ábɛɛ ̂ í zəǵ sɨŷ, zə cɛńd gwo. 8 oNjɨ,
Zɛmbî nyə á jum kúl búúd jé, nyə nə:́
Fwála í zag, mə Cwámba mə ŋgə cɨ ntɔ.́
Fwála mə́ bá sá sɔ̧ ágúgwáan yí.
Mə bá sá sɔ̧ jɔɔŋgʉ́ nə kúl búúd Izʉrəyɛl̂,

nə kúl búúd Yúda.
9 Jâŋ sɔ̧ í ábʉ́lɛ ́ bə nda jɔɔŋg
mə́ á sá nə osɔɔ́ŋ́gʉ́ báŋ
jwɔẃ mə́ á bii bwo mbwəd́
wú nə bwo Igîpten yí.
Nda bwə́ á shígɛ ́ baagʉlə jâŋ sɔ̧ nə,́
mə á shígɛ ́ ná nəḿə́ ŋgə bísh bwo.
Mə Cwámba mə mə́ cɨ ntɔ.́
10 Sɔ̧ mə́ bá sá nə kúl búúd *Izʉrəyɛl̂ yí,

í bá bə nə,́
ja mwɔŵ mɔɔŋg mə́ bá cɔ̧́ yí,
mə bá wá bwo məcɛɛ̧ ̧ mâm mítəd́ʉ́gád,
mə cilə bwo mwo mílámʉ́d.
Mə Cwámba mə mə́ cɨ ntɔ́
mə bá bə Zɛmbî wáŋ,
bwə́ bə kúl búúd jâm.
11Muud nyə abʉ́lɛ ná nyiŋgə
jɨɨ́ǵʉli múúd jɨ ́ nyə kúnə-́kúnə yɛ,́
ŋkí *mínyɔŋʉ̂ yé nə:́
«Í jɨɨ nə́ wo mpúg Cwámba».
Nəcé bɛŝh bwə́ bá mpu mə,
bɛŝh, tɛɛ́d́ nə mwántombú kala nə cúmbá

muud.
12Mə bá juu bwo nə olɨĺɨŋgɨ ̂ báŋ,
mə yîl *mísəḿ myáŋ məd́ɨ ́ təd́ʉ́gád.

13 pJa Zɛmbî ŋgə́ lás ləśʉ́ sɔ̧ á gúgwáan
yí, a mə́ ŋwa nə́ sɔ̧ áshúshwóógʉ́ dɛ ́ fwála
í á mə́ ntɔ.̧ Sâ jísə́ nə́ dɛ ́ fwála í á mə́
ntɔ̧ yí, í mú sâ acwúlû, jâŋ í wál bá zə
kəndɔw koogʉ́.

Yəĺə búud bwə́ á dʉ yə
Zɛmbî gúmə́ yág yí

9 Sɔ̧ áshúshwóógʉ́ Zɛmbî nyə a sá nə
kúl búúd jé yí í á bə nə məcɛɛ̧ ̧́ mə́

dʉ́gyá nə yəĺə Zɛmbî gúmə́ má nə banda
*mət́únʉga kʉ́l bwə́ á dʉ bwəma nə

**8:7 Na jɨ sɔ̧ í á sɨŷ mbʉ́ŋ á Sinayî dɨ ́ yí (MmN 24.3-8).
k8:1 4.14 mbwə̂ məncwûm: 1.3, 13; 7.25; 10.12; 12.2, 25; Sôm 110.1; Mat 22.44;
Mis 2.33; Rom 8.34; Ifz 1.20; Kol 3.1 l8:2 8.5 m8:5 9.9; 10.1; Kol 2.17 banda
mət́únʉga: 9.2; MmN 25.9, 40 n8:6 7.22; 8.2, 6, 13; 9.11, 15; 12.24; Iza 55.3; Zhe
31.31-33; Eze 37.26; 1Kr 11.25 o8:8 Zhe 31.31-34; Heb 10.16-17 p8:13 8.6

Zɛmbî wa shí gaád yí. 2 qBwə́ á lwɔ̧́ banda
dɔɔŋgʉ́ í njúl ntʉ́ga: kɔɔ́ḿb áshúsh-
wóógʉ́ í á bə nə cé lámba, nə tʉ́wʉli, nə
ibʉlɛd́ cínɔŋg tʉ́wʉli dɨ,̂ ibʉlɛd́ í íci shú
gúmə́ mə́ Zɛmbî. Bwə́ á dʉ jɔŵ kɔɔ́ḿb
jɔɔŋg nə́ «kʉ́l jísə ci yí». 3 rJɔɔŋg kɔɔ́ḿb
í á dʉ bə mpʉ́sə *sanda ábɛɛ ̂ yí, bwə́
á dʉ jɔŵ gwo nə́ «kʉ́l í búl bə ci yí».
4 sCínɔŋg cwû, í á dʉ bə nə *alatâr bwə́
dʉ jígal Zɛmbî olabínda yɛ,́ nə *wɔĺɛ sɔ;̧
bwə́ á shîn bwadʉlə alatâr nə wɔĺɛ sɔ̧ or
kʉ́kʉ́l jɛŝh. Wɔĺɛ jɔɔŋg í á dʉ bə cwû, nə
kwúmbu *mána, nə fiidye mə́ Arɔɔn í mə́
kɔ̧́ íkáá shwógʉ́d, nə məkwóógʉ́ mə́ á bə
nə cilyá məćɛɛ̧ ̧ mə́ sɔ̧ má. Kwúmbu mána
nyə á bə sɨýá nə or. 5 tBwə́ á mɛ̧ ivʉgʉli
í osherubɛ̧†̂† íbá, bwə́ təl̂ búdʉga wɔĺɛ
jɔɔŋg dɨ ́ gwɔẃ shú dʉ́lə lwó nə́ Zɛmbî á
milwanə́ jisə cínɔŋg; ivʉgʉli byɔɔŋg í á
bə í mə́ lɛɛsh məf́afʉgə́ dʉ wá gúgʉ́wá
kʉ́l ófada bwə́ á dʉ myɛɛg məcií shú
cweelʉ́lə Zɛmbî mpimbə yí. Njɨ, fwála ga
í cugɛ ́ fwála mə fáád ísâ byɔɔŋg.

6 uNda bwə́ á shîn táág isâ ínɨ byɛŝh
ntʉ́nɨ nə,́ ofada bwə́ á dʉ nyíi banda
dɔɔŋgʉ́ dɨ njɨ kɔɔ́ḿb áshúshwóógʉ́ dɨ ̂
jwɔẃ dɛŝh, dʉ kə sá ísɛý byáŋ. 7 vKɔɔ́ḿb
ábɛɛ ̂ jâŋ, njɨ Ajəlácɨ á ofada nyəmɛf́wó
wə́ nyə á dʉ nyíi cínɔŋg. Nyə á dʉ nyíi
cínɔŋgʉ́ ja ŋgwûd ŋkúmba mbû. Ja á kə́
ntâg nyíi cínɔŋg yí, á jəlá nə kə nə mə-
cií mə́ cúdú á kə́ myɛɛg shú dɛd́ nə shú
íwushî yâ kúl búúd. 8Ŋkɛ̧ŋ́kɛ̧̂ Shíshim

ŋgə lwó na sɔɔ́ĺʉ́gʉ́ nɨɨd́ nə́ zhɨɨ ́ í kə́
fwámɛ́ kʉ́l Zɛmbî njúl yí í á shígɛ ́ bə
mbəg té wɛŝh sɛý í á ŋgə ná sɨŷ kɔɔ́ḿb
banda áshúshwóógʉ́ dɨ ́ yí. 9 wSâ jɔɔŋg
jísə tâŋ yuug shú mwɔŵ məǵa. Yuug
jɔɔŋg í lwó nə,́ wo tɛɛm yə Zɛmbî isâ,
wo tɛɛm sá *mət́únʉga, isâ byɔɔŋgʉ́ nə
*mətúnʉga mɔɔŋgʉ̂ mə́ cúgɛ ́ nə ŋkul sá
nə́ lâm í bəǵ wo váál í jəĺa yí. 10 xBísə njɨ
mícɛɛ̧ļá búúd bwə́ á ŋgə cɛɛ̧ļə shú sâ í dʉ́-
gyá nə dəg nə məŋgul nə miŋgusa mí íci
yí; isâ byɔɔŋg mfíí wáŋ í á shîn ja Zɛmbî
nyə á wá mícɛɛ̧ļá mí agúgwáan yí.

Krîst jɨ mətúnʉga
11 yKrîst nyə a mə́ zə, tâŋ Ajəlácɨ

á ofada, zə sá nə́ sə́ bəǵ nə kɔw á
fwámɛ́ ísâ í á mə́ bwey zə yí. Nyə a
nyíi banda *mət́únʉga ánʉ́nɨ ́ dɨ,̂ fwámɛ́
banda mət́únʉga, kú bə dɔɔŋg búúd bwə́
á lwɔ̧̂ nə məbwə̂ yí. Ntɔ́ jɨ nə́ dâŋ banda
mət́únʉga í cúgɛ ́ sâ á shí ga. 12 zNyə a
nyíi cínɔŋg ja ŋgwûd á kandʉgə; nyə
a shígɛ ́ nyíi nə məcií mə́ íncwəmbɛ nə
intɛny, nyə a yána məcií mɛ,́ a yîl sə́
məńyámád kandʉgə. 13 aJa ófada bwə́ á
dʉ myɛɛg buud məcií mə́ íncwəmbɛ nə
intɛny, gúl ja ifiî í cwɔ̧ myɔɔlú ntɛny
yí, isâ byɔɔŋg í á dʉ sá nə́ muud nyúúl
í bəǵ fúbán‡‡. 14 bŊkəḿʉ́sá ná ísâ ínɨ í
fúb búúd, ŋkəmʉsa nə məcií mə́ *Krîst.
Krîst nyə á ŋwa nyəmɛf́wó, yə Zɛmbî
tâŋ *mətúnʉga məśʉ́ mə́ njúl kú nə tɔɔ

††9:5 Sherubɛ̧:̂ Jisə dúl váál éŋgəles.
‡‡9:13 Í á dʉ bə nə,́ ja múúd mə́ bə nə məlwaagʉwo yí, bwə́ cígə íncwəmbɛ nə intɛny
ŋwa məćií, bwə́ jígal cwɔ̧ myɔɔlú ntɛny ŋwa ífiî byé, bwə́ mú myɛɛg múúd wɔɔŋgʉ́
məcií nə ifiî byɔɔŋg nə́ ndɛɛ ́ nyúúl mú bə nyə fúbán.
q9:2 banda mət́únʉga: 8.5; 9.11-12; MmN 26.1-30 cé lámba: MmN 25.31-39 tʉ́wʉli:
MmN 25.23-30 r9:3 MmN 26.31-33; Ləv 16.2; Heb 6.19; 9.7, 12; 10.20 s9:4
alatâr: MmN 30.1-6 wɔĺɛ sɔ:̧ MmN 25.10-16 mána: MmN 16.32-35 fiidye mə́ Arɔɔn:
Ilŋ 17.21-25 məkwóógʉ́ mə́ á bə nə cilyá: MmN 25.16 t9:5 MmN 25.18-22
u9:6 10.11; Ilŋ 18.2-6 v9:7 5.3; 9.25; 13.11; Ləv 16.2-16 w9:9 7.19; 9.2
x9:10 Ləv 11; 15; Ilŋ 19 y9:11 4.14 z9:12 7.27; 10.4; Ləv 16.14-16 məcií mɛ:́
9.25; 12.24; 13.12, 20; Mat 26.28; Rom 3.25-26; 1Pr 1.2, 18-19; 1Yn 1.7
a9:13 Ilŋ 19.1–10.17 b9:14 Rom 6.20-23; 8.2

cúcwán lʉ́ məb́wam. Nyə á sá nəḿə́ nda
*shíshim á kandʉgə í á lwó nyə nə.́ Ŋgaá
nə́ məcií mɛ́ mə́ sá nə́ milâm mí bəǵ shé
mifúbán, shé mú yɔw mísɔɔ́ĺʉ́gʉ́ mí dʉ
kəńd búúd shwɨy dɨ ́ myá, shé yida yə
Zɛmbî á kuwô gúmə?́

Məcií mə́ Krîst məśə
mbyûl á sɔ̧ á gúgwáan

15 cSâ jɔɔŋg wə́ í á sá nə́ *Krîst bəǵ
lɨɨ́-́njɨ mpəd́ʉ́gá səńɔŋ̂ Zɛmbî shú Sɔ̧ á
Gúgwáan. Nyə á yə shú nə́ buud bwə́
wúgmíkwámmí caamʉ́lə bwə́ á dʉ caam
məcɛɛ̧ ̧ bwə́ njúl ná Sɔ̧ a Cwúlû dɨ ́ yí;
bɔɔŋg Zɛmbî mə́ jɔŵ wá bwə́ mú bə nə
kɔw á jɔj̧ɔ̧ ísâ nyə á kaag yí. 16 Shú nə́
bwə́ wɛɛ́f́ʉg kálaad lʉ́gə,́ í dʉ jɨɨ nə́ bwə́
tɛɛ́d́ʉ́g fwo mpu wámbʉlə nə́ muud nyə
á cilə nyə yɛ ́ nyə a mə́ yə. 17Nəcé kálaad
lʉ́gə́ cugɛ ́ tɔɔ sâ té múúd nyə á cilə nyə
yɛ ́ ŋgə́ ná cʉgə yí. Múúd wɔɔŋg mə ká yə,
kálaad lʉ́gə́ ka tɛɛm bə nə ŋkul. 18Gwə́
wə́ bɨ ́mə́ dʉ́g nə́ micɛɛ̧ļá myâ sɔ̧ áshúsh-
wóógʉ́ mí á tɛɛ́d́ məcií mə́ mə́ fwo shwɨy.
19 dDʉ́gʉ́gá nə,́ ja Moyîz nyə á shîn lɔ̧́ kûl
*Izʉrəyɛl̂ jɛŝh məmpəńdí mə́ á bə cilyá
Məćɛɛ̧ ̧d́ má ŋgwúd ŋgwúd yí, nyə á ŋwa
məcií mə́ ikálá nə bwán ɔ́ íntɛny fʉla nə
məjúwó, a mú ŋwa mbúmbwə́ *ízop nə
kʉ́l káándə́ átɨt́ɨɨ ̂ í njúl sɨýá nə mimyɔɔ̧̧́ mí
ncwəmbɛ, ŋgə juwo cínɔŋgʉ́, ŋgə myɛɛg
kálaad məcɛɛ̧ ̧d́, ŋgə myɛɛg nəḿə́ búúd
bɛŝh wâ kúl búúd. 20Nyə á ŋgə myɛɛg
ntɔ́ a ŋgə́ kâlə nə:́ «Məcií mâ sɔ̧ wə́ məǵa,
sɔ̧ Zɛmbî ŋgə́ cɨ nə́ bɨ mə́ jəlá nə baagʉlə
yí.» 21Moyîz nyə á myɛɛg nəḿə́ məćií
mɔɔŋg banda *mət́únʉga dɨ ́ nə ísâ byɛŝh
bwə́ dʉ balan nə ndɨ ́ dʉ́lə sá mísɔɔn yííd.
22 eMəcɛɛ̧ ̧ mə́ Zɛmbî mə́ lwó nə́ bwə́ dʉ
fúb zhwog isâ nə məcií; məćií mə́ ká
bə kú shwɨy, ijuugá í *mísəḿ nda bə.
23 fNtʉ́nɨ wə́ ófada bwə́ á dʉ fúb isâ yɛ,́

í njúl nə́ isâ byɔɔŋg í á dʉ bə njɨ ivʉgʉli
yâ fwámɛ́ ísâ bísə́ joŋ dɨ ́ yí. Ntɔ́ jɨ nə́ bwə́
jəlá nə fúb ísâ byɔɔŋgʉ́ nə mətúnʉga mə
búl ntɔ̧ má.

24Haaw. Krîst nyə a shígɛ ́ nyíi banda
mət́únʉga búúd bwə́ á lwɔ̧́ nə məbwə́
yííd; banda dɔɔŋg í á bə vʉgʉli á fwámɛ́
kʉ́l Zɛmbî njúl yí. Krîst nyə a nyíi joŋ
dwəḿɛf́wód, kʉ́l á təĺ Zɛmbî míshʉ́d shú
dʉ́sʉ́ yí. 25Nyə a shígɛ ́ nyíi wu nə́ a bá
dʉ kə yána cʉg jé ija ija nda Ajəlácɨ á
ofada mə́ dʉ kə «kʉ́l í búl ŋkɛ̧̂ yí» mbú
wɛŝh nə.́ Ajəlácɨ á ofada mə́ dʉ ntâg kə
nyíi kʉ́l jɔɔŋgʉ́d nə ízháá məcií, kú bə
məćií mɛ́ nyəmɛf́wó. 26 gÍ á mbəm̂ jɨɨ nə́
Krîst yánág cʉg jé ija ija, ŋki Krîst mə́
jug ija ija té Zɛmbî nyə á fwɔ́ shí nə
gwɔẃ yí. Ká, nyə a lwóya nyúúl njɨ ja
ŋgwûd á kandʉgə mwɔẃ mâ məzhúgʉ́lâ
dɨ ̂ shú nə́ mətúnʉga mɛ́ mə́ zəǵ shínal
mísəḿ. 27Ŋkúmba cígʉ́lá wúsə nə́ muud
mə́ jəlá nə yə njɨ ja ŋgwûd nə́ ndɛɛ ́ a
mú bá kə tɔŵ kɔɔdʉd. 28 hNəḿə́ mbií ŋg-
wûd wɔɔŋgʉ́, Krîst nyə a yána cʉg jé njɨ
ja ŋgwûd nə́ a ŋkɛńy zhwog buud mbag
mísəḿ wáŋ. A bá zə ja ábɛɛ ̂ kú ná bə shú
zəĺə ŋkɛn̂y mbag mísəḿ, í bá bə shú zəĺə
yə búúd bwə́ ŋgə́ bwánd nyə wá cʉg.

Mətúnʉga mə́ Yésus
mə́ kwaga nə muud yɛŝh

10 iMəćɛɛ̧ ̧́ Moyîz nyə a təl̂ má mə́
cúgɛ ́ wámbʉlə bə fwámɛ́ ísâ í

á jəla nə zə bə yí, məśə njɨ ishishîm.
Məcɛɛ̧ ̧ mɔɔŋg mə́ jɨɨ́ǵʉ́lí nə́ buud bwə́
dʉ́g sá *mət́únʉga məmpwûd mbû wɛŝh
kú yɔw. Nəcé mə́ cúgɛ ́ nə ŋkul sá nə́
buud bwə́ cɛɛ́ĺ shísh wə́ Zɛmbî wá bwə́
bəǵ váál í jəĺa yí. 2 Í á mbəm̂ bə nə́ mə́
dʉ sá ntɔ,́ ŋki bwə́ á mə́ bwey yɔw sálə
mət́únʉga mɔɔŋg, ŋki buud bwə́ dʉ sá
mwo wá bwə́ á mə́ bwey bə váál Zɛmbî

c9:15 8.6 d9:19 MmN 24.6-8; Heb 9.12-13 ízop: Ləv 14.4, 6; Ilŋ 19.6
e9:22 Ləv 17.11 f9:23 8.5 g9:26 7.27
h9:28 3.6; 10.10; Iza 53.11-12; Mat 26.28; 1Kr 15.50-53 i10:1 8.5

mə cɛɛ́l yí ja ŋgwûd á kandʉgə, bwə́ nda
ná dʉ gwádʉga mílâm myáŋʉ́d nə́ bʉ́sə
nə məbyaagʉlə. 3Ká, mətúnʉga mɔɔŋg
mə́ yidá dʉ báásʉlə bwo *misəḿ myáŋ
báásʉlə báásʉ́ləǵ mbû wɛŝh, 4 jnəcé mə-
cií mə́ íntɛny nə ikálá mə́ cúgɛ ́ nə ŋkul
jímbal mísəḿ. 5 kSá jɔɔŋg wə́ í á sá nə,́ ja
*Krîst nyə á bə nə́ a zə́ shí gaád yí, nyə á
cɨ nə Zɛmbî nə:́
Wo a shígɛ ́ jɨɨ nə́ buud bwə́ sáág wo tɔɔ

mətúnʉga,
ŋkí ntâg nə́ bwə́ yəǵ wo tɔɔ sâ.
Njɨ wo a sá nə́ mə bəǵ nə nyúul muud.
6Nə ocúdú bwə́ á dʉ jígal álatâr dɨ ́

oncindî wá,
nə mətúnʉga mə́ mísəḿ,
byɛŝh í á shígɛ ́ kwaga nə təd́ʉ́gá á lâm

wô.
7Mə á ka cɨ nə:́ «Mə wə́ ɛǵa. É, yé Zɛmbî,
mə zə́ sá sâ wó jɨɨ́ ́ yí,
nda kálaad woó ŋgə́ cɨ shú dâm nə»́.
8Krîst nyə a tɛɛ́d́ fwo cɨ nə:́
Wo a shígɛ ́ jɨɨ mət́únʉga,
kú jɨɨ nə́ bwə́ yəǵ wo isâ,
kú jɨɨ nə́ bwə́ jígálʉ́g wo ocúdú álatâr dɨ ́

oncindî,
kú jɨɨ mət́únʉga mə́ mísəḿ.
Isâ byɔɔŋg í á shígɛ ́ kwaga nə təd́ʉ́gá á

lâm wô.
Í njúl nə́ Məcɛɛ̧ ̧ mə́ Moyîz mə́ ŋgə
gwáámb byo. 9A mú nyiŋgə cɨ nə:́ «Mə
wə́ ɛǵa, mə zə́ sá sâ wó jɨɨ́ ́ yí». Ntɔ́ jɨ nə́ a
mə́ yîl mísɔɔ́ĺʉ́gʉ́ mí acwúlû, a cɛńd myo
nə agúgwáan¶¶. 10 lNə́ ndɛɛ,́ Yésus nyə a
sá sâ Zɛmbî nyə á jɨɨ yí. Nyə a yána nyúúl
nyɛ ́ ja ŋgwûd á kandʉgə, a mú sá nə́ shé
bəǵ miŋkɛ̧ŋ́kɛ̧̂ mi búúd.

11 mFada yɛŝh mə́ dʉ tɔŵ tʉ́təlí jwɔẃ
dɛŝh dʉ sá ísɛý mə́ Zɛmbî. A dʉ sá
mət́únʉga məmpwûd ja jɛŝh, njɨ mə́ kú
bwɛlɛ jímbal mísəḿ. 12 nKá Krîst nywáá,
sɔɔ́ĺʉ́gʉ́ mət́únʉga nyə á sá shú mísəḿ
yí, í á bə njɨ ŋgwûd. Nyə a mə́ kə ji
shí mbwə̂ məncwûm mə́ Zɛmbî dɨ,̂ jílə
á kandʉgə. 13 oA mú ka ŋgə bwánd njɨ
nə́ Zɛmbî culʉshigí mizhízhíŋ myɛ,́ wá
nyə myo məḱuú dɨ ́ shí. 14Yánalə nyə á
yána nyúúl nyɛ ́ ja ŋgwûd yí, nyə a mə́
sá nə́ shé buud mú ŋgə bə miŋkɛ̧ŋ́kɛ̧̂ wá,
shé bəǵ váál í jəĺa yí, kandʉgə kandʉgə.
15Ŋkɛ̧ŋ́kɛ̧̂ Shíshim ŋgə nəḿə́ bwaagʉlə
shé gwo nə́ jísə ntɔ;́ nyə á fwo cɨ nə:́
16 pCwámba mə́ cɨ nə:́
«Sɔ̧ mə́ bá sá nə bwo yí, í bá bə nə,́
ja mwɔŵ mɔɔŋg mə́ bá cɔ̧́ yí,
mə bá wá bwo məcɛɛ̧ ̧ mâm mílámʉ́d,
mə cilə bwo mwo mítəd́ʉ́gád».
17A mú nyiŋgə kwádʉlə nə:́
Mə bá yîl mísəḿ myáŋ məd́ɨ ́mítəd́ʉ́gád,
mə yîl nəḿə́ misɔɔ́ĺʉ́gʉ́ bwə́ á dʉ sá kú

bísh məćɛɛ̧ ̧ myá.
18 Ja múud mə́ bii íjuugá í misəḿ myɛ́ yí,
í á nyíŋgəýɛ ́ ná jɨɨ nə́ muud wɔɔŋgʉ́ sáág
mətúnʉga shú mísəḿ.

Shé shíshʉ́gá Zɛmbî kúnə-́kúnə
19 qBwaaŋg, shwúlə Yésus nyə á shwu

məćií mɛ́ yí, í á mə́ sá nə́ shé jéég
nyíi kʉ́l í búl ŋkɛ̧̂ yí kú nə ifwaas.
20 rNəcé nyə a mə́ juw shé zhɨɨ ́ agúg-
wáan í kə́ nə buud cʉg dɨ ́ yí. Zhɨɨ ́
nyɔɔŋg nyísə lɨɨ́ńálə *sanda, ntɔ́ jɨ nə́
lɨɨ́ńálə nyúúl nyɛ.́ 21 sShé mú nə Ajəlácɨ
á ofada ŋgə́ kyey nə njɔẃ mə́ Zɛmbî yɛ.́
22 tShé kágá shísh Zɛmbî kúnə-́kúnə kú

¶¶10:9 Ntɔ́ jɨ nə́ Krîst mə yîl mət́únʉga nə isâ í acwúlû, a cɛńd byo nə mətúnʉga mâ
cʉg jé nyə á yána yí.
j10:4 9.12-13 k10:5 Sôm 40.7-9 l10:10 7.27 m10:11 9.6; MmN 29.38
n10:12 8.1 o10:13 Sôm 110.1; 1Kr 15.25
p10:16 Zhe 31.33-34; Heb 8.10, 12
q10:19 4.16; 9.8 r10:20 sanda: 9.3; Mat 27.51 zhɨɨ ́ agúgwáan í kə́ nə buud cʉg dɨ ́
yí: 2.14-15; 9.14-15; Yuá 14.6 s10:21 3.6; 4.14 t10:22 Eze 36.25; Ifz 5.26

nə məkəŋ́, shwu nyúul nə nyə ncindî
nə ncindî. Shé shíshʉ́gá nyə kúnə-́kúnə,
nəcé Yésus a mə́ myɛɛg shé məcií mɛ,́
milâm mí mú shé mifúbán; nyə a mə́
gusa shé mənyúul nə məjúwó mə́ aŋkʉ̂l-
ŋkʉ̂l. 23 uShé kəńdʉgá milâm ŋkaagə́
shé ŋgə́ bwaagʉlə yííd. Shé kúgá ná
ŋgə zhízhigə, nəcé Zɛmbî muud nyə á
kaag shé ŋkaagə́ yɛ ́ jɨ abúgʉ́lág. 24 vShé
bíígá mítəd́ʉ́gád nə́ shé dʉ́g wɨýa məg-
wɔ̧̂ məńyúúlʉ́d ŋgwɔĺ wá ŋgwɔĺ, ŋgwɔĺ
wá ŋgwɔĺ, shú nə́ shé cʉ́gəgí cʉg cɛɛlí,
shé ŋgə́ sá jɔj̧ɔ̧ mísɔɔ́ĺʉ́gʉ́. 25Bɔɔ́ĺ búúd
bwə́ mú dʉ mpyêny jǐlə ísɛɛŋgyá bíshéd,
kúgá ŋwa fúlú nyɔɔŋg. Yidagá dʉ ŋgə
wɨýa ŋkul məńyúúlʉ́d, ŋgwɔĺ wá ŋgwɔĺ,
ŋgwɔĺ wá ŋgwɔĺ, bul bə nə́ ndɛɛ ́ ja bɨ ́ŋgə́
dʉ́g jwɔŵ mə́ Cwámba í ŋgə́ shísh kúnə-́
kúnə ga.

26 wShé á mə́ shîn mpu sâ jɨ ́ bʉ́bəĺɛ ́
yí, shé magʉlə gwo. Nəcé, ŋkí shé mə́
ka nyiŋgə ŋgə sá *misəḿ nə kwo, mɔɔ́ĺ
*mət́únʉga mɨ ́ nə ŋkul yîl myâŋ mísəḿ
máá mə́ cúgɛ ́ ná. 27 xÍ mə́ yida lʉ́g njɨ
ŋgəĺə fúndə yáág-yáág sémbyé Zɛmbî
mə bá sámb shé miləśʉ́ yí, nə bʉmb-
bʉmb kuda í bá cumbal jígal mízhízhíŋ
mí Zɛmbî yí. 28 yMuud yɛŝh nyə á caam
məcɛɛ̧ ̧ mə́ Moyîz yɛ,́ bwə́ á gwú nyə nə
ŋkʉ́d ja ówúshinɛd obá ŋkí ólɔɔ́l bwə́
bwáágʉlə yí. 29 zŊkəḿʉ́sá ná í bə́ ntɔ́
nə muud mə cáám məćɛɛ̧ ̧ mə́ Moyîz yɛ,́
ŋkəmʉsa nə muud mə ŋwá *Mwân mə́
Zɛmbî nda sâ cwag yɛ.́ Muud wɔɔŋgʉ́
mə́ dʉ́g nə́ məcií mə́ sɔ̧ mə́ á sá nə a
bəǵ ŋkɛ̧ŋ́kɛ̧̂ múúd má məśə zhizhe, a mə́
lwîy Shíshim á mpaam. Bɨ mə təd́ʉ́gá nə́
muud wɔɔŋg mə́ jəlá nə bwəma nə byáyɛ ́
yáág-yáág íntʉ́gʉ́lí? 30 aŊgaá nə́ shé mə́
mpú múúd nyə á cɨ nə:́

Mə wə́ mə́ bá dʉ kunda,
mə wə́ mə́ bá dʉ yə búud myəńa
mí jəĺá nə misɔɔ́ĺʉ́gʉ́ myáŋ myá.
Nyə á cɨ nəḿə́ nə:́ «Cwámba mə bá cígə
búúd bɛ́ miləśʉ́». 31 Í bul jág wagʉwo nə́
muud kúdʉg Zɛmbî á kuwô məb́wəd́.

32 bYidagá təd́ʉga mwɔŵ məŋ́kɛnya
mə́ Zɛmbî mə́ á bwɛlɛ kwan bɨ ́ má. Bɨ
a jísɔw lal-lal gwáná, jísɔw mícúŋ. 33 cÍ
á dʉ bə, bíl íja bwə́ lwîy bɨ,̂ jugʉshi bɨ ́
tâm buud, bíl íja bɨ ́ ŋwa minjugú mí
bɔɔ́ĺ búúd bwə́ á dʉ bwəma nə mbií
mínjugú mín wá. 34 dJɨ ́ nə́ bɨ á dʉ ŋwa
micúŋ mí búúd bwə́ á bə mímbwug dɨ ́
wá; ja búúd bwə́ á dʉ dɛɛ́ǵ bɨ ́ isâ yí, bɨ
á dʉ bɨd́ bwo nə məshusʉg, nəcé bɨ á dʉ
mpu nə́ bɨ bʉ́sə nə fwámɛ́ məb́ii, mɔɔŋg
mə́ bá ji kandʉgə kandʉgə má. 35 eNə́
ndɛɛ,́ kúgá bɛɛg yɔw yɨɨ́ḿʉ́lə məńyúúl
íŋkáŋʉ́d, nəcé bɨ mə bá bə nə məma
myəńa. 36Ntɔ,́ í jɨɨ nə́ bɨ bəǵ nə zɛńy kəĺə
shwóg shú nə,́ bɨ ́ mə́ ká sá sâ jɛŝh Zɛmbî
ŋgə́ jɨɨ nə́ bɨ sáág yí, bɨ ́ ləǵ sâ nyə á kaag
yí. 37 fNəcé, nda jɨ ́ cilyá Kálaad Zɛmbî dɨ ́
nə,́
í mə́ lʉ́g wuwálá cíg-cîg,
muud ŋgə́ zə yɛ ́ kə́ wɔɔ́ś,
nyə á bweyɛ.
38 gZɛmbî mə́ nyiŋgə nəḿə́ cɨ nə:́
Muud jɨ ́ tʉ́təlí məd́ɨ ́ míshʉ́d yɛ,́
nyə é ntɨ lâm məd́ɨ,́ a mú dʉ́g cʉg.
Njɨ, á ká cúculə nə kwoŋ, mə nda ná

gwág nyə nywa.
39Njɨ, shé cugɛ́mbií búúd bwə́ dʉ cúculə
nə kwoŋ nə́ ndɛɛ ́ kə jîmb wá. Shé mə́
yidá bə bɔɔŋg bʉ́sə́ nə búgə́ nə́ ndɛɛ ́ bwə́
mú bii cʉg wá.

u10:23 3.6 v10:24 13.1 w10:26 6.4-6 x10:27 Iza 26.11
y10:28 Mbá 19.15; 2Kr 13.1 z10:29 2.3; 5.8; 9.12; Mat 12.31
a10:30Mbá 32.35, 36 b10:32 6.10 c10:33 1Kr 4.9 d10:34 11.26; 13.14
e10:35 3.6; 6.11-12 f10:37 Aba 2.3-4 g10:38 Rom 1.17; Gal 3.11

Búgə́ sə́ mə́ dʉ́g nə obúgʉla ɔ́ ayág yí

11 hBúgə́ jísə cidɔwʉ́lə lám mə́
múúd í kə́ cidɔw nə gúl sâ nə,́ i

é bə, kú yîl kú bəd yí; búgə́ jísə nəḿə́
magʉləĺə lâm mə́ múúd í mágʉ́lə́ gúl sâ
nə,́ tɔɔ nyə aŋgɛ̂ nə dʉ́g gwo, jísə bʉ́bəĺɛ ́
yí. 2Obúgʉla ɔ́ ayág bwə́ á bə nə búgə́
jɔɔŋg. Gwə́ wə́ í á sá nə́ mínə́ máŋ mə́
nyíig Mícilyá mí Zɛmbî dɨ.̂

3 iBúgə́ wə́ ŋgə́ sá nə́ shé ŋgəǵ nə
magʉlə nə́ Zɛmbî nyə á cɨ ciyá, shí nə
gwɔẃ í mú bə. Ntɔ́ jɨ nə́ sâ jɛŝh shé ŋgə́
dʉ́g yí í á zhu sâ shé aŋgɛ ̂ nə dʉ́g yííd.

4 jBúgə́ í á sá nə́ Abɛl sáág Zɛmbî
*mətúnʉga mə́ njúl ŋkí nywa cɔ̧́ mɛ ́ mə́
Káan, Zɛmbî magʉlə mwo, a mú cɨ nə́
Abɛl jɨ tʉ́təlí muud. Nə́ ndɛɛ,́ tɛɛm bə
nə́ Abɛl nyə a mə́ bwey yə, a ŋgə ná lás
nyəd́ɨ ́ búgə́ nyə á *búgʉla yííd.

5 kBúgə́ í á sá nə́ Inɔɔg ŋkáŋʉ́g kə wə́
Zɛmbî kú fudə. Tɔɔ muud nyə a shígɛ ́
ná dʉ́g nyə nəcé Zɛmbî nyə a sá nə́ a
ŋkáŋʉ́g. Kálaad Zɛmbî ŋgə cɨ nə́ shúsh-
wóógʉ́ nə́ a ŋkáŋʉ́g ɨɨ,́ nyə á nywa Zɛmbî
lámʉ́d. 6 Í njúl nə,́ nda nəcé búgə,́ muud
nda bwɛlɛ nywa Zɛmbî lámʉ́d. Ntɔ́ jɨ nə,́
muud mə cɛɛ́ĺ shísh Zɛmbî kúnə-́kúnə yɛ ́
mə́ jəlá nə magʉlə nə́ Zɛmbî jisə; á jəlá
nə magʉlə nəḿə́ nə́ buud bwə́ ŋgə́ wá
lâm nə́ bwə́ sɔ̧́ Zɛmbî wá, Zɛmbî ŋgə yə
bwo myəńa.

7 lBúgə́ í á sá nə́ *Nówe gwágʉ́g
məcwûŋ mə́ Zɛmbî a mú bwey mpu sâ
í á bə nə́ í zə́ sɨŷ yí, sâ jɔɔŋgʉ́ nda fwo
bə. Nyə á ŋwa ciyá mə́ Zɛmbî nə məjilə,
a mú lwɔ̧́ məma byɔɔ́l, a cʉg njɔẃ búúd
yé. Nyə á lwó nə sɔɔ́ĺʉ́gʉ́ yé wɔɔŋg nə́

buud ɔ shí bwə́ á bə nə məbɛɛ̧ ̧.́ Nə́ ndɛɛ,́
búgə́ jé í á sá nə Zɛmbî cɨǵ nə́ a jɨ tʉ́təlí
muud.

8 mBúgə́ í á sá nə́ *Abʉraham sáág
Zɛmbî məgwág ja Zɛmbî nyə a jɔŵ nyə
yí. Nyə a tɨ ́ njɔɔnd kəĺə lɔɔm í á bə nə́
Zɛmbî mə bá yə nyə tâŋ lʉ́gí yí, a nda fwo
mpu kʉ́l lɔɔm wɔɔŋg í á bə yí. 9 nBúgə́ í
á sá nə́ a kəǵ ŋgə cʉgə nda njôŋ lɔɔm
Zɛmbî nyə á kaag nyə yííd. Nyə á dʉ
ŋgə ji məb́anda dɨ,́ *Izaag ji nəḿə́ ntɔ,́
tɔɔ *Yákwab, bwó buud bwə́ á lʉ́g nə
isâ impwúd nyə á kaag Abʉraham yí.
10 oAbʉraham nyə á dʉ ŋgə ji ntɔ́ nəcé
nyə á ŋgə bwánd ŋgwəĺa álal-límʉga í á
bə nə́ Zɛmbî nyəmɛf́wó mə bá cwɔ̧́ yuug,
nyəmɛf́wó lwɔ̧́ yí.

11 pBúgə́ í á sá nə́ kundú múdá nda
*Sara zəǵ bə nə ŋkul mə bíí mpwoŋ buud
a mə́ bwey shîn kə§§. Nyə á bwey mpu
nə́ Zɛmbî muud nyə á kaag ŋkaagə́ yɛ ́
jɨ abúgʉ́lág. 12 qSá jɔɔŋg wə́ í á sá nə,́
muud ŋgwúdʉ́ zə bə nə mpwoŋ buud,
nyúúl mə́ shîn bwey kə. Mpwoŋ buud
nyɛ́ mpyáánz nda wəacén-cénî wâ joŋ,
nda shɛ̧ á bwûŋ lʉ́ ŋgwɔɔ̧̧.́

13 rObúgʉla ɔ́ ayág ɔńɨ bɛŝh bwə́ á
ŋgə yə bwə́ ŋgə́ ná búgʉla Zɛmbî, njɨ
bwə́ nda fwo bii məńywa Zɛmbî nyə
á kaag bwo má. Bwə́ á yida dʉ́g mwo
shwóg-shwóg, bwə́ mú shwas mwo. Bwə́
á magʉlə nə́ bʉ́sə ojóŋ wa shí gaád, ijigə-
jigə. 14 Ja bwə́ lás ntʉ́nɨ yí, bwə́ lwó nə́
ŋgəŋ́ nə́ bwə́ ŋgə sɔ̧́ wúl lɔɔm í bá bə
bwo nyáŋ mpwág yí. 15 Lɔɔm wáŋ í á
mbəm̂ ná ŋgə nyiŋgə sá bwo fund ɨɨ,́ bwə́
á nywá nəḿə́ je bə nə fwála mə nyíŋgə́

§§11:11 Bɔɔ́ĺʉ́gá bwə́ cɨ na nə:́ Búgə́ í á sá nə́ Abʉraham zəǵ bə mbyɔl̂ a mú
cwúcwúúl, fwála lʉ byâ mə́ bwey ntɔ,̧ Sara ntâg kundú.
h11:1 Rom 8.24; 2Kr 4.18 i11:3 Mət 1.1; Sôm 33.6, 9; Rom 4.17; 2Kr 4.18
j11:4 Mət 4.3-10 k11:5Mət 5.21-24 l11:7Mət 6.13-22; Rom 4.3; 1Pr 3.20
m11:8 Mət 12.1-2 n11:9 Mət 35.12, 27 o11:10 13.14
p11:11 Mət 17.19; 18.11-14; 21.2; Rom 4.19-20 q11:12 Mət 15.5
r11:13 11.9; 13.14; Mət 23.4; 47.9; Sôm 39.13

nə mpʉ́s, kə wu. 16 sNjɨ mpǔlə dʉ́g dɨ,̂
bwə́ á ŋgə jɨɨ nə́ bwə́ kə́ lɔɔm á gwɔŵ,
lɔɔm í búl nywa cɔ̧́ wɔɔŋg bwə́ á dʉ ji yí.
Sâ jɔɔŋg wə́ Zɛmbî jɨ ́ nda gwág shwôn ja
bwə́ jɔẃ nyə nə́ Zɛmbî wáŋ yí; ŋgaá nyə
á mə́ kwəmʉsa bwo fwámɛ́ ŋgwəĺa?

17 tZɛmbî nyə sá Abʉraham məkʉgʉlʉ
nə́ a yánág cʉ́gə́ lʉ́ mwân dɛ́ Izaag, sá
mət́únʉga. Búgə́ í á sá nə́ Abʉraham
mágʉləg, a ŋgə́ mpu nə́ Zɛmbî nyə á kaag
nyə məŋkaagə.́ 18Nəcé Zɛmbî nyə á cɨ nə
Abʉraham nə:́ «Izaag wə́ mə́ bá byâ wo
mpwoŋ buud mə́ á kaag wo yí.» 19 uNjɨ,
Abʉraham nyə á bə nə búgə́ nə́ Zɛmbî jɨ
nə ŋkul gwúmʉshi búúd. Ntɔ,́ Izaag nyə
á bə Abʉraham ja jɔɔŋgʉ́d nda muud nyə
á mə yə nə́ ndɛɛ ́ a mə́ nyiŋgə gwûm yɛ.́

20 vBúgə́ í á sá nə́ Izaag bwádánʉ́g nə
Yákwab bá Eso shú cʉg í á ŋgə zə bwo
shwóg yí. 21 wBúgə́ í á sá nə,́ ja Yákwab
nyə á bə nə́ a zə́ yə yí, a ŋgəǵ nə bwádan
nə bwân ɔ́ Yósɛb ŋgwûd ŋgwûd nə́ ndɛɛ ́ a
mú jwaagʉwo nyəd́ɨ ́ fiidye dɨ,́ yə Zɛmbî
gúmə.́

22 xBúgə́ í á sá nə́ ja Yósɛb nyə á bə
nə́ a zə́ yə yí, a jááwʉg buud nda bwân
ɔ́ *Izʉrəyɛl̂ bwə́ bá wú Igîpten, wɔɔ́ś nə
nda bwə́ bág sá íyasə́ byé nə*́.

23 yBúgə́ í á sá nə,́ ja Moyîz nyə a byɛl̂
yí, obyɔl̂ bɛ ́ bwə́ shwéélʉg nyə tâŋ oŋk-
woond olɔɔ́l nəcé bwə́ á dʉ́g nə́ nyə á bə
mbíya jɔj̧ɔ̧ kʉ́kény. Mpəńdí njwú-buud
nyə a təl̂ yí í á shígɛ ́ sá bwo ifwaas.

24 zBúgə́ í á sá nə,́ ja Moyîz nyə á bə
muud yí, a bánʉg nə́ bwə́ kú dʉ jɔŵ nyə

nə́ mwân mə́ shilə mə Farawôŋ. 25Nyə
á yida cɛɛl nə́ bwə́ cúgʉ́g bəńɔŋ̂ kúl mə́
Zɛmbî, ntɔ̧ nə́ a kəǵ bɛ̧məńywamâ kʉ́kʉ́l
wəla cʉg *mísəḿʉ́d. 26 aNyə á kwey nə́ í
nywa nə́ bwə́ sáág nyə isâ í shwôn nəḿə́
nda bwə́ bá sá *Krîst nə,́ nəcé cínɔŋg
wə́ jɨ ́ fwámɛ́ tɔɔm ntɔ̧ wɔɔŋg á kúm á
Igîpten. Mísh mɛ́mə́ á ŋgə dʉ́g njɨ myəńa
á bá bii mwɔŵ mə́ zág má yí.

27 bBúgə́ í á sá nə́ a wúg Igîpten kú
fúndə nə́ njwú-buud nyə e nyada nə nyə.
Nyə a yɨɨ́m nyúul nda sá mə́ cɨ ́ nə́ nyə á
ŋgə dʉ́g Zɛmbî, í njúl nə́ muud cúgɛ́ nə
ŋkul dʉ́g nyə. 28 cBúgə́ í á sá nə́ Moyîz
fwɔ̧ǵ *Páska, a cɨ nə́ búúd ɔ Izʉrəyɛl̂
bwə́ myɛɛ́ǵʉg məcií bwəd́ɨ ́ mímpumbɛ́
mí mínjɔẃʉ́d shú nə́ *éŋgəles á shwɨy
nda gwú bwân báŋ ɔ́ acúmbâ.

29 dBúgə́ í á sá nə́ bwân ɔ́ Izʉrəyɛl̂ bwə́
ntɔ̧ǵ mâŋ mə́ atɨt́ɨɨ ̂ nə məkuú nda bwə́ á
ŋgə kyey zhizhe shíd; ja búúd ɔ Igîpten
bâŋ bwə́ á nywá zə ntɔ̧ ntɔ́ yí, məjúwó
mə́ á zə byalʉga nə bwo, mə́ mú shîn
gwú bwo.

30 eBúgə́ í á sá nə́ mənyuŋg mə́
Zheríko† mə́ shínʉ́g shugʉla shí ja bwân
ɔ́ Izʉrəyɛl̂ bwə́ á dʉ ciiŋgya cínɔŋg ŋg-
wəĺa tâŋ mwɔŵ zaŋgbá yí.

31 fBúgə́ í á sá nə́ Ráhab mudá jaŋga
bəǵ kú yə ja búúd bwə́ á sá Zɛmbî
miŋgáádə́ wá bwə́ á yə yí. Nəcé, nyə a ləǵ
buud bwə́ á kə ŋgə bigas ŋgwəĺa shwoó

*11:22 Dʉ́gʉ́g Mət 50.24-25. Yósɛb nyə á cɨ nə́ bwə́ bág ŋwa íyasə́ byé, kyey nə byo,
kə bá dʉl bwəd́ɨ ́ lɔɔm Zɛmbî nyə á bwey yə impáámbə́ byáŋ yííd.
†11:30 Buud ɔ fwála dɔɔŋg bwə́ á dʉ lwɔ̧̂ məma məńyuŋg tâŋ luŋgʉla lyɛ̧ľə ŋgwəĺa
wɛŝh, ka lʉ́gə mímpumbɛ.́

c11:28 MmN 12.1-14 d11:29 MmN 14.21-29 e11:30 Zho 6.12-21
f11:31 Zho 2.11-12; 6.21-25; Mat 1.5; Zhk 2.25

wá. 32 gMə nyíŋgəg ná jaaw bɨ ́ jɨ? Mə́ ká
cɨ nə́ mə́ bwiiŋg bɨ ́miláŋmí Zhedeyoŋ nə
Barak nə Sámʉ́son nə Zhɛfʉté nə *Dávid
nə Samyɛl̂ nə *buud ɔ mícúndə,́ fwála
fúfə mə.

33 hNəcé, búgə́ í á sá nə́ bwə́ lúmbʉ́líg
nə məfaan məshús, bwə́ ntɔ̧ mwo; bwə́ á
ŋgə kyey nə lɔɔm ótʉ́təlí dɨ ̂ nə́ ndɛɛ ́ bwə́
mú bii ísâ Zɛmbî nyə á kaag yí; bwə́ á
fad ozhwambáŋkwuŋ mimpu. 34 iBwə́ á
jímə ibɨɨmb-bɨɨmb íkuda, bwə́ faam íkʉ́l
í á bə nə́ bwə́ gwûg bwo nə ikafwɛlɛ yí.
Məbwas mə́ á dʉ bii bwo, Zɛmbî mú dʉ
yálʉshi bwo, bwə́ mú bə óŋkáŋ ɔ́ dɔɔ́ḿb,
julya nə igwooŋg i dɔɔ́ḿb yâ míl mílɔɔm.
35 jBɔɔ́ĺʉ́gá búdá, buud báŋ bwə́ á yə wá
bwə́ á nyiŋgə gwûm, bəńɔŋ́ nyiŋgə cʉgə.
Bɔɔ́ĺʉ́gá búúd bwə́ á yida bwəma nə

cúgə́ áyíyáág bwə́ fudə́ fudəǵ. Bwə́ á
ban nə́ bwə́ cúgɛ ́ nə ŋkul cuwó kwoŋ nə
Zɛmbî shú nə́ bwə́ fáámʉgɨ ́ nə cúgə.́ Bwə́
á sá ntɔ́ shú nə́ bwə́ bág bə nə fwámɛ́
cʉg ja bwə́ bá gwûm yí. 36 kBɔɔ́ĺ bwə́
á bwəma nə cóógʉ́, bɔɔ́ĺ bígə,́ bɔɔ́ĺʉ́gá
kə mímbwug dɨ ́ ŋgwówʉ́lá məŋ́kəda nə
mikwoolú mí íŋkwánz. 37 lBwə́ á gwú
bɔɔ́ĺ nə məkwóógʉ́, bwə́ shigə bɔɔ́ĺ nə́
ndɛɛ ́ sámb íkʉ́l íbá, gwú bɔɔ́ĺ nə ikafwɛlɛ.
Bɔɔ́ĺʉ́gá bâŋ, bwə́ á ŋgə kyey kə cɛ̧́ kə cɛ̧,̂
bwə́ dʉ́gə́ bwáád njɨ íkúúdú í ncwəmbɛ
nə ikúúdú í kálá, sâ jɛŝh fúfə bwo, bwə́
ŋgə́ bwəma nə cúgə,́ buud bwə́ ŋgə́
jugʉshi bwo. 38 mVáál búúd dáŋ í áshígɛ ́
bə nə́ í jíg nə buud ɔ shí ga. Bwə́ á ka ŋgə
jɛ̧́ gwɔẃ məśhí mə́ ashwééshád nə mím-
bʉ́ŋʉ́d, bwə́ dʉ́gə́ ji míkumí məḱwóógʉ́d
nə míku mí məńdəlúd.

39Tɛɛm bə nə́ Zɛmbî nyə á faag buud
bɔɔŋgʉ́ nəcé búgə́ jáŋ, bwə́ á yə bwə́ kú
fwo bii sâ Zɛmbî nyə á kaag yí. 40 Jɨ ́ nə,́

Zɛmbî nyə á ŋgə bwey kwəmʉsa shé sâ
í búl nywa yí; nə́ ndɛɛ,́ nyə a shígɛ ́ jɨɨ nə́
bwə́ tɛɛ́d́ʉ́g kə bə váál í jəĺa yí, sə́ bâŋ
lʉ́g mpʉ́s.

Zɛmbî mə́ dʉ sʉ́g bwân bɛ ́

12 nNda shé bâŋ jíshé kɔɔ́ḿb dɨ,
kúdə zhwog buud ɔńɨ bwə́ mə́ lyɛ̧

shé, cʉg bwə́ á cʉgə yí í ŋgə lwó shé sâ
bwə́ jɔŵ nə́ búgə́ yí. Ntɔ,́ shé myáásʉgá
isâ í ŋgə́ ŋkí ŋkúŋgʉla shé yí, nə *mis-
əḿ mí ŋgə́ lɛɛl nada shé nyúúlʉ́d myá,
shé yídag bə nə zɛńy kəĺə shwóg, ju
kʉ́lə́ Zɛmbî mə́ kwəmʉsa nə́ shé júg yí.
2 oShé kəńdʉgá mísh njɨ wə́ Yésus muud
nyə á fwɔ̧ shé búgə́ mílámʉ́d yɛ,́ nyə
nəḿə́ wə́ mə́ bá sá nə́ búgə́ í fífəgí, bə
ncindî. Nywá nyə á magʉlə shwɨy kəĺə
yə kwolós dɨ,́ kú bísh bímbí lʉ́ shwôn
dʉ́sə shwɨy dɔɔŋg dɨ ́ yí. Nyə a shígɛ ́ bísh
dwo nəcé nyə á ŋgə bwey dʉ́g məshusʉg
Zɛmbî nyə á bwey kwəmʉsa nyə má.
A njul jiya gúməd́ ja gaád, *caaŋgə́ mə́
Zɛmbî dɨ ́ mbwə̂ məncwûm. 3Kəndʉgá
mitəd́ʉ́gá nyəd́ɨ,́ nyəmuud ósɔɔ́l ɔ mísəḿ
bwə́ á jág lúmbʉli nə ndɨ ́ njɨ a ŋgə́ jísɔw
jísɔẃʉ́g yɛ.́ Kəndʉgá mitəd́ʉ́gá nyəd́ɨ,́ bɨ
bəǵ kú tag, búgú bəǵ kú bii bɨ ́ mílámʉ́d.

4Bɨ ́ ŋgə lúmbʉli nə sâ bwə́ jɔẃ nə́ səḿ
yí, njɨ lúmbʉ́lí jɔɔŋg í afwóyɛ́ bə lúmbʉ́lí
á shwɨy. 5 pNə́ ndɛɛ,́ ye bɨ mə́ wusa ləśʉ́
Zɛmbî ŋgə́ lás nə bɨ ́ tâŋ bwân bɛ́ shú wálə
bɨ ́ ŋkul mílámʉ́d yí? Ŋgaá á cɨ nə:́
Mwân waam,
ja Cwámba mə sʉ́g wo yí,
kú ŋwa sâ jɔɔŋgʉ́ nda fyaŋga.
Ja á ŋkáánd nə wo yí,
kú kənd nyúúl íbwundûd.
6Nəcé Cwámba mə́ dʉ sʉ́g múúd yɛŝh á

cɛɛ́l yɛ;́

nyɔɔŋg yɛŝh á mágʉ́lə́ nə́ a jɨ mwân yé
yɛ,́

á dʉ yə nyə intʉ́gʉ́lí.
7 qNtɔ,́ jísɔẃʉ́gá minjugú bɨ ́ ŋgə́ bwəma
nə ndɨ ́ myá, mísə shú ŋgəĺə sʉ́g bɨ.̂
Mpugá nə́ Zɛmbî ŋgə ŋwa bɨ ́cínɔŋgʉ́ nda
bwân bɛ.́ Ye mwân abyág nyə amə́ bwɛlɛ
cʉgə sɔɔ́ŋ́gʉ́ nda dʉ sʉ́g nyə? 8Zɛmbî
ká bə kú sʉ́g bɨ ́ nda á dʉ sʉ́g bwân bɛ́
bɛŝh nə,́ mpu nə́ bɨ ́ cugɛ ́ bwân bɛ,́ bɨ mə́
yidá bə nyə nda bwân bwə́ á zə nə ndɨ ́
gwól dɨ ́ wá. 9Gúl sâ bɨ ́ mə́ jəĺá nə ny-
iŋgə təd́ʉga yí jɨ ́ ntʉ́ga: shé bɛŝh á shí bə
nə osɔɔ́ŋ́gʉ́ bwə́ á byá shé wa shí ga dɨ ́
wá, bwə́ á shí dʉ sʉ́g shé, shé dʉ gúmal
bwo. Ká ŋkəḿʉ́sá ná bwo, ŋkəmʉsa nə
sɔɔ́ŋ́gʉ́ íshé jɨ ́ gwɔẃ yɛ;́ ŋgaá shé mə́ jəlá
nə bul bul magʉlə íjwûga byé shú nə́ shé
dʉ́gʉ́g cʉg ɨɨ?́ 10 rOsɔɔ́ŋ́gʉ́ bwə́ á byá shé
wá bwə́ á dʉ sʉ́g shé njɨ shú kʉ́kʉ́l wəla
mbií bwə́ á dʉ kweymətəla yí; Zɛmbî ny-
wáá ŋgə sʉ́g shé shú məńywa mə́ íshé, á
jɨɨ nə́ shé bəǵ mbií á cɛɛ́l yí. 11 sIntʉ́gʉ́lí
bwə́ yə́ shé nə́ bwə́ sʉ́g shé yí, í ádɛ ́ fwo
bə shé sâ məśhusʉg, shé mə́ dʉ shúsʉla.
Njɨ, zhúgʉ́lá zhúgʉ́lâ, intʉ́gʉ́lí byɔɔŋg í
dʉ wúmə mpúmə:́ shé cʉgə nə́ shɛɛ, cʉgə
cʉg á otʉ́təlî. 12 tNtɔ,́ lʉlʉshigá məbwə́
mʉ́n mə́ mə́ káád məńɨ, bɨ ́ lʉlʉshi məb́-
wóŋ mʉ́n mə́ ŋgə́ tagʉwa məńɨ. 13 uDʉgá
kyey njɨ məźhɨɨ ́ məśə́ tʉ́təlí mád, shú nə́
buud bɨ ́ ŋkí tag wá, bwə́ nda láŋgʉwo kə
koogʉ́, bwə́ yídag lal məŋ́kul.

Bɨ ɔ káálʉgə
14 vWágá ŋkul nyɨń nyɛŝh nə́ bɨ cʉ́gəgí

nə buud bɛŝh nə́ shɛɛ, bɨ ́ wá ŋkul nə́ bɨ
cʉ́gəgí ŋkɛ̧ŋ́kɛ̧̂ cʉg, nəcé muud mə bə́

nda cʉgə ntɔ́ yɛ ́ cugɛ ́ nə ŋkul bá dʉ́g
Cwámba. 15 wBɨ ɔ mpú dʉ dʉ́g nə́ muud
nda shúb mpáam mə́ Zɛmbî. Bɨ ɔ mpú
nəḿə́ dʉ dʉ́g nə́ muud kú sá záágʉ́wó,
í á bá wá bɨ ́ zhizhɔɔm nə ndɛɛ ́ *Dɔ̧ mú
yúúd. 16 xBɨ ɔ mpú dʉ dʉ́g nə́ muud nda
wá lúú jaŋgad, ŋkí ntâg nə́ a mpyêny sâ
í dʉ́gyá nə Zɛmbî yí nda Eso nyə a sá nə;́
Eso nyə á kusha nə jiya cúmbá jé nə səŋ
ídʉ̂w. 17 yBɨ mə mpú nə,́ shínʉ́lə nyə á
shîn kusha nə jiya ntʉ́nɨ yí, ja nyə á nywá
jɨɨ nə́ sɔɔ́ŋ́gʉ́ wág nyə mətɨɨ́ĺe mə lʉ́gə́ yí,
sɔɔ́ŋ́gʉ́ nyə á ban. Eso nyə á tɛɛm nyiŋgə
jɨɨ, wééshʉli məźhwíílɛ, nyə a shígɛ ́ bə
nə ŋkul cɛńd sâ í á bwey sɨŷ yí.

18 zBɨ a shígɛ ́ shísh kúnə-́kúnə nə wúl
mbʉ́ŋ búúd bɨ ́ nə ŋkul kúnya nə ndɨ ́ yí,
mbʉ́ŋ í ŋgə́ jígə nə kuda; bɨ a shígɛ ́ shísh
kúnə-́kúnə nə gúl kʉ́kʉ́l í njúl nə yídʉ́gʉ́
á ikukwɛndɛ, kú nəḿə́ nyiŋgə bə kʉ́kʉ́l
ŋkwɔ̧̂ nyə á ŋgə kuŋg yí. 19Bɨ a shígɛ ́
shísh kúnə-́kúnə nə gúl kʉ́l laag í á lás
yí, kú bə kʉ́l dúl kəĺ í á lás yí, buud bwə́
á gwág kəl̂ dɔɔŋg wá bwə́ á jəgʉla nə́ í
kú na kwo cɨ bwo tɔɔ ciyá. 20 aNəcé bwə́
áshígɛ ́ bə nə ŋkul kwiig mpəńdí Zɛmbî
nyə a təl̂ yí. Mpəńdí nyɔɔŋg í á bə nə:́
«Ŋkí muud, ŋkí cúdú, sâ jɛŝh í kúnya nə
mbʉ́ŋ yí, bwə́ gwú gwo nə məkwóógʉ́.»
21 Isâ bwə́ á dʉ́g cínɔŋg yí í á bə ŋkí
jág wagʉwo, Moyîz nyəmɛf́wó mú cɨ nə:́
«Mə ŋgə lilya nə ifwaas.»

22 bBɨ bâŋ bɨ á yida shísh kúnə-́kúnə
nə mbʉ́ŋ Siyôn‡, ŋgwəĺa mə́ Zɛmbî á
kuwô, Yurʉ́səlɛm á joŋ dɨ ́ gwɔŵ kʉ́l
ncúlyá *wəéŋgəles bwə́ ŋgə́ sá zaŋ yí.
Wəéŋgəles bɔɔŋg bʉ́sə ŋkí jág bulya,

‡12:22 Siyôn: Nyə á bə məma mbʉ́ŋ bwə́ á lwɔ̧́ ŋgwəĺa á Yurʉ́səlɛm cínɔŋg gwɔẃ
yí.
q12:7 Mbá 8.5 r12:10 Mat 5.48; Rom 5.2; Zhk 3.17
s12:11 12.14; Zhk 3.17-18 t12:12 Iza 35.3 u12:13 Mik 4.26 v12:14 12.11;
Mak 12.30-31; Sôm 34.15; 1Kr 7.15 w12:15 Mbá 29.17; Gal 1.6 x12:16 Mət
25.29-34 y12:17 Mət 27.30-40 z12:18 MmN 19.16-22; 20.18-21

bímbí múúd cúgɛ́ nə ŋkul lɔ̧́ yí. 23 cBɨ
a shísh kúnə-́kúnə nə sɛɛŋgyá bwân wə́
acúmbâ mínə́ mə́ mú bwo micilyá joŋ dɨ ́
gwɔẃ wá; bɨ a shísh kúnə-́kúnə nə Zɛmbî
muud mə dʉ sámb miləśʉ́ mí búúd bɛŝh
yɛ,́ bɨ a shísh kúnə-́kúnə nə *mishíshim
mí otʉ́təlí ɔ búúd bwə́ mú váál í jəla yí
24 dBɨ a shísh kúnə-́kúnə nə Yésus muud
nyə á shwu məcií mɛ́ shú nə́ sə́ bəǵ
mifúbán yɛ.́ Nyə wə́ jɨ ́ lɨɨ́-́njɨ mpəd́ʉ́gá
səńɔŋ̂ Zɛmbî shú sɔ̧ á gúgwáan, məcií mɛ́
mə́ ŋgə́ lás fwámɛ́ ləśʉ́ cɔ̧́ mə́ mə́ Abɛl¶.

25 eBɨ ɔ káálʉgə! Kúgá ban nə́ bɨ ag-
wágʉ́ləýɛ ́ múúd ŋgə́ lás nə bɨ ́ yɛ.́ Nəcé,
muud nyə á ŋgə cúndə yág nə buud wa
shí gaád nə́ bwə́ káálʉ́gəǵ yɛ,́ buud bwə́ á
ban nə́ bwə́ agwágʉ́ləýɛ ́ wá, bwə́ á shígɛ ́
faam nə intʉ́gʉ́lí. Ŋkəḿʉ́sá ná bwə́ fwó
bə kú faam, ŋkəmʉsa nə shé ja shé mə́
bán nə́ shé agwágʉ́ləýɛ ́ múúd ŋgə́ lás nə
shé joŋ dɨ,́ shé cugɛ́ nə ŋkul bá faam.
26 fYág ɨɨ,́ kəl̂ dɛ ́ í á sá nə́ shí í júŋgyag;
njɨ, ja gaád ɨɨ,́ a mə́ kaag nə:́ «Mə bá ny-
iŋgə sá nə́ í júŋgyag gúl ja; njɨ, jâŋ ja, kú
ntâg bə njɨ shí wə́ í bá juŋgya, gwɔẃ í bá
nəḿə́ juŋgya.» 27 Ja á cɨ ́ nə́ a bá nyiŋgə
sá nə́ í júŋgyag gúl ja yí, ntɔ́ mə́ lwó nə́
isâ í dʉ juŋgya yí í bá wû, nəcé byâŋ bísə
isâ nyə á tɛ ́ yí; í ka bá lʉ́g njɨ isâ í cúgɛ ́
nə ŋkul juŋgya yí. 28 gNə́ ndɛɛ,́ shé yəǵá
Zɛmbî akíba nə a yəĺə shé faan í cúgɛ ́
nə ŋkul ntaŋʉsa yí. Shé sɛýʉ́gá nə nyə
mbií nyə́ é gwág nywa yí, sɛŷ nə gúmə́
nə fúndʉ́gʉ́. 29 hNəcé Zɛmbî íshé jɨ kuda
í dʉ cumbal jígal sâ jɛŝh yí.

Mbií cʉg Zɛmbî mə cɛɛ́l yí

13 iKúgá yɔw cɨɨlálə bɨḿɛf́wó nə
bɨmɛf́wó nda omínyɔŋʉ̂, kəgá nə

ndɨ ́ shwóg. 2 jBɨ kú wusa dʉ́lə ŋwa ójóŋ
bɨd́ɨ ́ mínjɔẃ. Mpugá nə́ sálə bɔɔ́ĺ búúd
bwə́ sá ntɔ́ yí, bwə́ á ŋwa *wəéŋgəles
bwə́ nda mpu nə́ í á bə wəéŋgəles. 3 kBɨ
ɔ́ dʉ təd́ʉga búúd bʉ́sə́ mímbwug dɨ ́ wá,
gwág bwo cɛy nəḿə́ nda bɨnɔŋ́ bɛŝh wə́
bʉ́sə́ mímbwugʉd. Bɨ ɔ́ dʉ təd́ʉga nəḿə́
bɔɔŋg bwə́ ŋgə́ bwəma nə minjugú wá,
nəḿə́ nda bɨnɔŋ́ bɛŝh wə́ ŋgə́ bwəma nə
minjugúmyɔɔŋg. 4 lBɨ bɛŝh gúmálʉ́gá bâ.
Muud nda kə nə isâ í məb́wam gwoŋʉ́
báád, nəcé Zɛmbî mə bá yə buud ɔ́ jaŋga
nə osɔɔ́l ɔ mínɔɔmb intʉ́gʉ́lí.

5 mKuú njɔɔnd wʉ́n í nda bɛɛg bə ŋgəĺə
bɛ̧ záŋ *mwaanɛ.̂ Bɨ mə́ jəlá nə gwág
məśhusʉg nə sâ bɨ ́bɨ ́nə ndɨ ́yí; mpugá nə́
Zɛmbî nyəmɛf́wó nyə á cɨ nə:́ «Mə abʉ́lɛ ́
bwɛlɛ béégya nə wo, mə abʉ́lɛ ́ bwɛlɛ
myaas wo». 6 nGwə́ wə́ jɨ ́ nə,́ shé bʉ́sə nə
ŋkul lás nə iŋkáŋ, cɨ nə:́ «Cwámba ŋgə
kwíínd mə, mə afúndəýɛ ́ ná tɔɔ sâ; muud
nyə e sá mə jɨ?́» 7 oBɨ ɔ́ dʉ təd́ʉ́gá ótɔẃe
ɔ shwóg bʉ́n bwə́ á bwiiŋg bɨ ́ Miləśʉ́ mí
Zɛmbî wá, kəndʉgá mitəd́ʉ́gá dʉ́g nda
ícʉg byáŋ í á shúgʉla nə,́ bɨ ́ yágʉlag
búgə́ bwə́ á bə nə ndɨ ́ yí. 8Yésus-Krîst
jɨ mbií ŋgwûd wú yág, wɔɔ́ś múús, kə
nə́ ndɛɛ ́ kú nə zhúgə.́ 9 pBɨ kú bɨd́ nə́
minjɨɨ́ǵʉ́lá mishús mísə́ mímbií mimbii
myá mí yílʉ́g bɨ ́ zhɨɨ́d́ kənd koogʉ́. Nəcé
í nywa nə́ mpaam mə́ Zɛmbî wə́ í wág

¶12:24 Məcií mə Yésus mə́ ŋgə lás ləśʉ́ íjuugá Zɛmbî mə́ juu sə́ mpáam nyɛ́ dɨ ́ yí;
məcií mə́ Abɛl mâŋ mə́ á ŋgə jɨɨ nə́ Zɛmbî kúndagí nyə nda mínyɔŋʉ̂ nyə a gwú nyə
nə.́

bɨ ́ ŋkul mílámʉ́d, kú bə məćɛɛ̧ ̧ mə́ dʉ́gyá
nə idʉ̂w má. Məcɛɛ̧ ̧ mɔɔŋg mə́ aŋgɛ ̂ nə
kwíínd buud bwə́ ŋgə́ bɛ̧́ mwo wá tɔɔ sâ.

10 Shé bâŋ shé bʉ́sə nə *alatâr jɨ ́ nə,́
buud bwə́ ŋgə́ ná sɛŷ banda *mət́únʉga
dɨ ́ wá bwə́ cúgɛ ́ nə zhɨɨ ́ mə ŋwá ídʉ̂w
cínɔŋg. 11 qAjəlácɨ á ofada nyə á dʉ kə nə
məcií mə́ ócúdú «kʉ́l í búl ŋkɛ̧̂ yí», dʉ kə
sá mət́únʉga shú nə́ Zɛmbî jwúg *misəḿ.
Njɨ, ocúdú bɔɔŋgʉ́ mikug myáŋ, bwə́ á
dʉ wú nə myo ŋgwəĺa dʉ kə jígal bugád.
12 rNtɔ́ nəḿə,́ shú nə́ Yésus ŋwág məcií
mɛ́ mâ nyəmɛf́wô kə sá nə́ kúl búúd í
bəǵ ŋkɛ̧ŋ́kɛ̧̂ kûl, nyə á kə jug nə məcɛy
bugád nə́ ndɛɛ ́ a yə. 13Nə́ ndɛɛ,́ shé wúgá
ŋgwəĺa kə bwəma nə nyə bugád, bwə́
mpyényʉ́g nəḿə́ shé nda bwə́ á mpyêny
nyə nə.́ 14 sNəcé shé cugɛ́ nə ŋgwəĺa á
kandʉgə kandʉgə wa shí gaád; shé ŋgə
sɔ̧́ wɔɔŋg ŋgwəĺa í bá zə bə yí. 15 tNə́
ndɛɛ,́ nda Yésus nyə a sá ntɔ́ nə,́ shé dʉ́gá
ságʉsə Zɛmbî ja jɛŝh, mətúnʉga ɔ́ məćɨ.́
Ntɔ́ jɨ nə́ mimpu míshé mí jəlá nə jaaw
búúd nə́ jínə́ dɛ ́ dʉ́sə́ nə mpífə.́ 16 uBɨ
kú wusa dʉ́lə kwíínd bɔɔ́ĺ búúd nə dʉ́lə
yána ísâ bín, nəcé mbií mət́únʉga wɔɔŋg
wə́ Zɛmbî mə́ dʉ gwág nywa yí.

17 vOtɔẃe ɔ shwóg bʉ́n bwə́ ŋgə ji
ŋkasə́ shú *míshíshim mín, bwə́ bá nəḿə́
kə jaaw Zɛmbî sɛý bwə́ á sɛŷ shú dʉ́n yí.
Ntɔ,́ ságá bwo məgwág, kyeyʉgá íjwûga

byáŋʉ́d, shú nə́ bwə́ sáág sɛý jáŋ nə
məshusʉg kú tədʉwa. Bwə́ ká tədʉwa,
í nda bə bɨ ́ nə mfíí. 18 wDʉgá jəgʉla nə
Zɛmbî shú dʉ́sʉ́. Jísʉ́ kɔɔ́ḿb dɨ, sə́ ŋgə
mpu nə́ milâm mísə sə́ nə́ sáŋ, sə́ ŋgə
ntâg nəḿə́ she cʉgə ja jɛŝh mbií í jəĺa
yí. 19Mə tɛɛ́ǵ bɨ ́ məbwə̂ nə́ bɨ jəǵʉlag
nə Zɛmbî, a sáág nə́ mə lálʉg nyiŋgə zə
kwey bɨ.̂

Ibwádán nə məbəd́á
20 xZɛmbî á mpwogɛ,́ nyə muud nyə

á gwûmʉshi Yésus, Cwámba íshé,
mbaagʉlə itɔw anʉ́nɨ ̂ yɛ,́ nyə á cɛ̧
sɔ̧ á kandʉgə kandʉgə nə məcií mɛ.́
21 yZɛmbî wɔɔŋgʉ́ yəǵ bɨ ́ ŋkul nə́ bɨ
sáág sâ ányunywaâ jɛŝh á cɛɛ́l yí. A
sáág nə́ shé bəǵ váál á gwág nywa yí,
kwoŋ mə Yésus-Krîst dɨ.̂ Yésus-Krîst
ŋwág gúmə́ kandʉgə á kandʉgə! Amɛn!
22Bwaaŋg, mə́ jəgʉla nə bɨ ́ nə́ bɨ
jísɔẃʉ́g ləśʉ́ mə́ ŋgə́ yáág nə bɨ ́ nə ndɨ ́
ga. Kálaad nyəmɛf́wó mə́ mə́ cilə bɨ ́ yɛ ́
nyə agwááyɛ.́ 23 zMə́ cɛɛl jaaw bɨ ́ nə́
bwə́ mə́ bɨd́ *mínyɔŋʉ̂ íshé Timotê; á ká
lɛɛl wɔɔ́ś wa, sá sə́ mú zə dʉ́g bɨ.̂ 24Bɨ
ɔ bəd́a mə otɔẃe ɔ shwóg bʉ́n bɛŝh nə
buud ɔ́ Zɛmbî bɛŝh. Bɔɔŋg wâ Italî bwə́
ŋgə bəd́a bɨ.̂ 25 aZɛmbî kə́ sá bɨ ́ bɛŝh
mpaam.

q13:11 9.7; Ləv 16.27 r13:12 11.26; Mat 27.31-33
s13:14 11.9-10, 13, 16; 12.22, 28; Flp 3.20; 2Kr 5.6; 1Pr 2.11; Mbʉ́ 21.2
t13:15 Ifz 5.19-20; Sôm 50.14, 23 u13:16 Gal 6.10; Flp 4.18
v13:17 Eze 3.17; Mis 20.28-31; 1Kr 16.16 w13:18 10.22; Rom 15.30; 2Kr 1.12;
Mis 24.16 x13:20 mpwogɛ:́ 12.14; Rom 5.1; 2Kr 13.11 sɔ:̧ 8.6 məcií: 9.12
y13:21 Ifz 2.10; Flp 2.12-13 z13:23 Timotê: 1Kr 4.17 a13:25 Gal 6.18

Kálaad Zhâk nyə́ á cilə yɛ ́
Isâ í dʉ́gyá nə Kálaad mə Zhâk yí

Zhâk nyə á cilə okrîstɛn shú nə́ bwə́
mpúg kuú njɔɔnd bwə́ jəĺá nə kyey
mpəd́ʉ́gá nyáŋ dɨ ́ yí nə váál bwə́ jəĺá nə
cʉgə nə buud bwə́ cúgɛ ́ okrîstɛn wá yí.
A ŋgə cɨ isâ ŋkí bulya:
(1) Sâ í dʉ́gá nə fʉg yí: fʉg í dʉ wú wə́
Zɛmbî (1.2-8).

(2) Sâ í dʉ́gá nə məbúwa nə kúm,
məkʉgʉlʉ nə məbwəb́ʉ́lán, fwámɛ́
yəb́ə́ í jəĺá nə dʉ nyîn nə misɔɔ́ĺʉ́gʉ́
yí (1.9-27).

(3) Zhâk ŋgə lámʉsa nə dʉ́lə ŋwa búúd
nə mímbɛɛ́ǵí gúfʉ́gád (2.1-13).

(4) Sâ í dʉ́gá nə búgə́ nə misɔɔ́ĺʉ́gʉ́ yí
(2.14-26).

(5) Jûm nə fwámɛ́ fʉg (3.1-18).
(6) Cʉg á mpəd́ʉ́gá buud mimbii
myɛŝh (4.1–5.6).

(7) Jísɔẃ nə nadâ məj́əgʉla, nə mik-
wííndyá (5.7-20).

Ŋkúmba sâ á ŋgə́ bándʉlə okrîstɛn yí
jísə nə́ «búgə́ jɨ ́ kú nə misɔɔ́ĺʉ́gʉ́ yí jísə
mbimbə» (2.26).

Məbəd́á

1 bMə Zhâk, lwaá mə́ Zɛmbî bá
Cwámba Yésus-Krîst, mə wə́ mə́ cílə́

bɨ ́ kálaad ɛǵa. Mə bəd́á bɨ ́ bwán ɔ́ íbɛɛnd
wûm nə íbá bɨ ́ á mə́ cɨɨma kə ŋgə cʉgə
məśhí məshí wá.

Məkʉgʉlʉ mə́ dʉ
lʉlʉshi búgə́ mə́ múúd

2 cBwaaŋg, məkʉgʉlʉ mɛŝh bɨ ́ mə́
bwəḿá nə ndɨ ́ má mə́ jəlá nə bə bɨ njɨ
sâ məśhusʉg, tɔɔ məśə wáyɛ́ mbií tɔɔ

wáyɛ.́ 3Bɨ mə́ jəlá nə gwág məśhusʉg
ntɔ́ nə mpǔlə nə́ búgə́ jɨń í ká ntɔ̧
məḱʉgʉlʉ, bɨ ́ bə nə jísɔẃ. 4Njɨ, í jɨɨ nə́
jísɔẃ jɔɔŋg gwəḿəf́wó í cásʉləg bɨ ́ sɛý jé
mílámʉ́d, shú nə́ bɨ bəǵ ocúmbá buud,
milwándʉ́lá, kú ná fúfə nə tɔɔ jɔ̧ fúlú
ŋgwûd. 5 dÍ ká bə nə́ fʉg í ŋgə fúfə ŋg-
wɔĺ múúd á gwooŋg jɨń, a gwáámbʉ́g
Zɛmbî, Zɛmbî é yə nyə. Nəcé Zɛmbî mə́
dʉ sá yána nə muud yɛŝh, á dʉ ntâg sá
dwo nə jɔ̧ lâm, kú nə məjumâ. 6 eNjɨ, í
jɨɨ nə́ muud mə gwáámb yɛ́ gwáámbʉ́g
nə búgə,́ kú bə nə milám mímbá. Muud
mə sá milám mímbá yɛ́ jɨ nda ikwɔ̧́ í mâŋ
ŋkwɔ̧̂ mə́ dʉ yáŋgʉlə kənd ká kənd ká yí.
7Mbií múúd wɔɔŋg kú yɨɨ́ḿbɛ ̂ nə təd́ʉga
nə́ nyə é ləǵ sâ wə́ Cwámba. 8Nəcé muud
məzhigə́ jɨ milám mímbá, nyə ádɛ́ mpu
bɛ̧ ŋkúmba zhɨɨ́ ́ ja á cɛɛ́ĺ sá sâ yí.

9 fMbúgʉla jɨ ́ nə məbúwa yɛ́ gwágʉ́g
məshusʉg nə́ Zɛmbî nyə a mə́ bʉ̂n nyə
gwɔŵ. 10 gNyɔɔŋg mə yídá bə nə kúm yɛ́
bəǵ nə lúú nə́ sáŋ nə a bəĺə shí, nəcé a bá
cɔ̧́ nda fʉláwa á jugʉ́, kú bwey. 11 Fʉláwa
mə́ dʉ bə, yásə́ í ká nəḿə́ shigʉshi,
məgwɔ̧̂ mɛ ́ mə́ shwéésh ká, fʉláwa mú
bwaambʉwo, ijɔɔ̧̧ byé í mú shîn. Nəḿə́
mbií ŋgwûd wɔɔŋg wə́ múúd kúm mə́ bá
ŋgə bwaambʉwo, misɔɔ́ĺʉ́gʉ́ myɛ́ myɛŝh
mí ŋgə́ shîn yɛ.́

12 hMuud mə jísɔẃ məḱʉgʉlʉ kú fúfug
yɛ ́ nywáá mə́ jəla, nəcé á ká bá shîn
ntɔ̧ məḱʉgʉlʉ, a bá ləǵ cʉg á kandʉgə
kandʉgə, mpɔɔ́ǵʉ́ nyɔɔŋg wə́ Zɛmbî nyə
á kaag buud bwə́ ŋgə́ cɛɛl nyə wá yí.

13 iJa múúd mə bwəḿá nə məb-
wəb́ʉ́lán yí, a nda bɛɛg cɨ nə:́ «Zɛmbî
wə́ ŋgə́ bwɔẃʉlə mə»; nəcé muud cugɛ́
nə ŋkul bwɔẃʉlə Zɛmbî, nyə ádɛ́ nəḿə́
bwɔẃʉlə búúd. 14 jÍ yidá bə nə,́ muud

b1:1 Zhâk: Mat 13.55; Mis 12.17; 15.13; 21.18; 1Kr 15.7; Gal 1.19; 2.9; 1Pr 1.1
c1:2 Rom 5.3-5; 1Pr 1.6-7 d1:5 Mik 2.6
e1:6 5.13; Mat 7.7; 21.21-22; Ifz 4.14 f1:9 2.5
g1:10 Zhb 14.2; Sôm 90.5-6; Iza 40.6-8; 5.1 h1:12 5.11; 1Kr 9.24-25
i1:13 Mik 19.3; 1Kr 10.13 j1:14 Rom 6.19-21; 7.7-10; 1Yn 2.16-17

nyəmɛf́wó iyéésh byé wə́ í dʉ julə nyə,
kənd nyə lâm *mísəḿʉ́d; 15nə́ ndɛɛ,́ ja
íwɨɨ́ḿbʉ́g í mə́ ŋwa bum yí, səḿ í mú
byɛl̂; ja səḿ í mə́ wîy yí, í mú sá nə́ muud
yəǵ.

16Yé bwááŋg mə́ búl cɛɛl wá, kúgá
shɨɨg məńyúul! 17 kFwámɛ́ ísâ Zɛmbî mə́
dʉ yə búúd yí, nə mənywa mɛŝh sə́ ŋgə́
bwəma nə ndɨ ̂ má, mə́ ŋgə zhu gwɔŵ,
wə́ Sɔɔ́ŋ́gʉ́ mə́ dʉ wééshʉli məŋ́kɛnya yɛ;́
a jɨ njɨ mbií ŋgwûd kú cɛńd. 18 lSɔɔ́ŋ́gʉ́
wúsʉ́ wɔɔŋgʉ́ nyəmɛf́wó nyə á bə nə jɔj̧ɔ̧
təd́ʉ́gá jə́ nə́ a zə byâ shé, a mú zə byá shé
nə ciyá jɨ ́ bʉ́bəĺɛ ́ yí. Byálə nyə á byá shé
yí wɔɔŋgʉ́ wúsə shú nə́ shé bəǵ mpumə́
ashúshwóógʉ́ á ísâ á mə́ tɛ ́ yí.

Dʉ gwágʉlə, ka dʉ sâ
19 mYé bwááŋg mə́ búl cɛɛl wá, bɨ mə́

jəlá nə mpu nə́ muud mə́ jəlá nə dʉ lɛɛl
gwágʉlə, njɨ nda lɛɛl lás, nda lɛɛl gwág
mpimbə. 20Mpimbə múúd mə gwág yí, í
cúgɛ ́ nə ŋkul wééshʉli sâ jɨ ́ tʉ́təlí mísh
mə́ Zɛmbî dɨ ́ yí. 21 nGwə́ wə́ mə́ cɨ ́ nə
bɨ ́ nə,́ myaasʉgá məlwaagʉwo mɛŝh nə
mbíya gwɔ̧ĺə mílâm; myaasʉgá myo, bɨ ́
ka ləǵ kɛɛ́l Zɛmbî nyə á bɛ̧ bɨd́ɨ ́ yí, bɨ ́ ləǵ
dwo nə lám nə́ shɛɛ; dwə́ wə́ dɨ ́ nə ŋkul
sá nə́ *mishíshim mín mí dʉ́gʉ́g cʉg.

22 oSágâ nda kɛɛ́l mə́ Zɛmbî í ŋgə́ cɨ
nə,́ bɨ kú dʉ gwágʉlə gwágʉ́ləǵ, bɨ a bá
ŋgə shɨɨg bɨmɛf́wó. 23Nəcé, ŋkí muud
mə gwágʉ́lə́ kɛɛ́l gwágʉlə gwágʉ́ləǵ a
kú sá nda í ŋgə́ cɨ nə,́ muud wɔɔŋgʉ́ jɨ
nda muud mə́ shîn dʉ́g mpwóómbʉ́ yên
dɨ,́ 24nə́ ndɛɛ ́ a kyey. Ja á mə́ kyey yí,
a mə́ lɛɛl wusa nda mpwóómbʉ́ nyɛ ́ í
ámə bə nə.́ 25 pNjɨ, muud mə mpú kənd

mísh məćɛɛ̧ ̧ mə́ Zɛmbî dɨ ̂nda dʉ gwágʉlə
nə́ ndɛɛ ́ wusa yɛ,́ nywáá mə́ jəla. Məcɛɛ̧ ̧
mɔɔŋg mə́ cúgɛ ́ nə iwushî, máá mə́ dʉ yîl
búúd məńyámád. Njɨ, shú nə́ í bəǵ nə́ a
mə́ jəla, í jɨɨ nə́ a nádag nə mwo, a dʉ sá
nda mə́ ŋgə́ cɨ nə.́

26 qŊkí ŋgwɔĺ múúd mə təd́ʉ́gá nə́ a
ŋgə cʉgə mbií Zɛmbî mə gwág nywa yí,
á ká ŋgə shɨɨg nyúul nda yidá dʉ bii mpu
yé, muud wɔɔŋgʉ́ yəb́ə́ yé wúsə sâ cwag.
27 rYəb́ə́ Zɛmbî mə gwág nywa yí, fwámɛ́
yəb́ə́ wúsə nə:́ dʉ təd́ʉga bwán ɔ́ nyulú
nə mikúsə́ mí búdá *íncwaw í ntʉg mí
ŋgə́ bwəma nə ndɨ ́yííd, ka baagʉlə nyúúl
nda kala məĺwaagʉwo mâ cʉg á shí ga.
Mímbɛɛ́ǵí mpəd́ʉ́gá buud mí anywáyɛ ́

2 sBwaaŋg, kúgá dʉ sá nə,́ bɨ ŋgə́
*búgʉla Yésus-Krîst, Cwámba íshé á

milwanə,́ bɨ ŋgə́ nyiŋgə baam nə bɔɔ́ĺ
búúd ntɔ̧ bɔɔ́ĺ. 2Nəcé nə,́ ja í wɔɔ́ś nə,́
bɨ njúl sɛɛŋgyá jínʉ́d, ŋgwɔĺ múúd zə
nyíi a njúl nə ilwondó í or nə mimb-
wéédí mí álal-ŋkul, gúl ntágʉ́lá-ntágʉla
mú nəḿə́ zə nyíi nə isala. 3Ŋkí bɨ mə́
ŋwa múúd jɨ ́ nə mimbwéédí mí álal-ŋkul
yɛ ́ nə məjilə, bɨ ́ nə nɛ ́ nə:́ «Zaá ji wa
fwámɛ́ jiyad», bɨ ́ nə ntágʉ́lá-ntágʉla nə:́
«Tɔẃʉ́g na tʉ́təlí», ŋkí ntâg nə:́ «Jig wa
kʉ́l mə́ dʉ təl̂ məḱuú gaád». 4 Ja bɨ ́ mə́
sá ntɔ́ yí, ŋgaá nə́ bɨ mə́ wá mímbɛɛ́ǵí
mpəd́ʉ́gá buud wə́ nɨ? Ŋgaá ntɔ́ mə́ lwó
nə́ bɨ ́ ŋgə bigas buud bɨ njúl nə bɔẃ-bɔŵ
mítəd́ʉ́gá?

5 tYé bwááŋg mə́ búl cɛɛl wá,
gwágʉ́ləǵá mə. Ye Zɛmbî nyə a shígɛ ́
fɛɛ́śh mímbúmbúwá shí ga dɨ ́ nə́ mí
bəǵ nə kúm búgə́ dɨ? Nyə á kaag buud

k1:17 Mət 1.14-18; Mat 7.11 l1:18 Yuá 1.13; Rom 8.19-23; 1Pr 1.23
m1:19 3.2; Mik 15.1; Ekl 7.8-9 n1:21 Kol 3.8; 1Pr 2.1
o1:22 2.17; Mat 7.24, 26; Rom 2.13 p1:25 2.12, 24; Sôm 19.8; Yuá 13.17; Rom
8.2; Gal 6.2 q1:26 3.2, 10; Sôm 34.14; 141.3
r1:27 Sôm 10.14, 18; Iza 1.17; Mat 25.35-36 s2:1 2.1-9; Mbá 1.17; 10.17; 16.19;
Mbá 19.7; Zhb 34.19; Sôm 82.2; Mik 24.23; Mat 5.45; Mis 10.34; Rom 2.11; 10.12;
Gal 2.6; Ifz 6.9; Kol 3.25; 1Pr 1.17 t2:5 1.9; Luk 6.20-21; 1Kr 1.26-28; Mbʉ́ 2.9

bwə́ ŋgə́ cɛɛl nyə wá Faan, ŋgaá nyə
a mə́ sá nəḿə́ nə́ mimbúmbúwá mí
bəǵ nə kɔw Faan dɔɔŋgʉ́d? 6Ká bɨ bâŋ
bɨ ŋgə dʉ́g mímbúmbúwá mpyóŋ nə
mpyóŋ. Ozə́ bwə́ ŋgə́ lwó bɨ ́ cúŋ, ŋgaá
mikúkúm? Ŋgaá bwó wə́ bwə́ ŋgə́ kə
nə bɨ ́ məḿpáánzə́ mə́ míləśʉ́? 7Ŋgaá
bwó wə́ bwə́ ŋgə́ jág lás nə jɔj̧ɔ̧ jínə́ lʉ́
Krîstɛn búúd bwə́ á gwiid bɨ ́ yí?

8 uMicilyá mí ŋgə lwó nə́ cɛɛ̧ ̧ mə Cí
wúsʉ́ *Krîst í ŋgə́ cɨ nə:́ «Cɛɛlʉg múúd
yɛŝh jísə́ wo kúnə-́kúnə yɛ́ nda wó cɛɛ́ĺ
wómɛf́wó nə.́» Ŋkí bɨ mə lwándʉ́lə́ cɛɛ̧ ̧
dɔɔŋgʉ́, bɨ mə sá jɔ̧ sɔɔ́ĺʉ́gʉ́. 9 vNjɨ, ja bɨ ́
mə́ dʉ wámímbɛɛ́ǵí mpəd́ʉ́gá buud yí, bɨ
mə́ dʉ səm̂; Məcɛɛ̧ ̧ mə́ lwó nə́ bɨ mə́ jəla
nə intʉ́gʉ́lí í búúd bwə́ mə́ caam məćɛɛ̧ ̧
wá.

10 wMpugá nə́ múúd mə ká bɛ̧ məḿ-
pəńdí mâ Məcɛɛ̧ ̧ mɛŝh nə́ ndɛɛ ́ a wush njɨ
nə ŋgwúdʉgʉ̂, a mə́ byaagʉlə nə mɛŝh.
11 xNəcé muud nyə á cɨ nə:́ «Ci wo kú sá
mínɔɔmb» yɛ,́ nyə nəḿə́ wə́ nyə á cɨ nə:́
«Ci wo kú gwú múud». Ŋkí wɛɛ wo ádɛ́
sá mínɔɔmb, njɨ wo mə́ gwú múúd, wo
músə caam məcɛɛ̧.̧ 12 yNtɔ,́ dʉgá lás, nə
dʉ sá ísâ bɨ ŋgə́ mpu nə́ bwə́ bá sámb bɨ ́
miləśʉ́ bɛɛ̧ ̧ĺə cɛɛ̧ ̧ í dʉ yîl búúd məńyámád
yí. 13 zNəcé, buud bɨ ́ kú gwág búúd cɛy
lámʉ́d wá, bwə́ bá bwəma nə sémbyé
míləśʉ́ á kú nə məcɛy mə lâm. Buud bwə́
ŋgə́ gwág bɔɔ́ĺ ŋkúŋkwóŋʉ́lə wá, iŋkúŋk-
woŋ í dʉ ntɔ̧ sémbyé míləśʉ́ wáŋ.
Búgə́ jɨ ́ kú nə misɔɔ́ĺʉ́gʉ́ yí jɨ ́ fudə́
14 aBwaaŋg, ŋkí muud mə́ cɨ nə́ a jɨ nə

búgə,́ njɨ misɔɔ́ĺʉ́gʉ́ kú nyîn, wâŋ mbií
búgə́ í é kwíínd nyə jɨd́? Í é cʉg nyə?
15 bŊkí *mínyɔŋʉ̂ wʉ́n á mudûm ŋkí á

mudá ŋgə́ fúfə nə sâ mə́ bwáád, ŋkí ntâg
nə́ a ŋgə fúfə nə idʉ̂w yâ dâŋ jwɔŵ, 16ŋg-
wɔĺ múúd á gwooŋg jɨń mú cɨ nə nyə nə:́
«Wo ɔ kə́ nə́ shɛɛ; kaág bwáád, wo də!»
Ŋkí a cɨ ntɔ́ njɨ nə mpu, kú yə nyə sâ í
ŋgə́ jɨɨ nyə yí, ntɔ́ nyə é kwíínd nyə jíd?
17 cNtɔ́ nəḿə́ wə́ búgə́ jísə́ yɛ.́ Wó ká bə
nə búgə,́ njɨ kú nə misɔɔ́ĺʉ́gʉ́, búgə́ gwô
jísə fudə.́

18Njɨ, ŋgwɔĺ múud jɨ nə ŋkul cɨ nə ŋg-
wɔĺ nə:́ «Wɛɛ jɨ nə búgə,́ mɛɛ nə mis-
ɔɔ́ĺʉ́gʉ́.» Lwóg ná mə búgə́ gwô nda
nə misɔɔ́ĺʉ́gʉ́, mɛɛ mə e lwó məd́ɨ ́
mísɔɔ́ĺʉ́gʉ́d nə́ mə jɨ nə búgə.́ 19 dWo
ŋgə *magʉlə nə́ Zɛmbî jɨ njɨ ŋgwûd, wo
ŋgə mpu sâ; njɨ, məjamb mə́ ŋgə nəḿə́
magʉlə ntɔ,́ mə́ ŋgə́ lilya. 20Wo muud
jɨ ́ kú mpu dʉ faas ísâ yɛ,́ ye wo cɛɛl
mpu nə́ búgə́ jɨ ́ kú nə misɔɔ́ĺʉ́gʉ́ yí í
akwííndɛ ́ tɔɔ sâ? 21 eŊgaá Zɛmbî nyə á
ŋwa mpáámbə́ íshé *Abʉraham nə́ tʉ́təlí
muud mísh mɛd́ nəcé a yánálə mwân yé
*Izaag tâŋ *mətúnʉga *alatâr dɨ.̂ 22Wo
adʉ́gɛ?́ Búgə́ jé í á bə mbádʉ́gá nə mis-
ɔɔ́ĺʉ́gʉ́, byɛŝh í ŋgə́ sɛŷ; misɔɔ́ĺʉ́gʉ́ wə́ mí
á zə sá nə́ búgə́ jé í bəǵ ncindî. 23 fNə́
ndɛɛ,́ í mú bə nda Kálaad Zɛmbî ŋgə́ cɨ
nə;́ nə:́ «Abʉraham nyə á *búgʉla Zɛmbî,
Zɛmbî mú lɔ̧́ nyə búgə́ jé jɔɔŋgʉ́, a mú
cɨ nə́ Abʉraham jɨ tʉ́təlí muud; bwə́ mú
gwiid nyə nə́ shwə́ mə́ Zɛmbî.»

24Bɨ mə́ dʉ́g ɨɨ?́ Zɛmbî mə́ ŋwa múúd
nə́ tʉ́təlí muud nəcé misɔɔ́ĺʉ́gʉ́, kú bə njɨ
nəcé búgə.́ 25 gNtɔ́ nəḿə́ wə́ Ráhab mudá
jaŋga nyə á bə yɛ.́ Ŋgaá nə́ Zɛmbî nyə
á ŋwa nyə nə́ tʉ́təlí muud nəcé sɔɔ́ĺʉ́gʉ́
nyə́ a sá yí? Nəcé, buud bwân ɔ́ *Izʉrəyɛl̂
bwə́ á kənd wá, Ráhab nyə a ləǵ bwo
nyəd́ɨ ́ njɔẃ, a mú sá nə́ bwə́ kyéyʉg zhɨɨ́ ́

u2:8 Ləv 19.18; Mat 22.39; Rom 13.9 v2:9 2.1
w2:10 Mat 5.19; Gal 3.10; 5.3 x2:11 MmN 20.13-14 y2:12 1.25 z2:13 Mat
5.7; 7.1; 18.32-35 a2:14 Mat 7.21; 1Yn 3.17 b2:15 Mat 25.35-36 c2:17 Gal
5.6, 16, 22-24; 1Yn 3.18 d2:19 Mbá 6.4; məjamb: Mat 8.29; Mak 1.24
e2:21 Mət 22.9, 12; Rom 4.1-5, 13-16, 19-22; Heb 11.17
f2:23 Mət 15.6; 2Ib 20.7; Rom 4.3 g2:25 Zho 6.17; Mat 1.5; Heb 11.31

shúsʉ́d. 26 hNyúúl nyísə́ kú nə *shíshim
yí, nyísə mbimbə; ntɔ́ nəḿə,́ búgə́ jɨ ́ kú
nə misɔɔ́ĺʉ́gʉ́ yí jísə mbimbə.

Jûm dʉ́sə wagʉwo wagʉwo sâ

3 Bwaaŋg bɨ mə mpú nə́ sə́ buud ŋgə́
jɨɨ́ǵʉli wá, Zɛmbî mə bá bə nə ŋkʉ́d

wúsʉ́ sémbyé míləśʉ́d ntɔ̧ bɔɔ́ĺ búúd
wáŋʉ́d. Ntɔ,́ í ajɨɨ́ýɛ ́ nə́ bɨ bəǵ zhwog
oyɨɨ́ǵʉli ŋkí bulya, 2 inəcé shé bɛŝh shé
mə́ dʉ kwab mímbií mimbii. Múúd mə
ká bə kú dʉ kwab nə ləśʉ́ á mpu yé, nyɨńɨ
nyɛ mə́ bə váál í jəĺa yí, nywáá jɨ nəḿə́ nə
ŋkul mpu bii nyúúl nyɛ ́ nyɛŝh. 3 jŊgaá nə́
shé mə́ dʉ shwaam íkabʉlí iŋkwánz mpu
dɨ ́ shú nə́ í sáág shé məgwág, nə́ ndɛɛ ́
shé ka bə nə ŋkul mə kəńd bwo məńyúúl
oncindî kʉ́l shé mə́ cɛɛ́l yí? 4Nəḿə́ nda
ititíma, bísə məma ísâ í anʉ́nɨ,́ oŋkwɔ̧̂ ɔ́
anʉ́nɨ ̂ wə́ bwə́ dʉ sá nə́ í kyéyʉg. Njɨ,
tɛɛm bə ntɔ,́ ŋkúŋkwaawɛ́ cíg-cíg wə́ mə́
dʉ sá nə́ titíma kəǵ kɔɔ́ḿb jɛŝh muud
ŋgə́ julə nyə yɛ ́ mə́ cɛɛ́l yí. 5Ntɔ́ nəḿə́
wə́ jûm dʉ́sə́ yɛ.́ Í tɛɛm bə kʉ́kʉ́l nyúul
cíg-cíg, dʉ́sə nə ŋkul dʉ mamʉda nə í
ŋgə sá məma ísâ. Bɨ mə́ dʉ́g ɨɨ?́ Kukúdá
cíg-cíg í jígal məma jugʉ́. 6 kJûm dʉ́sə
nəḿə́ kuda, dʉ́sə jiya olɨĺɨŋgɨ ̂ səd́ɨ ́ íkʉ́l í
nyúúlʉ́d. Í ŋgə lweegʉshi nyúúl nyɛŝh.
Jûm í ŋgə wá shé kuda ícʉg dɨ,́ wú
byéléd kə wɔɔ́ś shwɨyʉd. Kuda jɔɔŋg í
ŋgə zhu kuda á kandʉgə dɨ.̂ 7 lMuud nyə
a mə́ kwááf mímbii mí ócúdú myâ jugʉ́
myɛŝh, tɔɔ inunú, tɔɔ ocúdú bwə́ júlə́
mímwɔ̧ shí wá, tɔɔ ocúdú wâ mâŋ, nyə
a mə́ kwááf bɛŝh. 8 mNjɨ, kú nə tɔɔ muud
ŋgwúd nə ŋgwûd jɨ ́ nə ŋkul kwááf jûm
yɛ.́ Jûm dʉ́sə bɔẃ-bɔŵ sâ cúgɛ ́ nə ŋkul ji
nə́ shɛɛ yí, dʉ́sə nə gwoog nə́ cwɔɔ́.́ 9 nShé

mə́ dʉ balan nə jûm íshé, dʉ ságʉsə
Sɔɔ́ŋ́gʉ́ íshé Cwámba, shé dʉ nəḿə́ balan
nə jûm dɔɔŋg dʉ lweem búúd Zɛmbî nyə
kwambʉlə yuug jéd wá. 10Mpu ŋgwúd
nə ŋgwûd í wééshʉ́lí íbwádán wééshʉli
məĺweemyâ. Mbɔ̂ bwaaŋg! Í ajəĺáyɛ ́ nə
dʉ bə ntɔ.́ 11Ye ncwuŋ nyɨ ́ nə ŋkul
wééshʉli məj́úwó mə́ ancúncwôŋ nə mə
águgwulû luun ŋgwûd dɨ?̂ 12 oBwaaŋg,
ye lɨɨ́ ́ *figyê jɨ ́ nə ŋkul wúmə íbumə́ i
olivyê? Ye fambə́ *vînyə jɨ ́nə ŋkul wúmə
íbumə́ í figyê. Ncwuŋ í dʉ wééshʉli
məj́úwó mâ ca nə ca yí í cúgɛ ́ nə ŋkul
nyiŋgə wééshʉli zhizhe məj́úwó.

Fwámɛ́ fʉg í dʉ zhu wə́ Zɛmbî
13 pZə́ jɨ ́ nə fʉg nə cóŋ na bɨd́ɨ ́ yɛ?́

Muud wɔɔŋg lwóyág ntɔ́ jɔ̧ kuú njɔɔnd
jéd, a dʉ́g sá ísâ nə lám nə́ shɛɛ, nə
fʉg. 14 qÍ ká yida bə nə́ bɨ ́ ŋgə bə nə
mbíya lâm, nə məfendyâ mílámʉ́d ɨɨ,́
kúgá yɨɨ́ḿbɛ ̂ nə ŋkɛn̂y məńyúul nə́ bɨ
bʉ́sə nə fʉg; jísə bɨ ́ ijɔ̧ɔ́ ̧.́ 15 rFʉg nyɔɔŋg í
áŋgɛ ̂ nə zhu wə́ Zɛmbî; nyísə fʉg á shí ga,
fʉg á iyéésh í nyúul muud, fʉg minjum-
bʉ́lu. 16Nəcé, kʉ́l jɨ ́ nə,́ bɔɔ́ĺ mpii bɔɔ́ĺ,
bɔɔ́ĺ fendya nə bɔɔ́ĺ yí, isâ dʉ sɨŷ ncúg-
nculɛ,̂ bɔẃ-bɔŵ mísɔɔ́ĺʉ́gʉ́ dʉ bə mím-
bií mimbií. 17 sFʉg í dʉ zhu wə́ Zɛmbî yí
nyáá í dʉ bə nə́ fwɔ̧-́fwɔ̧,́ í dʉ́gə́ cɛɛl mə-́
tala. Fʉg nyɔɔŋg í ádɛ ́ bə nə cwambʉlə,́ í
dʉ bə fʉg á ŋkwambʉlə, í dʉ́gə́ bul gwág
búúd cɛy lámʉ́d, dʉ bul sá jɔ̧ mísɔɔ́ĺʉ́gʉ́,
kú nə mbɛɛ́ǵí məŋ́kɔɔmʉ́, kú nə məkəŋ́.
18 tBuud bwə́ ŋgə́ wá mətala mpəd́ʉ́gá
buud wá, bwə́ ŋgə bɛ̧ mpəg mət́ala dɨ.̂
Mpəg jɔɔŋgʉ́ ka ŋgə wúmə bwo cʉg á
otʉ́təlî.

h2:26 2.17, 20 i3:2 Sôm 141.3; Mik 10.19; 1.26 j3:3 Sôm 32.9
k3:6 Mik 10.19; Mat 15.11, 18-19 l3:7 Mət 9.2

p3:13 Rom 12.16 q3:14 1Kr 3.1-3; Gal 5.20–6.4 r3:15 1.5, 17
s3:17 Mat 5.48; 1Kr 13.4-7; Gal 5.22-23; Flp 1.9-11 t3:18 Mat 5.9

Mbúgʉla nyə ajəĺáyɛ ́
nə bə mílâm mímbá

4 uJɨ ́ í ŋgə́ sá nə́ bɨ bəǵ nə icwoomb
nə igwáná? Ŋgaá nə́ jísə nəcé iyéésh

í zhwiimbyálə nə cʉg í ŋgə́ sá lúmbʉ́lí
məńyúúl mʉ́n dɨ? 2 vBɨ ́ŋgə wɨɨ́ḿb isâ, njɨ
bɨ kú ŋgə bii byo; nə́ ndɛɛ,́ bɨ mú ŋgə bə
nə yéésh gwúlə búúd. Bɨ ́ ŋgə jɨ isâ, njɨ
bɨ ́ cugɛ ́ nə ŋkul bii byo; nə́ ndɛɛ ́ bɨ mú
ŋgə bə nə ozhuyâ, ŋgə gwána igwáná.
Bɨ aŋgɛ ̂ nə bii nəcé bɨ aŋgɛ ̂ nə gwáámb
Zɛmbî. 3Bɨ ́ tɛɛm ntâg nəḿə́ gwáámb ɨɨ,́
bɨ kú bii, nəcé bɨ mə́ dʉ gwáámb nə bɔẃ-
bɔŵ təd́ʉ́gá, njɨ shú nə́ bɨ mə lwándʉ́lə́
íyéésh bín yâ zhwiimbyálə nə cʉg.

4 wBɨ ́ bʉ́sə osɔɔ́l ɔ mínɔɔmb; ye bɨ am-
púyɛ́ nə́ bɨ ́ mə́ ká bɛ̧ məńywa mâ shí ga,
bɨ mə́ fʉm Zɛmbî? Ntɔ́ jɨ nə́ muud mə
cɛ̧́ shwə́ nə shí ga yɛ,́ mə́ bə zhízhíŋ mə́
Zɛmbî. 5 Jɨ ́ cilyá Kálaad Zɛmbî dɨ ́ nə:́
Zɛmbî nyə acɛɛ́ĺɛ ́ nə́
gúl sâ í zəǵ shwɔ̧ wú nə Shíshim
nyə á sá nə́ í zəǵ ji shédɨ ́ yí§.
Ye bɨ mə təd́ʉ́gá nə́ ja Mícilyá mí ŋgə́
cɨ ntɔ́ yí, jísə zhizhe icɨgə-́cɨǵə? 6 xMbɔ!̂
Zɛmbî mə́ yidá bul bə nə mpaam. Sâ
jɔɔŋg wə́ Mícilyá mí ŋgə́ cɨ yí, nə:́
Zɛmbî mə́ dʉ lúmbʉli nə buud
bwə́ dʉ ŋkɛn̂y məńyúúl wá;
njɨ, bɔɔŋg bwə́ səl bwəḿɛf́wó shí wá,
a sá bwo mpaam.

7 yNə́ ndɛɛ,́ bɨd́ʉ́gá nə́ Zɛmbî jwúg nə
bɨ;̂ dʉgá lʉl lúu nə Njwû məjamb, nyə e
fúndə bɨ,́ a kə shwóg-shwóg. 8 zShíshʉ́gá
Zɛmbî kúnə-́kúnə, nyə e shísh nəḿə́ bɨ ́

kúnə-́kúnə. Yé osɔɔ́l ɔ *mísəḿ, gusagá
məbwə;̂ bɨ ́ buud wâ milám mímbá,
fúbʉ́gá mílâm. 9 aMagʉləgá məntágʉla
mʉ́n, bɨ gwág bɨḿɛf́wó cɛy lámʉ́d, bɨ mú
jɨɨ məńyúul. Kúgá ná ŋgə gwo, yidagá
jɨɨ; yɔwʉgá dʉ́lə fánda gwág məśhusʉg
ntɔ,́ yidagá shúsʉla. 10 bSəlʉgá bɨmɛf́wó
shí mísh mə́ Zɛmbî dɨ,̂ a mú bá bʉ̂n bɨ ́
gwɔŵ.

11 cBwaaŋg, kúgá dʉ cɨya íciyá í
ábʉ́bɔŵ. Wó ká cɨ *mínyɔŋʉ̂ woó nə
muud ciyá ábʉ́bɔŵ, ŋkí ntâg nə́ wo jɛɛ́ǵ
nyə njagə,́ mpug nə́ wo mə́ jág lás nə
məcɛɛ̧,̧ wo mə́ jɛɛ́ǵ məćɛɛ̧ ̧ njagə.́ Ŋkí
wo jɛɛ́ǵ məćɛɛ̧ ̧ njagə,́ mpug nə́ wo cúgɛ́
múúd mə báágʉ́lə́ məćɛɛ̧ ̧ yɛ,́ wo mə́ yidá
bə múúd mə́ dʉ jɛɛ́ǵ məćɛɛ̧ ̧ minjagə́ yɛ.́
12 dMuud nyə á təl̂ məcɛɛ̧,̧ á dʉ nəḿə́
balan nə mwo yɛ,́ jɨ njɨ ŋgwûd. Nyə wə́ jɨ ́
nə ŋkul sá nə́ muud cʉ́gəg, nyə nəḿə́ wə́
jɨ ́ nə ŋkul sá nə́ muud yəǵ. Wo wə́ zə́ nə́
wo yəǵ muud jɨ ́wo kúnə-́kúnə yɛ́məbɛɛ̧ ̧?́

13 eBɨ bâŋ ntâg ɨɨ,́ bɨ mə́ dʉ cɨ nə:́ «Ŋkí
múús ŋkí mán sə́ é kə ŋgwəĺa shús ŋg-
wəĺa kɛl, kə ji wu mbú ncindî ŋgə sá
mákîd bii mwaanɛ»̂ 14 fÍ njúl nə́ bɨ am-
púyɛ́ nda cʉg jɨń í é bə mán nə;́ bɨ bʉ́sə
nda ŋgúdə́ í dʉ wɔɔ́ś fúfwálá nə́ ndɛɛ ́ í
mú jímb yí. 15 gBɨ mə́ jəlá nə yidá dʉ cɨ
nə:́ «Ŋkí Cwámba mə́ magʉlə, sə́ é cʉgə,
sə́ sá sâ shús sâ kɛl.» 16 hNjɨ bɨ mú ŋgə
ŋkɛn̂y mənyúul nə bəgʉwa dʉ́n dɔɔŋg;
váál ŋkɛńyá nyúul dɔɔŋg dɛŝh dʉ́sə ŋkí
bɔŵ. 17 iMuudməmpú dʉ sá məńywa yɛ,́
á ká bə kú sá mwo, a mə́ səm̂.

§4:5 Bɔɔ́ĺ bwə́ cɨ nə:́ «Shíshim Zɛmbî nyə a sá nə́ í zəǵ ji shédɨ ́ yí í bul bə nə wú».

Mikúkúm mí ɔ́ káálʉgə

5 jBɨ bâŋ mikúkúm ntâg ɨɨ,́ jɨɨgá
mənyúul; kɨḿʉ́gá oŋkwiimbyê nəcé

məntágʉla mə́ zə́ bii bɨ.̂ 2 kKúm dʉ́n
í mə́ bwo, mikáándə́ mín mí mə́ dɨýa
óshê. 3Or wʉ́n nə *mwaanɛ̂ wʉ́n mú
nə myáŋgʉlə;́ myáŋgʉlə́ wɔɔŋg í bá
bwaagʉlə bɨ ́məbɛɛ̧ ̧́ mʉ́n. Í bá nəḿə́ cɛɛ́ǵ
də bɨ ́mənyúul nda kuda í dʉ də nə,́ nəcé
bɨ mə́ ŋkúnd kúm mwɔŵ məǵaád, í njúl
nə́ shí í wál zə shîn. 4 lDʉgá, bɨ á ban nə́
bɨ ajəńáyɛ ́ nə olwaábʉlə bwə́ á dʉ saag
bɨ ́ məmpəg ífambə́ wá. Myəńa bɨ ́ á mə́
mánda myɔɔŋgʉ́ mí ŋgə kɨm̂ ŋgə shwə-́
man bɨ,̂ Cwámba á ŋkul nyɛŝh mə́ gwág
óŋkwiimbyê ólwaábʉlə bwə́ ŋgə́ kɨm̂ wá.
5 mBɨ mə́ cʉgə wa shí mishwun, ŋgə gwú
iyéésh bín, ŋgə cʉgə cʉg nyaŋgá. Bɨ a mə́
bwaag nda mimyáágə́ mí ócúdú bwə́ bá
cígə jwɔẃ lʉ́ zâŋ myá. 6Bɨ mə dʉ bə nə,́
muud kú nə məbɛɛ̧ ̧,́ bɨ ́ yə nyə məbɛɛ̧ ̧,́ bɨ ́
gwú nyə, a kú lʉl lúu nə bɨ.̂

Mbúgʉla bəǵ nə jísɔẃ
7 nNə́ ndɛɛ ́ bwaaŋg, ŋgəgá nə jísɔw,

kə kumə jwɔẃ Cwámba mə bá zə yí. Bɨ
mə́ dʉ dɨ ́ dʉ́g ɨɨ?́ Mbɔɔl məmpəg mə́ dʉ
ŋgə bwánd nə́ nyə é bii jɔj̧ɔ̧ mpúmə́ í
é wú nyə məńdəlúd yí. A dʉ jísɔw nə́
ndɛɛ ́ ompú wâ mətɛɛ́d́ʉ́lé nə wâ məshíné
nywɔ̧.̂ 8 oJísɔẃʉ́gá nəḿə́ ntɔ;́ máándʉ́gá
milâm, nəcé Cwámba wál bá nyiŋgə zə.
9 pBwaaŋg, bɔɔ́ĺ bwə́ nda dʉ tədʉwa nə
bɔɔ́ĺ, bɨ a bá ŋwa məb́ɛɛ̧ ̧.́ Dʉgá muud
mə zə́ sámb shé miləśʉ́ yɛ ́ təĺ mpumbɛd́
ɨɨ.́ 10 qBwaaŋg, *buud ɔ mícúndə́ bwə́ á
dʉ lás nə ŋkul mə Cwámba wá bwə́ á

jug, bwə́ kú lámʉsa; ŋwagá yuug nə bwo.
11 rNda bɨ ́mə́ mpú nə,́ shé ŋgə cɨ nə́ buud
bwə́ á bə nə zɛńy kəĺə shwóg wá, báá
bwə́ mə́ jəla. Ŋgaá bɨ a shí gwádʉga lâŋ
mə́ Zhwôb; nyə á bə, a ŋgə́ tɛɛm dʉ́g
mícúŋ, a ŋgə́ kə njɨ shwóg nə shwóg.
Bɨ a shí nəḿə́ dʉ́g cé Cwámba nyə á kə
shúgʉla təl̂ nyə yí. Zɛmbî jɨ bul bə nə lâm
íŋkúŋkwoŋ, á dʉ gwág búúd cɛy lámʉ́d.

12 sBwaaŋg, sâ bɨ ́ mə́ jəĺá nə tɛɛ́d́ fwó
mpu yí jɨ ́ nə,́ ci bɨ kú dʉ kɛɛn joŋ lʉ
gwɔŵ, kú kɛɛn məńdəlu mə shí, kú nəḿə́
kɛɛn tɔɔ nyúl ŋkaanə́ íshús. Dʉgá cɨ njɨ
«Haaw» ja í jəĺá nə bə haaw yí, cɨ «Mbɔ»̂
ja í jəĺá nə bə mbɔ̂ yí; dʉgá sá ntɔ́ shú nə́
bɨ bág bə kú ŋwa məb́ɛɛ̧ ̧́ ja Zɛmbî mə bá
cígal míləśʉ́ yí.

13 tŊkí ŋgwɔĺ múúd á na bɨd́ɨ ́ ŋgə
bwəma nə minjugú, a jəǵʉlag nə Zɛmbî.
Ŋkí ŋgwɔĺ jɨ nə məshusʉg ɨɨ,́ a sɛýʉg
isʉsa ságʉsə Zɛmbî. 14 uŊkí ŋgwɔĺ múúd
á na bɨd́ɨ ́ ŋgə bwas ɨɨ,́ a jɔẃʉ́g ocúmbá
buud wâ *Dɔ̧ lʉ́ óbúgʉla, bwə́ zəǵ jəgʉla
nə Zɛmbî shú dɛ,́ bwə́ ŋgə́ shúlə nyə
məwúdə jínə́ mə́ Cwámba dɨ.̂ 15 vBwə́ ká
sá məj́əgʉla mɔɔŋgʉ̂ nə búgə,́ mbəl̂ í é
cʉgə, Cwámba nyə é wɛɛl nyə təl̂ tʉ́təlî.
Í ká ntâg bə nə́ nyə a sá *misəḿ, Cwámba
juu nyə nə myo. 16 wNə́ ndɛɛ,́ dʉgá sá
nə́ ŋgwɔĺ kə magʉlə mísəḿ myɛ́ wə́ ŋg-
wɔĺ, ŋgwɔĺ jəgʉla nə Zɛmbî shú mə́ ŋg-
wɔĺʉ́gá, shú nə́ bɨ dʉ́g yâl. Məjəgʉla mə
tʉ́təlí muud məśə mə aŋkál-ŋkálʉ̂, mə́
dʉ sɛŷ. 17 xEli nyə á bə nəḿə́ nda shé.
Nyə á jəgʉla nə Zɛmbî nə lâm yé wɛŝh
nə́ ompú bwə́ tɔẃʉ́g kú ná nywɔ̧.̂ Ompú
bwə́ á shí tɔŵ kú nywɔ̧̂ tâŋ mimbú mílɔɔ́l
nə oŋkwoond ósaman. 18 yA mú nyiŋgə

j5:1 Mik 15.6; Iza 5.8-10; Amo 6.3-7; 1.10; Luk 6.24 k5:2 Mat 6.19-20 l5:4
MmN 3.7; Ləv 19.13; Zhe 22.13; Mal 3.5 m5:5 Zhe 12.3; 25.34 n5:7 Zhu 2.23;
2Pr 3.3 o5:8 Rom 13.11-12; 1Te 5.5-8; Heb 10.25, 37 p5:9Mat 7.1-2 q5:10
Mat 5.12; Heb 11.32-38 r5:11 1.12; MmN 34.6; Zhb 1.21-22; 2.10; 42.10-17
s5:12 Mat 5.34-37 t5:13 1.5-6; Mis 16.25 u5:14 Mak 6.13
v5:15 Mat 9.2; Mak 16.18 w5:16 Sôm 32.3-5; 38.4-6; Mik 28.13; 1Yn 1.8-9
x5:17 1Oj 17.1 y5:18 1Oj 18.42-45

jəgʉla gúl ja, joŋ í mú nywɛĺʉshi mpú
nə́ ndɛɛ ́ məndəlú mə́ mú sá nə́ məmpəg
mə́ wúməǵ.

19 zBwaaŋg, ŋkí ŋgwɔĺ múúd á na bɨd́ɨ ́
mə́ béégya nə obʉ́bəĺɛ,́ a kə ŋgə gwaa
cwagʉwa, ŋgwɔĺ mə́ ká sá nə́ a nyíŋgəg

nə mpʉ́s ɨɨ,́ 20 ampugá nə́ muud mə sá
nə́ sɔɔ́l misəḿ wúg kɔɔ́ḿb nyə ámə ŋgə
cwagʉwa yí, a nyíŋgə nə mpʉ́s yɛ,́ a mə́
sá nə́ *shíshim yə́ í fáámʉg nə shwɨy; a
mə́ sá nəḿə́ nə́ Zɛmbî bəǵ kú ná kənd
mísh ncúlyá mísəḿ myɛd́.

z5:19 Gal 6.1 a5:20 1Pr 4.8

Kálaad ashúshwóógʉ́
Pyɛr̂ nyə́ á cilə yɛ ́
Isâ í dʉ́gyá nə Pyɛr̂
ashúshwóógʉ́ yí

Pyɛr̂, muud lwámá mə Yésus-Krîst, bá
Silvɛ̧̂ (Silas) wə́ bwə́ á cilə (1.1; 5.12).
A cɨ nə́ í á bə bwə́ njúl *Babilɔn (5.13).
Róma wə́ á ŋgə́ jəlá nə jɔŵ nə́ Babilɔn
ɛńɛ.
Kálaad nyəmɛf́wó ŋgə nyîn nə́ nyə á

cilɔw shú búúd bwə́ á ŋgə kúnɔw nyíi
yəb́ə́ ókrîstɛn dɨ ́ wá (2.2), mədɔ̧ máŋ mə
á bə cɨɨmá ntʉ́nɨ ímpál í shí ítɔɔ́n yâ
Azî ácwáágɛ ́ dɨ.̂ Məma íciyá bísə cínɔŋgʉ́
ntʉ́ga:
(1) Okrîstɛn bʉ́sə ijigə-jigə wa shí gaád
(1.1 nə 2.11).

(2) Cʉg, nə shwɨy mə Yésus-Krîst í jəlá
nə bə krîstɛn yɛŝh yuug á ŋgəǵ nə bɛ̧
yí.

(3) Yuug jɔɔŋg í lwó krîstɛn kuú njɔɔnd
á kyéyʉgʉ́ nə oháádɛn yí, nə bɔɔ́ĺ
okrîstɛn yí, nə otɔẃe ɔ shwóg yí
(2.18–3.6).

(4) Kuú njɔɔnd ósɔɔ́l ɔ məśáal bʉ́sə́ nə
omása oháádɛn wá, nə budá bwə́ á
bá oháádɛn wá (5.1-7 nə 1.22–2.3).

Cʉg mə́ krîstɛn í jəlá bə mbii á nə́ buud
ɔ tɔɔ́ń bwə́ bəǵ kú nə sâ bwə́ jûm ókrîstɛn
yí.

Məbəd́á

1 bMə Pyɛr̂, *muud lwámá mə́ Yésus-
Krîst, mə wə́ mə́ cílə́ kálaad ɛǵa. Mə́

cilə bɨ ́mifééshá mí Zɛmbî mí á mə́ cɨɨma,
kə ŋgə cʉgə cʉg íjigə-jigə Pɔŋ̂, nə Galá-
tia, nə Kapados, nə Azî, nə Bitinî yí.
2 cFɛɛ́śhʉ́lə Zɛmbî Sɔɔ́ŋ́gʉ́ nyə a fɛɛ́śh bɨ ́
yí, í á bɛ̧ yuug nyə á bwey yigʉla nə́ a
bá sá yí; nyə á ka sá nə́ Ŋkɛ̧ŋ́kɛ̧̂ Shíshim

təĺʉ́g bɨ ́ koogʉ́, bɨ bəǵ nə məgwág nə
Yésus-Krîst, məcií mɛ́ mə́ fúbʉ́g bɨ.̂
Zɛmbî kə́ bul sá bɨ ́mpaam, a bul nəḿə́

sá nə́ bɨ cʉ́gəg nə́ shɛɛ.
Akíba nə cʉg Zɛmbî ŋgə́ ntɨ sə́ yí
3 dGúmə́ nə Zɛmbî, Sɔɔ́ŋ́gʉ́ mə

Cwámba wúsʉ́ Yésus-Krîst. Gúmə́ nə
nyə muud nyə á bul gwág sə́ cɛy lámʉ́d,
a gwúmʉshi Yésus-Krîst, a mú sá nə́ sə́
byɛĺʉ́g ncuncúmbə cínɔŋg gwúmʉ́lə
wɔɔŋg dɨ ́ yɛ.́ Byɛĺʉ́lə sə́ á mə́ nyiŋgə
byɛl̂ ja ábɛɛ ̂ wɔɔŋgʉ́ í á mə́ sá nə́ sə́
bəǵ nə bwágə́ lúú í ábʉ́lɛ ́ bwɛlɛ bə nə
məsáám yí, 4 sə́ ka ŋgə bwánd dʉ́sʉ́ kɔw
lʉ́ məńywa Zɛmbî mə́ bwɨɨ́ǵ gwɔẃ joŋ
dɨ ́ yí, mənywa mə́ ábʉ́lɛ ́ bwɛlɛ ntáma,
kú bwɛlɛ kə məb́wam, kú bwɛlɛ jumə
má. 5A mə́ bwɨɨ́ǵ nəḿə́ bɨ ́ buud mpífə́
nyɛ ́ í ŋgə́ baagʉlə wá, bɨ ́ buud ŋgə́ bii
mbaagʉlá wɔɔŋgʉ́ nə zhɨɨ ́ a búgə́ wá,
shú nə́ bɨ bág ŋwa cʉg á mə́ bwey shîn
kwəmʉsa búúd bɛ́ yí, cʉg í bá nyîn nə́
ŋgəŋ́ mwɔẃ mâ məzhúgʉ́lâ dɨ ́ yí. 6 eBɨ
mú ŋgə jág bul bə nə məshusʉg ja bɨ ́
ŋgə́ mpu ntɔ́ yí, tɛɛm bə nə́ í é jɨɨ ná nə́
bɨ ŋgəǵ nə bwəma nə məkʉgʉlʉ mimbií
mimbii, mə́ ŋgə́ sá bɨ ́ məcɛy mə lâm
bʉ́baalɛ ́ fwálá ja gaád. 7 fMəkʉgʉlʉ
mɔɔŋg mə́ jəlá nə bə, nəcé búgə́ jɨń jɨ ́ nə
mfíí ntɔ̧ or, sâ í dʉ́ ntáma yí; nə́ ndɛɛ,́
nəḿə́ nda bwə́ dʉ́ wá or kuda dɨ ́ fyá
nyə nə,́ búgə́ jɨń í jəlá nə bwəma nə
məkʉgʉlʉ shú nə́ í mpúyʉ́g nə́ jɨ ́ fwámɛ́
búgə,́ bɨ ́ ka bá ŋwa məśhwúmb, ŋwa
gúmə,́ bwə́ ságʉsə bɨ ́ jwɔẃ Yésus-Krîst
mə bá zə lwóya nyúúl yí. 8 gBɨ ́ ŋgə cɛɛl
Yésus wɔɔŋgʉ́ í njúl nə́ bɨ a shígɛ ́ dʉ́g
nyə, bɨ ́ ŋgə *búgʉla nyə bɨ kú nəḿə́ fwo
dʉ́g nyə; gwə́ wə́ ŋgə́ yə bɨ ́ məshusʉg
mâ ntɔ̧ ŋkwóŋ, mbii məśhusʉg múúd

b1:1 2.11; Zhk 1.1 c1:2 2.9; Rom 8.29; Ifz 1.4; 2Te 2.13; 2Pr 1.10 məcií: 1.19
d1:3 1.23; 2Kr 1.3; Tit 3.5 e1:6 2Kr 4.17; Zhk 1.2-3
f1:7 Zhb 23.10; Sôm 66.10; Iza 48.10; 1Kr 3.13 g1:8 Yuá 20.29; 2Kr 5.7

cúgɛ́ nə ŋkul bə nə ndɨ ́ jí. 9 hMəshusʉg
mɔɔŋg məśə nəcé bɨ mə́ bii myəńa mi
búgə́ jɨń: *mishíshim mín mí bá bii cʉg.

10 iBuud ɔ mícúndə́ bwə́ á cúndə́ nə́
Zɛmbî mə bá sá bɨ ́ sɔɔ́ĺʉ́gʉ́ mpáam wá,
bwə́ á wundə micilyá, sɔ̧̂ nə́ bwə́ wám-
bʉ́lə́ cʉg míshíshim mín mí mə́ bii nɨ**.
11Bwə́ á ŋgə sɔ̧́ nə́ bwə́ mpúg fwála ísâ
byɔɔŋg í á bə nə́ í bá sɨŷ yí, nə váál í á
bə nə́ í bá ŋgə sɨŷ yí; nəcé Shíshim mə́
*Krîst bwə́ á bə nə ndɨ ́ yí í á bwey jaaw
bwo məcɛy í á bwey bə nə́ Krîst mə bá
zə bwəma nə ndɨ ́ má, nə gúmə́ í á bwey
bə nə́ í bá bɛ̧́ cínɔŋg mpʉ́sə́ yí. 12 jZɛmbî
nyə á ka lwó bwo nə́ láŋ bwə́ á ŋgə bwi-
iŋg yí í á shígɛ ́ dʉ́gya nə bwo, í á yida
bə shú dʉ́n. Nə́ ndɛɛ,́ Ŋkɛ̧ŋ́kɛ̧̂ Shíshim
mə́ ka wú gwɔŵ zə sá nə́ obwiiŋgyɛ bwə́
bwííŋgʉg bɨ ́ lâŋ wɔɔŋgʉ̂. *Wəéŋgəles
bwəḿɛf́wó bwə́ ŋgə cɛɛl kənd mísh ísâ
yâ láŋ wɔɔŋgʉ́d.

Kuú njɔɔnd á buud ɔ́ Zɛmbî
13Nda jɨ ́ ntɔ́ nə,́ ságá nə́ milúú mí bəǵ

bɨ ́ ŋkí yɨɨ́śa, cunalʉgá íyéésh bín, ságá
nə́ bwágə́ lúú jɛŝh í bəǵ bɨ ́ njɨ mpáam
mə́ Zɛmbî dɨ,̂ mpaam á bá sá bɨ ́ ja Yésus-
Krîst mə bá lwóya nyúúl yí. 14 kSágá nda
bwán wâməgwág, kúgá ná ŋgə bɛ̧́ iyéésh
í ayíyáág bɨ ́á dʉ bə nə ndɨ ́bɨ kú fwo mpu
Krîst yí. 15 lMuud nyə á jɔŵ bɨ ́ yɛ ́ nyə ádɛ́
sɛɛŋgya nə məbɔŵ; nda jɨ ́ ntɔ́ nə,́ bɨ mə́
jəlá nə dʉ sásʉlə məb́ɔŵ kuú njɔɔnd wʉ́n
wɛŝh dɨ.̂ 16Gwə́ wə́ jɨ ́ cilyá Kálaad Zɛmbî

dɨ ́ yí, nə:́ «Bəǵá miŋkɛ̧ŋ́kɛ̧̂ mi búúd, nəcé
mə jɨ ŋkɛ̧ŋ́kɛ̧.̂»††

17 mDâ mə́ dʉ sámb búúd miləśʉ́ nda í
jəĺa nə,́ kú kə múúd ŋkɔɔmʉ́d; Dâ wɔɔŋg
ntâg ɔ́ bɨ ́ mə́ dʉ́ kámb yɛ.́ Nda jɨ ́ ntɔ́ nə,́
ŋgəgá nə cʉgə nə fúndʉ́gʉ́ té bɨ ́ bɨ ́ ná wa
shí mishwun yí, 18 nbɨ ŋgə́ mpu nə́ Zɛmbî
nyə á jəńa tâŋ yílʉ́lə bɨ ́mbɛɛ ́ cʉg bɨ ́ á ləǵ
nə impáámbə́ bín yííd. Tâŋ nyɔɔŋg í á
shígɛ ́ bə ísâ nda or ŋkí kwóógʉ́ bwə́ dʉ
lúlə *mwaanɛ̂ nə ndɨ ̂ yí, isâ bí nə ŋkul
ntáma yí. 19 oTâŋ Zɛmbî nyə a jəńa yí í á
yida bə ijimə́ í məćií, mə́ njúl nda məcií
mə mwâ ncwəmbɛ jísə kú nə sá á jumʉ́g,
kú nə tɔɔ cúcwán lʉ́ məb́wam yɛ,́ məcií
mə́ Krîst. 20 pZɛmbî nyə á bwey təl̂ Krîst
ntɔ́ a nda fwo fwɔ̧ shí nə gwɔŵ; a mə́ ka
zə sá sɔɔ́ĺʉ́gʉ́ wɔɔŋg shú dʉ́n mwɔẃ mâ
məzhúgʉ́lá məǵaád. 21 qNyə gwúmʉshi
Krîst, a sá nə́ a ŋwág zhwog gúmə,́ shú
nə́ búgə́ nə bwágə́ lúú í bəǵ bɨ ́ nyəd́ɨ.́

22 rNda bɨ ́ á mə́ ŋwa obʉ́bəĺɛ ́ nə məg-
wág nə,́ məgwág mɔɔŋg mə́ á mə́ fúbʉshɨ
bɨ ́ *mishíshim nə́ bɨ cɛɛ́ĺag fwámɛ́ cɨɨlálə
á omínyɔŋʉ̂, kú nə məkəŋ́. Cɨɨlagá
mpəd́ʉ́gá nyɨń nə milám mifúbán, cɨɨla
ntɔ́ kú yɔw. 23 sBɨ mə́ jəlá nə cɨɨla kú yɔw,
nəcé, bɨ ́ buud bɨ ́ á mə́ byɛl̂ ncuncúmbə
wá, mpəg í á mə́ byá bɨ ́ yí í cúgɛ ́ ntâg
mpəg jɨ ́ nə ŋkul bwo yí; jísə mpəg í cúgɛ ́
nə ŋkul bwo yí, gwə́ wə́ Miləśʉ́ mí Zɛmbî
myâ mikuwó, mí ákandʉgə. 24 tŊgaá jɨ ́
cilyá Kálaad Zɛmbî dɨ ́ nə:́
Buud bɛŝh bʉ́sə nda ikáá,

**1:10 Tɛɛ́d́ na kə wɔɔ́ś mpánzə́ 12, jísə sá Yésus nyə á cɨ Mat 13.17 nə Luk 10.24
yí.
††1:16 Dʉ́gʉ́g ciyá nɨ Ləv 19.2 dɨ.̂ Í ŋgə cɛɛl cɨ nə:́ dʉgá sásʉlə mísəḿ, nəcé mə ádɛ́
sɛɛŋgya nə misəḿ.
h1:9 Rom 5.2; 6.22; Ifz 1.14 i1:10 Luk 24.46; 1Kr 15.3-4; 2Pr 1.19-21
j1:12 Ifz 3.9-10 k1:14 Rom 12.2; Ifz 2.3; 4.17-18 l1:15 Ləv 19.2
m1:17 Iza 63.16; Zhe 3.19; Mat 6.9; 16.27; Rom 2.6; Zhk 2.1; 1Pr 4.5
n1:18 Mat 20.28; 1Kr 7.23; 6.20 o1:19 1.1-2; Yuá 1.29; Mis 20.28; 1Kr 5.7; Ifz
1.7; Heb 9.12 p1:20 Ifz 1.4 q1:21 gúmə:́ 5.1; Rom 5.2
r1:22 2.17; 3.8; 4.8; Rom 12.9; Gal 6.10; 2Pr 1.7; 1Yn 4.11
s1:23 Yuá 1.13; Heb 4.12; Zhk 1.18 t1:24 Iza 40.6-8; Zhk 1.10-11

ijɔɔ̧̧ byáŋ nda fʉláwa.
Káá í dʉ́ shwáás, fʉláwa kud,
25njɨ Miləśʉ́ mí Zɛmbî myáá
mí njúl kandʉgə á kandʉgə.
Miləśʉ́ mí Zɛmbî myɔɔŋg wə́ Jɔj̧ɔ̧ Láŋ

bwə́ á bwiiŋg bɨ ́ yí.

2 uNə́ ndɛɛ,́ yɔwʉgá məgwɔ̧́ mə lâm,
yɔw məḱəŋ́, nə kwába, nə zhíŋ,

nə ojaawʉ́-jaawʉ̂. 2 vYidagá gwág yéésh
míləśʉ́ mí Zɛmbî nəḿə́ nda íkʉ́kény í dʉ́
gwág yéésh bəl̂ nə.́ Miləśʉ́ mí Zɛmbî mísə
bɨ ́ mʉ́n məńyá, fwámɛ́ məńyá kú bə mâ
fʉlâ. Bɨ mə́ jəlá nə gwág myo yéésh shú
nə́ mí sáág nə́ bɨ ŋgəǵ nə wɨŷ kə bá kumə
cʉg á kandʉgə kandʉgə dɨ.̂ 3 wÍ é bə ntɔ́
ŋkí bɨ a mə́ kagʉlə Cwámba nə́ ndɛɛ ́ bɨ ́
kwey nə́ á nywa.

Mísɔɔn agúgwáan
4 xShíshʉ́gá Cwámba kúnə-́kúnə; a jisə

kwóógʉ́ á kuwô búúd bwə́ á myaas yí, í
njúl nə́ dáá wə́ Zɛmbî nyə a fɛɛ́śh nə́ dʉ́sə́
jimə́ shú dɛ́ dɨ ́ yí. 5 yBɨ músə mikuwó
mí məḱwóógʉ́; kwagá ŋgə sɛɛŋgya nə́
ndɛɛ ́ bɨ mú bə njɔẃ á *shíshim shú ísɛý
í fada, í dʉ́g kənd Zɛmbî *mətúnʉga mâ
shíshim, nyə́ é dʉ magʉlə lúú mə́ Yésus-
Krîst dɨ ̂ má. 6 zJísə Kálaad Zɛmbî dɨ ́ nə:́
Dʉgá! Mə a mə́ fɛɛ́śh jimə́ kwóógʉ́,
mə bwɨɨ́ǵ dwo Siyôn‡‡ tâŋ kwóógʉ́

áshúshwóógʉ̂.
Muud mə jɛɛ́ǵ kwoŋ nyəd́ɨ ́ yɛ ́ nyə abʉ́lɛ

sámba.

7 aZɛmbî mə́ sá nə́ bɨ ́ buud ŋgə́ *búgʉla
wá bɨ ŋwág gúmə.́ Njɨ, buud bwə́ aŋgɛ ̂
nə búgʉla wá, jɨ ́ shú dáŋ nə:́
Kwóógʉ́ ólwɔ̧ýe bwə́ á myaas yí,
í mə́ bə kwóógʉ́ lʉ́ lʉ́mʉga¶¶.
8 bÍ nyiŋgə nəḿə́ bə kwóógʉ́ lʉ́ məb́ɔɔgʉ́,
kwóógʉ́ í é dʉ bʉ́lal búúd yí.
Bwə́ é dʉ bwɨɨm cínɔŋgʉ́ nəcé bwə́ mə́
ban nə́ bwə́ *amágʉ́ləýɛ ́ ciyá mə́ Zɛmbî;
Zɛmbî nyə á bwey nəḿə́ təl̂ bwo nə́ bwə́
bág shúgʉla ntɔ.́ 9 cBɨ báá bɨ bʉ́sə mp-
woŋ buud Zɛmbî nyə á fɛɛ́śh yí, bɨ bʉ́sə
kínda ófada ɔ Cî, lwoŋ búúd mə́ Zɛmbî,
kúl búúd Zɛmbî nyə á kusə yí; nyə á fɛɛ́śh
bɨ ́ nə́ bɨ dʉ́g bwiiŋg məma ísâ byé, nyə
muud nyə á jɔŵ bɨ ́ nə́ bɨ wúg yídʉ́gʉ́d zə
məŋ́kɛnya mɛ́ mâ mímbʉ́gú dɨ ̂ yɛ.́ 10 dBɨ
a shígɛ ́ bə kúl mə́ Zɛmbî yág, bɨ músə kúl
jé ja gaád. Zɛmbî nyə a shígɛ ́ dʉ gwág bɨ ́
cɛy lámʉ́d, a mú ŋgə gwág bɨ ́ cɛy lámʉ́d
ja gaád.
Kuú njɔɔnd ósɔɔ́l ɔ məśáal ɔ́ Zɛmbî
11 eYé bwááŋg mə́ búl cɛɛl wá, bɨ bʉ́sə

ijigə-jigə wa shí gaád nda buud bwə́ njúl
ízhaá shíd nə́ bwə́ bá cɔ̧́ wá. Nə́ ndɛɛ,́
mə ŋgə yáág nə bɨ ́ náá: yɔwʉgá ŋgəĺə bɛ̧
iwɨɨ́ḿbʉ́g í cʉg múúd, í cɛɛl gwɨɨ́ĺya bɨ ́
*mishíshim. 12 fDʉgá bə nə jɔ̧ kuú njɔɔnd
na cʉg bɨńɔŋ̂ oháádɛn ŋgə́ cʉgə nɨɨd́. Í
dʉ́g bə ntɔ́ shú nə,́ ja bwə́ cɛɛ́ĺ dʉ ntáma
bɨ ́ mínə́ nə́ bɨ bʉ́sə mimbʉ́wʉ́lú yí, bwə́

‡‡2:6 Dʉ́gʉ́g ciyá nɨ Rom 9.33. Siyôn nyə á bə məma mbʉ́ŋ bwə́ á lwɔ̧́ ŋgwəĺa á
Yurʉ́səlɛm cínɔŋg gwɔẃ yí.
¶¶2:7 Dʉ́gʉ́g sá nɨ Mat 21.42; Mak 23.20; Mis 4.11 nə Ifz 2.20. Í á dʉ bə kwóógʉ́
bwə́ á dʉ tɛɛ́d́ jil məńdəlúd yí, dwó wə́ bwə́ á dʉ bɛ̧ ja bwə́ lʉ́m mənyuŋg mə njɔẃ
yí.
u2:1 Ifz 4.25; Zhk 1.21; 4.11 v2:2 1Kr 3.2 w2:3 Sôm 34.9
x2:4 Sôm 118.22; Iza 28.16 y2:5 2.9; Rom 12.1; Ifz 2.21-22
z2:6 Iza 28.16; Rom 9.33 a2:7 Sôm 118.22; Mat 21.42; Mis 4.11
b2:8 Iza 8.14; Rom 9.33 c2:9 1.2; MmN 19.5-6; Ləv 19.2; Mbá 4.20; 7.6; 14.2;
Iza 9.1; 43.21; 61.6; Mis 26.18; Rom 5.17; 2Kr 4.6; Ifz 5.8; Tit 2.14; Heb 13.12; 1Pr
2.5; Mbʉ́ 1.6; 20.4 d2:10 Ozê 2.23; Rom 9.25 e2:11 1.1, 17; Sôm 39.13; Rom
7.15, 17-23; Gal 5.17; Heb 13.14 f2:12 Iza 10.3; Mat 5.16; 2Kr 5.10

yídag dʉ dʉ́g jɔj̧ɔ̧ mísɔɔ́ĺʉ́gʉ́ mín nə́ ndɛɛ ́
bwə́ mú bá yə Zɛmbî gúmə́ ja á bá zə yí.

13 gNda bɨ ́ bʉ́sə́ búúd ɔ Cwámba nə,́
bɨd́ʉ́gá nə́ tɔẃe shwóg yɛŝh búúd bwə́
mə́ təl̂ yɛ ́ jwúg nə bɨ;̂ njwú-buud jwúg
nə bɨ ́ nə́ nyə wə́ jɨ ́ ájəlácɨ, 14 ogwəḿʉna
jwú nə́ bwo wə́ njwú-buud nyə á təl̂
nə́ bwə́ dʉ́g yə ósɔɔ́l ɔ məb́ɔŵ intʉ́gʉ́lí,
dʉ ságʉsə íjɔɔ̧̧ i búúd wá. 15 hNəcé sâ
Zɛmbî ŋgə́ jɨɨ yí jɨ nə́ bɨ dʉ́g sá məńywa,
mənywa mɔɔŋg mə́ é dʉ sá nə́ míkás mi
búúd mí bəǵ kú ná nə sâ mí é cɨ bɨ ́ yí.
16 iŊgəgá nə cʉgə cʉg fʉlî; njɨ, cʉg fʉlí
jɔɔŋg í á jəĺáyɛ ́ nə ka yida bə bɨ ́ búdʉga
dʉ́lə shweel məǵwɔ̧́ mə lâm; dʉgá yida
ŋwa bɨḿɛf́wó nə́ bɨ bʉ́sə salawús mə́
Zɛmbî dɨ.̂ 17 jGúmálʉ́gá muud yɛŝh, bɨ ́
cɛɛl ómínyɔŋʉ́ bʉ́n wâ búgə,́ ŋwa Zɛmbî
nə gwɔ̧ɔ́ ̧ǵə,́ gúmal njwú-buud.

Cʉg ólwaábʉlə
18 kYé ólwaábʉlə§§, bɨd́ʉ́gá nə́ omása

bʉ́n bwə́ jwúg nə bɨ,̂ ŋwagá ijwûga byáŋ
nə fwámɛ́ gwɔ̧ɔ́ ̧ǵə;́ tɔɔ omása bʉ́sə́ nə
bɔẃ-bɔŵ fúlú wá, kú bul bə njɨ bɔɔŋg
bʉ́sə́ nə jɔ̧ fúlú wá, ŋkí ntâg bɔɔŋg
bwə́ ádɛ ́ yâ wá. 19 lMpugá nə,́ jisə jɔj̧ɔ̧
sɔɔ́ĺʉ́gʉ́ nə́ múúd jísɔẃʉ́g məntágʉla á
ŋgə bwəma nə ndɨ ́ a kú nə məbɛɛ̧ ̧́ má;
a jísɔẃʉ́g kú lámʉsa nəcé nywáá bəĺə
múúd mə́ Zɛmbî. 20 mŊkí muud mə́ jísɔw
bígə́ á bwəḿá nə ndɨ ́ nəcé a sálə məb́ɔŵ
yí, dáyɛ ́ dúmá nyə́ é ŋwa cínɔŋg yí?
Wó ká ŋgə yida jísɔw njugú wo ŋgə́ sá
mənywa, jísə jɔj̧ɔ̧ sâ mísh mə́ Zɛmbî dɨ.̂
21 nZɛmbî nyə a jɔŵ ntâg bɨ ́ nə́ bɨ zəǵ

cʉgə ntɔ.́ Ŋgaá *Krîst nyə á jug shú dʉ́n?
Nyə a lwó bɨ ́ yuug nə́ bɨ bág dʉ bɛ̧ zhɨɨ́ ́
nyɛ.́ 22 oNyə muud nyə́ á shígɛ ́ bwɛlɛ sá
*səḿ yɛ,́ nyə muud nyə á shígɛ ́ bwɛlɛ lás
ləśʉ́ məḱəŋ́ yɛ,́ 23 pnyə muud nyə́ á dʉ bə,
bwə́ ŋgə́ lwîy nyə a kú bweel yɛ,́ a tɛɛm
jug, a kú cwambʉlə búúd, a yida dʉ jɔŵ
njɨ Zɛmbî muudmə́ dʉ́ cígal míləśʉ́ tʉ́təlí
yɛ;́ 24 qnyə muud nyə á ŋwa misəḿ mísʉ́
nyəd́ɨ ́ nyúúlʉ́d kə nə myo kwolós dɨ ́ yɛ,́
nyə a sá ntɔ́ shú nə́ sə́ bəǵ mimbimbə shú
sâ í dʉ́gyá nə misəḿ yí, sə́ kág yida ŋgə
cʉgə shú ótʉ́təlî; nyə muud nyúúl í á jug
nə yáág-yáág məf́əŋ́ bɨ bâŋ bɨ mú yâl yɛ.́
25 rNəcé bɨ á bə nda incwəmbɛ í á jímb
nə zhɨɨ ́ yí. Ká, ja gaád ɨɨ,́ bɨ mə́ nyiŋgə zə
wə́ muud ŋgə́ wɨɨ́l *mishíshim mín ŋgə
baagʉlə myo yɛ.́
Cʉg á mpəd́ʉ́gá mudá bá mudûm

3 sBudá o, nəḿə́ nda sə́ ámə cɨ nə
bɔɔ́ĺʉ́gá nə,́ magʉləgá nə́ ogwúm bʉ́n

bwə́ jwúg nə bɨ;̂ ntɔ́ nyə e sá nə,́ tɛɛm
bə nə́ bɔɔ́ĺ bwə́ ŋgə bə nə məshwán,
kuú njɔɔnd mə búdá báŋ í é sá nə́ bwə́
mágʉləg Miləśʉ́ mí Zɛmbî ntʉ́nɨ muud
nda lésha nə bwo. 2Bwə́ é magʉlə njɨ
nə dʉ̌lə dʉ́g nda bɨ ́ ŋgə́ cʉgə nə lâm ŋg-
wûd nə,́ nə nda bɨ ́ŋgə́ mpu yə bwo gúmə́
nə.́ 3 tKúgá dʉ sá nyaŋgá á nyúúl dɨ ́ tɔɔ́ń,
dʉ fendya mílúu, dʉ bwáád óŋkaaw nə
ivuŋgá í or nə mikáándə́ mí álal-kus.
4Yidagá dʉ sá nyaŋgá í á bʉ́lɛ bwɛlɛ
fyɔɔ́ḿb yí, nyaŋgá á lám dɨ ́ cwû: fúlú á
kú dʉ yâ, dʉ bə nə́ shɛɛ, jâŋ nyaŋgá wə́ í
búl bə nə mfíí mísh mə́ Zɛmbî dɨ.̂ 5Budá

§§2:18 Ciyá sə́ mə́ cɨ ́ na nə́ «lwaábʉlə» nɨ jísə nəḿə́ Luk 16.13 nə Mis 10.7 nə Rom
14.14.
g2:13 Rom 13.1-7; Tit 3.1 h2:15 3.16 i2:16 1Kr 6.11, 19-20; Gal 5.13
j2:17 1.22; 3.16; Mik 24.21; Mat 22.21; Gal 6.10; Flp 2.12
k2:18 Ifz 5.21–6.9; Ifz 6.5-8 l2:19 5.12 m2:20 4.14
n2:21 Mat 16.24; 20.26-28; Yuá 13.15; Rom 15.5 o2:22 Iza 53.9; Yuá 8.46; Heb
4.15 p2:23 3.9; Iza 53.7; Mat 26.55-56, 67; 27.14, 27-31
q2:24 Iza 53.4, 5; Rom 6.2, 11; Kol 2.14; Heb 9.28 r2:25 Iza 53.6; Eze 34.5-6;
Mat 9.36; Yuá 10.16; Heb 13.20 s3:1 1Kr 7.16; Ifz 5.22-24 t3:3 1Tm 2.9

bwə́ á gwág nə Zɛmbî yág wá, bwə́ á
dʉ bwánd sâ jɛŝh nə búgə́ wə́ Zɛmbî
wá, ntɔ́ wə́ bwə́ á dʉ sa nyaŋgá yɛ,́ bwə́
dʉ́gə́ magʉlə nə́ ogwúm báŋ bwə́ jwúg
nə bwo. 6 Í á bə budá nda *Sara mudá
mə *Abʉraham, nywáá nyə á dʉ bə nə
məgwág nə ŋgwúm yé, a dʉ jɔŵ nyə nə́
Cwámba. Bɨ músə bwán ɔ́ *Sára wɔɔŋg
ka ŋgə sá məńywa kú bɨd́ nə́ ifwaas í zəǵ
sá bɨ ́ mitəd́ʉ́gá nə́ búl-bul-búl.

7 uBɨ bâŋ budúm ntâg ɨɨ,́ nəḿə́ nda mə́
ŋgə́ cɨ nə budá nə,́ ŋgəgá nə cʉgə nə
budá bʉ́n bɨ ŋgə́ mpu nə́ bâŋ bʉ́sə váál
búúd átʉtagʉ̂. Ŋwágá bwo nə gúmə́ nə́
Zɛmbî ŋgə nəḿə́ yə bwo dáŋ kɔw á cʉg
á ŋgə́ yə bɨ ́mpáam dɨ ́ yí. Cʉgəgá nə bwo
ntɔ́ shú nə́ məjəgʉla mə́ dʉ́g bə bɨ ́ kú nə
mimyágə.́

Cʉg á mpəd́ʉ́gá omínyɔŋʉ̂
8 vMə́ cɛɛl cɨ nə bɨ bɛŝh nə:́ bəgá lâm

ŋgwúd, bɨ ́ ka dʉ gwɨɨ́ǵya məćɛy, dʉ cɨɨla
cɛɛlí á omínyɔŋʉ̂ nə omínyɔŋʉ̂, dʉ bə
nə lâm iŋkúŋkwoŋ, muud yɛŝh səĺʉg
nyəmɛf́wó shí; 9 wkúgá dʉ bweel məb́ɔŵ,
kú bweel məĺwíy. Yidagá dʉ bə, múúd
mə ká sá bɨ ́ məbɔŵ, bɨ ́ bwádan nə nyə,
nəcé sâ Zɛmbî nyə a jɔŵ bɨ ́ nə́ bɨ dʉ́g sá
wə́ cɨ,́ a ka nəḿə́ bá shwu bɨ ́ ibwádán.
10 xMpugá nə́ jísə cilyá Kálaad Zɛmbî dɨ ́
nə:́
Ŋkí muud mə́ cɛɛl cʉgə fwámɛ́ cʉg, cʉg

á nə́ a wɛɛf nyúul,
á jəlá nə bə kú dʉ jág lás nə buud, kú dʉ

bwiiŋg íjɔ̧ɔ́ ̧;́
11 á jəlá nə yɔw sálə məb́ɔŵ, a dʉ sá

məńywa,
a dʉ sɔ̧́ məźhɨɨ ́ mɛŝh nə́ mpwogɛ́ bəǵ,
a dʉ wá ŋkul nyɛ ́ nyɛŝh nə́ mpwogɛ́

wɔɔŋg kəǵ shwóg nə shwóg.

12A sáág ntɔ́ nəcé mísh mə́ Cwámba
mə́ ŋgə dʉ́g otʉtəlí ɔ búúd, a ŋgə
gwágʉlə məjəgʉla máŋ;

a mə́ yida nywaadʉlə mpwóómbʉ́ nə
buud bwə́ ŋgə́ sá məbɔŵ wá.

Cʉg á fwála lʉ cúwʉ́lí
13 yBɨ ́ mə́ ká ntâg bə nə cimbú sálə

məńywa, zə́ nyə e sá bɨ ́ məbɔŵ? 14 zŊkí
bɨ mə́ ka ntâg jug nəcé ŋgəĺə cʉgə
tʉ́təlí, bɨ báá mə́ jəla. Kúgá bə nə ifwaas
nə buud bwə́ mpíí bɨ ́ wá, kúgá bɨd́
nə́ mitəd́ʉ́gá mí bəǵ bɨ ́ nə́ búl-bul-búl.
15 aYidagá ŋgə yə Cwámba wʉ́n *Krîst
gúmə́ mílámʉ́d, bɨ dʉ bə kwééshá ja
jɛŝh nə́ ŋkí muud mə jî bɨ ́ sâ bɨ ́ ŋgə́
*búgʉla yí, bɨ ́ mpu shwɔ̧ɔ́ļa búgə́ jɨń.
16 bShwɔɔ̧ļǎlə wɔɔŋg í jəlá nə yida bə
nə lám nə́ shɛɛ, nə lâm nə́ sáŋ, lâm kú
bɛɛmb tɔɔ məj́umâ; ntɔ́ nyə e sá nə́ ja
bwə́ ŋgə́ ntáma bɨ ́mínə́ yí, buud bwə́ ŋgə́
cɨ nə́ bɨ aŋgɛ ̂ nə kyey fwámɛ́ kuú njɔɔnd
ókrîstɛn wá bwə́ bəǵ nə shwôn. 17Nəcé,
ŋkí Zɛmbî mə bɨd́ nə́ muud júgʉg nəcé a
ŋgəľə sá mənywa, ntɔ́ bul jəla, ntɔ̧ jugʉ́lə
nəcé məbɔŵ.

Yésus nyə á ntɔ̧ kʉ́l jɛŝh
18 cNəcé nə,́ *Krîst nyəmɛf́wó nyə á

zə yə ja ŋgwûd nəcé *misəḿ mín, nyə
á zə cé buud ɔ məb́yaagʉlə, nywáá kú
nə məbyaagʉlə, shú nə́ a kə́ nə bɨ ́ wə́
Zɛmbî. Bwə́ á gwú nyə nyúul, Zɛmbî mú
sá nə́ Ŋkɛ̧ŋ́kɛ̧̂ Shíshim nyíŋgəg yə nyə
cʉg. 19 dŊkɛ̧ŋ́kɛ̧̂ Shíshim wɔɔŋgʉ́ ŋkul
nyɛ ́ wə́ í á sá nə́ a kəǵ nə Jɔj̧ɔ̧ lâŋ kə
cúndə *míshíshim mí á bə mímbwug dɨ ́
yí, 20 emishíshim mí búúd bwə́ á dʉ sá
miŋgáádə́ yág ja Zɛmbî nyə á ŋgə jísɔw
məbɛɛ̧ ̧́ mə búúd *Nówe ŋgə́ caag byɔɔ́ĺ

u3:7 Ifz 5.25-28; 1Tm 2.8 v3:8 1.22; Ifz 4.2-3; Flp 2.2-3
w3:9 2.23; Zhb 31.30; Mat 5.44; Rom 12.17 x3:10 Sôm 34.13-17; Zhk 1.26
y3:13 Rom 13.3 z3:14 4.14; Mat 5.10 a3:15 1.3-5; Kol 4.6 b3:16 2.15
c3:18 2.21; Rom 5.6-8; 6.10; Heb 4.15; 7.27 d3:19 Mət 6.2; 2Pr 2.4; Yûd 6
e3:20 Mət 6.14-22

yí. Byɔɔ́ĺ dɔɔŋg dɨ ́ cwû wə́ bʉ́baalɛ ́ buud
í á faam nə məjúwó* tâŋ buud mwɔɔmb
yɛ.́ 21 fMəjúwó mɔɔŋg mə́ á bə mpwok-
woond á nduwán, nda í ŋgə́ cʉg bɨ ́ ja
gaád nə.́ Nduwán í cúgɛ ́ ŋgusa nə́ í yíl
múúd məbwam mə nyúul, í yida lwó nə́
muud mə́ yid wə́ Zɛmbî nə lâm áŋkíŋkɛ̧†̂,
a mə́ dʉ́g cʉg nə zhɨɨ ́ á gwúmʉ́lə Yésus-
Krîst nyə a gwûm yí. 22 gJa nyə́ á gwûm
yí, nyə á kə gwɔẃ, a njul Zɛmbî dɨ ́ mb-
wə̂ məncwûm; isâ byɛŝh í ŋgə́ lwó buud
mpəl̂ yí nə byɔɔŋg í ŋgə́ ntɔ̧ buud ŋkul
yí, byɛŝh í mú məńyámá mɛd́.

Icʉg í jəlá nə cɛńd

4 hNə́ ndɛɛ,́ nda jɨ ́ nə́ Yésus nyúúl nyɛ ́
í á jug nə,́ bweyʉgá bii təd́ʉ́gá nə́

bɨ é jug nəḿə́ nda nyə, bɨ ŋgə́ mpu nə́
muud nyúúl í mə́ jug yɛ,́ nywáá mə́ yîl
lâm *səḿʉ́d. 2 iA mə́ yîl lâm səḿʉ́d nə,́
té á jɨ ná wa shí gaad yí, a bəǵ kú ná
ŋgə nyiŋgə bɛ̧ iwɨɨ́ḿbʉ́g, a yida ŋgə cʉgə
váál Zɛmbî ŋgə́ jɨɨ yí. 3 jBímbí bɨ ́ á mə́ bɛ̧
cʉg óháádɛn yág nɨ í á mə́ kwaga; bɨ a
wá mənyúúl ásɨý-sɨŷ dɨ,̂ nə íwɨɨ́ḿbʉ́gʉd,
nə fud məĺwəgʉd, nə idína í álal-ŋkul‡
dɨ,̂ nə íŋgulʉgad, nə mbɛɛ ́ yəĺə ózɛmbî ɔ́
áyadʉ́g gúməd́. 4Nə́ ndɛɛ,́ oháádɛn bwə́
ŋgə káam nə́ bɨ anyíŋgəýɛ ́ ná ŋgə fʉla
sámbá nə bwo íntɨẃʉ́lɨ ́ byɔɔŋgʉ́d; bwə́
mú ka ŋgə lwîy bɨ ́ lwîy lwíyʉ́g. 5 kNjɨ,
bwə́ bá tɔŵ kɔɔdʉd mísh mə́ Zɛmbî dɨ ́
nə misɔɔ́ĺʉ́gʉ́ myɔɔŋgʉ́, nəcé Zɛmbî wál
bá zə sámb búúd bɛŝh miləśʉ́, tɔɔ bɔɔŋg
bwə́ bá ná bə míkuwó wá, tɔɔ bɔɔŋg bwə́

á bwey yə wá. 6 Sâ jɔɔŋg wə́ í á sá nə́ Jɔj̧ɔ̧
láŋ í kəǵ nəḿə́ nə́ ndɛɛ ́ buud bwə́ á yə
wá gwág, shú nə,́ ja bwə́ mə́ shîn bwəma
nə cígʉ́lɛ ́ míləśʉ́ á buud míshwun dɨ ́ yí,
bwə́ káág nəḿə́ bwəma nə cʉg mə́ Zɛmbî
*shíshim dɨ.̂
Cʉg óbúgʉla té sə́ ŋgə́ bwánd Yésus yí

7 lMəshíné mə́ ísâ byɛŝh mə́ músə
kúnə-́kúnə. Kúgá dʉ wagʉla, dʉgá cunal
íyéésh bín shú nə́ bɨ dʉ́g sá məj́əgʉla.
8 mFwogá tɛɛ́d́ bə nə fwámɛ́ məćɛy mâ
omínyɔŋʉ̂ nə omínyɔŋʉ̂, váál məćɛy
dɔɔŋg í dʉ búdal ncúlyá *misəḿ. 9 nDʉgá
sá nə,́ bɔɔ́ĺ mpu ŋwa bɔɔ́ĺ bwəd́ɨ ́mínjɔẃ,
bɔɔ́ĺ mpu ŋwa bɔɔ́ĺ, bɨ ɔ dʉ sá ntɔ́ kú
cwadʉga. 10 oŊwagá bɨmɛf́wó tâŋ ikʉlág
mə́ á mə́ bii mpaam mə́ Zɛmbî mimbií
mimbii má; bɨ ́ ka dʉ sá nə,́ muud yɛŝh
kwíínd bɔɔ́ĺʉ́gá nə jé sâ Zɛmbî nyə a
təd́ʉga nyə nə ndɨ ́ yí. 11 pNtɔ́ jɨ nə,́ ŋkí
muud mə lás ɨɨ,́ í bəǵ nda a ŋgə kala
sâ Zɛmbî nyə ámə cɨ yí; ŋkí muud mə
kwíínd bɔɔ́ĺʉ́gá, a kwííndʉ́g bwo nə ŋkul
Zɛmbî mə́ yə nyə yí; í jɨɨ nə́ misɔɔ́ĺʉ́gʉ́
mín myɛŝh mí yəǵ Zɛmbî gúmə́ lúu mə́
Yésus-Krîst dɨ,̂ nyə muud jɨ ́ nə gúmə,́ nə
ŋkul, kandʉgə á kandʉgə yɛ.́ Amɛn.

Buud bwə́ ŋgə́ bwəma nə
cúwʉ́lí wá bwə́ mə́ jəla

12 qYé bwááŋg mə́ búl cɛɛl wá, ja
məḱʉgʉlʉ mə́ é bádʉgə bɨ ́ nda kuda yí,
kúgá seegya mwo nda gúl sâ í ajəĺáyɛ ́ nə
bə yí. 13 rYidagá gwág məśhusʉg nə́ bɨ ́

*3:20 Jɨ ́ nəḿə́ nə ŋkul bə nə́ «məj́úwó mə́ á cʉg bʉ́baalɛ ́ buud».
†3:21 Jɨ ́ nəḿə́ nə ŋkul bə nə́ «muud ŋgə gwáámb Zɛmbî lâm áŋkíŋkɛ̧»̂.
‡4:3 Idína í álal-ŋkul: Mbií ídína wɔɔŋg í á dʉ bə, buud də nə ŋgul ntɔ̧ mínjɨ, buud
sá jaŋga kú nə məsʉs.
f3:21 Rom 6.3-4; Heb 10.22 g3:22 Mis 1.9; Ifz 1.21 mbwə̂ məncwûm: Mat 22.44;
Rom 8.34; Mis 2.33 h4:1 2.24; 2Kr 4.10; Gal 5.24 i4:2 2.21
j4:3 Gal 5.19-21; Ifz 2.3; Tit 3.3 k4:5 1.17; 2Tm 4.1
l4:7 1Kr 10.11; 1Te 5.5-8; 1Yn 2.18 m4:8 1.22; Zhk 5.20 n4:9 Heb 13.2
o4:10 Rom 12.6-8 p4:11 Rom 12.7; 1Kr 10.31; 12.8; Zhk 3.1 q4:12 1.7
r4:13 5.1; 2Kr 4.10; Rom 5.2

ŋgə ŋwa dʉ́n kɔw lʉ́ məćɛy *Krîst nyə
á jug nə ndɨ ́ má, shú nə́ bɨ bág gwág
məshusʉg, bɨ ́kɔɔs ja á bá lwóya mílwanə́
myɛ́ yí. 14 sBúúd bwə́ ká fɨɨm bɨ ́ nəcé
bɨ ́ bəľə ókrîstɛn ɨɨ,́ bɨ mə́ jəla; mpugá
nə́ Shíshim mə́ Zɛmbî, Shíshim á gúmə́
wúsə bɨd́ɨ.́ 15Njɨ, muud a bɨd́ɨ ́ sámbá
nyə ajəĺáyɛ ́ nə kə jug nə́ nyə ámə gwú
múúd, ŋkí ntâg nə́ nyə ámə júwo, ŋkí
sá mɔɔ́ĺ məb́ɔŵ, ŋkí nə́ nyə ámə sá ísh-
wɨǵʉli. 16 tŊkí muud mə́ yida jug nəcé a
bəľə krîstɛn ɨɨ,́ a kú bɛɛg gwág shwôn, a
yídag yə Zɛmbî gúmə́ nə jínə́ lʉ́ krîstɛn.
17 uMpugá nə́ fwála lʉ cígʉ́lɛ ́ míləśʉ́ í
mə́ wɔɔ́ś, í é fwo tɛɛ́d́ nə buud wâ njɔẃ
mə́ Zɛmbî. Ja í ká bə nə́ cígʉ́lɛ ́ miləśʉ́ í
tɛɛ́d́ nə sə́ yí, buud bwə́ ŋgə́ bán nə́ bwə́
ámágʉ́ləýɛ ́ Jɔj̧ɔ̧ Láŋ mə́ Zɛmbî wá bâŋ
bwə́ bá bə ntʉdɛl?
18 vŊkí í tɛɛ́d́ fwo lídʉga shú nə́ tʉ́təlí

muud dʉ́gʉ́g cʉg,
í ka bə ntʉdɛlɛ ́ nə muud jɨ ́ kú bísh nyə yɛ ́

bá bâŋ sɔɔ́l *misəḿ?
19 wNə́ ndɛɛ,́ buud bwə́ ŋgə́ jug nəcé
Zɛmbî nyə ámə jɨɨ nə́ bwə́ júgʉg wá, báá
bwə́ kəǵ shwóg nə mənywa, bwə́ bəd́ʉg
ijîm byáŋ məb́wə́ mə́ múúd nyə á tɛ ́ bwo
yɛd́, á dʉ́ nəḿə́ sá sâ jɛŝh á cɨ ́ yɛ.́

Məcwûŋ

5 xMə léshá nə ocúmbá wâ *Dɔ̧ bwə́
ŋgə́ bə nûŋ bɨd́ɨ ́ wá. Mə jɨ nəḿə́

cúmbá á Dɔ̧ nda bwo, mə á bə ntâg
ja Yésus nyə á jug yí, mə bá nəḿə́ bə
nə kɔw lʉ́ mílwanə́ mí bá zə nyîn myá.
2 yMə yáág nə bɨ ́ ocúmbá wâ Dɔ̧ náaá:
wɨɨ́ĺʉ́gá ítɔw Zɛmbî nyə a mə́ yə bɨ ́ yí.
Bɨ ɔ mpú dʉ dʉ́g byo nə lâm wɛŝh váál

Zɛmbî mə́ jɨɨ́ ́ yí, kú bə nda sâ cíndʉ́lá
nə́ muud ŋgə cíndal bɨ,̂ mbɔ;̂ kúgá bə
nə yéésh məb́ii, baagʉləgá bwo nə jɔ̧
təd́ʉ́gá. 3 zBuud Zɛmbî nyə á bəd bɨ ́məb́-
wəd́ ɔńɨ, kúgá yida mpáámbʉwo bwo
gwɔŵ nda bɨ bʉ́sə bwo omása, yidagá
ŋwa bɨḿɛf́wó tâŋ iyuug sɔɔnz jɛŝh í jəĺa
nə bɛ̧ yí. 4 aNə́ ndɛɛ,́ ja Mása obaagʉlə ɔ́
ítɔw mə bá zə lwóya nyúúl yí, bɨ ́ ka bá
ləǵ *tûm gúmə́ á milwanə́ í cúgɛ ́ nə ŋkul
bá bwɛlɛ jumə yí.

5 bNtɔ́ nəḿə́ wə́ mə́ cɨ ́nə bɨ ́məncwəḿá
náaá: bɨd́ʉ́gá nə́ ocúmbá buud bwə́ jwúg
nə bɨ.̂ Mpəd́ʉ́gá nyɨń ntâg ɨɨ,́ muud yɛŝh
səĺʉg nyəmɛf́wó shí, nəcé Zɛmbî mə́ dʉ
lúmbʉli nə buud bwə́ dʉ ŋkɛn̂y məńyúúl
wá; njɨ, bɔɔŋg bwə́ səl bwəḿɛf́wó shí wá,
a sá bwo mpaam.

6 cSəlʉgá bɨmɛf́wó lal-lal mbwə́ mə́
Zɛmbî dɨ ́ shí, nyəmɛf́wó ka bá bʉ̂n bɨ ́ ja
fwála dɔɔŋg í bá bə yí. 7 dYílʉ́gá isâ byɛŝh
í ŋgə́ kənd bɨ ́ milâm gwɔẃ yí, bəd nyə
məb́wəd́; mpugá nə́ nyə wə́ ŋgə́ baagʉlə
bɨ.̂ 8 eDʉgá cunal íyéésh bín, jigá ŋkasə.̂
Muud lúmbʉ́lí wʉ́n Njwû məjamb ŋgə
kuŋg nda zhwambáŋkwuŋ mə́ dʉ́ báam
nə,́ a ŋgə sɔ̧́ muud á cɛɛ́ǵʉ́g də yɛ.́ 9 fDʉgá
lʉl lúu nə nyə, bɨ kú fúfug búgəd́, bɨ ́
bwey dʉ mpu nə́ omínyɔŋʉ̂ bʉ́n bʉ́sə́ shí
nyɛŝh dɨ ́ wá bwə́ ŋgə nəḿə́ jug váál bɨ ́
ŋgə́ jug nɨ. 10 gNjɨ, Zɛmbî aməd́ɨ ́á mpaam
nyɛŝh wə́ nyə a jɔŵ bɨ ́ nə́ bɨ bəǵ buud ɔ
*Krîst Yésus bɨ mú bə nə kɔw lʉ́ mílwanə́
myɛ.́ Zɛmbî wɔɔŋgʉ́, ja bɨ ́ e jug bʉ́baalɛ ́
fwála yí, nyəmɛf́wó nyə é sá bɨ ́ váál í jəĺa
yí, a nywaadʉlə bɨ,̂ a wá bɨ ́ ŋkul, a sá nə́
bɨ bəǵ kú ná bwɛlɛ shwágʉsa. 11A ŋwág
ŋkul kandʉgə á kandʉgə. Amɛn.

s4:14 2.20; 3.14; Mat 5.10-12; Mak 13.11; Mis 7.55 t4:16 2Tm 1.8 u4:17 Zhe
25.29; Eze 9.6; 2Te 1.8 v4:18 Mik 11.31 w4:19 Sôm 31.6 x5:1 1.21
y5:2 Yuá 21.15-17; Mis 20.28; 1Tm 6.5 z5:3 2Kr 1.24; Flp 3.17; Tit 2.7
a5:4 1Kr 9.24-25; 1Pr 1.4 b5:5 Mik 3.34; 29.23; Ifz 5.21; Zhk 4.6
c5:6 Zhk 4.10 d5:7 Sôm 55.23; Mat 6.25-30; Flp 4.6
e5:8 Sôm 22.14; 1Te 5.5-8 f5:9 Ifz 6.11-12; Zhk 4.7 g5:10 1Te 2.12

Məbəd́á nə ibwádán
12 hSilvɛ̧̂ wə́ mə ámə ŋwa nə́ a zəǵ cilə

mə baalɛ ́ íciyá íga yɛ.́ Mɛɛ ŋgə ŋwa nyə
nə́ *mínyɔŋʉ̂ waamə́ abúgʉ́lág. Mə ámə
cɨ nə́ a zəǵ cilə mə wá, mə wág bɨ ́ ŋkul
mílámʉ́d, mə báásʉlə nəḿə́ bɨ ́ nə́ bɨ ́ təl
fwámɛ́ mpáam mə́ Zɛmbî dɨ;̂ yɨɨ́ḿʉ́gá
mənyúúl na.

13 iDɔ̧ dʉ́sə́ *Babilɔn, Zɛmbî nyə́ á fɛɛ́śh
nəḿə́ nda bɨ ́ yí í ŋgə bəd́a bɨ;̂ ncwəḿá
dâmMárkus ŋgə nəḿə́ bəd́a bɨ.̂ 14 jŊgəgá
nə kúlʉla məkúlʉla mə́ cɛɛlí.
Zɛmbî kə́ sá nə́ bɨ bɛŝh buud bɨ ́ músə́

búúd ɔ Krîst wá, bɨ cʉ́gəg nə́ shɛɛ!

h5:12 Silvɛ̧:̂ 1Te 1.1 i5:13 Márkus: Flm 24 j5:14 Rom 16.16; 2Kr 13.11

Kálaad ábɛɛ ̂ Pyɛr̂ nyə́ á cilə yɛ ́
Isâ í dʉ́gyá nə Pyɛr̂ ábɛɛ ̂ yí

Shímun Pyɛr̂, muud lwámá mə Yésus-
Krîst wə́ nyə á cilə kálaad ɛǵa (1.1). Nyə
á cilə okrîstɛn bɛŝh.
Wa kálaad ɛǵa dɨ, Pyɛr̂ nyə á ŋgə lúm-

bʉli nə buud bwə́ á ŋgə kyey nə wagʉwo-
wagʉwo mínjɨɨ́ǵʉ́lá Dɔ̧ mə Yésus dɨ ́ wá.
Bíl íciyá yâ kálaad ɛǵa bísə nəḿə́ nda

bílʉ́gá yâ kálaad mə Yûd (dʉ́g 2.1-8 nə
Yûd 4-16).
Pyɛr̂ nyə á ka təl̂ icé í ləśʉ́ byé ntʉ́ga:
(1) A bəd́a búúd, a mú ka báásʉlə
məf́úlú mə́ krîstɛn (1.3-21).

(2) A mú bágʉlə ísɛý nə́ kuú njɔɔnd
mímbʉ́wʉ́lú mí búúd mí ŋgə́ bə nə
ndɨ ́ yí (2.1-22).

(3) Mimbʉ́wʉ́lú mí dʉ cágʉlə búúd
bwə́ ŋgə bwánd zɨýé mə́ Krîst wá,
bwə́ dʉ cɨ nə́ zɨýé wɔɔŋg í ábʉ́lɛ bə
(3.1-18). Nə́ ndɛɛ,́ Pyɛr̂ ka ŋgə bɛşa
nə mimbʉ́wʉ́lú myɔɔŋg nə́ Krîst ŋgə
bə kú lɛɛl zə nəcé Zɛmbî ŋgə ná fwo
jísɔw nə́ zhwog buud bwə́ bág fwo
dʉ́g cʉg.

Kálaad ɛǵa jɨ nə bíl íciyá búúd ɔ Yésus
bwə́ búl gwág nywa yí:
(1) Cwámba nyə a mə́ yə shé isâ byɛŝh
í jəĺá nə kwíínd yí (1.3-4).

(2) Jwɔŵ ŋgwûd dʉ́sə mísh mə́
Cwámba dɨ ́ nda mimbû tɔɔ́śhin,
mimbû tɔɔ́śhin nda jwɔŵ ŋgwûd
(3.8).

Məbəd́á

1Mə Shímun Pyɛr̂, lwaá nə *muud
lwámá mə Yésus-Krîst, mə wə́ mə́

cílə́ kálaad ɛǵa. Yésus-Krîst, Zɛmbî wúsʉ́
nə Cʉgye wúsʉ́ nyə á mə́ sá nə jɔ̧ lâm
jé nə,́ bɔɔ́ĺ búúd bwə́ ləǵʉ́g nəḿə́ búgə́
í njúl nə mbií mfíí búgə́ jísʉ́ jɨ ́ nə ndɨ ̂

yí. Buud bɔɔŋg wə́ mə́ cílə́ kálaad ɛǵa
wá. 2 kKəĺə bɨ ́ é ŋgə kə shwóg nə mpǔlə
Zɛmbî nə Cwámba wúsʉ́ Yésus yí í búlʉg
kwádʉlə bɨ ́ ibwádán, í bul sá nə́ bɨ bəǵ nə́
shɛɛ.

Cʉg krîstɛn mə jəĺá nə cʉgə yí
3 lMpugá nə́ Cwámba nyə á mə́ yə shé

isâ byɛŝh í jəĺá nə kwíínd shú nə́ shé ŋgəǵ
nə cʉgə cʉg í yə́ Zɛmbî gúmə́ yí. Nyə
á yə shé isâ byɔɔŋgʉ́ ŋkûl Zɛmbî nyɛd́,
sálə nyə á mə́ sá nə́ shé mpúg Zɛmbî
muud nyə a jɔŵ shé yɛ;́ nəcé Zɛmbî nyə
a jɔŵ shé nə zhɨɨ ́ á məŋkənʉwa mɛ́ nə
jɔ̧ fúlú jé. 4 mMəŋkənʉwa nə jɔ̧ fúlú jé
jɔɔŋg wə́ í á sá nə́ shé bííg məma ísâ
nyə á kaag yí, isâ byɔɔŋg bí nə məma
mfíí shú dʉ́sʉ́d. Nyə a sá ntɔ́ shú nə,́ ja
bɨ ́ mə́ bíí məma ísâ byɔɔŋg yí, bɔẃ-bɔŵ
ísâ í ŋgə́ wá məlwaagʉwo shí ga dɨ ́ yí
í bəǵ kú ná nyiŋgə julə bɨ,́ məfúlú mʉ́n
mə́ yídagʉ́ bə nda məfúlú mə Zɛmbî.
5 nNəcé ntɔ,́ wágá ŋkul nyɨń nyɛśh nə,́
nda bɨ ́ mú nə búgə́ nə,́ bɨ kwádʉ́ləǵ jɔ̧
fúlú búgə́ jɔɔŋg dɨ,̂ bɨ ́ kwádʉlə fwámɛ́
mpúyá, 6 obɨ ́ kwádʉlə kuú njɔɔnd á dʉ́lə
mpu bii lâm, kwádʉlə zɛńy kəĺə shwóg
tɔɔ jɨ ́ tɔɔ jɨ,́ kwádʉlə kəndʉ́lə lâm wə́
Zɛmbî, 7 pkwádʉlə məćɛy mâ omínyɔŋʉ̂
nə omínyɔŋʉ̂, bɨ ́ kwádʉlə cɛɛlí cɛɛlʉ́lə
búúd bɛŝh. 8Nəcé, jɔ̧ məfúlú məńɨ, bɨ ́mə́
ká bə nə mwo mə́ ŋgə́ kwɨd́ʉli kúdʉ́líg
ɨɨ,́ mwə́ wə́ mə́ é sá nə́ bɨ bəǵ kú dʉ
báág məbwə,̂ bɨ yidá ŋgə kə shwóg nə
shwóg ŋgə mpu Cwámba Yésus-Krîst
fwámɛ́ mpǔlə. 9Mpugá nə́ jɔ̧ məf́úlú
məńɨ, muud cúgɛ́ nə mwo yɛ,́ jisə nda
muud mə́ yə mísh a ka ŋgə bwɔẃʉlə zhɨɨ ́
bwɔẃʉlə bwɔẃʉ́ləǵ yɛ,́ a mə́ wusa nə́
Zɛmbî nyə á shí fúb nyə, yîl nyə *misəḿ
myɛ́ mí ayág. 10Gwə́ wə́ mə́ cɨ ́ nə bɨ ́ nə,́
bwaaŋg, wágá ŋkul nə́ njúwúlú Zɛmbî
nyə a jɔŵ bɨ ́ yí, nə fɛɛ́śhʉ́lə nyə á fɛɛ́śh

bɨ ́ yí, bɨ ŋwág byo nə məjilə. Bɨ ́ mə́ ká
sá ntɔ,́ bɨ nda bá bwɛlɛ bufa məb́ɔŵʉd.
11 qNtɔ,́ Zɛmbî mú bəgʉshi bɨ ́ zhɨɨ ́ nə́ sáŋ
kəĺə nyíi faan á kandʉgə kandʉgə mə́
Yésus-Krîst, Cwámba nə Cʉgye wúsʉ́d.

Obúgʉla bwə́ jəlá nə nada
nə njɨɨ́ǵʉ́lá bwə́ á ŋwa yí

12 rGwə́ wə́ jɨ ́ nə,́ mə bá dʉ báásʉlə bɨ ́
isâ ínɨ tɛɛm bə nə́ bɨ mə́ bwey mpu byo,
bɨ mə́ bwey nəḿə́ nada nə bʉ́bəĺɛ ́ bɨ ́ á
jɨɨ́ǵ yɛ.́ 13 sMə dʉ́g nə́ jísə mpwogɛ́ nə,́ té
mə́ jísə́ ná wa banda ga dɨ ́ yí, mə dʉ́g
báásʉlə bɨ ́ isâ byɔɔŋgʉ̂, bɨ bəǵ kú wusa
məńyúul. 14 tNəcé mə ŋgə mpu nə́ mə
wál bá zə wú banda dɔɔŋgʉ́d, Cwámba
wúsʉ́ Yésus-Krîst nyə á mə́ lwó mə ntɔ.́
15Mə e wá ŋkûl nə́ bɨ bâg dʉ təd́ʉga ísâ
byɔɔŋgʉ̂ ja jɛŝh, tɛɛm bə ja í bá bə mə mə́
kyey yí.
Njɨɨ́ǵʉ́lá mə́ Pyɛr̂ wúsə bʉ́bəĺɛ ́ njɨɨ́ǵʉ́lá

16 uSə́ á sá nə́ bɨ mpúg nda Cwámba
wúsʉ́ Yésus-Krîst mə́ bá nyiŋgə zə nə
ŋkul nə.́ Mpugá nə́ ja sə́ á yə bɨ ́ njɨɨ́ǵʉ́lá
wɔɔŋg yí, sə́ á shígɛ ́ ŋgə bwiiŋg bɨ ́miláŋ
búúd bwə́ á tɛ ́ nə milúu nə́ ndɛɛ ́ bwə́
mpu shîn táág myá. Jísə nə́ sə́ á dʉ́g
cé ícwámba jé nə mísh məśʉ́. 17Haaw,
nyə a ləǵ gúmə́ nə milwanə́ mí ŋgə́ zhu
wə́ Zɛmbî Sɔɔ́ŋ́gʉ́. Nyə a ləǵ byo ja kəĺ
lʉ́ ící mə́ Zɛmbî á milwanə́ í á cɨ nə
nyə nə:́ «Mwân abábə waamə́ ɔǵa; nyəd́ɨ ́
wə́ lâm wâm wɛŝh wúsə́ yɛ.́» 18 Sə́ ɔǵa
sə́ á gwág kəĺ dɔɔŋgʉ́ í ŋgə́ zhu gwɔŵ
joŋ dɨ ́ ja səńɔŋ́ sə́ á bə mbʉ́mbʉ́ŋ Zɛmbî
nyə a fɛɛ́śh yííd. 19 vNə́ ndɛɛ ́ sə́ ŋgə
wá milâm mísʉ́ oncindî íciyá í *búúd ɔ
mícúndəd́. Í bul jəla nə́ bɨ kəńdʉg mísh
íciyá byɔɔŋgʉ́d nəcé bísə shú dʉ́nʉ́d nda

lámba í ŋgə́ gwɔ̧̂ yídʉ́gʉ́d yí, í gwɔ̧̂ ntɔ́ nə́
ndɛɛ ́ kə wɔɔ́ś ja ácén-céní a kúndə́ mán
mə́ bá fɛɛn bɨ ́ məŋkɛnya mílámʉ́d yí.

20 Fwogá tɛɛ́d́ bwey mpu nə,́ micilyá
mí búúd ɔ mícúndə́ mísə́ Kálaad Zɛmbî
dɨ ́ myá, mí á shígɛ ́ ŋgə zhu mítəd́ʉ́gá mí
búúdʉd. 21 wNəcé, kú nə tɔɔ cúndə́ mə́
Zɛmbî ŋgwúd í á bwɛlɛ zhu təd́ʉ́gá mə́
múúdʉd. Njɨ, buud bwə́ á dʉ cúndə jínə́
mə́ Zɛmbî dɨ ́wá, Ŋkɛ̧ŋ́kɛ̧̂ Shíshim wə́ nyə
á dʉ sá nə́ bwə́ cúndəǵ.

Oyɨɨ́ǵʉli ɔ məśhɨɨgâ bwə́ bá bə

2 xNjɨ, *buud ɔ mícúndə́ wâ məshɨɨgâ
bwə́ á shí nəḿə́ dʉ bə kúl búúd

*Izʉrəyɛl̂ dɨ.̂ Oyɨɨ́ǵʉli ɔ məśhɨɨgâ bwə́ bá
nəḿə́ dʉ bə bɨd́ɨ ́gwooŋgʉd. Bwə́ bá zə nə
bɔẃ-bɔŵ mínjɨɨ́ǵʉ́lá mí agwɨɨ́ĺya buud,
zə ŋgə nyíŋgal myo na gwooŋg dɨ ́ ny-
ima. Bwə́ bá kə nə ibəmb byáŋ nə́ ndɛɛ ́
kə shwána Mása wáŋ nyə á wá lal-lal tâŋ
shú nə́ bwə́ bəǵ fʉlí yɛ.́ Ntɔ,́ bwə́ mú bá
lɛɛĺ jɛɛ̧ ̧ kú bwey. 2Buud ŋkí bulya bwə́ é
bɛ̧ ásɨý-sɨŷ wáŋ wɔɔŋg, kuú njɔɔnd wáŋ
í mú sá nə́ cʉg krîstɛn í bəǵ sâ cóógʉ́.
3 yOyɨɨ́ǵʉli ɔ məśhɨɨgâ bɔɔŋgʉ́, nda bwə́
ŋgə́ sɔ̧́ məzhɨɨ ́ mɛŝh nə́ bwə́ bəǵ nə zh-
wog məbii nə,́ bwə́ é dʉ zə nyúg bɨ ́ nə
mikaand mí məśhɨɨgâ shú nə́ bwə́ dɨýá
nə bɨ.̂ Mpugá nə́ intʉ́gʉ́lí byáŋ í mə́ bwey
bə, Zɛmbî wál bá zə jaŋgʉlə bwo.

4 zMpugá nə́ Zɛmbî nyə a shígɛ ́ jagʉlə
*wəé́ŋgəles bwə́ á sá *səḿ wá; nyə á
wusə bwo Tarʉtar dɨ.́ Bʉ́sə feedyá nûŋ
kʉ́l yídʉ́gʉ́ í búl bə nə́ kʉlʉ́d yí, bwə́
ŋgə bwánd sémbyémíləśʉ́. 5 aNyə a shígɛ ́
nəḿə́ jagʉlə búud ɔ́ ayág. Nyə á ntɨ
məma mpʉŋ áyíyáág zə jaŋgʉlə búud
bwə́ á bə kú bísh nyə wá, nyə á baagʉlə
njɨ bɔɔ́ĺ búud zaŋgbá bəńɔŋ̂ *Nówe, nəcé

Nówe nyə á dʉ cúndə nə́ buud bwə́ bɛ̧ǵ
tʉ́təlí mə́ Zɛmbî. 6 bZɛmbî nyə á jaŋgʉlə
miŋgwəĺa myâ Sódom nə Gomor, a cum-
bal jígal myo nə kuda, mí bə ífiî. Nyə
á lwó yuug cínɔŋg nə́ buud bwə́ dʉ́gʉ́g,
bwə́ mpu nə,́ mwɔŵ mə́ ŋgə́ zə má, nyə
abʉ́lɛ jagʉlə búúd bɨ ́ kú bísh nyə wá.
7 cNjɨ, nyə á fɛɛmʉshi Lót, tʉ́təlí muud
nyə́ áshígɛ ́ dʉ bə nə́ shɛɛ nə dʉ́gʉ́lə ásɨý-
sɨŷ búúd ɔ íŋgwúmbú bwə́ á ŋgə sá yɛ.́
8Nəcé tʉ́təlí muud mə Lót ja nyə á dʉ
cʉgə nə buud bɔɔŋg yí, nyə á dʉ dʉ́g isâ
bwə́ á dʉ sá yí, a dʉ gwág byɔɔŋg bwə́ á
dʉ lás yí: í á dʉ bə nyə lâm á tʉ́təlí yéd
ɨɨ,́ cúgə́ jwɔŵ dɛŝh. 9 dNa mə lwó sə́ nə,́
buud bɨ ́ nə gwɔ̧ɔ̧́ǵə́ nə Zɛmbî wá, Zɛmbî
mə mpú dʉ tɨ ́ yîl bwo məḱʉgʉlʉd. Njɨ, a
ŋgə táág osɔɔ́l ɔ́ məb́ɔŵ nə́ a bá jugʉshi
bwo jwɔŵ lʉ́ sémbyé míləśʉ́. 10 eBuud
bwə́ bá bul bwəma nə intʉ́gʉ́lí byɔɔŋg
wá, í bá bə bɔɔŋg bwə́ ŋgə́ bɛ̧ bɔẃ-
bɔŵ íyéésh yâ milâm myáŋ, bwə́ ŋgə́ sá
isâ í shwôn wá, bwə́ ŋgə́ mpyêny jiya
ícwámba mə́ Zɛmbî wá.
Buud bɔɔŋg bʉ́sə buud ɔ́ íməmî, bʉ́sə

nə mpyaam, bwə́ cúgɛ ́ nə ifwaas nə
zhwog gúmə́ mə́ Yésus, bwə́ yida *lás
nə gwo bwaasʉ́lə mpu. 11 fÍ njúl nə́
wəéŋgəles bwə́ ntɔ̧ bwo ŋkûl dɨ,̂ bʉ́sə
iŋkácid cɔ̧́ bwo; njɨ báá bwə́ ádɛ ́ jág
lás nə gúmə́ jɔɔŋg mísh mə́ Cwámba
dɨ.̂ 12 gBuud bɔɔŋg bʉ́sə nda ocúdú wâ
jugʉ́, ocúdú bwə́ dʉ byɛl̂ nə́ bwə́ bá
biil məĺáámbʉ́d nə́ ndɛɛ ́ bwə́ bwoo wá.
Sá bwə́ ampúyɛ́ yí, bwə́ lás nə gwo
bwaasʉ́lə mpu. Bwə́ bá nəḿə́ dʉ yə
shwɨy lʉ́ ócúdú, bwə́ bwoo nəḿə́ nda
ocúdú, 13 hí mú bá bə bwo myəńa shú
ólɨĺɨŋgɨ ̂ báŋ. Bwə́ gwág shweesh nə́ bwə́
dʉ́g sá ísâ yâ bɔẃ-bɔŵ íyéésh byáŋ

mpwó-mwásə́ izhuluŋ. Bwə́ ŋgə zhwiim-
bya nə məshɨɨgâ máŋ. Ja bwə́ zə́ ídína
bín dɨ ́ yí, bwə́ zə́ sá ísâ í shwôn, zə wá bɨ ́
məlwaagʉwo ídínad. 14 iMáŋ məd́ʉ́gya
məśə ayaas nə ayaas; bʉ́sə kú bwɛlɛ káád
sálə mísəḿ; bwə́ ŋgə shɨɨg buud bwə́
afwóyɛ́ mpu mínjɨɨ́ǵʉ́lá wá nda búúd
bwə́ dʉ shɨɨg óshû nə mədə ŋgwéye
dɨ ́ nə;́ myáŋ mílâm mí á mə́ janʉwo
nə yéésh məb́ii; bʉ́sə nə məzhúŋgʉ́lú
mə́ Zɛmbî ícʉg byáŋʉ́d. 15 jBwə́ mə́ lʉ́gə
fwámɛ́ zhɨɨ́ ́ kə cwagʉwa bɛ̧ zhɨɨ ́ mə
Balaam mwân mə́ Bosor, muud nyə á
gwág nywa sálə ólɨĺɨŋgɨ ̂ shú nə́ a ŋwág
myəńa cínɔŋg yɛ.́ 16 kNjɨ Balaam nyə a
shí bwəma nə məŋkóndʉg nəcé məlwə̂
mɛ́ mɔɔŋg. Myɔɔlú jakáás í á lás nə kəĺ
lʉ́ múúd shú nə́ í culʉshi múúd micúndə́
sɔɔ́ĺʉ́gʉ́ íkás yé wɔɔŋg. 17 lOyɨɨ́ǵʉli ɔ
məśhɨɨgâ bɔɔŋg bʉ́sə nda məncwuŋ mɨ ́
kú nə məjúwó má, nəḿə́ nda miŋkúdú
mí dʉ fánda bándʉwo gwɔẃ ntɔ́ nə́ ndɛɛ ́
mí shîn nyiŋgə cɨɨma nə ŋkwɔ̧̂ mpu nda
nywɔ̧̂ myá. Jáŋ jiya í bá bə kʉ́l yídʉ́gʉ́
jísə́ nə kʉlʉ́d yí.

18Bwə́ dʉ kə nə məma míkaand mí
njúl ocwúd kə dʉ shɨɨg búúd bwə́ mə́
shîn faam nə́ bwə́ béégyá nə misəḿ
wá, nyiŋgə dʉ kə nə mbɛɛ ́ íwɨɨ́ḿbʉ́g yâ
mənyúúl máŋ, nə ásɨý-sɨŷ, dʉ kə shɨɨg
bwo nə ndɨ ́ nda bwə́ dʉ́ shɨɨg óshû
nə mədə ŋgwéye dɨ ́ nə.́ 19 mOyɨɨ́ǵʉli ɔ
məśhɨɨgâ ɔńɨ bwə́ ŋgə kaag buud cʉg fʉlî
í njúl bâŋ bwəḿɛf́wó, asɨý-sɨŷ mə́ ŋwa
bwo məlwaá. Nəcé muud yɛŝh jisə lwaá
á sá í mə́ ntɔ̧ nyə ŋkul yí. 20 nMpugá nə́
buud bwə́ mə́ mpu Cwámba wúsʉ́ nə Cʉ-
gye Yésus-Krîst fwámɛ́ mpu wá, bwə́ mə́
faam nə yéésh ísâ í nyɛɛ ́ yâ shí mish-
wun. Njɨ, bwə́ ká nyiŋgə́ kə wá məńyúúl

ísâ byɔɔŋgʉ́d bwə́ bɨd́ nə́ í ntɔ̧ǵ bwo, cé
bwə́ é tɔŵ yí í é jág nyiŋgə bul bɔŵ,
ntɔ̧ cé bwə́ á fwo bə bwə́ təĺ yí. 21 oÍ á
nywá bul jəla shú dáŋ dɨ ́ nə́ bwə́ jíg nda
mpu fwámɛ́ zhɨɨ́,́ nda bə nə́ bwə́ shîn
mpu mpəńdí mə́ Zɛmbî *búúd ɔ lwámá
bwə́ á kala bwo yí nə́ ndɛɛ ́ bwə́ mú yida
myaas mpəńdí nyɔɔŋg. 22 pNtɔ́ jɨ nə,́ sâ
ŋgwɔĺ mpwokwoond ŋgə́ mpu cɨ yí í mə́
bwəma nə bwo. Ŋgwɔĺ mpwokwoond jɨ
nə:́ «Mpyə̂ mə́ nyiŋgə də ígwííle byé,» ŋkí
ntâg nə:́ «Ŋkuú ŋgə́ nəḿə́ shîn gusa, a mə́
nyiŋgə kə bídʉga íshwáfád.»

Jwɔŵ mə́ Cwámba í bá wɔɔ́ś

3 qYé óshwə́ bâm mə́ búl cɛɛl wá,
kálaad ábɛɛ ̂ mə ciləĺə bɨ ́ wə́ ɛǵa. Tɔɔ

kálaad ashúshwóógʉ́ dɨ ̂ tɔɔ nyíga dɨ,́ mə
ŋgə cɛɛl gwûmʉshi bɨ ́ mitəd́ʉ́gá, bɨ bəǵ
nə fʉg nyísə́ nə́ sáŋ yí. 2 rMə́ jɨɨ nə́ bɨ
təd́ʉ́gág íciyá *búúd ɔ mícúndə́ ɔ́ Zɛmbî
bwə́ á cɨ yág yí, bɨ ́ təd́ʉga nəḿə́ mpəńdí
mə Cwámba nə Cʉgye wúsʉ́ *búúd ɔ
lwámá bwə́ á kala bɨ ́ yí. 3 sÍ bul jɨɨ nə́ bɨ
tɛɛ́d́ʉ́g fwo mpu nə,́ ja mwɔŵ mâ ŋgɛɛ
məśhíné mə́ cʉg ga mə́ bá wɔɔ́ś yí, buud
ɔ cóógʉ́ bwə́ bá zə nə cóógʉ́ jáŋ zə ŋgə
sá ísâ nə milúu myáŋ. 4 tBwə́ bá nəḿə́
dʉ cɨ nə:́ «Ŋgaá nə́ nyə á kaag nə́ a bá
nyiŋgə zə? Ká ŋkaagə́ nyɔɔŋg í á mə́ ka
shúgʉla ŋgow? Odâ bwə́ á mə́ ŋgə shîn
yə isâ í njúl nəḿə́ njɨ nda í á ŋgə bwey
bə tɛɛ́d́ mət́ɛɛ́d́ʉ́lé mə́ shíd nə.́» 5 uJa bwə́
lás ntɔ́ yí, bwə́ wusa nə,́ í á bə yág nə,́
njɨ Zɛmbî nyə á cɨ ciyá yí, joŋ lʉ gwɔẃ
í mú bə, məndəlú mə́ mú nəḿə́ bə, mə́
ŋgə́ zhu məj́úwód. 6 vMəjúwó nəḿə́ wə́
Zɛmbî nyə á balan nə ndɨ ̂má; nyə a sá nə́
shí a yág nyɛŝh í jaŋgʉwog məj́úwód nə́
ndɛɛ ́ isâ í shí byɛŝh í mú jɛɛ̧.̧ 7Nə́ ndɛɛ,́ nə

ciyá jé ŋgwúd nə ŋgwúd jɔɔŋgʉ̂, Zɛmbî
mə́ təl̂ joŋ nə məndəlú məǵa nda kulú
nə́ a bá ntɨ ́ kuda zə jaŋgʉlə byo jwɔŵ
lʉ́ sémbyé míləśʉ́, jwɔŵ búúd bɨ ́ kú bísh
nyə wá bwə́ bá jɛɛ̧ ̧ yí.

8 wYé óshwə́ bâm mə́ búl cɛɛl wá,
ŋkúmba sá bɨ ́ mə́ jəĺa nə bə kú wusa
yí jísə. Jwɔŵ ŋgwûd dʉ́sə mísh mə́
Cwámba dɨ ́ nda mimbû tɔɔ́śhin, mimbû
tɔɔ́śhin nda jwɔŵ ŋgwûd. 9 xBɔɔ́ĺ búúd
bwə́ ŋgə təd́ʉga nə́ Cwámba ŋgə neela nə
sálə sá nyə á kaag yí. Mbɔ!̂ Nyə aŋgɛ̂ nə
neela. A ŋgə yida bə nə jísɔẃ nə bɨ,̂ nyə
acɛɛ́ĺɛ ́ nə́ bɨ ́ bɔɔ́ĺʉ́gá bɨ jímbʉ́g. A cɛɛl nə́
bɨ bɛŝh bəǵ nə fwála mə cɛńd kuú njɔɔnd.

10 yNəcé, jwɔŵ mə́ Cwámba í bá zə
wɔɔ́ś nda júwâl í dʉ zə nə.́ Jwɔŵ dɔɔŋgʉ́,
joŋ í bá sá məma ncíndə,́ í mú jímb. Isâ
í joŋ byɛŝh í bá bumb ŋgwiilɛ í mú shîn
nyɛ̧.̂ Shí nə misɔɔ́ĺʉ́gʉ́ mí shí í bá shîn
jígə¶. 11Nda í ká bə nə́ isâ byɔɔŋg byɛŝh
í bá shîn nyɛ̧̂ nə,́ təd́ʉ́gágá mbií búúd
bɨ ́ mə́ jəĺá nə bə yí! Kuú njɔɔnd wʉ́n nə
gúmə́ bɨ ́ mə́ yə́ Zɛmbî yí í jəlá nə bə nda
Zɛmbî mə cɛɛ́l nə.́ 12 zBɨ mə́ jəlá nə ŋgə
bwánd jwɔŵ mə́ Zɛmbî nə məjigʉwa nə́ í
lɛɛ́ĺʉg wɔɔ́ś, jwɔŵ joŋ í bá bumb ŋgwíílɛ,
isâ í joŋ í mú nyɛ̧̂ nə məgwɔ̧̂ mâ ŋgwíílɛ
wɔɔŋg yí. 13 Sə́ ŋgə bwánd joŋ lʉ gwɔẃ
á gúgwáan nə shí a gúgwáan nda nyə á
kaag nə.́ Cínɔŋg wə́ ísâ byɛŝh í bá bə nda
tʉ́təlí mə́ Zɛmbî mə jɨɨ́ nə.́

Bɨ ɔ mpú dʉ dʉ́g
14Gwə́ wə́ mə́ cɨ ́ nə bɨ ́ nə,́ yé óshwə́

bâm mə́ búl cɛɛl wá, nda bɨ ́ ŋgə́ bwánd
jwɔŵ dɔɔŋg nə,́ wágá ŋkul nə́ í bâg zə
kwey bɨ ́ bɨ njúl kú nə cúcwán lʉ́ məb́-
wam, kú nə sá á jumʉ́g mísh mə́ Zɛmbî

¶3:10 Bɔɔ́ĺ bwə́ cɨ nə:́ «í ábʉ́lɛ ́ ná kwo bə», bɔɔ́ĺʉ́gá nə:́ «ye í é bá ná kwo bə e?»
o2:21 Luk 12.47-48 p2:22 Mik 26.11 q3:1 1Pr 1.1 r3:2 Yûd 17 s3:3 Yûd
18; 2Tm 3.1 t3:4 Zhe 17.15; Eze 12.22; Mat 24.27, 48-51 u3:5Mət 1.6-9; Heb
11.3 v3:6 2.5; Mət 7.11-21; Mat 24.37-39 w3:8 Sôm 90.4 x3:9 3.15; 1Tm
2.4 y3:10 1Te 5.1-2; 1Pr 4.7 z3:12 Iza 60.21; 1Kr 6.9; Mbʉ́ 21.1, 27

dɨ,̂ bɨnɔŋ́ nə́ shɛɛ. 15 aMpugá nə́ Cwámba
íshé ŋgə bə kú lámʉsa nəcé á cɛɛl cʉg
búúd. Sá *mínyɔŋʉ̂ íshé Pwôl nyə á cilə
nəḿə́ bɨ ́ wə́ cɨ.́ Mə́ búl cɛɛl nyə, á jɨ ́ nə
fʉg mə́ Zɛmbî. 16Gwə́ nəḿə́ wə́ á ŋgə́ cilə
ókálaad bɛ́ bɛŝh dɨ ́ kʉ́l á ŋgə́ lás ləśʉ́ ísâ
impwúd íga yí. Njɨ, okálaad bɛ́ bɔɔŋg bɨ ́
nə bíl íkʉ́kʉ́l bísə ŋkí kwowʉla gwágʉ́ləd
yí. Ikʉ́kʉ́l byɔɔŋg wə́ í ŋgə́ bə nə,́ buud
bɨ ́ nə jág nda fwo mpu mínjɨɨ́ǵʉ́lá wá,
bwə́ ŋgə kwɨɨ́ŋ́g byo, nəḿə́ nda bwə́ ŋgə́
kwɨɨ́ŋ́g bíl íkʉ́l í Mícilyá nə.́ Sɔɔ́ĺʉ́gʉ́ wáŋ
wɔɔŋg í bá jaŋgʉlə bwo.

17 bBɨ bâŋ oshwə́ bâm mə́ búl cɛɛl wá,
mə mə́ kɛẃʉli bɨ ́ ɔńɨ. Bɨ ɔ́ ka bɛy nə́ buud
bʉ́sə́ kú bísh məćɛɛ̧ ̧ wá bwə́ bâg julə bɨ ́
cwagʉwálə wáŋ bwə́ ŋgə́ cwagʉwa nɨɨd́.
Bɨ ɔ́ bɛy, bɨ a bá wú kʉ́l bɨ ́mə́ jəĺa nə tɔŵ
nə́ shîm yí. 18 cYidagá ŋgə wɨŷ, mpáam
mə́ Zɛmbî nə mpúyá mpǔlə Cwámba
nə Cʉgye wúsʉ́ Yésus-Krîst dɨ.̂ A ŋwág
gúmə́ tɛɛ́d́ kɨḱɨdɨǵa kə wɔɔ́ś kandʉgə á
kandʉgə. Amɛn.

a3:15 3.9; Rom 2.4 b3:17 Yûd 24-25; Mak 13.5; 1Kr 10.12; 1Pr 4.7
c3:18 1.11

Kálaad ashúshwóógʉ́
Yuánɛs nyə á cilə yɛ ́
Isâ í dʉ́gyá nə Yuánɛs

ashúshwóógʉ́ yí

Dɔ̧ mə Yésus dɛŝh í ŋgə cɨ nə́ Yuánɛs
wə́ nyə á cilə kálaad ɛǵa, nə bɔɔŋg óbá
bwə́ ŋgə́ bɛ̧ wá, tɛɛm bə nə́ nyə a shígɛ ́
ŋgə wá jínə́ dɛ.́ Nyə á cilə kálaad ɛǵa a
músə cwúwúúl, a njúl Ifɛẑ. Fwála dɔɔŋg
í á bə Dɔ̧ mə Yésus í mə́ ŋgə mpu nada
íkʉ̂l ikʉ̂l. Kálaad ɛǵa ŋgə sá nə́ sə́ mpúg
nə́ mədɔ̧ mɛŝh mə á ŋgə dʉ́g cúŋ nə bɔẃ-
bɔŵ mínjɨɨ́ǵʉ́lá mí á ŋgə mpyáánz mwɔŵ
mɔɔŋg dɨ ́myá. Nə́ ndɛɛ,́ Yuánɛs nyə á ka
cilə kálaad ɛǵa nə́ a bwéél ísâ íbá:
(1) a bándʉ́lə́ múúd yɛŝh mə lɔ̧́ yɛ ́ nə́ a
mpúg bə nə wɔŋ́gɔ́ nə Zɛmbî bá bɛŝh
Mwán yé Yésus-Krîst;

(2) a lúmbʉ́lí nə bɔẃ-bɔŵ njɨɨ́ǵʉ́lá í á
ŋgə́ kənd buud jugʉ́ yí.

Yuánɛs ŋgə ka cɨ nə,́ njɨɨ́ǵʉ́lá wɛŝh í
yídá lwó nə́ Krîst jɨ nə yé, Yésus nə yé
yí, mbúgʉla mə́ jəlá nə bə kú kənd məĺ-
wə̂ njɨɨ́ǵʉ́lá wɔɔŋg dɨ.̂

Ciyá mə́ Zɛmbî í ŋgə yə sə́ cʉg

1 dSə́ ŋgə cilə bɨ ́ sâ í á dʉ bwey bə shí
nə gwɔẃ nda fwo bə yí. Sə́ bâŋ dʉ́sʉ́

fwála dɨ,́ sə́ á gwág gwo, sə́ dʉ́g gwo nə
mísh məśʉ́, sə́ mpu beny gwo, məbwə́
məśʉ́ kúnya nə gwo. Sâ jɔɔŋg wə́ Ciyámə́
Zɛmbî í dʉ yə búúd cʉg yí. 2 eCʉg jɔɔŋg í
á zə lwóya nyúul, sə́ dʉ́g gwo. Gwə́ wə́ sə́
ŋgə́ bwiiŋg nə́ jɨ ́bʉ́bəĺɛ ́ yí, cʉg á kandʉgə
í á bwey dʉ bə wə́ Zɛmbî Sɔɔ́ŋ́gʉ́ yí, sə́

ŋgə jaaw bɨ ́ gwo nəcé í á zə lwóya nyúúl
səd́ɨ.́ 3 Sâ sə́ á dʉ́g sə́ gwág yí, gwə́ wə́
sə́ ŋgə́ nəḿə́ jaaw bɨ ́ yí shú nə́ shé bəǵ
nəḿə́ nə wɔŋ́gɔ.́ Wɔŋ́gɔ́ jɔɔŋg jɨ ́ ntâg ɨɨ,́
nə shé, nə Zɛmbî Sɔɔ́ŋ́gʉ́ bá bɛŝh mwán
yé Yésus-Krîst. 4 fSə́ ŋgə cilə bɨ ́ gwo shú
nə́ məshusʉg mə́ bəǵ shé kú nə njɨ.

Shé kyéyʉgá məŋ́kɛnyad
5 gKɛɛ́l sə́ á gwág nə Yésus-Krîst yí, dwə́

wə́ sə́ ŋgə́ jaaw bɨ ́ ga. Dʉ́sə nə,́ Zɛmbî
jisə məŋkɛnya§, yídʉ́gʉ́** í cugɛ ́ bwɛlɛ bə
nyəd́ɨ.́ 6 hShé mə́ ká cɨ nə́ shénɔŋ̂ Zɛmbî
bʉ́sə nə wɔŋ́gɔ,́ njɨ shé ŋgə́ nyiŋgə cʉgə
bɔẃ-bɔŵ cʉg ɨɨ,́ shé ŋgə bwiiŋg ijɔ̧ɔ́ ̧,́ kuú
njɔɔnd íshé í aŋgɛ ̂ nə bɛ̧ obʉ́bəĺɛ.́ 7 iNjɨ,
shé mə́ ká ŋgə cʉgə məŋ́kɛnya dɨ ́ nda
Zɛmbî nyəmɛf́wó jɨ ́ məŋ́kɛnya nə,́ ntɔ́ jɨ
nə́ shé bʉ́sə nə wɔŋ́gɔ́ shémɛ́ nə shémɛ,́
məcií mə mwán yé Yésus mə́ mú jímbal
shé *misəḿ myɛŝh. 8 Shé mə́ ká cɨ ́ nə́ shé
cugɛ́ nə mísəḿ, shé ŋgə shɨɨg mənyúul,
bʉ́bəĺɛ ́ cugɛ ́ shé mílámʉ́d. 9 jNjɨ, shé mə́
ká magʉlə mísəḿ míshé mísh mə́ Zɛmbî
dɨ,́ a juu shé, a jímbal shé olɨĺɨŋgɨ ̂ bɛŝh
shé á sá wá, nəcé a ji tʉ́təlí, a njúl
abúgʉ́lág. 10 Shé mə́ ká cɨ ́ nə́ shé aŋgɛ̂ ná
nə nyiŋgə sá misəḿ, shé mə́ cɨ nə́ Zɛmbî
jɨ nə ijɔ̧ɔ́ ̧,́ ciyá mə́ Zɛmbî cúgɛ ́ bwɛlɛ bə
shé mílámʉ́d.

2 kYé bwán bâm, mə ŋgə cilə bɨ ́ isâ
ínɨ shú nə́ bɨ ́ nda dʉ sá *mísəḿ.

Njɨ, ŋkí í wɔɔ́ś nə́ muud mə sá səḿ,
mpugá nə́ shé bʉ́sə nə muud ŋgə́ kyɛm
shé mísh mə́ Sɔɔ́ŋ́gʉ́ íshéd yɛ:́ nyə wə́
Yésus-Krîst, muud a tʉ́təlî. 2 lNyə a yána
nyəmɛf́wó tâŋ cúdú icweel shú mísəḿ

§1:5 məŋkɛnya: Ciyá nɨ í bəd́ʉ́gá zhwog isâ shú mə́ Zɛmbî: nə otʉ́təlí, nə obʉ́bəĺɛ,́
nə jɔ̧ lâm, nə məsâŋ.
**1:5 yídʉ́gʉ́: Ciyá nɨ í bəd́ʉ́gá nəḿə́ zhwog isâ: nə ijɔ̧ɔ́ ̧,́ nə olɨĺɨŋgɨ,̂ nə bɔẃ-bɔŵ cʉg
mimbii myɛŝh.
d1:1 2.13-14; Yuá 1.1-2, 14 cʉg: Yuá 4.14; 6.35; 8.12; 11.25
e1:2 bwiiŋg: Yuá 15.27 f1:4 Yuá 15.11 g1:5 Yuá 8.12; 1Tm 6.16
h1:6 2.4 i1:7 3.5; Iza 2.5; Heb 9.12; Mbʉ́ 1.5 j1:9 Sôm 32.3-5
k2:1 Rom 8.34; Heb 7.25 l2:2 4.10; Yuá 1.29

míshé; í á shígɛ ́ nəḿə́ bə njɨ shú mísəḿ
míshé shémɛf́wó, í á bə shú mísəḿ mí
búúd bɛŝh wâ shí mishwun.

Shé sáágá sâ Zɛmbî ŋgə́ cɨ yí
3 Sâ í lwó nə́ shé mə́ mpu Zɛmbî fwámɛ́

mpu yí, jɨ ́ nə́ shé ŋgə baagʉlə məcɛɛ̧ ̧ mɛ.́
4 mMúúd mə ká cɨ nə́ a mpú Zɛmbî, njɨ
a nda ŋgə baagʉlə məcɛɛ̧ ̧ mɛ,́ a jɨ nə
ijɔ̧ɔ́ ̧,́ obʉ́bəĺɛ ́ bwə́ cugɛ ́ nyə lámʉ́d. 5 nNjɨ,
muud ŋgə́ bɛ̧ ciyá mə́ Zɛmbî yɛ ́ ŋgə mpu
cɛɛl Zɛmbî váál í jəĺa yí. Sâ í lwó nə́ shé
bɨ ́ buud bɛ́ yí jɨ ́ nə:́ 6 omuud mə cɨ ́ nə́ a
mə́ nada nə Zɛmbî yɛ ́ mə́ jəlá nə kyey
kuú njɔɔnd Yésus nyəmɛf́wó nyə á kyey
yí.

7 pYé búúd bâmmə́ búl cɛɛl wá, cɛɛ̧ ̧ mə́
cílə́ bɨ ́ ga í cúgɛ ́ gúl sâ ágúgwáan nə́ bɨ
abwɛĺɛ ́ gwág. Dʉ́sə cɛɛ̧ ̧ bɨ ́ mə́ bwéy mpu
té wúlə ja bɨ ́ á tɛɛ́d́ nə́ bɨ mə́ bɛ̧ *Krîst
yí. Haaw. Cɛɛ̧ ̧́ dɔɔŋg dʉ́sə ciyá acwúlû
bɨ ́ á bwey gwág yí. 8 qNjɨ, tɛɛm bə nə́
bɨ á bwey gwág dwo, í yida nəḿə́ bə
cɛɛ̧ ̧ ágúgwáan. Í á nyîn gúgwáan cʉg mə́
Krîst dɨ,̂ í ŋgə nəḿə́ nyîn gúgwáan bɨd́ɨ ́
cʉgʉd. Jɨ ́ nə,́ yídʉ́gʉ́ í mú ŋgə cɔ̧,̂ fwámɛ́
məŋ́kɛnya mə́ mú ŋgə ŋwa jiya.

9 rMúúd mə ká cɨ nə́ a ŋgə cʉgə
məŋ́kɛnya dɨ,́ njɨ a ŋgə́ yida mpii
*mínyɔŋʉ̂ yé, a jɨ ná yídʉ́gʉ́d. 10 sMuud
ŋgə́ cɛɛl mínyɔŋʉ̂ yé yɛ,́ nywáá mə́ ŋwa
jiya məŋ́kɛnya dɨ;̂ a cugɛ ́ nə tɔɔ sâ jɨ ́ nə
ŋkul kwal nyə bɔɔgʉ́ yí. 11 tNyɔɔŋg ŋgə́
mpii mínyɔŋʉ̂ yé yɛ ́ jɨ ná yídʉ́gʉ́d. A ŋgə
cʉgə yídʉ́gʉ́d, nyə aŋgɛ̂ nə mpu kɔɔ́ḿb
á ŋgə́ kə nə cʉg jé yí, nəcé yídʉ́gʉ́ í mə́
búdal nyə mísh.

Kúgá kənd mílâm ísâ yâ shí gaád
12 uYé bwán bâm, mə́ cilə bɨ,́ nəcé Zɛmbî

mə́ juu bɨ ́ nə *misəḿ mín nəcé
*Krîst.

13 vBɨ ́ ocúmbá buud, mə́ cilə bɨ ́ nəcé bɨ á
mə́ mpu nyɔɔŋg nyə á bwey bə tɛɛ́d́
mət́ɛɛ́d́ʉ́lé mə́ shí nə gwɔẃ yɛ.́

Bɨ ́ŋgwíínzhá, mə́ cilə bɨ ́nəcé bɨ á mə́ ntɔ̧
Mbʉ́wʉ́lú múúd.

14Yé bwán bâm, mə mə́ cilə bɨ ́ nəcé bɨ
mə́ mpu Sɔɔ́ŋ́gʉ́ íshé.

Ocúmbá buud, mə mə́ cilə bɨ ́ nəcé bɨ á
mə́ mpu nyɔɔŋg nyə á bwey bə tɛɛ́d́
mət́ɛɛ́d́ʉ́lé mə́ shí nə gwɔẃ yɛ.́

Ŋgwíínzhá, mə mə́ cilə bɨ ́ nəcé bɨ mə́ lal
məŋ́kul, Miləśʉ́ mí Zɛmbî mí á mə́
ŋwa jiya bɨd́ɨ ́ mílámʉ́d, bɨ a mə́ ntɔ̧
Mbʉ́wʉ́lú múúd.

15 wKúgá bɛ̧ məńywa mâ shí ga, ŋkí isâ
yâ shí ga. Muud mə bɛ̧ məńywa mâ shí
ga yɛ ́ cugɛ ́ nə ŋkul bɛ̧ Dâ. 16 xNəcé cʉg
á shí ga jísə: nə iyéésh bísə́ kú nə Zɛmbî
yí, nə dʉ́lə wɨɨ́ḿb sâ jɛŝh mísh mə́ dʉ́g yí,
nə dʉ́lə ŋkɛn̂y nyúul nə sâ wó jɨ ́ nə ndɨ ́
yí nə sâ wó jísə́ yí; isâ ínɨ byɛŝh í ádɛ ́ zhu
wə́ Dâ, í dʉ zhu cʉg á shí gaád. 17 yNjɨ,
cʉg á shí ga í ŋgə shîn, tɔɔ iwɨɨ́ḿbʉ́g byé
nəḿə.́ Muud mə sá sâ Zɛmbî ŋgə́ jɨɨ yɛ ́
nywáá nyə é cʉgə kandʉgə kandʉgə.
Bɔɔ́ĺ búúd bwə́ ŋgə́ lúmbʉli nə Krîst
18 zYé bwán bâm, fwála lʉ́ məśhíné mə́

shí wə́ mú ŋgə bwey bə̌ ga. Sə́ á shí bwey
jaaw bɨ ́ nə́ *Sátan mə́ *Krîst ŋgə zə; nə́
ndɛɛ,́ buud ɔ lúmbʉ́lí bɔɔŋg bwə́ mú ŋkí
bulya ja gaád, gwə́ wə́ í ŋgə́ sá nə́ shé
mpúg nə́ məshíné mə́ shí mə́ mú ŋgə
bwey bə. 19 aBuud ɔ lúmbʉ́lí bɔɔŋg bwə́

o2:6 Yuá 13.15; 15.5 p2:7 4.11; Yuá 13.34; 2.24; 3.11

á wú shédɨ ́ *Dɔ̧ dɨ,̂ ntɔ́ mə lwó nə́ bwə́
áshígɛ ́ nəḿə́ fwo bə búúd ɔ íshé. Bwə́ á
mbəm̂ bə búúd ɔ íshé, ŋki bwə́ á shí nada
nə shé. Njɨ, í á jɨɨ nə́ í bʉ́gʉ́lɨǵ nə́ bɛŝh ɔńɨ
dɨ, kú nə tɔɔ ŋgwúd nyə á bə muud wúsʉ́.

20 bNjɨ, bɨ báá, Krîst nyə a gwáágʉlə
bɨ ́məwúdə yəĺə bɨ ́ Ŋkɛ̧ŋ́kɛ̧̂ Shíshim††, nə́
ndɛɛ ́ bɨ bɛŝh bɨ mə mpú óbʉ́bəĺɛ.́ 21 Ja
mə́ ŋgə́ cilə bɨ ́ ga, mə acɨýɛ ́ nə́ bɨ mə jág
óbʉ́bəĺɛ;́ mə ŋgə yida cɨ nə́ bɨ mə mpú
óbʉ́bəĺɛ.́ Bɨ mə mpú nəḿə́ nə́ sâ jɛŝh jɨ ́
íjɔ̧ɔ́ ̧́ yí í cúgɛ ́ nə ŋkul wú óbʉ́bəĺɛ ́ dɨ ́ cwû.
22 cKá zə́ jɨ ́ nə ijɔ̧ɔ́ ̧́ yɛ?́ Jísə muud yɛŝh
mə shwána nə́ Yésus cugɛ ́ Krîst yɛ.́ Muud
ŋgə́ lúmbʉli nə́ Krîst wə́ ɛńɛ, a mə́ ban
Zɛmbî Sɔɔ́ŋ́gʉ́ bá Mwán bɛŝh. 23 dMuud
yɛŝh mə bán *Mwân mə́ Zɛmbî yɛ,́ nyə
ampúyɛ́ nəḿə́ Zɛmbî Sɔɔ́ŋ́gʉ́. Muud mə
lás nə mpu nə́ Yésus jɨ Krîst yɛ,́ a mpú
nəḿə́ Sɔɔ́ŋ́gʉ́.

24 eNda jɨ ́ ntɔ́ nə,́ bɨ báá bɨ a shí gwág
kɛɛ́l ja bɨ ́ á tɛɛ́d́ nə́ bɨ mə́ bɛ̧ Krîst yí;
í jɨɨ nə́ kɛɛ́l dɔɔŋgʉ́ í ŋwág jiya bɨd́ɨ ́
mílámʉ́d. Í ká ŋwa jiya bɨd́ɨ ́ mílâm dɨ,
bɨ ́ nada nə Zɛmbî Mwân bá bɛŝh Sɔɔ́ŋ́gʉ́.
25 fNə́ ndɛɛ,́ ŋkaagə́ Krîst nyəmɛf́wó nyə
á kaag yí nyísə nə:́ shé mə́ bá cʉgə cʉg á
kandʉgə kandʉgə.

26 Sâ mə á ŋgə yímə nə́ mə cíləg bɨ ́
wəńɨ, shú nə́ bɨ mpúg buud bwə́ ŋgə́ cɛɛl
yîl bɨ ́ zhɨɨ́d́ wá. 27 gBɨ báá, bɨ a shí ləǵ
Ŋkɛ̧ŋ́kɛ̧̂ Shíshim ja Krîst nyə a gwáágʉlə
bɨ ́ məwúdə́ yí. Ŋkɛ̧ŋ́kɛ̧̂ Shíshim wɔɔŋg
mə́ ŋwa jiya bɨd́ɨ ́ mílámʉ́d; nə́ ndɛɛ,́ bɨ
anyíŋgəýɛ ́ ná jɨɨ nə́ ŋgwɔĺ múúd jɨɨ́ǵʉ́líg
bɨ.̂ Ŋkɛ̧ŋ́kɛ̧̂ Shíshim ŋgə jɨɨ́ǵʉli bɨ ́ sâ jɛŝh,
njɨɨ́ǵʉ́lá yé wúsə bʉ́bəĺɛ,́ nda bə íjɔ̧ɔ́ ̧,́
nadagá nə Krîst nda njɨɨ́ǵʉ́lá wúsə́ nə.́

28 hYé bwán bâm, nda jɨ ́ntɔ́ nə,́ nadagá
nə nyə, bɨ bág bə kú bɛɛmb tɔɔ sâ ja á bá
nyiŋgə zə yí, bɨ ́nda gwág shwôn shíshʉ́lə
nyə kúnə-́kúnə.

Bwán ɔ́ Zɛmbî bwə́
ŋgə cʉgə cʉg ótʉ́təlî

29 iBɨ mə mpú nə́ *Krîst jɨ tʉ́təlí muud
míshmə́ Zɛmbî dɨ;̂ mpugá nəḿə́ nə́ muud
yɛŝh mə cʉ́gə́ cʉg ótʉ́təlí yɛ ́ jɨ məbyá mɛ.́

3 jBɨ mə́ dʉ́g mbií cɛɛlí Sɔɔ́ŋ́gʉ́ íshé
Zɛmbî nyə á cɛɛl shé yí? Nyə á cɛɛl

shé cɛɛlí á nə́ a jɔŵ shé nə́ bwán bɛ.́ Ntɔ,́
shé mpúgá nə́ shé bʉ́sə bwán bɛ,́ sâ jɔɔŋg
wə́ í sá nə́ buud ɔ shí ga bwə́ bəǵ kú
nyiŋgə mpu shé nəcé bwə́ afwóyɛ́ mpu
Sɔɔ́ŋ́gʉ́ íshé. 2 kYé búúd bâm mə́ búl cɛɛl
wá, shé mú bwey bə bwán ɔ́ Zɛmbî, njɨ
mbií shé mə́ bá bə yí í afwóyɛ́ mpu nyîn.
Sə́ mə́ yidá mpu nə́ ja Krîst mə bá zə
lwóya nyúul yí, shénɔŋ́ mə́ bá bə mbií
ŋgwûd, nəcé shé mə́ bá dʉ́g nyə nda á jɨ ́
nə.́ 3Ntɔ́ jɨ nə,́ muud yɛŝh ŋgə́ bwánd nə
búgə́ nə́ a bá bə nda Krîst yɛ,́ nyə é ŋgə
sásʉlə *misəḿ nəcé Krîst cugɛ ́ nə səḿ.

4Muud yɛŝh ŋgə́ sá misəḿ yɛ ́ ŋgə caam
məcɛɛ̧ ̧mə́ Zɛmbî. Sálə səḿ wúsə caamʉ́lə
məćɛɛ̧ ̧ mə́ Zɛmbî. 5 lBɨ mə mpú ntâg nə́
Krîst nywáá muud cúgɛ́ nə ŋkul sá səḿ
yɛ,́ nyə á zə shí ga dɨ ́ nə́ a zə́ jímbal
mísəḿ. 6 mNtɔ́ jɨ nə,́ muud yɛŝh mə́ nada
nə nyə yɛ́ nyə ádɛ ́ kə nə sálə mísəḿ
shwóg. Muud yɛŝh ŋgə́ kə nə sálə mísəḿ
shwóg yɛ́ nyə afwóyɛ́ dʉ́g Krîst, nyə am-
púyɛ́ nəḿə́ nyə.

7Yé bwán bâm, muud nda yîl bɨ ́
zhɨɨ́d́. Muud yɛŝh ŋgə́ sá isâ otʉ́təlí yɛ ́ jɨ
tʉ́təlí muud nda Krîst jɨ ́ tʉ́təlí muud nə.́

8 nNyɔɔŋg ŋgə́ kə nə sálə mísəḿ shwóg
yɛ,́ jɨ muudmə Njwûməjamb, nəcé bwey
Njwû məjamb nyə a tɛɛ́d́ nə sálə mísəḿ.
Nə́ ndɛɛ,́ Mwân mə Zɛmbî nyə á zə shí ga
dɨ ́ zə caam mísɔɔ́ĺʉ́gʉ́ mí Njwû məjamb.

9Muud yɛŝh jɨ ́məb́yá mə́ Zɛmbî yɛ ́ nyə
ádɛ́ ná nyiŋgə sá mísəḿ nə ilaŋ; cʉg mə́
Zɛmbî í á mə́ ŋwa jiya nyəd́ɨ ́ lámʉ́d nəcé
a jɨ məbyá mə́ Zɛmbî, a cugɛ ́ ná nə ŋkul
ŋgə kə nə sálə mísəḿ shwóg. 10 oMbɛɛ́ǵí í
dʉ bə mpəd́ʉ́gá bwán ɔ́ Zɛmbî nə bwán ɔ́
Njwû məjamb. Sâ í dʉ wá mbɛɛ́ǵí wɔɔŋg
yí jɨ ́ nə,́ muud yɛŝh mə bə́ nda sá ísâ
otʉ́təlí yɛ,́ cúgɛ ́ mwân mə́ Zɛmbî, tɛɛm
bə nyɔɔŋg mə bə́ nda cɛɛl *mínyɔŋʉ̂ yé
yɛ.́

Shé cɨɨlagá mpəd́ʉ́gá íshé
11 pKɛɛ́l bɨ á gwág ja bɨ ́ á tɛɛ́d́ nə́ bɨ mə́

bɛ̧ *Krîst yí dʉ́sə nə́ shé cɨɨ́ĺag mpəd́ʉ́gá
íshé. 12 qShé kúgá ŋwa kuú njɔɔnd mə
Káan muud nyə a gwú mínyɔŋʉ̂ yé yɛ,́
nyə á bə muud mə Mbʉ́wʉ́lú Múúd. Nyə
a gwú ná mínyɔŋʉ̂ nəcé jɨ?́ Í á bə nəcé
misɔɔ́ĺʉ́gʉ́ myɛ́mí á bə ŋkí bɔŵ, mínyɔŋʉ̂
nywáá myɛ́ mí njúl otʉ́təlî.

13 rBwaaŋg, bɨ kú káam mpiílə búúd
ɔ shí ga bwə́ ŋgə́ mpii bɨ ́ yí. 14 sShé mə́
mpú nə́ shé á bə mimbimbə, njɨ shé
cugɛ́ ná mímbimbə, shé mú mikuwó‡‡.
Shé mə́ mpú ntɔ́ nəcé shé mú ŋgə cɨɨla
mpəd́ʉ́gá íshé. Muud jɨ ́ kú cɛɛl bɔɔ́ĺ yɛ ́
jɨ ná mbimbə. 15 tMuud yɛŝh mə mpíí
*mínyɔŋʉ̂ yé yɛ ́ jɨ ŋgwûl buud. Bɨ mə
mpú ntâg nə́ ŋgwûl buud ŋgwûd nə ŋg-
wûd cugɛ́ nə cʉg á kandʉgə kandʉgə.
16 uShé mə́ mpú sâ bwə́ jɔŵ nə́ cɛɛlí yí

nə sɔɔ́ĺʉ́gʉ́ ga: Yésus nyə a yána cʉg jé
shú dʉ́sʉ́. Shé mə́ jəla nəḿə́ nə yána ícʉg
bísʉ́ shú ómínyɔŋʉ̂ bʉ́sʉ́. 17 vMuud jɨ ́ nə
məbii bímbí í jəĺa yɛ,́ á ká dʉ́g mínyɔŋʉ̂
yé ŋgə́ fúfə nə sâ, a nda gwág nyə cɛy
lámʉ́d ɨɨ,́ ye a jɨ nə ŋkul cɨ nə́ a ŋgə ná
cɛɛl Zɛmbî? 18 wYé bwán bâm, shé kúgá
dʉ jaaw cɛɛlí njɨ mímpu dɨ,̂ shé dʉ́gá cɛɛl
fwámɛ́ cɛɛl, misɔɔ́ĺʉ́gʉ́ mí cɛɛlí dʉ nyîn.

19Ntɔ́ wə́ shé é mpu nə́ shé ŋgə bɛ̧
fwámɛ́ zhɨɨ́ ́ yɛ,́ milâm mí mú já shé shí
mísh mə́ Zɛmbî dɨ.̂ 20 Ja jɔɔŋgʉ́, tɛɛm bə
nə́ lâm í jum shé nə gúl sâ, shé bə nəḿə́
njɨ nə́ shɛɛ, nəcé Zɛmbî mə́ ntɔ̧ lâmwúsʉ́,
a mpú sâ jɛŝh jɨ ́ nə ŋkul kənd sə́ lâm
gwɔẃ yí. 21 xYé búúd bâm mə́ búl cɛɛl
wá, ŋkí lâm í ajúmɛ́ shé nə gúl sâ, shé
jee lésha nə Zɛmbî kú nə ifwaas, 22 ya yə
shé sâ jɛŝh shé mə́ gwáámb nyə yí, nəcé
shé ŋgə baagʉlə məcɛɛ̧ ̧ mɛ,́ ŋgə sá sâ á
gwág nywa yí. 23 zCɛɛ̧ ̧́ dɛ ́ nyə á yə shé
yí dʉ́sə nə:́ Shé mágʉləgá nə́ Yésus-Krîst
jɨ *Mwân mə́ Zɛmbî, shé cɨɨ́ĺag shémɛ́
nə shémɛ́ nda nyə á cɨ nə.́ 24 aMuud mə
báágʉ́lə́ məćɛɛ̧ ̧ mɛ ́ yɛ ́ nywáá mə́ nada nə
Zɛmbî, Zɛmbî nyə á mə́ ŋwa jiya nyəd́ɨ ́
lámʉ́d. Shíshim nyə á yə shé yí í dʉ
lwó nə́ Zɛmbî nyə á mə́ ŋwa jiya shédɨ ́
mílámʉ́d; ntɔ́ wə́ shé mə́ dʉ mpu nə́
Zɛmbî nyə á mə́ ŋwa jiya shédɨ ́mílámʉ́d
yɛ.́

Dʉ́lə faas míshíshim

4 bYé búúd bâmmə́ búl cɛɛl wá, bɨ ́nda
dʉ kənd lâm míshíshim myɛśhʉd.

Dʉgá fwágʉsə myo shú nə́ bɨ dʉ́g mpu
ŋkí mí ŋgə zhu wə́ Zɛmbî. Dʉgá sá ntɔ́

‡‡3:14 mimbimbə: Ntɔ́ jɨ ŋgəĺə cʉgə kú nə wɔŋ́gɔ́ nə Zɛmbî; mikuwó: ntɔ́ jɨ bəĺə nə

nəcé ncúlyá *buud ɔ mícúndə́ wâ ibəmb
bwə́ mú shí gaád. 2 cMəyɨɨgyé bɨ ́é dʉ yag
Shíshim mə́ Zɛmbî yí məśə nə:́ shíshim
wɛŝh í lás mpu dɨ ́ nə́ Yésus-Krîst nyə á
zhu wə́ Zɛmbî zə ŋwa nyúul muud yí,
í ŋgə zhu wə́ Zɛmbî. 3 dShíshim wɛŝh í
yídá ban láslʉ́lə mpu dɨ ́ nə́ Yésus nyə
á zhu wə́ Zɛmbî zə bə múúd yí, wúsə
shíshim mə Múúd lúmbʉ́lí mə́ *Krîst bɨ ́
á gwág nə́ a zag yɛ;́ a mə́ bwey wɔɔ́ś ja
gaád.

4 eYé bwán bâm, bɨ báá bɨ bɨ ́ bwán ɔ́
Zɛmbî, bɨ a mə́ ntâg bwey ntɔ̧ búúd ɔ́
mícúndə́ wâ ibəmb; bɨ á ntɔ̧ bwo nəcé
Shíshim wɨ ́ bɨ ́ mílámʉ́d yí í ntɔ̧ wɔɔŋg
wúsə búúd ɔ shí ga mílámʉ́d yí. 5 fBuud
ɔ mícúndə́ wâ ibəmb ɔńɨ bʉ́sə buud wâ
shí ga; gwə́ wə́ í sá nə́ bwə́ lásʉ́g nəḿə́ njɨ
nda buud ɔ shí ga, buud ɔ shí ga ka nəḿə́
dʉ gwágʉlə bwo. 6 gKá, shé báá bɨ ́ bwán
ɔ́ Zɛmbî. Muud mə mpú Zɛmbî yɛ ́ nyə e
gwágʉlə shé. Muud cúgɛ́ yé mə́ Zɛmbî yɛ ́
nyə agwágʉ́ləýɛ ́ shé. Na wə́ sə́ mə́ dʉ yag
Shíshim óbʉ́bəĺɛ,́ shé mpu nəḿə́ shíshim
íwushí yɛ.́

Shé cɨɨ́ĺagá mpəd́ʉ́gá íshé
7Yé búúd bâm mə́ búl cɛɛl wá, shé

cɨɨ́ĺagá mpəd́ʉ́gá íshé, nəcé cɛɛlí í ŋgə
zhu wə́ Zɛmbî. Muud yɛŝh jɨ ́ nə cɛɛlí yɛ ́
jɨ məbyá mə́ Zɛmbî, a mpú nəḿə́ Zɛmbî.
8 hMuud cúgɛ́ nə cɛɛlí yɛ ́ nyə afwóyɛ́mpu
Zɛmbî, nəcé fúlú mə́ Zɛmbî nyɨ ́ nə́ a jɨ nə
cɛɛlí. 9 iSâ í lwó cɛɛlí Zɛmbî nyə á cɛɛl
shé yí jɨ ́ nə,́ nyə á ntɨ Cʉ́gə́ lʉ́ Mwán dɛ́
shí gaád shú nə́ shé ŋgəǵ nə cʉgə nyəd́ɨ ́
kwoŋʉd. 10 jCɛɛlí jɔɔŋg cúgɛ́ nə́ shé wə́
a cɛɛl nyə; nyə wə́ a cɛɛl shé, a mú ntɨ
Mwán yə́ nda cúdú icweel shú *mísəḿ
míshé. 11 kYé búúd bâm mə́ búl cɛɛl wá,

nda Zɛmbî nyə á cɛɛl shé ntʉ́nɨ nə,́ í jɨɨ nə́
shé kág cɨɨla mpəd́ʉ́gá íshé. 12 lMuud nyə
abwɛĺɛ ́ dʉ́g Zɛmbî. Njɨ, shé mə́ ká cɨɨla
mpəd́ʉ́gá íshé, í mú nyîn nə́ Zɛmbî mə́
ŋwa jiya shédɨ ́ mílámʉ́d, cɛɛlí jé í músə
shé mílámʉ́d mbií í jəĺa yí.

13 mShé mə́ nada nə Zɛmbî, Zɛmbî nyə
a mə́ ŋwa jiya shédɨ ́ mílámʉ́d. Sâ í ŋgə́
sá nə́ shé mpúg ntɔ́ yí jɨ ́ nə:́ nyə a mə́ yə
shé Shíshim yé. 14 nSə́ báá sə́ á shí dʉ́g
nə mísh məśʉ́ nə́ Zɛmbî nyə á ntɨ Mwán
yé zə cʉg búúd ɔ shí ga. Sə́ ŋgə bwiiŋg
nə́ jɨ ́ mpu bə ntɔ́ bʉ́bəĺɛ.́ 15 oMuud yɛŝh
mə lás nə mpu yé nə́ Yésus jɨ *Mwân mə́
Zɛmbî yɛ ́ mə́ nada nə Zɛmbî, Zɛmbî mə́
ŋwa jiya nyəd́ɨ ́ lámʉ́d. 16 pShé báá mə́
mpú cɛɛlí Zɛmbî ŋgə́ cɛɛl shé yí, shé ŋgə
nəḿə́ *búgʉla gwo. Fúlú mə́ Zɛmbî nyɨ ́
nə́ a jɨ nə cɛɛlí; muud yɛŝh mə́ nada nə
cʉg cɛɛlí yɛ ́ mə́ nada nə Zɛmbî, Zɛmbî
nyə a mə́ ŋwa jiya nyəd́ɨ ́ lámʉ́d.

17 qSâ í lwó nə́ cɛɛlí mə́ Zɛmbî jísə shé
mílámʉ́d váál í jəĺa yí jɨ ́ nə,́ shé mə shwu
məńyúul nə jwɔẃ lʉ́ sémbyé míləśʉ́. Shé
mə́ shwu məńyúul nəcé shé bʉ́sə wa
shí gaád nəḿə́ nda Yésus nyə á bə nə.́
18Cɛɛlí í ádɛ ́ sɛɛŋgya nə ifwaas; fwámɛ́
cɛɛlí í yidá dʉ shínal ífwaas. Nəcé ifwaas
í lwó nə́ muud ŋgə mpu nə́ nyə é bwəma
nə intʉ́gʉ́lí. Ntɔ́ jɨ nə,́ muud mə sá ífwaas
yɛ ́ cɛɛlí mə́ Zɛmbî í afwóyɛ́ bə nyə lámʉ́d
mbií í jəĺa yí.

19 Shé báá ŋgə bə nə cɛɛlí nəcé Zɛmbî
nyə á fwo tɛɛ́d́ cɛɛl shé. 20 rŊkí múúd
mə́ cɨ nə́ á cɛɛl Zɛmbî, njɨ a ŋgə́ mpii
*mínyɔŋʉ̂ yé, a jɨ nə ijɔ̧ɔ́ ̧.́ Nəcé sə́ ŋgə
dʉ́g omínyɔŋʉ̂ bʉ́sʉ́ njɨ sə́ cugɛ ́ nə ŋkul
dʉ́g Zɛmbî. Ntʉdɛlɛ ́ sə́ bʉ́sə́ nə ŋkul cɛɛl
Zɛmbî sə́ nda ŋgə cɛɛl omínyɔŋʉ̂ bʉ́sʉ́
yɛ?́ 21 sCɛɛ̧ ̧́ *Krîst nyə á yə sə́ ntâg wə́

c4:2 Yuá 1.14; Rom 10.9; 1Kr 12.3 d4:3 2.18, 22 e4:4 5.5 f4:5 Yuá 3.31

ga: muud mə cɛɛ́ĺ Zɛmbî yɛ,́ cɛɛ́ĺʉg nəḿə́
mínyɔŋʉ̂ yé.

Búgə́ í ntɔ̧ məb́wəb́ʉ́lán
mâ shí mishwun

5 tMuud yɛŝh mə mágʉ́lə́ nə́ Yésus jɨ
*Krîst yɛ ́ mə́ byɛl̂ byélé á Zɛmbî. Nə́

ndɛɛ,́ muud yɛŝh mə cɛɛ́ĺ mbyɔl̂ yɛ ́ nyə
é cɛɛl nəḿə́ mwán mbyɔl̂ nyə ámə byá
yɛ.́ 2 Shé mə́ dʉ mpu nə́ shé ŋgə cɛɛl
bwán ɔ́ Zɛmbî ja jɨ ́ nə́ shé ŋgə cɛɛl Zɛmbî
nyəmɛf́wó shé ŋgə́ baagʉlə məcɛɛ̧ ̧ mɛ ́ yí.
3 uHaaw, cɛɛlʉ́lə Zɛmbî wúsə nə́ shé mə́
bɛ̧́ məćɛɛ̧ ̧ mɛ.́ Məcɛɛ̧ ̧ mɛ ́ mə́ cúgɛ ́ ntâg sâ
cúŋ. 4 vNəcé muud yɛŝh mə́ byɛl̂ byélé
á Zɛmbî yɛ ́ ŋgə ntɔ̧ məbwəb́ʉ́lán mâ shí
mishwun. Búgə́ sə́ ŋgə́ *búgʉla Krîst wə́
ŋgə́ sá nə́ sə́ ŋgəǵ nə ntɔ̧ ntɔ.́ 5 wZə́ jɨ ́ nə
ŋkul ka ntɔ̧ məb́wəb́ʉ́lán mâ shí mish-
wun yɛ?́ Njɨ muud mə magʉlə nə́ Yésus
jɨ *Mwân mə́ Zɛmbî yɛ.́

Isâ í lwó nə́ Yésus jɨ
Mwân mə́ Zɛmbî yí

6 xYésus-Krîst wə́ nyə á zə nə məjúwó
nə məcií. Nyə a shígɛ ́ zə njɨ nə məjúwó,
nyə á zə nə məjúwó nə məcií nəḿə.́
Ŋkɛ̧ŋ́kɛ̧̂ Shíshim jɨ wúshinɛd nə́ jɨ ́ ntɔ́
bʉ́bəĺɛ.́ Ŋkɛ̧ŋ́kɛ̧̂ Shíshim ŋgə bwaagʉlə
ntɔ́ nəcé nyə wə́ obʉ́bəĺɛ.́ 7 yOwúshinɛd
bʉ́sə ólɔɔ́l¶¶: 8nə Shíshim, nə məjúwó,
nə məcií; bɛŝh ólɔɔ́l bwə́ ŋgə bwiiŋg sâ
ŋgwûd. 9 Shé mə́ dʉ magʉlə bwaagʉləĺə
ówúshinɛd wâ buud bwə́ dʉ bwaagʉlə
yí; yé mə́ Zɛmbî wə́ í búl bə, nəcé Zɛmbî
ŋgə bwaagʉlə láŋ mə́ Mwán yé. 10 zMuud

mə búgʉ́lá *Mwân mə́ Zɛmbî yɛ ́ mə́
dʉ gwádʉga Zɛmbî ŋgə́ bwaagʉlə nyə
lámʉ́d nə́ ntɔ́ jɨ bʉ́bəĺɛ.́ Muud mə bə́ kú
*búgʉla Zɛmbî yɛ ́ mə́ ŋwa Zɛmbî nə́ mb-
wiiŋgyɛ ijɔ̧ɔ́ ̧,́ nəcé a mə́ bə kú magʉlə
sâ Zɛmbî ŋgə́ bwaagʉlə shú mə́ Mwân
yé yí. 11 aBwaagʉləĺə wɔɔŋg wɨ ́ nəə́ə:́
«Zɛmbî nyə a mə́ yə shé cʉg á kandʉgə
kandʉgə; cʉg jɔɔŋg í ŋgə zhu wə́ Mwán
yé. 12 bMuud jɨ ́ nə Mwân mə Zɛmbî yɛ ́ jɨ
nə cʉg; muud cúgɛ́ nə Mwân mə́ Zɛmbî
yɛ ́ cugɛ ́ nə cʉg.»

Iciyá í áməzhúgʉ́lâ
13 cMə́ cilə bɨ ́ isâ ínɨ, bɨ mpúg nə́ bɨ mú

nə cʉg á kandʉgə kandʉgə, bɨ ́ buud ŋgə́
*búgʉla jínə́ mə́ *Mwân mə́ Zɛmbî wá.

14 dShé mú nə ŋkul mílámʉ́d mísh mə́
Zɛmbî dɨ ́ nə́ ja shé mə́ gwáámb nyə sâ yí,
ŋgwóómbʉ́lú wɔɔŋg í ká bə́ váál á jɨɨ́ ́yí, a
gwágʉlə shé. 15Nda shé mə́ mpú nə́ á dʉ
gwágʉlə məj́əgʉla míshé nə,́ shé mə́ mpú
nəḿə́ nə́ shé é bii sâ shé mə́ gwáámb nyə
yí.

16 eŊkí muud mə dʉ́g *mínyɔŋʉ̂ yé ŋgə́
sá *səḿ, səḿ wɔɔŋgʉ́ nda bə səḿ í dʉ kə
nə muud shwɨy dɨ ́yí, a jəǵʉlag nə Zɛmbî;
Zɛmbî nyə é yə mínyɔŋʉ̂ yé wɔɔŋgʉ́ cʉg.
Í é bə ntɔ́ njɨ shú mísəḿ mí ádɛ ́ kə nə
buud shwɨy dɨ ́ myá. Nəcé wúl səḿ í dʉ
kə nə muud shwɨyʉd, mə aŋgɛ̂ nə cɨ ́ nə́
muud jəǵʉlag nə Zɛmbî ja jɨ ́ səḿ wɔɔŋg
yí. 17Misɔɔ́ĺʉ́gʉ́ myâ lɨĺɨŋgɨ ̂ myɛŝh mísə
misəḿ, njɨ míl mísəḿ mísə, myâŋ mí ádɛ́
kə nə muud shwɨyʉd myá.

¶¶5:7 Míl mícilyá mí ayág mí ŋgə lás na ímpánzə́ ínɨ dɨ ́ ntʉ́ga: 7 Owúshinɛd bʉ́sə
ólɔɔ́l joŋ dɨ:̂ bʉ́sə́ nə:́ nə Sɔɔ́ŋ́gʉ́, nə Ciyá, nə Ŋkɛ̧ŋ́kɛ̧̂ Shíshim; bɛŝh ólɔɔ́l bʉ́sə sâ
ŋgwûd. 8 Owúshinɛd bwə́ njúl nəḿə́ ólɔɔ́l wa shí: nə Shíshim, nə məjúwó, nə məcií;
bɛŝh ólɔɔ́l bʉ́sə cʉ́ŋ.

18 fShé mə́ mpú nə́ muud yɛŝh mə́ byɛl̂
byélé á Zɛmbî yɛ ́ nyə ádɛ́ ŋgə kə shwóg
nə sálə mísəḿ, njɨ Mwân mə́ Zɛmbî mə́
dʉ kyɛm mbií múúd wɔɔŋgʉ̂, Mbʉ́wʉ́lú
múúd kú ná nə ŋkul mə sá nyə sâ. 19 gShé
mə́ mpú nə́ shé bâŋ bɨ ́ buud ɔ́ Zɛmbî,
shí mishwun nyɛŝh nyâŋ í njúl mpəl̂ mə
Mbʉ́wʉ́lú múúdʉd.

20 hShé mə́ mpú nə́ Mwân mə́ Zɛmbî
nyə a shí zə, zə wá shé fʉg mílámʉ́d

nə́ shé mpúg Fwámɛ́ Zɛmbî, shé mə
nada leedyá nə Fwámɛ́ Zɛmbî. Mwân yé
Yésus-Krîst wə́ mə́ sá nə́ shé bəǵ buud ɔ
Fwámɛ́Zɛmbî. Nyə, Yésus-Krîst jɨ Fwámɛ́
Zɛmbî, a jɨ cʉg á kandʉgə kandʉgə.

21 iYé bwán bâm, bɨ ɔ́ dʉ bɛy ózɛmbî
wâ yadʉ́g!

f5:18 3.6, 9-10 Mbʉ́wʉ́lú múúd: Yuá 17.15; 2Te 3.3 g5:19 Yuá 12.31; Gal 1.4

Kálaad ábɛɛ ̂ Yuánɛs nyə́ á cilə yɛ ́
Isâ í dʉ́gyá nə Yuánɛs ábɛɛ ̂ yí

Muud nyə á cilə kálaad ɛǵa yɛ ́ ŋgə jɔŵ
nyəmɛf́wó nə «Acúmbá muud». Njɨ, wó
ká mpu gwág nda á ŋgə́ lás nə,́ wo bwey
mpu nə́ nyə á jəla nə bə wúl lúlúú nə́
a jee bə nə dúl bímbí lʉ́ íjwûga. A ŋgə
cilə Cwámba múdá Zɛmbî nyə á fɛɛ́śh yɛ,́
bəńɔŋ̂ bwán bɛ,́ ntɔ́ jɨ nə́ Dɔ̧ mə Yésus nə
buud wâ cínɔŋg.
Kálaad ɛǵa jɨ nda Yuánɛs nyə a kwás

isâ nyə á fwo cɨ kálaad ashúshwóógʉ̂
dɨ ́ yí, a wɔɔ́lə byo mbwoomb: á ny-
iŋgə báásʉlə bwo cɛ̧ lʉ́ cɛɛlí (4-6), ny-
iŋgə báásʉlə nə́ bwə́ ɔ́ káálʉ́gə́ nə buud
ɔ məśhɨɨgâ (7-11) bwə́ ŋgə́ cɨ nə́ Yé-
sus nyə a shígɛ ́ bə nə nyúul muud wá.
Sâ Yuánɛs mə kwádʉ́lə́ wa yí jɨ ́ nə́ a
lwó váál ókrîstɛn bwə́ cʉ́gəg nə buud
ɔ məśhɨɨgâ bɔɔŋg yí: á cɨ ímpánzə́ 10
nə 11 dɨ ́ nə:́ «Bwə́ nda dʉ jɛɛnd váál
búúd dɔɔŋg, bwə́ á bá nyíŋgʉla bɔẃ-
bɔŵ mísɔɔ́ĺʉ́gʉ́ myáŋʉ́d». A mú ka shínal
kálaad nə məkəĺ nə́ a bá kə wu bwəd́ɨ,́ a
ka nəḿə́ ŋgə bəd́a bwo (12-13).
Yuánɛs ŋgə nəḿə́ bándʉlə muud yɛŝh

mə lɔ̧́ kálaad ɛǵa nə́ a nádag nə fwámɛ́
búgə́ jé, nəḿə́ nda nyə á fwo bándʉlə
kálaad ashúshwóógʉ́ dɨ ́ nə.́

Məbəd́á

1 jMə, Acúmbá muud, mə wə́ mə́ cílə́
wo Cwámba múdá§§ Zɛmbî nyə á

fɛɛ́śh yɛ,́ bɨnɔŋ́ bwán bwô. Mə ŋgə cɛɛl bɨ ́
fwámɛ́ cɛɛl. Məmɛf́wó ntâg nəḿə́ dɨ ́ ŋgə́
cɛɛl bɨ,̂ bɔɔ́ĺ búúd bɛŝh bwə́ á mə́ mpu
óbʉ́bəĺɛ ́ wá bwə́ ŋgə nəḿə́ cɛɛl bɨ.̂ 2 Sə́
ŋgə cɛɛl bɨ ́ ntɔ́ nəcé obʉ́bəĺɛ ́ bwə́ á mə́

ŋwa jiya shédɨ ́ ícʉgʉd, bwə́ bá nəḿə́ ji
shédɨ ́ ícʉg dɨ ́ kandʉgə á kandʉgə.

3Zɛmbî Sɔɔ́ŋ́gʉ́ bá Mwân yé Yésus-
Krîst bwə́ bá sá shé mpaam, bwə́ gwág
shé cɛy lámʉ́d, bwə́ sá nəḿə́ nə́ shé
cʉ́gəg nə́ shɛɛ. Bwə́ bá ŋgə sá ntɔ́ nəḿə́
nda shé é ŋgə mpu obʉ́bəĺɛ ́ shé ŋgə́ cɨɨla
nə.́

Cɨɨlagá, bɨ ŋgə́ cʉgə óbʉ́bəĺɛd́
4 kMə a jág bul bə nə məshusʉg nə

gwágʉ́lə nə́ bɔɔ́ĺ bwán bwô bwə́ ŋgə cʉgə
mbií óbʉ́bəĺɛ ́ bwə́ ŋgə́ jɨɨ yí, ŋgə bɛ̧ cɛɛ̧ ̧
Dâ nyə á yə sə́ yí. 5 lNə́ ndɛɛ,́ Amuda, cɛɛ̧ ̧
mə́ zə́ cilə wo ga í cúgɛ ́ gúl sâ ágúgwáan
nə́ wo abwɛĺɛ ́ gwág. Dʉ́sə cɛɛ̧ ̧ shé bɨ ́ nə
ndɨ ́ tɛ ́ wúlə ja shé á tɛɛ́d́ nə́ shé mə́ bɛ̧
*Krîst yí. Cɛɛ̧ ̧́ dɔɔŋg dʉ́sə nə́ shé cɨɨ́ĺag
shémɛ́ nə shémɛ.́ 6 mBəĺə nə cɛɛlí wúsə
nə́ muud bɛ̧ məćɛɛ̧ ̧ mə́ Zɛmbî. Cɛɛ̧ ̧́ bɨ ́ á
jɨɨ́ǵ tɛ ́ wúlə ja bɨ ́ á tɛɛ́d́ nə́ bɨ mə́ bɛ̧ Krîst
yí, dwə́ wə́ cɨ,́ nə́ bɨ cɨɨ́ĺag, dwə́ wə́ bɨ ́mə́
jəĺá nə bɛ̧ yí.

7 nMə́ cɨ ntɔ́ nəcé ncúlyá buud ɔ
məśhɨɨgâ bwə́ mú shí mishwun, bwə́
áŋgɛ ̂ nə magʉlə nə́ Yésus-Krîst nyə á zhu
wə́ Zɛmbî zə ŋwa nyúul muud. Muud
yɛŝh mə sá ntɔ́ yɛ,́ muud məshɨɨgá wə́
ɛńɛ, a ŋgə lúmbʉli nə Krîst. 8Bɨ ɔ́ bɛy.
Í ajɨɨ́ýɛ ́ nə́ bɨ bág shúb sâ sə́ á ŋgə sɔ̧́ nə
isɛý bísʉ́ yí, í yidá jɨɨ nə́ bɨ bág ləǵ myəńa
myɛŝh myâ cínɔŋg. 9 oMuud yɛŝh mə bə́
kú bɛ̧ njɨ njɨɨ́ǵʉ́lá mə́ Krîst, a yidá ntɛɛŋg
yɛ,́ a cugɛ ́ nə Zɛmbî. Nyɔɔŋg mə bɛ̧́ njɨ
njɨɨ́ǵʉ́lá wɔɔŋg yɛ,́ nywáá jɨ nə Sɔɔ́ŋ́gʉ́ bá
bɛŝh Mwân. 10 pNə́ ndɛɛ,́ ŋkí ŋgwɔĺ múúd
mə zə́ nûŋ bɨd́ɨ ́ a kú ŋgə jɨɨ́ǵʉli njɨɨ́ǵʉ́lá
wɔɔŋgʉ̂, bɨ ́ nda ləǵ nyə bɨd́ɨ ́ njɔẃ, bɨ ́ nda
jɛɛnd nyə. 11Nəcé muud mə jɛɛ́ńd mbií

§§1:1 Cwámba múdá: Bwə́ ŋgə́ cɨ na nə́ í cúgɛ ́ ŋkúmba múúd; jísə dúl váál jɔẃʉ́lə
Dɔ̧ lʉ́ óbúgʉla. Wo jɨ nə ŋkul dʉ́g Iza 54, bwə́ ŋgə lás nə Siyôn cínɔŋgʉ́ nda ŋgwɔĺ
múdá.
j1:1 3Yn 1 k1:4 3Yn 3 l1:5 Yuá 13.34; 1Yn 4.11 m1:6 Yuá 14.15; 1Yn 2.5;
5.3 n1:7 1Yn 2.18 o1:9 1Yn 2.23 p1:10 Rom 16.17

múúd wɔɔŋg yɛ́ mə́ nyíŋgʉla bɔẃ-bɔŵ
mísɔɔ́ĺʉ́gʉ́ myɛd́.

12 qMə jɨ nə zhwog zhwog isâ mə́ jááw
bɨ,̂ njɨ mə shígɛ ́ cɛɛl cilə bɨ ́ byo fəb́ʉ́d nə
tíndi*. Mə jɨ yidá bə nə búgə́ nə́ mə e bá

zə nûŋ zə lésha nə bɨ,́ bɨ njúl mə njúl, shú
nə́ shé bág bə nə məshusʉg mʉ́sə́ kú nə
zhúgə́ má.

13Bwán ɔ́ *mínyɔŋʉ̂ shilə woó Zɛmbî
nyə á fɛɛ́śh yɛ ́ bwə́ ŋgə bəd́a wo.

*1:12 tíndi: Í á dʉ bə wúl mbií məj́úwó nda məjúwó mə́ lwaaw; bwə́ á dʉ juwo kwas
məj́úwó mɔɔŋgʉ́d ka dʉ cilə nə ndɨ.̂
q1:12 3Yn 13-14

Kálaad alɛɛ́l Yuánɛs nyə́ á cilə yɛ ́
Isâ í dʉ́gyá nə Yuánɛs alɛɛ́l yí

Acúmbá muud nəḿə́ wə́ nyə á cilə
kálaad ɛǵa. Nyə á cilə ŋgwɔĺ shwə́ yé
Gáyus. Sə́ ábulɛ ́mpumúúdwɔɔŋg jé cʉg,
njɨ nə́ nyə á bə dúl Dɔ̧ mə Yésus í á ŋgə
bə nə icwucwu yííd. Njɨ, tɛɛm bə ntɔ́ ny-
wáá nyə a shígɛ ́ bə áməkuu-mə-sɔɔ́ḿbʉ̂,
nyə á ŋgə nəḿə́ bɛ̧ njɨ obʉ́bəĺɛ ́ (1-8). Kuú
njɔɔnd yé í á shígɛ ́ bə nda Diyotrɛf̂ (9-
11). Diyotrɛf̂ nyɛ nyə á bə, a njúl ajəlácɨ
á Dɔ,̧ a ŋgə́ yida ntáma Acúmbá muud
jínə,́ a kú ntâg ŋgə magʉlə nə́ á baagʉlə
ójóŋ ɔ́ ázɛmbî.
Muud nyə á cilə kálaad yɛ́ ŋgə nəḿə́ cɨ

nə́ muud bwə́ á dʉ jɔŵ nûŋ nə́ Dəmitrî yɛ ́
(11-12), nyə á bə nəḿə́ fwámɛ́ krîstɛn. A
mú ka kə shínal kálaad nə́ məbəd́á ŋgəĺə
bəd́a oshwə́ (13-15).
Ja wó lɔ̧́ kálaad ɛǵa yí, wo é dʉ́g nə́ wó

ká dʉ baagʉlə ójôŋ, wo dʉ ləǵ ókrîstɛn ɨɨ,́
í é bə wo yuug nə́ wo mpú cɛɛlí ókrîstɛn,
wo mpu óbʉ́bəĺɛ,́ wo cugɛ ́ ntâg áməkuu-
mə-sɔɔ́ḿbʉ̂.

Gáyus

1 rYé álâm waamə́ Gáyus mə́ ŋgə́ cɛɛl
fwámɛ́ cɛɛl yɛ,́ mə Acúmbá muud

wə́ mə́ cílə́ wo kálaad ɛǵa. 2Wɛy e, mə
ŋgə jəgʉla nə Zɛmbî nə́ wo búgʉbanʉgɨ ́
ikɔɔ́ḿb byɛŝh, wo bəǵ mpwogɛ́ nəḿə́
nda *shíshim wô í ŋgə́ bugʉban nə.́ 3 sMə́
cɨ ntɔ́ nəcé mə a jág bul bə nə məshusʉg
ja bɔɔ́ĺʉ́gá ómínyɔŋʉ̂ óshé bwə́ á wɔɔ́ś
wa yí. Bwə́ á ŋgə bwiiŋg nə́ wo ŋgə
mpu bɛ̧ obʉ́bəĺɛ,́ kuú njɔɔnd wô wɨ ́nəḿə́
njɨ óbʉ́bəĺɛd́. 4Mə́ dʉ jág bul bə nə
məshusʉg ja mə́ gwág nə́ bwán bâm kuú
njɔɔnd wáŋ wɨ ́ njɨ óbʉ́bəĺɛd́ yí. 5 tWɛy,
wo ŋgə ŋkɛn̂y mbag ómínyɔŋʉ̂ óshé, bwə́

njúl ntâg ojôŋ; wo ŋgə sá jɔ̧ sɔɔ́ĺʉ́gʉ́ í ŋgə́
mpíya nə búgə́ gwô. 6 uBɔɔ́ĺʉ́gá bɔɔŋg
bwə́ á zə bwiiŋg wa səd́ɨ ́ *Dɔ̧ dɨ ́ nə́ wo
jɨ bul bə nə cɛɛlí. Mə́ jɨɨ nə́ wo yəǵ bwo
sá í é kwíínd bwo njɔɔnd wáŋ dɨ ́ yí, wo
ɔ sá mbií í jəĺá nə Zɛmbî yí, ntɔ́ í é bə
jɔ̧ sâ. 7Mpug nə́ bwə́ ŋgə kə njɔɔnd nɨ dɨ ́
nə́ bwə́ kə́ ŋgə bwiiŋg jɔj̧ɔ̧ láŋ mə́ *Krîst.
Ja bwə́ ŋgə́ ntâg kə nɨ, bwə́ áshígɛ ́ jɨɨ nə́
ikûl ishús í yəǵ bwo tɔɔ kwííndyá. 8 Í jɨɨ
nə́ sə́ dʉ́g jɛɛ́ǵ váál búúd nɨ bʉdʉd. Sə́ mə́
ká sá ntɔ,́ sə́ mə́ wá məbwə́ ísɛý bwə́ ŋgə́
sɛŷ shú óbʉ́bəĺɛ ́ yííd.

Diyotrɛf̂
9Mə á cilə Dɔ̧ dʉ́n kʉ́káláádʉ́; njɨ, Diy-

otrɛf̂ nywáá muudmə cɛɛ́ĺ nə́ nyə wə́ dʉ́g
cɨ yɛ,́ nyə aŋgɛ̂ nə magʉlə sə́ bísʉ́ íciyá.
10 Sâ jɔɔŋg wə́ í bá sá nə,́ ŋkí mə zə́ nûŋ,
mə zə lwó bɔẃ-bɔŵ mísɔɔ́ĺʉ́gʉ́ myɛŝh á
ŋgə́ sá myá. A ŋgə jág bul lweegʉshi sə́
jínə. Nə́ ndɛɛ,́ nyə ashúgɛ ́ bímbí dɔɔŋgʉ́,
a ŋgə ban nə́ nyə aləǵɛ ́ bwááŋg mə́ ŋgə́
ntɨ nə́ bwə́ zəǵ bwiiŋg jɔj̧ɔ̧ láŋ wá. A ŋgə
bə, nyəmɛf́wó ŋgə́ ban bwo ntʉ́nɨ, a ŋgə́
nyiŋgə ntágʉlə bɔɔŋg bwə́ ŋgə́ cɛɛl ləǵ
bwo wá nə́ bwə́ kú ləǵ bwo, a ŋgə́ yîl
bwo Dɔ̧ dɨ.̂ 11 vWɛy, wo kú dʉ yagʉla
búúd bwə́ dʉ sá məb́ɔŵ wa, dʉgʉ́ yagʉla
bɔɔŋg bwə́ dʉ sá məńywa wá. Muud yɛŝh
mə dʉ sá məńywa yɛ,́ jɨ yé mə́ Zɛmbî;
nyɔɔŋg mə́ dʉ sá məb́ɔŵ yɛ ́ nyə afwóyɛ́
mpu Zɛmbî.

Dəmitrî
12Buud bɛŝh bwə́ ŋgə cɨ nə́ Dəmitrî

ŋgə kyey jɔ̧ kuú njɔɔnd, obʉ́bəĺɛ ́ bwə́
ŋgə́ nyîn nyəd́ɨ ́ cʉg dɨ ́ wá bwə́ ŋgə nəḿə́
bwaagʉlə ntɔ.́ Tɔɔ səḿɛf́wó sə́ ŋgə nəḿə́
cɨ ntɔ,́ wo mpú ntâg nə́ sə́ mə́ dʉ lás njɨ
bʉ́bəĺɛ.́

r1:1 2Yn 1 s1:3 2Yn 4 t1:5 Heb 13.2 u1:6 Tit 3.13 v1:11 1Yn 2.29

13 wMə jɨ nə zhwog isâ mə́ cílə́ wo; njɨ
mə acɛɛ́ĺɛ ́ cilə wo fəb́ʉ́d nə tíndi†. 14Mə
jɨ yidá bə nə búgə́ nə́ shwə́ wál bá zə
dʉ́gya, shwə́ ka lésha, wo njúl mə njúl.

15Zɛmbî kə́ sá nə́ wo bəǵ nə́ shɛɛ! Osh-
wə́ bwô bwə́ ŋgə bəd́a wo. Wo ɔ bəd́á
nəḿə́ mə oshwə́ bâm, ŋgə bəd́a bwo ŋg-
wúd ŋgwûd.

†1:13 tíndi: Í á dʉ bə wúl mbií məj́úwó nda məjúwó mə́ lwaaw; bwə́ á dʉ juwo kwas
məj́úwó mɔɔŋgʉ́d ka dʉ cilə nə ndɨ.̂
w1:13 2Yn 12

Kálaad Yûdə nyə́ á cilə yɛ ́
Isâ í dʉ́gyá nə kálaad mə Yûdə yí

Ja wó lɔ̧́ kálaad ɛǵa yí wo é dʉ́g
ná mət́ɛɛ́d́ʉ́léd nə́ muud nyə á cilə yɛ ́
nyəmɛf́wó ŋgə jaaw jínə́ dɛ ́ nə́ nyə wə́
«Yûdə, lwaá mə Yésus-Krîst, mínyɔŋʉ̂
mə́ Zhâk» (Mat 13.55).
Kálaad mə Yûdə nyə aŋgɛ̂ nə dʉ́gya

nə ŋkúmba Dɔ,̧ a ŋgə dʉ́gya nə okrîstɛn
bɛŝh. Kɛɛ́l dɛ ́ í ŋgə nəḿə́ bul bə nda dɛ́
Pyɛr̂ nyə á cilə kálaad yé ábɛɛ ̂ dɨ ́ yí (na
jɨ, wo bul dʉ́g 2Pr 2): okálaad obá bɔɔŋg
bɛŝh bwə́ á ŋgə lúmbʉli nə buud bwə́ á
ŋgə kyey nə wagʉwo wagʉwomínjɨɨ́ǵʉ́lá
wá, bwəḿɛf́wó bwə́ ŋgə́ cʉgə cʉgmísəḿ.
Yûdə nyə́ a tɛɛ́d́ kálaad yé nə isâ bwə́

dʉ nəḿə́ cɨ mət́ɛɛ́d́ʉ́lé mə́ kálaad dɨ ́ yí
(1-2), nə́ ndɛɛ,́ a mú ka zə lúmbʉli nə
mimbʉ́wʉ́lú mí búúd myɔɔŋgʉ́ nə ŋkulû,
buud sə́ ŋgə́ cɨ nə́ bwə́ á ŋgə kyey nə
nyaan-nyaan mínjɨɨ́ǵʉ́lá zə nyíŋgal Dɔ̧
mə Yésus dɨ ́ wá, a lwó məb́ɔŵ bɛŝh
bwə́ bá bwəma nə ndɨ ́ má (3-16). Nə́
ndɛɛ,́ Yûdə mú cɨ nə okrîstɛn báá nə́ bwə́
yɨɨ́ḿʉ́g mənyúúl búgəd́ (17-23), ŋgə kə
shwóg ŋgə bɛ̧ minjɨɨ́ǵʉ́lá bwə́ á bwey
ŋwa myá. A mú ka kə shínal kálaad
nə yəĺə Zɛmbî gúmə,́ «Zɛmbî ŋgwûd nə
ŋgwûd ŋgə́ cʉg shé nəcé Cwámba íshé
Yésus-Krîst yɛ»́ (24-25).
Kálaad ɛǵa ŋgə lwó nə́ ijɔ̧ɔ́ ̧́ bí nə məma

məma ŋkûl, a ka nəḿə́ lwó nə́ məma
məma kwííndyá nə bwágə́ lúú í ŋgə zhu
okrîstɛn wə́ Zɛmbî nə wə́ Yésus-Krîst ɨɨ,́
zhɨɨ́ ́ á Ŋkɛ̧ŋ́kɛ̧́ Shíshim (20-21).

Məbəd́á

1 xMə Yûdə lwaá mə Yésus-Krîst, mə
mínyɔŋʉ̂ mə́ Zhâk, mə wə́ mə́ cílə́

kálaad ɛǵa. Mə́ cilə bɨ ́ buud Zɛmbî

Sɔɔ́ŋ́gʉ́ mə cɛɛ́l wá, buud nyə á jɔŵ wá,
á ŋgə́ baagʉlə kə wɔɔ́ś ja Yésus-Krîst mə
bá zə yí. 2 yZɛmbî búlʉg ŋgə gwág bɨ ́ cɛy
lámʉ́d, a búlʉg sá nə́ milâm mí bəǵ bɨ ́ nə́
shɛɛ, a búlʉg cɛɛl bɨ.̂

Oyɨɨ́ǵʉli ɔ́ məśhɨɨgá bʉ́sə
3 zYé óshwə́ bâm mə́ búl cɛɛl wá, í á

ŋgə ná bul bə mə yéésh nə́ mə cíləg bɨ ́
isâ í dʉ́gyá nə cʉg Zɛmbî mə́ yə shé bɛŝh
yí. Mə mə́ ka kwey nə́ jísə mə yɨɨ́ḿbʉ́lí
nə́ mə cíləg bɨ,́ wá bɨ ́ ŋkul məńyúúlʉ́d.
Zɛmbî nyə á yə mifééshá mí búúd myɛ́
búgə́ ja ŋgwûd á kandʉgə. Ságá lúm-
bʉ́lí shú kaambʉləĺə nə búgə́ jɔɔŋgʉ̂.
4 aMpugá nə́ bɔɔ́ĺ búúd bɨ ́ kú bísh Zɛmbî
wá bwə́ á mə́ zə nyíi bɨd́ɨ ́ gwooŋg dɨ ́ ny-
ima. Buud bɔɔŋgʉ́ bwə́ mə́ yid mpaam
mə́ Zɛmbî wúsʉ́, í yida bə nda nywə́ wə́
í ŋgə́ ye bwo ŋkul nə́ bwə́ sáág ásɨý-
sɨŷ; bwə́ ŋgə shwána Mása nə Cwámba
wúsʉ́ Yésus-Krîst. Bweyʉ́lə búúd bɔɔŋgʉ́
intʉ́gʉ́lí byáŋ í á bwey bə cilyá.

5 bTɛɛm bə nə́ bɨ mə́ bwey mpu isâ
íga byɛŝh nə́ sáŋ sáŋ, mə́ cɛɛl báásʉlə
bɨ ́ nə́ Cwámba nyə á yîl kúl búúd jé
məńyámád Igîpten njɨ, nyə á zə jaŋgʉlə
bɔɔŋg bwə́ áshígɛ ́ shwu məńyúul nə nyə
wá. 6 c*Wəéŋgəles bwə́ áshígɛ ́ baagʉlə cé
jáŋ wá, bwə́ á yida mpáŋgʉlə jiya jáŋ
wá, Cwámba nyə a wá bwo míkwoolú
myâ kandʉgə kandʉgə dɨ,́ yídʉ́gʉ́d ŋgəĺə
bwánd məma jwɔŵ Zɛmbî mə bá zə cí-
gal míləśʉ́ yí. 7 dNtɔ́ nəḿə,́ buud ɔ Sódom
nə Gomor nə miŋgwəĺa bəńɔŋ́ bwə́ á bə
məlaad wá, bwə́ á wusəmənyúúl ásɨý-sɨŷ
dɨ ́ nda wəéŋgəles bɔɔŋg, bwə́ nə́ bwə́ kə́
nə jaŋga nə́ ndɛɛ ́ kə jaŋga míshwun mí
cúgɛ́mbií ŋgwûd nəmyáŋmyá. Nda bwə́
á sá ntɔ́ nə,́ bwə́ ŋgə yɔɔ́la nə intʉ́gʉ́lí
yâ kuda á kandʉgə kandʉgə: məma yuug
wəńɨ.

x1:1 Mat 13.55; Mak 6.3 y1:2 2Pr 1.2 z1:3 1Tm 1.18
a1:4 2Pr 2.1-22; Gal 5.13; 2Pr 2.1 b1:5 MmN 12.51; Ilŋ 14.29-30; 1Kr 10.5; 2Pr
1.12-13 c1:6 1Pr 3.19-20; 2Pr 2.4 d1:7 Mət 19.1-24; 2Pr 2.6

8 eNə́ ndɛɛ,́ buud bwə́ á mə́ zə nyíi bɨd́ɨ ́
gwooŋg dɨ ̂ nyima ɔńɨ, bwə́ ŋgə nəḿə́
sá isâ mbií ŋgwúdʉ̂ wɔɔŋgʉ̂. Bwə́ ŋgə
yád mənyúúl máŋ nda buud bwə́ ŋgə́
cʉgə cʉg í dʉ bə məńtaməd́ wá, bwə́ ŋgə
ban jiya ícwámba mə́ Zɛmbî, ŋgə lás nə
wəéŋgəles wâ mílwanə́ *bwaasʉ́lə mpu.
9 fÍ njúl nə́ Míshiyɛl̂, kúkúmá wəé́ŋgəles
nyə a shígɛ ́ sá ntɔ.́ Ja bá Njwû məjamb
bwə́ á sɛŋ́ʉsa məkəl̂ shú mbimbə mə́
Moyîz yí, nyə a shígɛ ́ bwɛlɛ lás nə Njwû
məjamb bwaasʉ́lə mpu. Nyə á yida cɨ nə
nyə nə:́ «Zɛmbî ŋkáándʉ́g nə wo.» 10 gNjɨ,
bâŋ bɨ ́ nə,́ sá bwə́ ampúyɛ́ yí, bwə́ lás nə
gwo bwaasʉ́lə mpu; bwə́ ŋgə cʉgə nda
ocúdú, dʉ sá ísâ nda bwə́ cúgɛ ́ nə milâm;
Zɛmbî mə bá jaŋgʉlə bwo. 11 hMəntágʉla
nə bwo, nəcé bwə́ ŋgə bɛ̧ kuú njɔɔnd
mə Káan; bwə́ mə́ wá məńyúúl ócícɛńdɛ ́
dɨ ́ nə́ bwə́ sɔ̧́ *mwaanɛ̂ nda Balaam bwə́
mə́ yə shwɨy nəcé bwə́ mə́ sá míŋgáádə́
nda Korê. 12 iSɛɛŋgyálə bɨńɔŋ́ mə́ sɛɛ́ŋ́-
gyá ídína dɨ ́ yí í yidá bə bɨ ́ bɔɔgʉ́; bwə́ sá
ŋgúlʉ́gú dəg kú gwág shwôn, bwə́ yáág
njɨ nə bwəḿɛf́wó. Bʉ́sə nda miŋkúdú mí
dʉ bándʉwo ntɔ́ nə́ ndɛɛ ́ ŋkwɔ̧̂ mú zə
caam myo mpú kú nywɔ̧̂ myá. Bʉ́sə nda
ilɨɨ́ ́ í mə́ bə kú wúmə wəla lʉ mpúmə́ dɨ,́ í
mə́ mun nə́ ndɛɛ ́ í mə́ shwáás yí. 13 jNəḿə́
nda ikwɔ̧́ í mâŋ í dʉ wusə vúl nə isâ í
məb́wam mimbií mimbii ncindye dɨ ́ nə,́
ntɔ́ nəḿə́ wə́ bwə́ dʉ wééshʉli mísɔɔ́ĺʉ́gʉ́
mí shwôn myáŋ mísh mə́ búúd dɨ ́ yɛ.́
Bwə́ nyiŋgə nəḿə́ bə nda wəacén-cénî
wâ joŋ bwə́ mə́ wú lwoŋ wáŋʉ́d ŋgə ntʉ̂ŋ
ntɔ́ wá; Zɛmbî mə́ kwambʉlə bwo jáŋ
jiya kʉ́l yídʉ́gʉ́ á nə́ kʉlʉ́d jɨ ́ kandʉgə á
kandʉgə yí.

14 kInɔɔg muud á kala búúd zaŋgbá
mpʉ́sə mə́ Adam, nyə a cúndə cúndə́

wáŋ nə:́ «Cwámba ŋgə zə nə wəé́ŋgəles
bɛ,́ bʉ́sə bímbí múúd cúgɛ́ nə ŋkul lɔ̧́
yí. 15A zə́ sámb búúd bɛŝh miləśʉ́, zə
bwaagʉlə búúd bɨ ́ kú bísh Zɛmbî wá
bɔẃ-bɔŵ mísɔɔ́ĺʉ́gʉ́ myáŋ myâ kú bísh
Zɛmbî, nə iciyá í mpyóŋ byɛŝh ósɔɔ́l ɔ
*mísəḿ bɔɔŋg bwə́ á lás nə nyə yí.»
16Haaw! Buud bɨ ́ kú bísh Zɛmbî wá bʉ́sə
njɨ nə́ shúsʉ́lú shúsʉ́lú, njɨ bwə́ wə́ dʉ
tədʉwa nə məlal mə́ cʉg; kuú njɔɔnd
wáŋ í ŋgə bɛ̧ njɨ bɔẃ-bɔŵ íyéésh byáŋ;
bwə́ dʉ lás məma míkaand, bwə́ faag
múúd njɨ nyɔɔŋg bɨ ́ nə ŋkul ŋwa mfíí
nyəd́ɨ ́ yɛ.́

Məcwûŋ shú óbúgʉla
17 lBɨ bâŋ oshwə́ bâm mə́ búl cɛɛl wá,

təd́ʉ́gágá isâ *búúd ɔ lwámá ɔ́ Cwámba
wúsʉ́ Yésus-Krîst bwə́ á jaaw yág yí.
18 mŊgaá nə́ bwə́ á cɨ nə bɨ ́ nə,́ «Ja í bá zə
bə nə́ cʉg á shí ga í wál zə shîn yí, buud
ɔ cóógʉ́ bwə́ bá bə, kuú njɔɔnd wáŋ í bá
ŋgə bɛ̧ njɨ iyéésh byáŋ yâ kú bísh Zɛmbî.»
19Bwə́ wə́ ɔńɨ; bwə́ ŋgə sá nə́ buud bwə́
ŋgəǵ nə béégya, bwə́ ŋgə cʉgə njɨ nda isâ
í shí í ŋgə́ kə bwo mílúúd nə,́ bwə́ cúgɛ ́
nə Shíshim mə́ Zɛmbî.

20 nBɨ bâŋ oshwə́ bâm mə́ búl cɛɛl wá,
wágá ŋkul nyɨń nyɛŝh nə́ bɨ dʉ́g dʉ
cwínya, bɔɔ́ĺ cwîny bɔɔ́ĺ shú nə́ cʉg jɨń
jɛŝh í bəǵ njɨ ísâ bɨ ́ á *búgʉla yííd. Dʉgá
sá məj́əgʉla bɨ ŋgə́ bɛ̧ kwííndyá Ŋkɛ̧ŋ́kɛ̧̂
Shíshimmə kwíínd bɨ ́yí. 21Cwámba íshé
Yésus-Krîst mə bá zə lwó nə́ a gwág shé
cɛy lámʉ́d, a bá zə yə shé cʉg á kandʉgə
kandʉgə. Té bɨ ́ é ŋgə bwánd wəla dɔɔŋg
yí, ŋgəgá nə cʉgə bɨ ŋgə́ mpu nə́ Zɛmbî
ŋgə cɛɛl bɨ.̂ 22 oGwágʉ́gá buud bwə́ ŋgə́
ná zhízhigə wá ŋkúŋkwóŋʉ́lə. 23 pBɔɔŋg
bwə́ mú ŋgə kə kuda dɨ ́ wá, dáágʉ́səǵá

e1:8 2Pr 2.10 f1:9 Mbá 34.6; Zak 3.2; 2Pr 2.11 Míshiyɛl̂: Mbʉ́ 12.7
g1:10 2Pr 2.12 h1:11 Káan: Mət 4.3-8; 1Yn 3.12 Balaam: Ilŋ 22.7, 17; 1Pr 2.15
Korê: Ilŋ 16.1-34 i1:12 2Pr 2.13, 17 j1:13 Iza 57.20; 2Pr 2.17
k1:14 Mat 25.31 Inɔɔg: Mət 5.18, 21-24; Heb 11.5 l1:17 2Pr 3.2
m1:18 2Pr 3.3; 2Tm 3.1; 3.2-6 n1:20 Kol 2.7 o1:22 1Te 5.11 p1:23 Zak 3.2

yîl bwo, bwə́ fáámʉg. Bɨ ɔ gwág bɔɔ́ĺʉ́gá
ŋkúŋkwóŋʉ́lə. Njɨ bɨ ɔ́ bɛy, mpiigá isâ
bwə́ ŋgə́ sá yí, bɨ ́ mpii tɔɔ káándə́ bwə́
ámə sá məb́ɔŵ nə ndɨ ̂ yí.

Zɛmbî ŋwág gúmə́
24 qNə́ ndɛɛ,́ Zɛmbî jɨ ́ nə ŋkul sá nə́

bɨ bəǵ kú bwɨɨm bɔɔgʉ́, bɨ ka bá kə

tɔŵ nə məshusʉg nyəd́ɨ ́ mílwanəd́, bɨ
njúl kú nə́ sá á jumʉ́g yɛ,́ 25 rnyə Zɛmbî
ŋgwûd nə ŋgwûd ŋgə́ cʉg shé nəcé
Cwámba íshé Yésus-Krîst yɛ,́ a ŋwág
gúmə,́ nə icwámba, nə ŋkul, nə ijwûga,
tɛɛ́d́ mət́ɛɛ́d́ʉ́léd, zə wɔɔ́ś múús, kə kumə
kandʉgə á kandʉgə! Amɛn.

q1:24 Flp 1.10; 1Te 5.23 r1:25 Rom 16.27

Kálaad Mbʉ́gʉ́lú mə́ Yuánɛs
Isâ í dʉ́gyá nə Kálaad Mbʉ́gʉ́lú yí

Yuánɛs wə́ nyə cilə kálaad Mbʉ́gʉ́lú. A
ŋgə bágʉlə isâ Yésus nyə á lwó nyə yí.
Okrîstɛn bwə́ á ŋgə bwəma nə cúwʉ́lí

nəcé Yésus-Krîst. Kálaad Mbʉ́gʉ́lú jɨ ka
bə shú nə́ a wá bwo ŋkul, bwə́ kəǵ shwóg
búgʉla Yésus, bwɨɨ́ǵ lúú njɨ nyəd́ɨ.́
Sə́ bɨ ́ nə ŋkul cɨ nə́ məma məŋ́kɔw

məśə kálaad ɛǵa dɨ ́ ntʉ́ga:
(1) Okálaad zaŋgbá shú məd́ɔ̧ zaŋgbá
mâ Azî Minɔr̂, faan dʉ́sə́ nə shí bwə́
ŋgə́ jɔŵ mwɔŵ məǵa dɨ ́ nə́ Turki yí
(1.4–3.22).

(2) Yuánɛs mə́ ŋkâŋ kə gwɔŵ, a mə́ kə
dʉ́g zhwog isâ (4.1–20.10):

(a) kínda á joŋ í ŋgə́ yə Zɛmbî gúmə́
(milúu 4 nə 5);

(b) kálaad á mífeedyá zaŋgbá (6.1–
8.1);

(c) micwôŋ zaŋgbá (8.2–11.19);
(d) ŋkɔɔndú bəńɔŋ̂ ibiin ibá (12.1–
13.18);

(e) Mwâ Ncwəmbɛ nə buud 144 000
bwə́ á wú míkwámʉ́d wá;

(f) wəé́ŋgəles jaaw nda cígʉ́lé míləśʉ́ í
bá bə nə́ (14.1-20);

(g) ibálá zaŋgbá yâ mpimbə mə́ Zɛmbî
(15.1–16.21);

(h) Babilɔn mə bá bwɨl̂, nə biin, nə
muud micúndə́ á ibəmb nə Sátan
bwə́ jɛ ̧ (17.1–20.10).

(3) Milúu 21 nə 22 mí ŋgə cúndə nə́
Zɛmbî ŋgə kwəmʉsa nə́ á bá tɛ ́ ísâ
ncuncúmbə.

Kálaad mə kə́ shîn nə jɔj̧ɔ̧ ŋkaagə́
Múúd nyə a gwûm yɛ́ ŋgə́ kaag yí, nəə́ə:́
«Haaw, mə wál bá nyiŋgə zə» (22.21).

Mətɛɛ́d́ʉ́lé

1 sKálaad ɛǵa jisə mbʉ́gʉ́lú Yésus-Krîst
ŋgə bágʉlə isâ Zɛmbî nyə a cwîny

nyə nə́ a lwóg ósɔɔ́l ɔ məśáal bɛ ́ yí. Jísə
isâ í mú kúnə-́kúnə nə́ í zə́ sɨŷ yí. *Krîst
nyə á ka kənd *éŋgəles yé nə́ a kəǵ
lwó sɔɔ́l məsáal yé Yuánɛs isâ byɔɔŋgʉ̂.
2 tYuánɛs nyə á ka bwaagʉlə nə́ isâ byɛŝh
nyə á dʉ́g yí, bísə isâ Zɛmbî nyə á ntɨ Yé-
sus zə lwó nyə yí. 3 uMuud ŋgə́ lɔ̧́ íciyá
kálaad ɛǵa ŋgə́ cúndə yɛ,́ nywáá mə́ jəla,
tɛɛm bə bɔɔŋg bwə́ ŋgə́ gwágʉlə isâ bísə́
cilyá cínɔŋg yí, bwə́ ŋgə́ baagʉlə byo wá,
bwə́ mə́ nəḿə́ jəla, nəcé isâ byɔɔŋg í wál
zə sɨŷ.

Məbəd́á
4 vMə, Yuánɛs wə́ mə́ cílə́ məd́ɔ̧ mə

Zɛmbî zaŋgbá məśə́ Azî má.
Zɛmbî nyə á bə yɛ,́ á jísə́ yɛ,́ á ŋgə́ zə

yɛ,́ bəńɔŋ̂ mishíshim zaŋgbá mí təĺ nyə
mpwóómbʉ́ caaŋgəd́ myá bwə́ ɔ́ sá bɨ ́
mpaam, bwə́ ɔ́ sá nəḿə́ nə́ bɨ cʉ́gəg nə́
shɛɛ. 5 wYésus-Krîst muud jísə́ wúshinɛd
abúgʉ́lág yɛ ́ kə́ sá nəḿə́ bɨ ́ mpaam, a sá
nə́ bɨ cʉ́gəg nə́ shɛɛ. Nyə wə́ jísə́ muud
ashúshwóógʉ́ bwɛlɛĺə gwûm, a njúl Cí í
jwú nə micî myâ shí ga myɛŝh yɛ.́
Nyə muud mə cɛɛ́ĺ shé yɛ,́ muud nyə á

yə kwolós dɨ ́ wééshʉli məćií mɛ́ shú nə́
a cʉg shé nə *misəḿ yɛ,́ 6 xnyə a sá nə́
shé bəǵ buud ɔ́ faan dɛ,́ ofada ɔ́ Sɔɔ́ŋ́gʉ́
yé Zɛmbî, nyə Yésus ŋwág gúmə́ nə ŋkul,
kandʉgə á kandʉgə. Amɛn.

7 yDʉgá, a ŋgə zə míŋkúdʉ́d, muud
yɛŝh mə bá dʉ́g nyə, tɛɛm bə bɔɔŋg bwə́
á cúwal nyə nyúúl wá. Ikúl í búúd byɛŝh
í bá ŋgə tədʉwa shú dɛd́. Haaw, í bá bə
ntɔ,́ Amɛn.

s1:1 4.1; 22.6 t1:2 6.9 u1:3 14.13 v1:4 4.5 w1:5 2.26; 7.14; 19.15; Kol
1.18; Heb 9.14; 1Yn 1.7 x1:6 5.10; 20.4, 6; 22.5; MmN 19.6; 1Pr 2.9
y1:7 1.13; Dan 7.13; Mat 24.30; Yuá 19.34, 37; 1Te 4.17

8 zZɛmbî Cwámba ŋgə cɨ nə:́ «Mə jɨ
Alʉ́fa, mə Oméga‡, mə jisə, mə á bwey
dʉ bə, mə ŋgə nəḿə́ zə, mə jɨ áŋkul
nyɛŝh.»

Yuánɛs nyə a dʉ́g
ntamə́ á mísh nə́ bagə́

9 aMə *mínyɔŋʉ̂ wʉ́n Yuánɛs, mə
muud shé ŋgə́ bwəma nə məntágʉla
məmpwûd, shé təĺ cé ící ŋgwûd, shé nə
zɛńy ŋgwûd kəĺə shwóg nə Yésus yɛ,́
bwə́ á kənd mə míkwám dɨ ́ŋkwamə́ bwə́
jɔẃ nə́ Patmos yí. Í á bə nəcé Miləśʉ́
mí Zɛmbî, nə mə wálə cʉg jâm nə́ mə
ŋgə bwiiŋg láŋ mə́ Yésus. 10 bÍ á ka zə
bə, jwɔẃ mə́ Cwámba¶, Ŋkɛ̧ŋ́kɛ̧̂ Shíshim
nyə á zə sá mə nda mə ŋgə cʉgə njɨ
*shíshim dɨ;̂ mə mú gwág dúl kəĺ məd́ɨ ́
mpʉ́sə kwoŋ, í ŋgə́ lás gwɔẃ-gwɔŵ nda
cwôŋ. 11 cKəl̂ dɔɔŋg í á ŋgə cɨ nə:́ «Ciləǵ
sá jɛŝh wó ŋgə́ dʉ́g yí kálaad dɨ,̂ wo
kəńdʉg məd́ɔ̧ zaŋgbá məǵǎd: nə́ *Dɔ̧ á
Ifɛẑ, nə dɔɔŋg á Simirnə, nə á Pɛrgâm,
nə á Tiyatîr, nə á Sardɛs, nə á Filadelfî
nə á Lɔwdisê.»

12 dMə á ka yid nə́ mə dʉ́g múúd nyə
á ŋgə lás nə mə yɛ.́ Ja mə́ mə́ yid ntʉ́nɨ
yí, mə mú dʉ́g ícé í lámba zaŋgbá í njúl
sɨýá nə or. 13 eMəmú dʉ́g ŋgwɔĺ múúd təĺ
na mpəd́ʉ́gá ícé í lámba, a ŋgə́ bɛɛ̧ļa nə
Mwân mə Múúd. Nyə á bə a mə́ bwáád
jud ŋgə́ wɔɔ̧ļa kə wɔɔ́ś məńcíndʉ́gúd,
nə fwáŋgə́ or fífʉ́ nyə kugʉd. 14 fLúu yé
nə shilú jé í á bə ŋkí jág fumə, cɔ̧́ mə-́
fumə mə fəḿ. Mísh mɛ́ mə́ á ŋgə lwenya
nda miŋgwiilɛ. 15 gMəkuú mɛ́ mə́ á ŋgə
faan nda ŋkwánz bwə́ mə́ gwɨɨ́ŋ́g kuda

dɨ ́ nə́ ndɛɛ ́ í mú tɨt́ɨɨ ̂ yí, kəĺ dɛ ́ í á ŋgə
shwag nda ikwɔ̧́ í máŋ í dʉ shwag nə.́
16 hNyə á bə a mbíd wəacén-cénî za-
ŋgbá nyəd́ɨ ́ mbwə̂ məncwúmʉ́d, kafwɛlɛ
í á ŋgə cúwo nyə mpu dɨ,́ í njúl njəwá
ikɔɔ́ḿb íbá, mpwoombʉ́ nyɛ́ í á bə nda
jwɔŵ ja í mə́ mpu cwɨɨ́l yí.

17 iNjɨ mə á dʉ́g nyə yí, mə á bʉ́la nyəd́ɨ ́
shí məkuú, mə mú kân nda mbimbə.
A mú bəd mə mbwə̂ məncwúm yé
nyúúlʉ́d, nyə nə mə nə:́ kú bɛɛg fúndə,
18 jmə jɨ mətɛɛ́d́ʉ́lé nə məshíné, mə jɨ
nyɔɔŋg á kuwô. Mə á yə, ká dʉgɨ,́ mə jɨ
kuwó, mə é ji kuwó kandʉgə á kandʉgə.
Mə mbid shwɨy nə baŋ mínjîm məd́ɨ ́
jwɔńz lʉ́ mbwəd́. 19Ciləg sâ jɛŝh wó mə́
dʉ́g yí, nə sá í ŋgə́ sɨŷ yí, nə byɔɔŋg í é zə
bə yí. 20Mə zə́ fɛɛ́ǵ wo *ndímba wəácén-
céní zaŋgbá wó ŋgə́ dʉ́g wa məd́ɨ ́ mbwə̂
məncwúm dɨ ́ ɔǵa, nə ndímba ícé í lámba
zaŋgbá bísə́ sɨýá nə or yí: wəacén-cénî
zaŋgbá ɔńɨ bʉ́sə *wəéŋgəles wâ mədɔ̧ za-
ŋgbá, icé í lámba zaŋgbá í njúl mədɔ̧
zaŋgbá.

Kálaad á Dɔ̧ á Ifɛẑ

2 kCiləǵ *éŋgəles á *Dɔ̧ dʉ́sə́ Ifɛẑ yɛ ́
nə:́ muud mbíd wəacén-cénî zaŋgbá

nyəd́ɨ ́mbwə́ məncwúm dɨ ́ yɛ,́ á ŋgə́ kyey
mpəd́ʉ́gá icé í lámba zaŋgbá bísə́ sɨýá nə
or yɛ,́ ŋgə cɨ nə:́ 2 l«Mə mpú mísɔɔ́ĺʉ́gʉ́
myô, mə mpú bímbí wó ŋgə́ wádʉga nə
isɛý yí, mə mpú zɛńy wó jɨ ́ nə ndɨ ́ nə́
wó cɛɛl ŋgə kə shwóg yí; mə mpú nə́
wo ádɛ́ magʉlə nə́ bɨnɔŋ́ mimbʉ́wʉ́lú mí
búud ŋgəǵ nə cʉgə. Mə mpú nə́ wo á
bigas buud bwə́ dʉ cɨ nə́ bʉ́sə́ *buud ɔ́

‡1:8 Alʉ́fa nə Oméga: Bísə, nə kaŋgá áshúshwóógʉ́ nə áməzhúgʉ́lâ yâ kəĺ lʉ́ gʉrɛk̂.
Ntɔ́ mə́ kə́ nə́ «mətɛɛ́d́ʉ́lé nə məshíné».
¶1:10 Na jɨ jwɔẃ lʉ́ shwɛńdɛ, jwɔẃ ókrîstɛn bwə́ dʉ yə Cwámba gúmə́ yí.
z1:8 1.4, 8; 2.8; 4.8; 11.17; 16.5; 21.6; 22.13; MmN 3.14; Iza 44.6 a1:9 22.8
b1:10 17.3 c1:11 4.5 d1:12 Zak 4.2 e1:13 Dan 7.13; 10.5
f1:14 Dan 7.9; 10.6 g1:15 14.2

Rom 14.9; 1Kr 15.3-4, 25-26 k2:1 1.16, 20; Ifz 1.1 l2:2 2Kr 11.13; 1Yn 4.1



Mbʉ́gʉ́lú 2:3 408 Mbʉ́gʉ́lú 2:18

mílwámá bâm mɛɛ nda mpu bwo wá,
wo á bigas bwo nə́ ndɛɛ ́ wo mú kwey
nə́ bwə́ ŋgə shɨɨg. 3Wo jɨ nə zɛńy nə́
wo kə́ shwóg, wo a mə́ dʉ́g micúŋ shú
dâm dɨ ́ nə́ dʉ́g dʉ́g, njɨ wo aŋgɛ̂ nə kə
mpʉ́s. 4Njɨ mə ŋgə ná jum wo nə sá ŋg-
wûd, jɨ ́ nə́ wo anyíŋgɛ ́ ná cɛɛl mə nda
wó á fwo dʉ cɛɛl mə nə.́ 5 mTəd́ʉ́gág
kʉ́l wó ŋgə́ zhu nə mbɔɔgʉ́ yí, cɛńdʉ́g
təd́ʉ́gá, wo nyíŋgəg tɛɛ́d́ mísɔɔ́ĺʉ́gʉ́ myô
mí ashúshwóógʉ̂. Ŋkí ntɔ́ dɨ,́ mə zə
nûŋ, zə yîl cé lámba gwô kʉ́l í dʉ tɔŵ
yí. 6 Í njúl nə́ mə ŋgə gwág wo nywa
nəcé wó mpii mísɔɔ́ĺʉ́gʉ́ mí búud bwə́
ŋgə́ bɛ̧ Níkwalâ wá, nəḿə́ nda mə́ mpíí
mísɔɔ́ĺʉ́gʉ́ myɔɔŋg nə.́ 7 nMuud jɨ ́nə məl-
wə̂ mə́ gwág yɛ,́ kə́ mpú gwág ísâ Ŋkɛ̧ŋ́kɛ̧́
Shíshim ŋgə́ jaaw mədɔ̧ mə́ Zɛmbî yí.
Muud mə bá ntɔ̧ yɛ,́ mə bá yə nyə ŋkul
nə́ a dəǵ bumə́ lɨɨ́ ́ á cʉg í təĺ *Paradis mə́
Zɛmbî dɨ ́ yí.»

Kálaad á Dɔ̧ á Simirnə
8 oCiləǵ *éŋgəles á *Dɔ̧ dʉ́sə́ Simirnə yɛ ́

nə:́ muud jísə́ mət́ɛɛ́d́ʉ́lé nə məshíné yɛ,́
nyə á yə nə́ ndɛɛ ́ a nyiŋgə gwûm yɛ,́ ŋgə
cɨ nə:́ 9 p«Mə mpú bímbí wó ŋgə́ bwəma
nə micúŋ yí, mə mpú nə́ wo ŋgə cʉgə
məb́úwa dɨ,́ í njúl nə́ wo jɨ nə kúm. Mə
mpú bímbí bɔɔŋg bwə́ ŋgə́ shɨɨg nə́ bʉ́sə
*Oyúdɛn wá bwə́ ŋgə́ ntáma wo jínə́ yí.
Bwə́ cúgɛ ́ fwámɛ́ Oyúdɛn, bʉ́sə buud wâ
Dɔ̧ mə *Sátan. 10 qWo zə́ bá jug, njɨ sá
jɔɔŋg i ajəĺáyɛ ́ nə sá wo ifwaas. Dʉgɨ,́
Njwû məjamb mə́ bá zə sá nə́ bɔɔ́ĺ búúd
bín bwə́ kəǵ mímbwugʉd; sâ jɔɔŋg í bá
bə bɨ ́ məkʉgʉlʉ shú nə́ sâ bɨ ́ bʉ́sə́ yí í
mpúyʉ́g. Bɨ é jug tâŋ mwɔŵ wûm. Wo ɔ
baagʉlə kuú njɔɔnd wô kə wɔɔ́ś jwɔẃ lʉ́
shwɨy, mə ka bá bwééd wo cʉg nda *tûm

gúmə.́ 11 rMuud jɨ ́nə məlwə̂ mə́ gwág yɛ,́
kə́ mpú gwág ísâ Ŋkɛ̧ŋ́kɛ̧́ Shíshim ŋgə́
jaaw mədɔ̧ mə́ Zɛmbî yí. Shwɨy ábɛɛ ́ í
ábʉ́lɛ ná bii múúd mə bá ntɔ̧ yɛ.́»

Kálaad á Dɔ̧ á Pɛrgâm
12 sCiləǵ *éŋgəles á *Dɔ̧ dʉ́sə́ Pɛrgâm

yɛ́ nə,́ muud jísə́ nə kafwɛlɛ njəwá
íkɔɔ́ḿb íbá yɛ ́ mə́ ci nə:́ 13 «Mə mpú kʉ́l
wó njúl yí, *caaŋgə́ mə́ *Sátan jɨ ́ nûŋ.
Mə mpú nə́ tɛɛm bə ntɔ,́ wo mə́ nada nə
jínə́ dâm. Mə mpú nə́ tɔɔ ja bwə́ á gwú
wúshinɛd waamə̂ abúgʉ́lág Antipas nûŋ
bɨd́ɨ ́ kʉ́l Sátan njúl yí, wo a shígɛ ́ kɨɨ́ĺya
búgə́ wó ŋgə́ *búgʉla mə yí. 14 tNjɨ mə
ŋgə ná jum wo nə bʉ́baalɛ ́ ísâ: wo jɨ nə
bɔɔ́ĺʉ́gá búud na bwə́ ŋgə́ bɛ̧ minjɨɨ́ǵʉ́lá
mí Balaam. Balaam nyə a jɨɨ́ǵʉli Balag
nə́ a sáág nə́ buud ɔ *Izʉrəyɛl̂ bwə́ dəǵ
ocúdú buud bwə́ ámə cígə shú ózɛmbî ɔ́
áyadʉ́g wá, bwə́ wúsəg nəḿə́ məńyúul
jaŋga dɨ ́ shú nə bwə́ bəǵ nə bɔɔgʉ́ bwəd́ɨ ́
ícʉgʉd. 15Wo jɨ nəḿə́ nə buud bwə́ ŋgə́
jɨɨ́ǵʉli minjɨɨ́ǵʉ́lá mí búud bwə́ ŋgə́ bɛ̧
Níkwalâ wá. 16Cɛńdʉ́g təd́ʉ́gá, ŋkí ntɔ́
dɨ,́ mə lɛɛl nəḿə́ wɔɔ́ś nûŋ, zə lúmbʉli
nə buud bɔɔŋgʉ́ nə kafwɛlɛ jɨ ́mə mpu dɨ ́
yí. 17 uMuud jɨ ́ nə məlwə̂ mə́ gwág yɛ,́ kə́
mpú gwág ísâ Ŋkɛ̧ŋ́kɛ̧́ Shíshim ŋgə́ jaaw
mədɔ̧ mə́ Zɛmbî yí. Muud mə bá ntɔ̧ yɛ,́
mə bá sá nə́ a dəǵ *mána mə jɨ ́ nə ndɨ ́
shwoó dɨ ́ yɛ,́ mə yə nəḿə́ nyə kwóógʉ́
áfufumə́ í njúl nə jínə́ ágúgwáan cilyá,
jínə́ dɨ ́ nə́ tɔɔ muud nda mpu yí; muud
mə bá nəḿə́ mpu dwo njɨ muud mə ləǵ
kwóógʉ́ yɛ.́»

Kálaad á Dɔ̧ á Tiyatîr
18 vCiləǵ *éŋgəles á *Dɔ̧ dʉ́sə́ Tiyatîr yɛ ́

nə:́ *Mwân mə́ Zɛmbî, muud jɨ ́ nə mísh
m2:5 2.16, 22; 3.3, 19 n2:7 22.2, 14, 19; Mət 2.8-9; 3.22; Eze 28.13; 31.8; Mat
13.9, 43 o2:8 1.8, 18 p2:9 2Kr 6.10; Zhk 2.5 Sátan: 3.9; 2Kr 11.14-15
q2:10 Mat 10.28; 1Kr 9.24-25 r2:11 20.6, 14; 21.8 s2:12 1.16
t2:14 2.20; Ilŋ 24.25; 25.1-3; 31.16; 2Pr 2.15 u2:17 Sôm 78.23-25; Yuá 6.48-51
kwóógʉ́: Zak 3.9 jínə́ ágúgwáan: 3.12; Iza 62.2; 65.15 v2:18 1.14-15

mə́ ŋgə́ lwenya nda miŋgwiilɛ yɛ,́ á jɨ ́
nə məkuú nda iŋkwánz yɛ,́ ŋgə cɨ nə:́
19 «Mə mpú mísɔɔ́ĺʉ́gʉ́ myô myɛŝh, tɔɔ
cɛɛlí gwô, tɔɔ búgə́ gwô, tɔɔ sáal dwó,
tɔɔ lám jísɔẃ wó jɨ ́ nə ndɨ ́ yí. Mə mpú
nəḿə́ mísɔɔ́ĺʉ́gʉ́ wó mú ŋgə sá ja ga
dɨ ́ myá, mí bulya cɔ̧́ mí ashúshwóógʉ̂.
20 wNjɨ mə ŋgə ná jum wo nə sá ŋgwúd.
Wo ŋgə dʉ́g misɔɔ́ĺʉ́gʉ́ mí Zhɛźabɛl nə
mísh. A ŋgə yad nə́ a jɨ mudá micúndə́
mə́ Zɛmbî, a ŋgə́ shɨɨg osɔɔ́l ɔ məśáal bâm
nə́ bwə́ ŋgəǵ nə sá jaŋga, bwə́ ŋgəǵ nə də
ocúdú buud bwə́ ámə cígə shú ózɛmbî ɔ́
áyadʉ́g wá. 21Mə a mə́ yə nyə fwála nə́ a
cɛńdʉ́g təd́ʉ́gá, njɨ nyə acɛɛ́ĺɛ ́ yɔw jaŋga.
22Nə́ ndɛɛ,́ mə bá sá nyə nə,́ mə bwɨɨ́ǵ
nyə bwágə́ *íncwaw í ntʉgʉd; nə́ ndɛɛ,́
buud bɛŝh bəńɔŋ́ bwə́ á sá minɔɔmb wá,
mə bá lwó bwo incwaw í ntʉg, ŋkí bwə́
acɛńdɛ ́ mítəd́ʉ́gá nə́ bwə́ yɔw mísɔɔ́ĺʉ́gʉ́
mí abʉ́bɔŵ myɛ́myɔɔŋg. 23 xMə bá nəḿə́
gwú bwán bɛ́ bɛŝh, mədɔ̧ mɛŝh mə́ ka
bá mpu nə́ mə wə́ mə́ bigas mítəd́ʉ́gá nə
iyéésh í búud, mə bá jəńa nəmuud yɛŝh a
bɨd́ɨ,́ bɛ̧ mísɔɔ́ĺʉ́gʉ́ myɛ.́ 24Njɨ, bɨ ́ bɔɔŋg
óbúgʉla wâ Tiyatîr bɨ ́ aŋgɛ ̂ nə bɛ̧ min-
jɨɨ́ǵʉ́lá mí múdá wɔɔŋg wá, bɨ ́ buud bɨ ́
áshígɛ ́ nyíi ísâ bwə́ ŋgə́ jɔŵ nə́ mindímba
mi *Sátan dɨ ́ wá, mə á nyiŋgəyɛ ́ ná bá
káág bɨ ́ wúl mbag. 25 yMə́ jɨ njɨ nə,́ bɨ
mpúg bii sá bɨ ́ bɨ ́ nə ndɨ ́ yí kə kumə ja
mə́ bá nyiŋgə zə yí. 26 zMuud mə bá ntɔ̧
yɛ,́ múúd mə bá sɨýa nə mə nə́ ndɛɛ ́ kə
wɔɔ́ś ja shí ga í bá shîn yɛ,́ mə bá yə nyə
ŋkul nə́ a jwúg nə ikúl byɛŝh, 27 a ka bá
dʉ fála byo nə ŋkʉ́d nda muud mə bwú
mímbágə́ mí mpɨɨ́ ́ yɛ.́ 28 aNəḿə́ nda Dâ
nyə á yə mə ŋkul nə,́ mə bá nəḿə́ yə nyə

acén-céní mə́ dʉ faan mpʉ́mán mpʉ́mán
yɛ§́. 29Muud jɨ ́ nə məlwə̂ mə́ gwág yɛ,́ kə́
mpú gwág ísâ Ŋkɛ̧ŋ́kɛ̧́ Shíshim ŋgə́ jaaw
mədɔ̧ mə́ Zɛmbî yí.»

Kálaad á Dɔ̧ á Sardɛs

3 bCiləǵ *éŋgəles á *Dɔ̧ dʉ́sə́ Sardɛs
yí nə:́ muud jísə́ nə mishíshim mí

Zɛmbî zaŋgbá nə wəacén-cénî zaŋgbá
yɛ́ mə́ cɨ nə:́ «Mə mpú mísɔɔ́ĺʉ́gʉ́ myô
myɛŝh. Buud bwə́ ŋgə bul gwádʉga nə́
wo jɨ kuwó, í njúl nə́ wo jɨ mbimbə.
2 Jigʉ ŋkasə,̂ wo lʉ́lʉshig sʉ́sʉ́sá í mə́ lʉ́g
nɨ, í á bá yə. Nəcé mə mə́ dʉ́g nə́ mis-
ɔɔ́ĺʉ́gʉ́ myô mí afwóyɛ́ bə mílwándʉ́lá
mísh mə́ Zɛmbî waam dɨ.̂ 3 cTəd́ʉ́gág
nda wó á ləǵ njɨɨ́ǵʉ́lá nə,́ nə nda wó á
gwág wə nə.́ Cɛńdʉ́g təd́ʉ́gá, wo nyíŋgəg
baagʉlə njɨɨ́ǵʉ́lá wɔɔŋg. Wó ká bə kú ji
ŋkasə,̂ mə zə nda júwâl, wo kú mpu ja
mə́ é wɔɔ́ś yí. 4 dNjɨ, bɔɔ́ĺʉ́gá búúd wâ
wódɨ ́ Dɔ̧ dɨ ́ nûŋ Sardɛs bwə́ a shígɛ ́ wá
nyɛɛ ́myáŋ míkáándəd́. Bâŋ wə́ səńɔŋ́ mə́
bá kyey sámbá wá, nə mikáándə́ mí áfu-
fumə́ nəcé í jəlá nə bwo ntɔ.́ 5 eNə́ ndɛɛ,́
muud mə bá ntɔ̧ yɛ,́ mə bá bwééd nyə
káándə́ áfufumə.́ Mə abʉ́lɛ ́ jímbal jínə́ dɛ ́
kálaad á cʉg dɨ.̂ Mə bá magʉlə nyə mísh
mə́ Sɔɔ́ŋ́gʉ́ waam bəńɔŋ̂ wəéŋgəles bɛd́.
6Muud jɨ ́ nə məlwə̂ mə́ gwág yɛ,́ kə́ mpú
gwág ísâ Ŋkɛ̧ŋ́kɛ̧́ Shíshim ŋgə́ jaaw mədɔ̧
mə́ Zɛmbî yí.»

Kálaad á Dɔ̧ á Filadelfî
7 fCiləǵ *éŋgəles á *Dɔ̧ dʉ́sə́ Filadelfî

yɛ ́ nə:́ Ŋkɛ̧ŋ́kɛ̧́ muud, Muud á obʉ́bəĺɛ,́
muud jɨ ́ nə juwʉga njɔẃ mə́ *Dávid yɛ;́
muud jɨ ́ nə,́ á ká juw, muud nda fad; á ká

§2:28 Nəḿə́ nda 22.16, acén-céní mə́ dʉ faan mpʉ́mán mpʉ́mán yɛ́ jisə yuug á ŋkul
Dâ mə́ bá yə múúd wɔɔŋg yí.
w2:20 Ilŋ 25.1-8; 1Oj 16.31; 2Oj 9.22, 30; Mis 15.20 x2:23 22.12; Zhe 11.20
y2:25 3.11 z2:26 12.5; 19.15; Sôm 2.8-9 a2:28 22.16 b3:1 1.4, 16
c3:3 16.15; Mat 24.43; 1Te 5.1-2 d3:4 6.11
e3:5 Mat 10.32 kálaad: 13.8; 17.8; 20.15; 21.27; MmN 32.32; Sôm 69.29; Iza 4.3;
Luk 10.20 f3:7 Iza 22.22; Mat 16.19

fad ɨɨ,́ muud nda juw yɛ,́ á cɨ nə:́ 8 «Mə
mpú mísɔɔ́ĺʉ́gʉ́ myô, mə mə́ juw mpum-
bɛ́ wódɨ ́ shwóg, mpumbɛ́ múúd cúgɛ ́ nə
ŋkul fad yí. Mə́ juw wo wə nəcé wo cugɛ́
mpu bə nə ŋkul, njɨ wo mə́ baagʉlə kɛɛ́l
dâm kú kɨɨ́ĺya mə. 9 gMə bá yə wo buud
bʉ́sə́ Dɔ̧ mə *Sátan dɨ ́ ɔńɨ, bwə́ ŋgə́ cɨ
nə́ bʉ́sə *Oyúdɛn, bwə́ nda bə fwámɛ́
Oyúdɛn ɔńɨ; bwə́ ŋgə shɨɨg. Mə bá sá
nə́ bwə́ zəǵ kúd wo məmpwoombʉ́ shí,
bwə́ mpu nə́ mə á cɛɛl wo. 10 hNda wo á
baagʉlə kɛɛ́l dâm nə zɛńy nə,́ məmɛf́wó
mə bá nəḿə́ baagʉlə wo ja fwála lʉ́
məḱʉgʉlʉ í bá zə kwaga nə shí nyɛŝh
yí. Muud yɛŝh á shí ga mə bá bwəma nə
məkʉgʉlʉ mɔɔŋg. 11 iMə wál bá nyiŋgə
zə. Biíg sá wó jɨ ́ nə ndɨ ́ yí nə́ kpwíny, shú
nə́ muud kú bá dɛɛ́ǵ wo *tûm gúmə́ wô.

12 j«Muud mə bá ntɔ̧ yɛ,́ mə bá təl̂ nyə
Zɛmbî waam dɨ ́Mpáánzə́ nə́ shîm, a nda
bá nyiŋgə wú cínɔŋg. Mə bá cilə nyə
jínə́ mə́ Zɛmbî waamə́ nə jínə́ lʉ́ ŋgwəĺa
mə́ Zɛmbî nyúúlʉ́d. Ŋgwəĺa wɔɔŋgʉ́ wə́
Yurʉ́səlɛm agúgwáan mə bá wú gwɔẃ
wə́ Zɛmbî yɛ.́ Mə bá nəḿə́ cilə nyə
jínə́ dâm ágúgwáan nyúúlʉ́d. 13Muud jɨ ́
nə məlwə̂ mə́ gwág yɛ,́ kə́ mpú gwág
ísâ Ŋkɛ̧ŋ́kɛ̧́ Shíshim ŋgə́ jaaw mədɔ̧ mə́
Zɛmbî yí.»

Kálaad á Dɔ̧ á Lɔwdisê
14 kCiləǵ *éŋgəles á *Dɔ̧ dʉ́sə́ Lɔwdisê

yí nə:́ muud jísə́ amɛn yɛ,́ wúshinɛd
abúgʉ́lág, wúshinɛd afwámɛ,̂ aməd́ɨ ́ á
sâ jɛŝh Zɛmbî nyə a tɛ ́ yí, a ŋgə cɨ
nə:́ 15 «mə mpú mísɔɔ́ĺʉ́gʉ́ myô myɛŝh.
Wo jisə fwaalə,́ kú gwɔ̧,̂ kú təla. Wo
ɔ nywá bə ŋkí təla, ŋkí ntâg ŋkí gwɔ̧,̂
yáa. 16Nə́ ndɛɛ,́ nda wó jísə́ fwaalə,́ kú

təla, kú gwɔ̧̂ nə,́ mə bá gwú wo nda
igwííle. 17 lWo mú ŋgə cɨ nə:́ “Mə mə́
bíg, mə músə nə byɔɔg, mə anyíŋgəýɛ ́ jɨɨ
tɔɔ sâ.” Í njúl nə́ wo ampúyɛ́ nə́ wo jɨ
ŋkúŋkwóŋʉ́lə, ntágʉ́lá-ntágʉla, mbúm-
búwá, wo njúl ancím-ncîm, shushwáás.
18 mNtɔ,́ gwágʉ́ləǵ məćwûŋ məǵa: zaág
məd́ɨ,́ zə kusə or mə́ á mə́ shîn fyá nə
kuda yɛ,́ wo bígʉ́g. Zaá kusə míkáándə́
mí áfufumə́ wo bwáádʉ́g, wo nda ná ny-
iŋgə bə shushwáás, nda nyiŋgə bə nə
shwôn. Zaá kusə cwə́ cwéel míshʉ́d, wo
mpúg dʉ́g shwóg. 19 nMɛɛ mə́ dʉ lás nə
buud mə́ cɛɛ́l wá, mə dʉ sʉ́g bwo. Lʉlʉ́g
ŋkûl, cɛńdʉ́g mítəd́ʉ́gá. 20 oDʉgɨ,́ mə təl
mpumbɛd́ mə ŋgə kudə. Múúd mə ká
gwág kəĺ dâm, a juw mpumbɛ,́ mə nyíi
nyəd́ɨ ́ njɔẃ zə də nə nyə kʉl ŋgwûd.
21 pMuud mə bá ntɔ̧ yɛ,́ mə bá sá nə́ a
zəǵ, sá zə ji məd́ɨ ́ caaŋgəd́; nəcé ja mə́ á
ntɔ̧ yí, mə á zə nəḿə,́ sá pʉpá zə ji nyəd́ɨ ́
caaŋgəd́. 22Muud jɨ ́ nə məlwə̂ mə́ gwág
yɛ,́ kə́ mpú gwág ísâ Ŋkɛ̧ŋ́kɛ̧́ Shíshim ŋgə́
jaaw mədɔ̧ mə́ Zɛmbî yí.»

Gúmə́ mə́ Zɛmbî

4Mə músə nyiŋgə kənd mísh, mə mú
dʉ́g mpumbɛ́ í njúl nə́ bagə́ nûŋ

joŋʉd. Kəĺ mə́ á fwo gwág í ŋgə́ lwɔ̧́ nda
cwôŋ yí í músə cɨ nə mə nə:́ Zaá kʉ́ga
gwɔŵ, mə zəǵ lwó wo ísâ í jəĺá nə bá zə
sɨŷ yí.

2 qKú nəḿə́ bwey, Ŋkɛ̧ŋ́kɛ̧̂ Shíshim mú
zə sá mə nda mə ŋgə cʉgə njɨ *shíshim
dɨ.̂ Mə músə dʉ́g məma *caaŋgə,́ muud
njúl cínɔŋg. 3 rMuud wɔɔŋgʉ́ kə́ dʉ
lwenya nda jɔj̧ɔ̧ məḱwóógʉ́ bwə́ dʉ jɔŵ
nə́ zhâspə nə sardwân má, njumbú í
mə́ lyɛ̧ nyə caaŋgə,́ njumbú wɔɔŋg ŋgə́

g3:9 2.9; Iza 49.23; 60.14 h3:10 1.9; Luk 21.19; 1Kr 10.13; 2Pr 2.9
i3:11 2.10, 25; 22.7, 12, 20; Zak 2.14 j3:12 2.17; 14.1; 21.2; 22.4; Eze 48.35
k3:14 1.5; 19.11; Yuá 1.3; 2Kr 1.20 l3:17 Ozê 12.9; 1Kr 4.8
m3:18 6.11; 16.15 n3:19 Mik 3.11-12; Heb 12.5-6
o3:20 Mat 8.11; Yuá 14.23 p3:21 1.6; Mat 22.44; Heb 8.1
q4:2 5.7; Sôm 11.4; 103.19 r4:3 Eze 1.26-28

lwenya nda kwóógʉ́ bwə́ dʉ jɔŵ nə́
emerôd yí.

4 sBíl ícaaŋgə́ məwûm məb́á nə ínɔ̧̂ í
njúl na caaŋgə́ nɨ dɨ ́ məḱoogʉ́ məkoogʉ́,
ocúmbá buud məwûm məb́á nə ónɔ̧̂
bwə́ njúl ícaaŋgə́ byɔɔŋgʉ́d. Bwə́ nə
mikáándə́ mí áfufumə,́ nə mitûm mí
gúmə́ lúúd, mí njúl sɨýá nə or.

5 tMinjəs mí mú dʉ dagʉwa, mí ŋgə́
zhu na caaŋgəd́, nə məjuŋʉ́, nə ŋkɛl̂
mpú. Mə mú dʉ́g ilámba zaŋgbá min-
jidyá na mpwóómbʉ́ caaŋgəd́, ilámba
byɔɔŋg bísə mishíshim zaŋgbá mí dʉ tɔŵ
mísh mə́ Zɛmbî dɨ ́ myá.

6 uMə dʉ́g nəḿə́ gúl sá cínɔŋg mp-
wóómbʉ́ caaŋgəd́ nda məma mâŋ, nə́
ŋkʉ́l-ŋkʉ́l nda yên kristâl. Bílʉ́gá ísâ ínɔ̧̂
í njúl míkuwó í á bə na tâm caaŋgə́ nə
məḱoogʉ́ məkoogʉ́, isâ byɔɔŋg í njúl nə
mísh bwəma nə nyúúl nyɛŝh. 7Kuwó sá
áshúshwóógʉ́ í á bə nda zhwambáŋk-
wuŋ, ábɛɛ ̂ nda cwɔ̧ ŋgwúm ntɛny, alɛɛ́l
nə mpwoombʉ́ nda muud, ányina nda
mpal ja á ŋgə́ jéel yí. 8 vMikuwó mí
ísâ mínɔ̧̂ mínɨ myɛŝh mí ŋgə́ bə nə
məfaafʉgə́ məśaman məśaman, faafʉgə́
dɛŝh nə mísh kʉ́l jɛŝh, tɔɔ gwɔŵ, tɔɔ shí.
Mikuwó mí ísâ mínɨ mí dʉ wá ŋgwa ja
jɛŝh bulú nə mwásə́ nə:́
Zɛmbî Cwámba jɨ Ŋkɛ̧ŋ́kɛ̧,̂ a jɨ Ŋkɛ̧ŋ́kɛ̧,̂ a

jɨ Ŋkɛ̧ŋ́kɛ̧,̂
Zɛmbî á ŋkul nyɛŝh,
Zɛmbî nyə á bə yɛ,́ á jísə́ yɛ,́ á ŋgə́ zə yɛ.́

9 Isâ ínɔ̧̂ ínɨ í ŋgə gúmal nyə, ŋgə
ságʉsə nyə, ŋgə yə nyə akíba, nyə muud
njúl caaŋgəd́, á ŋgə́ cʉgə kandʉgə á

kandʉgə yɛ.́ 10Nə́ ndɛɛ,́ ja jɛŝh ísâ ínɨ í
ŋgə́ wá nyə ŋgwa ntʉ́nɨ yí, ocúmbá buud
məwûm məb́á nə ónɔ̧̂ bwə́ á ŋgə kúd
məmpwoombʉ́ shí, ŋgə yə muud njúl
caaŋgəd́ yɛ ́ gúmə,́ nyə muud ŋgə́ cʉgə
kandʉgə kandʉgə yɛ.́ Bwə́ ŋgə́ kʉl mitûm
mí gúmə́ myáŋ na mpwóómbʉ́ caaŋgəd́
bwə́ ŋgə́ cɨ nə:́
11 wYé Cwámba wúsʉ́, yé Zɛmbî wúsʉ́,
í jəla nə́ bwə́ yəǵ wo milwanə,́ nə gúmə,́

nə mpífə.́
Nəcé wo a tɛ ́ isâ byɛŝh;
wo wə́ wo á jɨ nə́ í bəǵ, í mú ntâg nəḿə́

bə.
Feedyá kálaad

5 xMə mú dʉ́g ɨɨ,́ muud nyə á bə a njúl
caaŋgəd́ yɛ ́ nyə á bə nə kálaad mbwə́

məncwúmʉ́d, kálaad wɔɔŋgʉ́ njúl, mi-
cilyá cwû micilyá tɔɔ́ń, bwə́ á ka fʉ́lə
nyə nə́ ndɛɛ ́ fad nə lug** mifeedyá za-
ŋgbá. 2Mə mú nəḿə́ dʉ́g gúl ŋkácid
*éŋgəles, a ŋgə́ cúndə gwɔẃ-gwɔŵ nə:́
«Zə́ mə́ mpíyá nə wɛɛfʉ́lə kálaad ɛǵa a tɨ ́
mífeedyá myɛ́ yɛ?́» 3Nə́ ndɛɛ,́ tɔɔ joŋ dɨ ́
gwɔŵ, tɔɔ wa shí, tɔɔ shí ga dɨ ́ shí kú nə
muud nyə á bə nə ŋkul wɛɛf kálaad nə́ a
dʉ́g sâ jɨ ́ cwû yí. 4Mə músə ŋkɛn̂y məma
yə,̂ nə dʉ́gʉ́lə nə́ kú nə tɔɔ muud nyə á
mpíya wɛɛf kálaad nə́ a dʉ́g sâ jɨ ́ cwû yí.
5 yNjɨ, ŋgwɔĺ cúmbá muud mú cɨ nə mə
nə:́ «Kú bɛɛg jɨ. Dʉgɨ,́ Zhwambáŋkwuŋ
á bɛɛnd mə Yúda, nta mə *Dávid, nyə a
mə́ ntɔ̧ sâ jɛŝh; nyə wə́ jɨ ́ nə ŋkul wɛɛf
kálaad, a tɨ ́ mífeedyá zaŋgbá mínɨ.»

**5:1 Lug wúsə gúl sâ í dʉ bə kʉ́l ónciŋ ɔ wɔɔ́ǵə́ bwə́ dʉ lwɔ̧́ məḱwiindye dɨ ́ yí; sâ
jɔɔŋg í dʉ nada, muud jee táámb ísâ nə ndɨ.̂
s4:4 ocúmbá buud: 5.5, 8, 10; 7.11, 13; 11.16; 14.3; 19.4; Iza 24.23 áfufumə:́
6.11 t4:5 8.5; 11.19; 16.18; 17.9; MmN 9.24; 19.16; Eze 1.13-14 u4:6 15.2;
Eze 1.22 ísâ ínɔ̧̂ í njúl míkuwó: 5.6, 8, 11; 6.1; 7.11; 14.3; 15.7; 19.4; Eze 1.5-12;
10.14 v4:8 1.17; 11.17; Iza 6.2-3; Eze 1.18; 10.12
w4:11 Mət 1.1, 31; Mbʉ́ 5.9, 12; 11.15, 17; 12.10; 15.3-4; 19.6
x5:1 10.2; Iza 29.11; Eze 2.9-10; Dan 12.4, 9
y5:5 4.4; Mət 49.9; Mat 1.1; Rom 1.3-4; Heb 7.14

Mwâ ncwəmbɛ
6 zMə mú dʉ́g ɨɨ,́ na tâm *caaŋgə,́ Mwâ

ncwəmbɛ njúl nda buud bwə́ á cígə
nyə tâŋ *mətúnʉga, a təĺ na mpəd́ʉ́gá
mikuwó mí ísâ minɔ̧̂ nə ocúmbá buud. A
njúl nə məlaag zaŋgbá nə mísh zaŋgbá;
məlaag zaŋgbá mɔɔŋg wə́ mishíshim za-
ŋgbá Zɛmbî nyə á kənd shí nyɛŝh dɨ ́myá.
7 aMwâ ncwəmbɛ wɔɔŋg nyə á ŋgə shísh
nə́ ndɛɛ ́ kə kumə wə́ muud nyə á bə a
njúl caaŋgəd́ yɛ;́ a músə ləǵ kálaad múúd
wɔɔŋg dɨ ́ mbwə̂ məncwúmʉ́d.

8 bJa Mwâ ncwəmbɛ nyə á shîn ləǵ
kálaad yí, mikuwó mí ísâ minɔ̧̂ nə
ocúmbá buud məwûm məb́á nə ónɔ̧̂ bwə́
mú wusə məńyúul ombúmbudɨ ̂ na nyəd́ɨ ́
shí məkuú. Bwə́ á bə, muud yɛŝh nə
bɨɨ́ńzhá nə ikwɔŵ í njúl sɨýá nə or, ikwɔŵ
ínɨ milwándʉ́lá nə cá: cá nɨ wə́ məjəgʉla
mə́ óbúgʉla. 9 cBwə́ músə ŋgə sɛy sʉsa
ágúgwáan. Bwə́ á ŋgə sɛy nə:́
Wo wə́ mə́ mpíyá nə ŋwa kálaad,
wo tɨ ́ mífeedyá myɛ́
nəcé bwə́ á cígə wo tâŋ mətúnʉga.
Wo á ka tɔ̧̂ buud nə məcií mwô
shú nə́ bwə́ wúg míkwám mí *mísəḿʉ́d,
bwə́ bəǵ buud ɔ́ Zɛmbî,
bwə́ ŋgə́ zhu íbɛɛnd byɛŝh dɨ,̂
nə məḱəl̂ mɛŝh dɨ,́ nə íkûl nə ilwoŋ byɛŝh

dɨ.̂
10 dWo a mə́ sá nə́ bwə́ bəǵ
faan lʉ́ ófada, ŋgə sɛŷ nə Zɛmbî.
Bwə́ bá bə nə ijwûga shí ga nyɛŝh dɨ.̂

11 eMə músə nyiŋgə kənd mísh, mə mú
gwág məḱəĺ mə́ ncúlyá wəéŋgəles bímbí
múúd cúgɛ́ nə ŋkul lɔ̧́ yí, bəńɔŋ̂ mikuwó
mí íkukwumʉga nə ocúmbá buud. Bwə́

á bə bwə́ mə́ lyɛ̧ caaŋgə́ nə́ biíii. 12 fBwə́
á ŋgə cɨ gwɔẃ-gwɔŵ nə:́
Mwâ ncwəmbɛ bwə́ á cígə yɛ,́
mə mpíyá nə ləǵ mpífə,́ nə kúm,
nə fʉg, nə ŋkul, nə gúmə,́
nə milwanə,́ nə məzhwámá.

13 gMə mú gwág íkukwumʉga byɛŝh
Zɛmbî nyə a sá tɔɔ joŋ dɨ ́ gwɔŵ, tɔɔ wa
shí, tɔɔ shí ga dɨ ́ shí, tɔɔ mâŋ yí, nə isâ
byɛŝh bísə́ cínɔŋg yí, byɛŝh í ŋgə́ cɨ nə:́
Nyɔɔŋg njúl caaŋgəd́ yɛ ́ bá Mwâ

ncwəmbɛ,
bwə́ mpíyá nə məzhwámá,
nə gúmə,́ nə milwanə,́ nə ŋkul
kandʉgə á kandʉgə.

14Mikuwó mí ísâ mínɔ̧̂ mínɨ mí mú cɨ
nə:́ Amɛn. Ocúmbá buud bwə́ mú búdɔw
shí, yə Zɛmbî bá Mwâ ncwəmbɛ gúmə.́

Mwâ Ncwəmbɛ mə
zə́ tɨ ́ mífeedyá mí kálaad

6Mə músə nyiŋgə kənd mísh, Mwâ
Ncwəmbɛ mə́ tɨ ́ feedyá áshúsh-

wóógʉ̂; mə mú gwág míkuwó mí ísâ
mínɔ̧̂ mínɨ, gúl mú kɨm̂ nə:́ «Zaág!» Kəĺ
dɛ ́ í á bə nda njum-mpú. 2 hMə músə ny-
iŋgə kənd mísh, mə mú dʉ́g kabʉlí í njúl
nə́ fuûm, muud njúl gwo gwɔŵ nə baŋgá
mbwəd́. Bwə́ mú yə múúd wɔɔŋgʉ́ *tûm
gúmə.́ A mú tɨ ́ njɔɔnd nə,́ nda á jɨ ́məńtɔ-̧
buud nə,́ a nyiŋgə nəḿə́ kə ŋgə ntɔ.̧

3MwâNcwəmbɛmú tɨ ́feedyá ábɛɛ,̂ mə
mú gwág kuwó sá ábɛɛ ̂ mə́ cɨ nə:́ «Zaág!»
4Gúl kabʉlí í mú cúwo, í njúl tɨt́ɨɨ ̂ nə́
zhwuŋ, muud njúl gwo gwɔŵ. Bwə́ mú
yə múúd nyə á bə a njúl gwo gwɔẃ yɛ ́
ŋkul nə́ a kəǵ sá nə́ shí nyɛŝh í tɔẃʉ́g
nə́ shwuu, kú ná nə mətəla, shú nə́ buud

z5:6 4.6-7 Mwâ ncwəmbɛ: 5.9, 12; 6; 7.17; 12.11; 13.8; Iza 53.7; Zhe 11.19; Yuá
1.29; 1Pr 1.19 mishíshim zaŋgbá: 4.5; Zak 3.9 a5:7 4.2, 9; 5.1, 13; 6.16; 7.10, 15;
19.4; 20.11; 21.5; 1Oj 22.19; Iza 6.1; Eze 1.26-28; 10.1
b5:8 8.3-4; Sôm 141.2 bɨɨ́ńzhá: 15.2 c5:9 4.11; 5.6; 7.9; 14.3; Sôm 96.1
d5:10 1.6 e5:11 wəéŋgəles: Zhb 1.6; Dan 7.10; Heb 12.22 f5:12 4.11
g5:13 Sôm 150.6; Flp 2.10 h6:2 19.11, 14; Zak 1.8; 6.1-7

bwə́ ŋgəǵ nə gwúya. Bwə́ mú yə nyə
məma kafwɛlɛ.

5Mwâ Ncwəmbɛ mə́ tɨ ́ feedyá álɛɛ́l,
mə mú gwág kuwó sá álɛɛ́l mə́ cɨ nə:́
«Zaág!» Mə músə nyiŋgə kənd mísh, mə
mú dʉ́g kabʉlí í njúl yíyínd, muud njúl
gwo gwɔẃ nə lwud mbwəd́. 6Mə mú
gwág nəḿə́ nda kəĺ í ŋgə́ cúwo mpəd́ʉ́gá
mikuwó mí ísâ mínɔ̧̂ mínɨ, í ŋgə́ cɨ nə:́
«Ŋgug *blé í zə́ kusha, kílo ŋgwûd *da-
narî ncindî; ŋgug *orzhə wâŋ, okílo olɔɔ́l
danarî ncindî. Njɨ, ci wo nda ntáma
məẃúdə nə məlwəg.»

7Mwâ Ncwəmbɛ mə́ tɨ ́ feedyá ány-
ina, mə mú gwág kuwó sá ányina kəĺ
dɛ ́ mə́ cɨ nə:́ «Zaág!» 8 iMə músə ny-
iŋgə kənd mísh, mə mú dʉ́g kabʉlí í
njúl nə nyúúl məjúwó mə́ mbədí, muud
njúl gwo gwɔẃ, muud wɔɔŋgʉ́ nə jínə́ nə́
Shwɨy, baŋ mínjîm í á ŋgə bɛ̧ nyə mpʉ́s.
Bwə́ mú yə shwɨy bá baŋ mínjîm ŋkul
nə́ bwə́ gwúg buud shí nyɛŝh dɨ ́ tâŋ kɔw
ŋgwûd á məkɔw mənɔ̧;̂ bwə́ ŋgəǵ nə sá
nə́ bɔɔ́ĺ búúd bwə́ yəǵ dɔɔ́ḿb dɨ,́ bɔɔ́ĺ
yə nə zha, bɔɔ́ĺ yə nə kwaag-jumə bwas,
bɔɔ́ĺʉ́gá dɨŷ íbiin i shí.

9 jMwâ Ncwəmbɛ mə́ tɨ ́ feedyá átána,
mə mú dʉ́g ɨɨ,́ *míshíshim mi búúd shí
*alatâr. Í á bə mishíshim mi búúd bwə́
á gwúyɔw nəcé Miləśʉ́ mí Zɛmbî wá,
nəcé bwə́ á bə fwámɛ́ ówúshinɛd, bwə́
á bwiiŋg Miləśʉ́ mí Zɛmbî váál í jəĺa
yí. 10 kMishíshim myɔɔŋg mí á ŋgə kɨm̂
gwɔẃ-gwɔŵ nə:́ «Yé Ŋkɛ̧ŋ́kɛ̧́ Mása, Mása
áfwámɛ,́ ŋgaá wó jəlá nə kunda sə,̂ yá
nə buud ɔ shí bwə́ á gwú sə́ wá? Wo é

ŋgə bwey ntʉ́nɨ nə́ ndɛɛ ́ kə wɔɔ́ś jáyɛ ́ ja?»
11 lNə́ ndɛɛ ́ bwə́ mú ŋgə yə bwo, muud
yɛŝh jud áfufumə.́ Bwə́ mú cɨ nə bwo nə́
bwə́ səĺʉg milám shí bʉ́baalɛ ́ fwála, kə
wɔɔ́ś ja bɛŝh bwə́ é kwaga bímbí bwə́
jəĺá nə bə yí; nəcé í jɨɨ nə́ bɔɔ́ĺ óshwə́
báŋ bəńɔŋ́ bwə́ á ŋgə sɛŷ wá nə bɔɔ́ĺ
ómínyɔŋʉ̂ báŋ bwə́ fwóg gwúyɔw nəḿə́
nda bwo.

12 mMə músə nyiŋgə kənd mísh, Mwâ
Ncwəmbɛ mə́ tɨ ́ feedyá ásamʉna, shí í
mú jág ntaŋʉsa, jwɔẃ mú yíndə nə́ ncuú
nda káándə́ íkúsə, ŋkwoond yɛŝh ncindî
mú bə tɨt́ɨɨ ̂ nda məcií, 13wəacén-cénî wâ
joŋ bwə́ mú ŋgə kud shí nəḿə́ nda íbumə́
í lɨɨ́ ́ í dʉ kud ná mínjwɔ̧̂ ja ŋkwɔ̧̂ ŋgə́ kuŋg
yí. 14 nJoŋ í mú fʉ́lə nyúul nda múúd mə́
dʉ fʉ́lə kwɔlɔ-kwɔĺɔ́ nə;́ mimbʉ́ŋ myɛŝh
nə məŋkwamə́ mɛŝh mə́ mú tʉ̂w ícéd.
15 oÍ mú ka zə bə, tɔɔ ojwû ɔ shí, tɔɔ
ofwó búúd, tɔɔ milúlúú mí ózɨmbɨ, tɔɔ
mikúkúm, tɔɔ oŋkácid, tɔɔ məlwaá, tɔɔ
ofʉlí, bɛŝh ɔńɨ bwə́ mú kə ŋgə shwaaw
míku mí məḱwóógʉ́d nə məḱwóógʉ́ mâ
mimbʉ́ŋʉ́d. 16 pBwə́ mú ŋgə cɨ nə mim-
bʉ́ŋ nə məkwóógʉ́ mə́ anʉ́nɨ ́nə:́ «Kádágá
sə,̂ shweelʉgá sə,̂ sə́ bəǵ shwóg-shwóg
nə muud njúl caaŋgəd́ yɛ,́ shwóg-shwóg
nə kʉ́l Mwâ Ncwəmbɛ mə́ kuya mpimbə
yí. 17 qNəcé, jwɔẃ lʉ́ mpimbə mə Mwâ
Ncwəmbɛ bá Muud njúl caaŋgəd́ yɛ ́ í mə́
wɔɔ́ś, muud e faam ɨɨ?́»

Məyɨɨgyé mə́ bwán ɔ́ Zɛmbî

7 rJa ísâ ínɨ í mə shîn bə yí, mə mú
dʉ́g *wəé́ŋgəles onɔ̧̂ bwə́ təĺ íkɔɔ́ḿb

i6:8 Zhe 14.12; Eze 14.21; Ozê 13.14
j6:9 1.2, 9; 12.11, 17; 19.10; 20.4; 1Yn 1.1-2
k6:10 18.24; Sôm 13.2-3; Mbá 32.43; Luk 18.7
l6:11 jud áfufumə:́ 3.5, 18; 4.4; 7.9, 13; 19.8, 14; Iza 61.10
m6:12 8.5, 12; 11.13, 19; 16.18; Zhu 2.10; Mat 24.29
n6:14 16.20; 20.11; Iza 34.4; Heb 1.11-12 o6:15 Iza 2.10, 19, 21; 24.21
p6:16 5.7; Ozê 10.8; Luk 23.30
q6:17 Zhu 2.11; Nah 1.6; Sof 1.14-18; Mal 3.2 r7:1 9.14-15; Zhe 49.36; Dan 7.2

í shí ínɔ̧̂ dɨ,̂ bwə́ mə́ káágʉlə óŋkwɔ̧̂ onɔ̧†̂†
wâ shí. Bwə́ a shígɛ ́ bɨd́ nə́ ŋkwɔ̧̂ kúŋgʉg
tɔɔ shí, tɔɔ mâŋ, tɔɔ məĺɨɨ́d́. 2Mə mú ny-
iŋgə dʉ́g ŋgwɔĺ *éŋgəles ŋgə́ wú ŋgɛɛ
kɔɔ́ḿb jwɔŵ í dʉ cúwo yí, a mbíd sá bwə́
dʉ bwadʉlə búúd məýɨɨgyé mə́ Zɛmbî á
kuwô yí. Nda bwə́ á yə wəéŋgəles ónɔ̧̂
ŋkul nə́ bwə́ ntámág shí nə mâŋ nə,́
éŋgəles mə á nyiŋgə dʉ́g ɛńɛ mú kɨm̂
gwɔẃ-gwɔŵ lás nə bwo. 3 sNyə á cɨ nə
bwo nə:́ «Kúgá fwo ntáma shí, ŋkí mâŋ,
ŋkí məlɨɨ́;́ bwándʉ́gá, sə́ fwóg wá ósɔɔ́l
ɔ məśáal ɔ́ Zɛmbî wúsʉ́ məyɨɨgyé məḿ-
pwoombʉ́d.» 4 tMə músə gwág nə́ buud
bwə́ á wɨýɔwməyɨɨgyé wá bwə́ á bə buud
otɔɔ́śhin təd nə məwûm məńɔ̧́ nə ónɔ̧,̂
ŋgəľə zhu íbɛɛnd i *Izʉrəyɛl̂ byɛŝh dɨ.̂
5 Í á bə buud otɔɔ́śhin wûm nə óbá bɛɛnd

mə Yúda dɨ,́
otɔɔ́śhin wûm nə óbá bɛɛnd mə Rubɛn

dɨ,́
otɔɔ́śhin wûm nə óbá bɛɛnd mə Gâd dɨ,́
6 otɔɔ́śhin wûm nə óbá jé mə́ Azɛr dɨ,́
otɔɔ́śhin wûm nə óbá jé mə́ Nɛftali dɨ,́
otɔɔ́śhin wûm nə óbá jé mə́ Manase dɨ,́
7 otɔɔ́śhin wûm nə óbá jé mə́ Símʉyon dɨ,́
otɔɔ́śhin wûm nə óbá jé mə́ Lévi dɨ,́
otɔɔ́śhin wûm nə óbá jé mə́ Isakâr dɨ,́
8 otɔɔ́śhin wûm nə óbá jé mə́ Zabulon dɨ,́
otɔɔ́śhin wûm nə óbá jé mə́ Yósɛb dɨ,́
otɔɔ́śhin wûm nə óbá jé mə́ Bəŋzhamɛ̧̂ dɨ.̂
Buud ɔńɨ bɛŝh wə́ bwə́ á wɨýɔw məyɨɨgyé
məḿpwoombʉ́d wá.

Kúl mə́ Zɛmbî
9 uJa áməyɨɨgyé ɛńɛ mə́ shîn yí, mə

mú dʉ́g búúd áncuncuma, bímbí múúd
cúgɛ́ nə ŋkul lɔ̧́ yí. Bwə́ á bə buud wâ
ilwoŋ byɛŝh, nə ibɛɛnd byɛŝh, nə ikúl

byɛŝh, nə məkəl̂ mɛŝh, bwə́ təĺ mpwóóm-
bʉ́ caaŋgəd́, Mwâ Ncwəmbɛ dɨ ́ míshʉ́d,
bwə́ mə́ bwáád íjud í áfufumə,́ bwə́ nə
máŋ mə́ ləńdú məb́wəd́. 10 vBwə́ á ŋgə
kɨm̂ gwɔẃ-gwɔŵ nə:́
Zɛmbî wúsʉ́ muud njúl caaŋgəd́ yɛ,́
bá Mwâ Ncwəmbɛ wə́ bwə́ mə́ cʉg sə.̂
11 w*Wəéŋgəles bɛŝh bwə́ mə́ lyɛ̧ *caaŋgə́
nə ocúmbá buud, nə mikuwómí ísâ mínɔ̧̂
wá, bwə́ mú wusə məńyúúl shí ombúm-
budɨ ̂ na mpwóómbʉ́ caaŋgəd́, yə Zɛmbî
gúmə,́ 12 xbwə́ ŋgə́ cɨ nə:́
Amɛn. Məzhwámá, nə milwanə,́
nə fʉg, nə akíba, nə gúmə,́
nə mpífə,́ nə ŋkul,
bísə Zɛmbî wúsʉ́ isâ byé
kandʉgə á kandʉgə. Amɛn.

13 yNə́ ndɛɛ,́ ŋgwɔĺ cúmbá muud mú
lás, cɨ nə mə nə:́ «Ozə́ bâŋ bɨ ́ nə ijud í
áfufumə́ ɔńɨ, bwə́ ŋgə wú ŋgow?» 14 zMə
mú bɛşa nə nyə nə:́ «Yé Cwámba, wo wə́
mə́ mpû.» A mú cɨ nə mə nə:́
«Bʉ́sə buud bwə́ ŋgə́ wú yáág-yáág

cúwʉ́líd wá.
Bwə́ mə́ gusa íjud byáŋ məćií mə Mwâ

Ncwəmbɛ dɨ,́
sá nə́ í bəǵ ofúfumə.̂
15 aGwə́ wə́ bwə́ təĺ na
mpwóómbʉ́ caaŋgə́ mə́ Zɛmbî dɨ ́ yí.
Bwə́ é dʉ yə Zɛmbî gúmə́ bulú nə mwásə́

nyəd́ɨ ́ Mpáánzə.́
Muud njúl caaŋgəd́ yɛ ́ mə́ bá wá bwo

nyəd́ɨ ́ gúgʉ́wád.
16 bBwə́ ábʉ́lɛ ́ ná bwɛlɛ gwág zha,
kú nyiŋgə bwɛlɛ gwág shwáásʉ́lə minʉ́.
Tɔɔ yásə́ tɔɔ ŋgwɔĺ bibibi
nyə abʉ́lɛ ná nyiŋgə nyaan bwo nyúúlʉ́d.
17 cNəcé Mwâ ncwəmbɛ

††7:1 Oŋkwɔ̧̂ ɔńɨ bʉ́sə bɔɔŋg bʉ́sə́ nə ŋkul caam shí wá.
s7:3 9.4; 14.1, 3; 22.4; Eze 9.4, 6 t7:4 14.1, 3; 21.12-13
u7:9 5.9; 6.11; Ləv 23.40 v7:10 5.7 w7:11 4.4, 6 x7:12 4.11 y7:13 6.11;
7.9 z7:14 1.5; 22.14; Sôm 51.9; Dan 12.1; Mat 24.21 a7:15 21.3
b7:16 Iza 49.9-10 c7:17 5.6; 21.6; Yuá 10.10, 11; Eze 34.11-16, 23-24 məzhwíílɛ:
21.4; Sôm 126.5-6; Iza 25.8

jɨ ́ tâm caaŋgə́ yɛ ́ mə́ bá bə mbaagʉlə
wáŋ,

a bá kə nə bwo məńcwuŋ mə́ ŋgə́
wééshʉli

məjúwó mâ cʉg mád,
Zɛmbî mú bá fîm bwo məzhwíílɛ mɛŝh

míshʉ́d.»
Feedyá á zaŋgbá

8 dMwâ Ncwəmbɛ músə zə́ tɨ ́ feedyá
á zaŋgbá. Ja á mə́ tɨ ́ wə ntʉ́nɨ yí,

mə mú gwág joŋ nə́ kufʉg tâŋ kʉ́l wəla.
2 eMə mú dʉ́g *wəé́ŋgəles zaŋgbá bwə́
dʉ tɔŵ mísh mə́ Zɛmbî dɨ ́ wá. Bwə́ mú
yə bwo micwôŋ zaŋgbá. 3 fEŋgəles shús
mú zə tɔŵ álatâr dɨ,̂ a mbíd kwɔŵ bwə́
dʉ yáŋgʉlə *cáá yí, í njúl sɨýá nə or.
Bwə́ mú yə nyə zhwog olabínda nə a
jígálʉ́g na álatâr dɨ,̂ yílɛ jɔɔŋg í bádʉ́g
nə məjəgʉla mə́ míŋkɛ̧ŋ́kɛ̧̂ mi búúd
myɛŝh tâŋ *mətúnʉga. *Alatâr wɔɔŋgʉ́
nyə á bə sɨýá nə or cínɔŋg mpwóómbʉ́
caaŋgəd́. 4Yílɛ ólabínda nə məjəgʉla mə́
míŋkɛ̧ŋ́kɛ̧̂ mi búúd í mú wú *éŋgəles dɨ ́
mbwəd́, bád kə wə́ Zɛmbî. 5 gEŋgəles mú
ŋwa kwɔŵ bwə́ dʉ yáŋgʉlə cáá yí, ŋwa
kuda álatâr dɨ ́ lwándʉlə cínɔŋg nə́ cwɔɔ́,́
a músə wusə shí. Ŋkɛl̂ mpú kə́ kyɛɛg, nə
məjuŋʉ́, nə minjəs, shí í mú jág ntaŋʉsa.
Micwôŋ mísaman mí ashúshwóógʉ́
6Wəéŋgəles zaŋgbá bwə́ á bə nə

micwôŋ wá bwə́ mú kwəmʉsa nə́ bwə́ zə́
lwɔ̧̂ myo.

7 hAshúshwóógʉ́ mú lwɔ̧̂ yé cwôŋ. Nə
mətálʉmu, nə kuda fʉlá nə məcií í mú
shwɨy shí. Kɔw lʉ shí ŋgwûd á məkɔw
məlɔɔ́l í mú cumbʉli jígə, kɔw lʉ́ ílɨɨ́ ́ ŋg-
wûd á məkɔw məlɔɔ́l cumbʉli nəḿə́ jígə,
ikáá ibʉ́s byɛŝh í mú nəḿə́ cumbʉli jígə.

8 iEŋgəles ábɛɛ ̂ mú lwɔ̧́ yé cwôŋ. Bwə́
múwusə gúl sâ mâŋ. Sâ jɔɔŋg í njúl nəḿə́
nda məma mbʉ́ŋ í mə́ ja ŋgwiilɛ. Kɔw lʉ
mâŋ ŋgwúd á məkɔw məlɔɔ́l í mú shîn
bə məćií məcií, 9 kɔw ŋgwúd á məkɔw
məlɔɔ́l mə́ íkukwumʉga í á bə mikuwó
mâŋ yí í mú yə, kɔw ŋgwúd á məkɔw
məlɔɔ́l mâ ititíma í mú shîn cɔɔ́ǵ.

10Eŋgəles alɛɛ́l mú lwɔ̧́ yé cwôŋ.
Məma ácén-céní mú wú joŋ dɨ,́ a ŋgə́ jígə
nəḿə́ nda shigə lʉ́ kuda. A mú zə kud
kɔw ŋgwúd á məkɔw məlɔɔ́l mâ miŋg-
wɔɔ̧̧́ nə milúu míncwûŋ dɨ.̂ 11 jAcén-céní
wɔɔŋgʉ́ jínə́ dɛ ́ wə́ Məgwul. Kɔw ŋgwúd
á məkɔw məlɔɔ́l mâ məncúwó í mú bə
ŋkí gwul; ncúlyá buud bwə́ á ŋgə ŋgul
məjúwó mâ məncúwó mɔɔŋg wá bwə́
mú ŋgə yə nə məgwul mɔɔŋg.

12 kEŋgəles ányina mú lwɔ̧́ yé cwôŋ. Í
mú zə bə, nə kɔw ŋgwúd áməkɔwməlɔɔ́l
mâ jwɔŵ, nə ŋgwúd á mɔɔŋg mâ ŋk-
woond ɨɨ,́ nə ŋgwúd ámɔɔŋgmâwəacén-
cénî mə́ mú shila. Sâ jɔɔŋg mú sá nə́ kɔw
ŋgwúd á məkɔw məlɔɔ́l mâ mwásə́ í mú
bii yídʉ́gʉ́, bulú nəḿə́ ntɔ.́ 13Mə músə
nyiŋgə kənd mísh, mə mú gwág mpal
ŋgə́ jéel tâm joŋ a ŋgə́ kɨm̂ gwɔẃ-gwɔŵ
nə:́
Wo buud ɔ shí ɔ! Ŋkwɛɛ́ bɨ ́ eé!
Ŋkwɛɛ́ bɨ ́ ja wəé́ŋgəles olɔɔ́l bwə́ mə́ lʉ́g

wá
bwə́ é lwɔ̧̂ myáŋ mícwôŋ yí eé!

9 l*Eŋgəles átána mú lwɔ̧́ yé cwôŋ. Mə
mú dʉ́g ácén-céní nyə á wú joŋ dɨ ́

kud shí yɛ,́ bwə́ mə́ yə nyə juwʉga bɨ ́
ncímə. 2 mA mú juw bɨ ́ ncímə, yílɛ í mú
wú nûŋ nda yílɛ í ŋgə́ wú məma kuda
dɨ ́ yí. Yílɛ jɔɔŋg í mú lwánd ŋgúl wɛŝh
nə́ ndɛɛ ́ jwɔŵ shila. 3 nIkájalá í mú dʉ
cúwo yílɛ jɔɔŋg dɨ ́ dʉ shulə shí. Bwə́ mú

d8:1 Zak 2.17; Aba 2.20 e8:2 micwôŋ: Zho 6.4, 6; Mat 24.31
f8:3 5.8; MmN 30.1, 3 g8:5 4.5; 6.12-13; Ləv 16.12; Eze 10.2 h8:7 9.15, 18;
Eze 5.2, 12; MmN 9.23-25 i8:8 16.3-4; MmN 7.20, 21 j8:11 Zhe 8.14
k8:12 6.12-13; Iza 13.10; Eze 32.7-8 l9:1 bɨ ́ ncímə: 11.7; 20.1; Zhb 26.6; 28.22;
Luk 8.31; 2Pr 2.4 m9:2 Mət 19.28; MmN 19.18 n9:3 MmN 10.12-20

yə íkájalá byɔɔŋgʉ́ váál ŋkûl wəácəĺaafə̂
bwə́ dʉ bə nə ndɨ ́ yí. 4 oNjɨ bwə́ mú cɨ
nə byo nə́ í kú bɛɛg ntáma íkáá nə ilɨɨ́ ́
byɛŝh, í kəǵ ŋgə lúú njɨ buud bwə́ cúgɛ ́
nə məyɨɨgyé mə́ Zɛmbî mpwóómbʉ́d wá.
5Bwə́ mú nəḿə́ cɨ nə byo nə́ í kú ŋgə
gwú buud bɔɔŋgʉ́, í yídag təl̂ bwo cwúnd
dɨ ́ tâŋ oŋkwoond otɔɔ́n. Váál cwúnd í
á ŋgə sá yí í á bə nə́ ŋkíim-ŋkíim nda
ja ácəĺaafə̂ mə lúú múúd yí. 6 pÍ bá bə
mwɔŵ mɔɔŋgʉ̂ dɨ, buud bwə́ bá ŋgə sɔ̧́
nə́ bwə́ yə, njɨ muud kú yə; bwə́ bá ŋgə
jɨɨ shwɨy, njɨ shwɨy ŋgə́ fúndə kə bwo
shwóg-shwóg. 7 qIkájalá byɔɔŋg í á ŋgə
bə nda ikabʉlí bwə́ mə shîn cwɔ̧ nə́ bwə́
kə́ nə ndɨ ́ dɔɔ́ḿb dɨ ́ yí. Í á bə nə isâ
mílúúd nda mitûm mi gúmə́ myâ sɨýá
nə or, bwə́ nə məmpwoombʉ́ nda buud.
8 rBwə́ á bə nə ishilú mílúúd nda budá,
məjə nda məjə mə́ ózhwambáŋkwuŋ.
9 sIbʉd i á bə bwo nda ibúdʉga í íŋkwánz
ózɨmbɨ bwə́ dʉ búdal bʉd nə ndɨ ́yí, nyáŋ
ncíndə́ nda ncíndə́ ómətúwa íkabʉlí ŋkí
bulya í ŋgə́ julə kə nə ndɨ ́ dɔɔ́ḿb dɨ ́ yí.
10Mikwundú myáŋ mi á bə nda mik-
wundú mí wəácəĺaafə,̂ nə ishushwom;
mikwundú myɔɔŋg wə́ bwə́ á dʉ sá buud
məbɔŵ nə ndɨ ́ tâŋ oŋkwoond otɔɔ́n yí.
11Cí wáŋ wə́ *éŋgəles a bɨ ́ ncímə, bwə́
dʉ jɔŵ nyə hebʉrə̂ dɨ ́ nə́ Abadôn, gʉrɛk̂
dɨ ́ nə́ Apolyôn‡‡.

12 Intʉ́gʉ́lí í ashúshwóógʉ́ í mə́ shîn
ɔńɨ. Bíl íntʉ́gʉ́lí í ŋgə ná zə, məváál
məb́á.

13 tEŋgəles ásamʉna mú lwɔ̧́ yé cwôŋ.
Mə mú gwág dúl kəĺ í ŋgə́ wú məĺaag
mənɔ̧̂ məśə́ álatâr or mə́ Zɛmbî dɨ ́ má.
14 uKəĺ dɔɔŋg í mú cɨ nə Eŋgəles ásamʉna
nə:́ «Cinyʉ́g wəé́ŋgəles onɔ̧̂ bʉ́sə́ cɔɔ̧ļá
ŋgwɔɔ̧̧́ Ifʉrât wá». 15 vBwə́ mú ciny

wəé́ŋgəles onɔ̧̂ bwə́ á bə ŋkwəmʉsá shú
dâŋ wəla, nə dâŋ jwɔŵ, nə nyâŋ ŋk-
woond nə wáŋ mbú wá. Bwə́ mú ciny
bwo nə́ bwə́ gwúg buud ɨɨ,́ kɔw ŋgwúd
á məkɔw məlɔɔ́l. 16Ozɨmbɨ bwə́ dʉ ju
nə ikabʉlí wá bwə́ á bə omilyɔŋ̂ mitəd
mimbá, mə a shí gwág bímbí bwə́ á
bə yí. 17 wNtɔ́ wə́ mə á dʉ́g *ntamə́ a
mísh nə́ bagəd́ yɛ,́ mə a dʉ́g ikabʉlí
nə ozɨmbɨ bwə́ dʉ ju nə byo wá. Byáŋ
íbúdʉga íŋkwánz bwə́ á búdal ibʉd nə
ndɨ ́ yí í á bə, nə otɨt́ɨɨ,̂ nə nyúul joŋ lʉ
mpú, nə nyúul ncinə.́ Byáŋ íkabʉlí nə
milúú nda ozhwambáŋkwuŋ, kuda nə
yílɛ nə fidə í á ŋgə wú bwo mímpud.
18Okwaag-jumə ólɔɔ́l ɔńɨ bwə́ mú gwú
buud ɨɨ,́ kɔw ŋgwúd á məkɔw məlɔɔ́l; í
á bə, nə kuda, nə yílɛ nə fidə í á ŋgə
wú ikabʉlí mímpu dɨ ́ yí. 19Nəcé ikabʉlí
byɔɔŋgʉ́, ŋkul nyáŋ nyísə bwo mímpu dɨ ́
nə míkwundúd; mikwundú myáŋ mí nda
onywâ, mísə nə milúu, milúu myɔɔŋg
wə́ mí dʉ lwána. 20 xBɔɔ́ĺʉ́gá búúd bwə́
a shígɛ ́ fwo yə nə okwaag-jumə ɔńɨ
wá, bwə́ áshígɛ ́ cɛńd mítəd́ʉ́gá nə́ bwə́
yɔw bɔẃ-bɔŵ mísɔɔ́ĺʉ́gʉ́ bwə́ á dʉ sá
myá; bwə́ áshígɛ ́ yɔw yəĺə məj́amb məśə́
ózɛmbî ɔ́ áyadʉ́g dɨ ́ má gúmə,́ mbɛɛ ́
ózɛmbî ɔ́ or, nə kwóógʉ́ bwə́ dʉ lúlə
*mwaanɛ̂ nə ndɨ ̂ yí, nə dúl váál ŋkwánz
na, ozɛmbî ɔ́ məḱwóógʉ́, nə ilɨɨ́,́ mbɛɛ ́
ózɛmbî kú nə ŋkul mə dʉ́gya, ŋkí gwág,
ŋkí kyey. 21Buud bɔɔŋg bwə́ áshígɛ ́ yɔw
məǵwú mə búúd, kú yɔw ncidə, kú yɔw
jaŋga, kú yɔw júwo.

Kʉ́káláád á bíbíyá

10 yMə á nyiŋgə nəḿə́ dʉ́g gúl ŋká-
cid *éŋgəles ŋgə́ shulə wú joŋ dɨ,́

a mə́ fʉlə ŋkúdú nyúúlʉ́d nda *sanda.
‡‡9:11 Apolyôn: Mə kə nə́ «muud caamʉ́-caamʉ̂».
o9:4 7.2-3 p9:6 Zhb 3.21; Zhe 8.3 q9:7 Zhb 39.19-20; Zhu 2.4
r9:8 Zhu 1.6 s9:9 Zhu 2.5 t9:13 8.3; MmN 30.1-3 u9:14 7.1; Mbá 1.7
v9:15 8.7-12 w9:17 Zhb 41.10-12
x9:20 16.9; MmN 20.13-15; Dan 5.4, 23; Sôm 135.15-17; Iza 44.9-20 y10:1 4.3

Nyə á bə nə njumbú í mə́ lyɛ̧ nyə
lúúd, mpwoombʉ́ ŋgə́ lwenya nda jwɔŵ;
məkuú mɛ́ mə́ á bə nda məmpiŋ, mə́
njúl nda miŋgwiilɛ mí kuda. 2 zNyə á bə
nə kʉ́káláádʉ́ mbwəd́, kʉ́káláádʉ́ jɔɔŋg
nə́ bagə.́ A mú shulə nə́ ndɛɛ,́ təl̂ kuú
áməncwúm mâŋ, wɔɔŋg á məkɔɔ́ĺ cíndú.
3 aA mú kɨm̂ gwɔẃ-gwɔŵ, nəḿə́ nda zh-
wambáŋkwuŋ mə́ dʉ bâm nə.́ Njɨ nyə á
kɨm̂ yí, ŋkɛl̂ mpú mú saal íja zaŋgbá. 4 Ja
ŋkɛl̂ mə́ shîn saal ntʉ́nɨ yí, mə mú tɛɛ́d́
nə́ mə cilə; njɨ, mə mú gwág kəĺ mə́ cɨ
nə mə joŋ dɨ ́ nə:́ «Shweelʉ́g sâ ŋkɛl̂ mpú
nyə ámə cɨ ja nyə ámə saal íja zaŋgbá
nɨ, kú cilə gwo.» 5Eŋgəles mə á dʉ́g nyə
á təl̂ məkuú wúga mâŋ wúga cíndú yɛ,́
mú bʉ̂n mbwə́ məncwúm ŋgɛɛ joŋ dɨ.̂
6 bA mú kɛɛn Zɛmbî ŋgə́ cʉgə kandʉgə
kandʉgə yɛ,́ nyə muud nyə á tɛ ́ gwɔŵ
nə isâ byɛŝh bí cínɔŋg yí, a tɛ ́ shí nə isâ
byɛŝh bí cínɔŋg yí, a tɛ ́ nəḿə́ mâŋ nə isâ
byɛŝh bí cínɔŋg yɛ;́ nyə á kɛɛn nyə, a cɨ
nə:́ «Í ábʉ́lɛ ́ ná bwey, 7 cja éŋgəles áza-
ŋgbá mə́ bá lwɔ̧́ cwôŋ yé yí, *ndímba mə́
Zɛmbî í bá ka zə nyîn, nəḿə́ nda nyə á
bwey dʉ jaaw osɔɔ́l ɔ məśáal bɛ ́ *búud ɔ
mícúndə́ nə.́»

8 dNə́ ndɛɛ,́ kəĺ mə́ á gwág joŋ dɨ ́ í mú
nyiŋgə lás nə mə nə:́ «Kaá wə́ éŋgəles mə́
təl̂ məkuú wúga mâŋ wúga cíndú yɛ,́ wo
kəǵ ŋwa kʉ́káláádʉ́ á jɨ ́ nə ndɨ ́ mbwəd́
nə́ bagə́ nɨ.» 9Mə mú kə wə́ éŋgəles kə
cɨ nə nyə nə́ a yəǵ mə kʉ́káláádʉ́. Nyə
ntâg nə mə nə:́ «Ŋwag gwo wo mínəg.
Í é bə wo mwɔ̧́ dɨ ́ cwû nə́ cindʉ́ŋ, njɨ
ŋkí ncwôŋmpu dɨ ́nda kwaan.» 10Məmú
ŋwa éŋgəles kʉ́káláádʉ́ mbwəd́, mə mú
minə; í mú bə mə ŋkí ncwôŋ mpu dɨ ́ nda

kwaan; njɨ, ja mə́ mə́ minə yí, mwɔ̧ mú
bə mə cwû nə́ cindʉ́ŋ. 11Bwə́ mú ka cɨ
nə mə nə:́ «Í jɨɨ nə́ wo kəǵ nyiŋgə jaaw
sâ Zɛmbî mə́ cɛɛ̧ļə shú zhwog íkûl nə il-
woŋ nə məḱəl̂, nə zhwog ojwú-buud yí.»

Obwiiŋgyɛ obá ɔ́ láŋ mə́ Yésus

11 eBwə́ mú yə mə fiidye í njúl nda
lɨĺɨɨ́ ́ bwə́ dʉ yɨɨga ísâ nə ndɨ ́ yí,

bwə́ nə mə nə:́ «Tɔẃʉ́g yɨɨga Mpáánzə́
mə́ Zɛmbî, nə *alatâr, wo lɔ̧́ búúd bwə́
ŋgə́ yə Zɛmbî gúmə́ cínɔŋg wá. 2 fNjɨ, wo
ɔ lʉ́gə́ mbaadə́ wúsə́ luŋgʉla nə luŋgʉla
dɨ ́ yí, wo kú yɨɨga wo, nəcé bwə́ á yə
ikúl í cúgɛ ́ *Oyúdɛn yí wo. Ikûl byɔɔŋg
í bá tagʉlə nyaal ŋkɛ̧ŋ́kɛ̧̂ ŋgwəĺa tâŋ
oŋkwoond məwûm məńɔ̧̂ nə óbá. 3Njɨ,
mə bá yə óbwiiŋgyɛ obá bâm ŋkul nə́
bwə́ cúndə mícúndə́ myâm tâŋ mwɔŵ
tɔɔ́śhin nə mitəd mimbá nə məwûm
məśaman, bwə́ bá ŋgə cúndə bwə́ mə́
bwáád míŋkuda.»

4 gObwiiŋgyɛ obá bɔɔŋg bʉ́sə wəolivyê
obá nə ícé í lámba ibá Kálaad Zɛmbî
ŋgə́ cɨ nə́ í təĺ mísh mə́ Cwámba á shí
nyɛŝh dɨ ́ yí. 5 hMúúd mə ká ntágʉlə bwo,
miŋgwiilɛ mí wɔɔ́ś bwo mímpu dɨ,́ jí-
gal búúd bwə́ ŋgə́ lúmbʉli nə bwo wá.
Haaw! Muud yɛŝh mə ntágʉ́lə bwo yɛ,́ á
jəlá nə bá yə ntɔ.́ 6 iBʉ́sə nə ŋkul fad joŋ,
máánd mpú nə́ a kú nywɔ̧̂ té mwɔŵ bwə́
ŋgə́ cúndə micúndə́ mí Zɛmbî yí, bʉ́sə nə
ŋkul yid məj́úwó mâ məncúwó mə́ nyɛɛ
məćií, bʉ́sə nə ŋkul ntɨ ókwaag-jumə shí
məváál mɛŝh, ja jɛŝh bwə́ cɛɛ́l yí.

7 jJa bwə́ bá shîn bwiiŋg sâ bwə́ á jəĺa
nə bwiiŋg yí, biin í bá wú bɨ ́ ncímə
dɨ ́ zə sá bwo dɔɔmb, ntɔ̧ bwo nə́ ndɛɛ ́

z10:2 5.1; 10.8 a10:3 Zhe 25.30-31; Ozê 11.10
b10:6 Sôm 146.6; Dan 12.7; Mis 4.24 c10:7 22.6; Zhe 25.4; Amo 3.7-8
d10:8 Eze 2.8–3.3 e11:1 21.15
f11:2 Sôm 79.1; Luk 21.24 42 oŋkwoond: 12.6, 14; 13.5; Dan 7.25; 12.7
g11:4 Zak 4.1-3, 11-14; Yuá 8.17 h11:5 2Oj 1.10; Sôm 97.3; Zhe 5.14
i11:6 MmN 7.17-19; 1Oj 17.1; Zhk 5.17 j11:7 13.1-2; 17.8

gwú bwo. 8 kMimbimbə myáŋ mí bá já
mbaadəd́, ŋgwəĺa ánʉ́nɨ ́ dɨ,́ ŋgwəĺa bwə́
á bwambʉlə Cwámba kwolós dɨ ́ yí. Ŋg-
wəĺa ánʉ́nɨ ́ wɔɔŋg, dɛ ́ jínə́ lʉ́ *ndímba
wə́ Sódom, ŋkí ntâg Igîpten. 9Buud wâ
ikúl, nə ibɛɛnd, nə məkəl̂, nə ilwoŋ bwə́
bá zə dʉ beny mímbimbə myɔɔŋg tâŋ
mwɔŵ məĺɔɔ́l nə kʉ̂l, bwə́ kú magʉlə
nə́ bwə́ dʉ́lʉg myo. 10 lBuud wâ shí bwə́
bá gwág məśhusʉg nə shwɨy dáŋ dɔɔŋg.
Bwə́ bá təl̂ məźaŋ, ŋgə kənda məcwúm
nəcé *buud ɔ mícúndə́ óbá bɔɔŋg bwə́ á
təl̂ buud cwúnd dɨ ́ wa shí gaád.

11 mNjɨ, mwɔŵ məĺɔɔ́l nə kʉ́l mɔɔŋg
mə́ ká cɔ̧,́ Zɛmbî yámb bwo wúl ŋgúl á
cʉg, bwə́ mú tɔŵ tʉ́təlí nə məkuú máŋ.
Nə́ ndɛɛ,́ ikukwɛndɛ í bá bii búúd bwə́
á zə dʉ beny bwo wá. 12 nBwə́ mú gwág
dúl kəĺ í ŋgə́ wú joŋ dɨ,́ í ŋgə́ cɨ nə bwo
gwɔẃ-gwɔŵ nə:́ «Bádʉ́gá zə kâ!» Bwə́
músə bád míŋkúdʉ́d kə kumə joŋʉd,
buud bwə́ á ŋgə lúmbʉli nə bwo wá bwə́
ŋgə́ dʉ́g. 13 oShí í á jág ntaŋʉsa nəḿə́
wəla dɔɔŋgʉ́d, kɔw ŋgwúd á məkɔw
wûm mâ ŋgwəĺa í mú shugʉla shí, buud
otɔɔ́śhin zaŋgbá bwə́ mú yə nə ntaŋʉsǎlə
shí í á ntaŋʉsa nɨ. Ikukwɛndɛ í mú bul bii
bɔɔŋg bwə́ áshígɛ ́ yə wá, bwə́ mú ŋgə yə
Zɛmbî a gwɔŵ gúmə.́

14 Intʉ́gʉ́lí í ábɛɛ ̂ í mə́ cɔ̧́ ínɨ, ya alɛɛ́l í
wál zə bə.

Cwôŋ á zaŋgbá
15 pNə́ ndɛɛ,́ *éŋgəles á zaŋgbá mú lwɔ̧́

yé cwôŋ. Məkəĺ mə́ mú kyɛɛg joŋ dɨ ́ nə
ŋkulú nə:́

Cwámba wúsʉ́ wə́ músə́ nə ijwûga
juwʉ́lə nə shí ndon, nə nyə nə Krîst
yé.

Nyə e jwú kandʉgə á kandʉgə.
16 qOcúmbá buud məwûm məb́á nə

ónɔ̧̂ bwə́ á dʉ bə bwə́ njúl byáŋ ícaaŋgəd́
mísh mə́ Zɛmbî dɨ ̂ wá, bwə́ mú wusə
məńyúúl shí ombúmbudɨ,̂ yə Zɛmbî
gúmə.́ 17 rBwə́ á ŋgə yə nyə gúmə́ bwə́
ŋgə́ cɨ nə:́
Sə́ ŋgə yə wo akíba, yé Zɛmbî wúsʉ́

Cwámba, Zɛmbî á ŋkul nyɛŝh,
Zɛmbî jísə́ yɛ,́ nyə á bwey nəḿə́ dʉ bə yɛ.́
Sə́ ŋgə yə wo akíba nə wo wɛɛfʉ́lə məma

ŋkûl nywô,
təĺ íjwûga byô.
18 sIkúl í á gwág mpimbə, njɨ, wo mə́

kuya mpimbə gwô,
fwála í mə́ wɔɔ́ś nə́ wo sámbʉ́g buud bwə́

á yə wá miləśʉ́,
fwála á nə́ wo yəǵ osɔɔ́l ɔ məśáal bwô

myəńa myáŋ;
osɔɔ́l ɔ məśáal bɔɔŋg bʉ́sə, nə *buud ɔ

mícúndə́ nə miŋkɛ̧ŋ́kɛ̧̂ mi búúd ɨɨ,́
nə bɔɔŋg bɛŝh bwə́ á ŋgə ŋwa jínə́ dwô

nə gúmə́ wá,
tɔɔ ozhizhe ɔ búúd tɔɔ fwámɛ́ búúd.
Fwála í mə́ wɔɔ́ś nə́ wo cáámʉg buud

bwə́ ŋgə́ caam shí wá.
19 tBwə́ mú juw Mpáánzə́ mə́ Zɛmbî
joŋʉd, *wɔĺɛ sɔ̧ jé í mú nyîn nyəd́ɨ ́
Mpáánzə.́ Minjəs mí mú bəd́ʉga joŋʉd,
nə məjuŋʉ́, nə ŋkɛl̂ mpú, shí í mú jág
ntaŋʉsa, mətálʉmu mə́ ŋgə́ kud məma
íbúgú.

k11:8 Luk 13.33-34 Sódom: Mət 18.20; Iza 1.10; Eze 16.46 Igîpten: MmN 3.16-19;
7.3-5 l11:10 Yuá 16.20 m11:11 Eze 37.9-10 n11:12 2Oj 2.11; Mis 1.9

p11:15 4.11; MmN 15.18; Sôm 22.29-30; Dan 2.44; 1Kr 15.24-28

Mudá bá ŋkɔɔndú

12 uDúl məma *shimbá í mú wɔɔ́ś
joŋʉd; í á bə, mudá mə́ bwáád

yásə́ tâŋ káándə,́ məkuú mə təl̂ nyə
mbyólʉ́d, nyə nə *tûm gúmə́ lúúd, tûm
gúmə́ wɔɔŋg í njúl nə wəacén-cénî wûm
nə óbá. 2Nyə á bə nə bum nə́ ntámb, a
ŋgə́ kɨm̂ nə məcɛy mə́ minʉ́ nə́ a zə byâ.

3 vDúlʉ́gá shimbá í mú nyiŋgə wɔɔ́ś
joŋʉd. Jâŋ í á bə, dúl váál ŋkɔɔndú ŋkí
bwaag, a njúl tɨt́ɨɨ ̂ nə́ zhwuŋ, a mbíd
milúú zaŋgbá nə məlaag wûm; milúú za-
ŋgbá mínɨ mí njúl, lúú wɛŝh nə *tûm ícî.
4 wKwundú yé í á wéénd wəacén-cénî wâ
joŋ, kɔw ŋgwûd á məkɔw məlɔɔ́l, wusə
shí. Ŋkɔɔndú ɛńɛ nyə á kə tɔŵ mudá nyə
á ŋgə bə nə́ a zə́ byá yɛ ́ mpwóómbʉ́d
nə,́ njɨ nə́ mwán mə́ byɛl̂, a də. 5 xMudá
ɛńɛ mú byá mwán, mwámudûm, mwán
mə́ jəĺá nə fála íkúl nə ŋkʉ́d yɛ.́ Bwə́ mú
ntâg ŋkɛńy mwán yé wɔɔŋgʉ́ kə nə nyə
wə́ Zɛmbî, nyəd́ɨ ́ caaŋgəd́. 6 yMudá nyɛ
mú túb kə shí a shwééshá dɨ,́ kʉ́l Zɛmbî
nyə á bwey kwambʉlə nyə jiya yí, shú nə́
bwə́ kəǵ wɨɨ́l nyə wu tâŋ mwɔŵ tɔɔ́śhin
nə mitəd mimbá nə məwûm məśaman.

7 zNə́ ndɛɛ,́ dɔɔmb í á ka zə kyɛɛg
joŋʉd. Míshiyɛl̂ bəńɔŋ̂ *wəéŋgəles bɛ ́ jáŋ
kɔɔ́ḿb, ŋkɔɔndú bəńɔŋ̂ bɛ ́ wəé́ŋgəles jáŋ
kɔɔ́ḿb. 8Njɨ, ŋkɔɔndú bəńɔŋ̂ jé gwooŋg
bwə́ áshígɛ ́ lal məŋ́kul; nə́ ndɛɛ ́ bwə́ mú
bə kú ná nə jiya joŋʉd. 9 aNə́ ndɛɛ,́ nda
Míshiyɛl̂ bəńɔŋ̂ wəéŋgəles bɛ ́ bwə́ á ntɔ̧
bwo nə,́ bwə́ á ka wáŋgʉlə wusə ŋkɔɔndú
anʉ́nɨ ́ ɛńɛ kʉ́ga shí, nywâ a yág bwə́ jɔẃ
nə́ Njwû məjamb yɛ́ wɔɔŋgʉ́, nyə Sá-
tan, muud ŋgə́ shɨɨg buud ɔ shí ndon

bɛŝh yɛ,́ bwə́ á wáŋgʉlə wusə bəńɔŋ̂ bɛŝh
wəéŋgəles bɛ.́

10 bMə mú gwág dúl kəĺ í ŋgə́ cɨ nə
ŋkulû joŋ dɨ ́ nə:́
Fwála Zɛmbî mə cʉg búúd yí í mə́ wɔɔ́ś,
nə ŋkul nyɛ,́ nə íjwûga byé,
nə mpəl̂ mə́ Krîst yé.
Nəcé bwə́ mə́ wáŋgʉlə wusə múúd on-

taandɛ̂ shí.
Nyə muud nyə á dʉ kə nə ontaandɛ̂ ɔ́

ómínyɔŋʉ̂ bʉ́sʉ́
kə dʉ jaaw Zɛmbî tɔɔ ibulú, tɔɔ mimwásə́

yɛ.́
11 cBwə́ á mə́ ntɔ̧ nyə ŋkul nəcé məcií mə

Mwâ Ncwəmbɛ.
Bwə́ á mə́ ntɔ̧ nəḿə́ nyə ŋkul nəcé bwi-

iŋgʉ́lə bwə́ á bwiiŋg láŋ mə́ Yésus
yí,

bwə́ áshígɛ ́ cɛɛl cʉg jáŋ váál á nə́ bwə́
fúndə́ shwɨy.

12 dGwə́ wə́ mə́ cɨ ́ nə:́
nə joŋ lʉ gwɔŵ, nə bɨ ́ bɔɔŋg njúl nûŋ joŋ

dɨ ́ wá,
gwágʉ́gá məshusʉg!
Njɨ, məntágʉla nə bɨ,́ shí nə mâŋ!
Nəcé Njwû məjamb mə́ shulə nûŋ bɨd́ɨ,́
a mpú nə́ fwála í mə́ lʉ́g nyə bíbíyá,
a mə́ ntâg bul nyada.
13 Ja məma ŋkɔɔndú ɛńɛ nyə a dʉ́g nə
bwə́ mə́ wáŋgʉlə wusə nyə shí yí, nyə
á ka zə julya nə mudá nyə a byá mwân
mwámudûm yɛ.́ 14 eNjɨ, bwə́ mú yəmúdá
wɔɔŋgʉ́ məma məf́aafʉgə́ məb́á nda mə-
faafʉgə́ mə́ mpal, nə́ a jéélʉg kə shí a
shwééshá dɨ,́ nyəd́ɨ ́ jiyad, kʉ́l bwə́ jəla nə
kə wɨɨ́l nyə yí. Nyə á ji wu mimbú mílɔɔ́l
nə kʉ́l, ŋkɔɔndú nda kumə wu. 15Nywá a
yág ɛńɛ nyə á ŋgə yámb məjúwó nə mpu

u12:1 Iza 7.14; 26.17
v12:3 ŋkɔɔndú: 12.7, 9, 13; 13.2; 16.13; 20.2; Dan 7.7, 24 w12:4 Dan 8.10
x12:5 19.15; Sôm 2.9 y12:6 1Oj 17.1-7; 19.5-7; Mat 2.13 mwɔŵ tɔɔ́śhin nə mitəd
mimbá nə məwûm məśaman: 11.2 z12:7 Dan 10.13; Yûd 9
a12:9 20.2; Mət 3.1; Iza 14.12; 27.1; Luk 10.18; Yuá 12.31 b12:10 4.11; 11.15
múúd ontaandɛ:̂ Zhb 1.9-11; Zak 3.1 c12:11 6.9; Mat 16.25 Mwâ Ncwəmbɛ: 5.6;
1Yn 2.14; 5.4 d12:12 18.20 e12:14 mimbú mílɔɔ́l nə kʉ́l: 11.2

yé, mə́ ŋgə́ wô nda ŋgwɔɔ̧̧́ ŋgə wáámb
mudá nə́ mə́ kə́ cɔ̧̂ nə nyə. 16Ká, shí í
mú kyɛm múdá, í beeg mpu, minə ŋg-
wɔɔ̧̧́ wɛŝh ŋkɔɔndú nyə á ŋgə yámb nə
mpu nɨ. 17 fŊkɔɔndú mú jág gwág múdá
wɔɔŋgʉ́ mpimbə. A mú ka zə kə lúmbʉli
nə bɔɔŋg bwə́ mə́ lʉ́g mpwoŋ buud mə
múdád wá, búúd bwə́ ŋgə́ baagʉlə isâ
Zɛmbî nyə á cɨ nə́ í bəǵ yí, bwə́ ŋgə́ bwi-
iŋg láŋ mə́ Yésus wá. 18A mú ka kə tɔŵ
shɛ̧ á máŋʉd.

Biin á mâŋ

13 gNə́ ndɛɛ,́ mə mú dʉ́g gúl biin
ŋgə́ bád wú mâŋ, biin nɨ njúl

nə məlaag wûm, milúú zaŋgbá. Məlaag
wûm məńɨ məśə na, laag dɛŝh nə *tûm
ícî; mínə́ mə́ *bwaasʉ́lə mpu mə́ njúl nyə
cilyá mílúúd. 2 hBiin mə́ á dʉ́g jɔɔŋgʉ́ í
á ŋgə bɛɛ̧ļa ŋkweny, məcwəd mə́ njúl
nyə nda məcwəd mə gúl shísha nyaan-
nyaan cúdú bwə́ dʉ jɔŵ nə́ *ours yí, mpu
í njúl nyə nda zhwambáŋkwuŋ. Ŋkɔɔndú
mú zə yə nyə mpífə́ nyɛ,́ nə jiya ící jé
nə yáág-yáág íjwûga. 3 iWúl lúú í á bə
nyə nə váál fəŋ́ á nə́ nyə é yə. Nə́ ndɛɛ,́
fəŋ́ nyɔɔŋg mú bəĺɛ yâl. Buud ɔ shí ndon
bɛŝh bwə́ mú ŋgə jág káam, bwə́ mú ŋgə
bɛ̧ biin jɔɔŋg kʉ́l í á ŋgə kə yí. 4 jBwə́ á
ka kúd ŋkɔɔndú məmpwoombʉ́ shí, nyə
muud nyə á yə biin ŋkul nyɛ ́ yɛ,́ bwə́
mú nəḿə́ ŋgə kúd biin məmpwoombʉ́
shí ŋgə ságʉsə nyə nə:́ «Zə́ jɨ ́ nda biin ga
yɛ,́ zə jɨ ́ nə ŋkul lúmbʉli dɔɔ́ḿb nə nyə
yɛ?́»

5 kBiin mú yéyɔw mpu shú nə́ a ŋgəǵ
nə lás məbɨl-ŋkʉndî, ŋgə lás bwaasʉ́lə
mpu; a mú yéyɔw ŋkûl nə́ a sáág sɔɔ́ĺʉ́gʉ́
yé tâŋ oŋkwoond məwûm məńɔ̧̂ nə óbá.
6A mú tɛɛ́d́ lásʉ́lə nə Zɛmbî bwaasʉ́lə

mpu, lás nə jínə́ dɛ ́ bwaasʉ́lə mpu, lás
nə kʉ́l á dʉ ji yí bwaasʉ́lə mpu, tɔɔ buud
bwə́ njúl joŋ dɨ ́ wá, a lás nəḿə́ nə bwo
bwaasʉ́lə mpu. 7 lBwə́ mú yə nyə zhɨɨ ́ nə́
a lúmbʉ́líg nə miŋkɛ̧ŋ́kɛ̧̂ mi búúd, a ntɔ̧
bwo. Bwə́ á yə nəḿə́ nyə ŋkul nə́ a sáág
misɔɔ́ĺʉ́gʉ́ myɛ́ íbɛɛnd byɛŝh dɨ,́ nə íkûl
byɛŝh dɨ,́ nə məḱəl̂ mɛŝh dɨ,́ nə ílwoŋ
byɛŝh dɨ.̂ 8 mBuud ɔ shí bɛŝh mínə́ mə́
áshígɛ ́ cilya kálaad á cʉg dɨ ja Zɛmbî nyə
a fwɔ̧ shí nə gwɔẃ yí, bwə́ bá kúd biin nɨ
məmpwoombʉ́ shí; kálaad á cʉg wɔɔŋgʉ́
jɨ kálaad mə Mwâ Ncwəmbɛ bwə́ á cígə
yɛ.́

9Muud jɨ ́ nə məlwə̂ mə́ gwág yɛ,́ a
gwág! 10 nMuud yɛŝh í á bə cɛɛ̧ļá nə́ a
bá biil kwám yɛ,́ a biil kwám. Nyɔɔŋg í
á bə nə́ a bá gwúyɔw nə kafwɛlɛ yɛ,́ a
gwúyɔw. Sâ jɔɔŋg wə́ jɨ ́ nə́ miŋkɛ̧ŋ́kɛ̧̂ mi
búúd mí jəlá nə bul bə nə jísɔẃ, bwə́ bii
búgə́ məbwə́ məb́á.

Biin á shí
11 oNə́ ndɛɛ,́ mə mú nəḿə́ dʉ́g gúl

biin ŋgə́ cúwo wú shí. Jâŋ í á bə nə
məlaag məbá mə́ njúl nda məlaag mə́
mwâ ncwəmbɛ; í á ŋgə lás nda ŋkɔɔndú.

12 Jâŋ biin mú nəḿə́ zə lwóya ŋkûl
nyɛŝh biin áshúshwóógʉ́ í á bə nə ndɨ ́
yí, biin jɔɔŋg ŋgə́ dʉ́g. A mú sá nə,́ shí
nə buud ɔ shí bwə́ kúdʉ́g biin áshúsh-
wóógʉ́ yáág-yáág fəŋ́ i á yâl yí məmp-
woombʉ́ shí. 13 pBiin nɨ mú ŋgə sá məma
*məśhimbá váál á nə́ a jɔŵ kuda í shulə
wú joŋ dɨ ́ buud bwə́ ŋgə́ dʉ́g. 14A mú
ŋgə shɨɨg buud ɔ shí nə məma məśhimbá
nyə á yéyɔw zhɨɨ ́ nə́ a ŋgəǵ nə sá, biin
áshúshwóógʉ́ ŋgə́ dʉ́g yí. A mú cɨ nə
buud ɔ shí nə́ bwə́ sáág vʉgʉli mə́ biin

f12:17 6.9; 11.7; 13.7; Dan 7.21 g13:1 mâŋ: Dan 7.3 biin: 11.7; 13.11-17; 16.10;
17.3, 7-13; 19.20; Dan 7.3-8, 21, 25 h13:2 2Te 2.9 i13:3 17.8
j13:4 Sôm 89.7 k13:5 Dan 7.25; 11.36 42 oŋkwoond: 11.2 l13:7 12.17
m13:8 3.5 Mwâ Ncwəmbɛ: 5.6 n13:10 14.12; Zhe 15.2; 43.11; Luk 8.15

í á cʉgə nə fəŋ́ kafwɛlɛ yí. 15 qBwə́ mú
yə nyə zhɨɨ ́ nə́ a sáág nə́ vʉgʉli biin í
kúwog shú nə́ í lásʉ́g, í sáág nə́ bwə́
gwúg buud bɛŝh bwə́ ákúdɛ́ gwo məmp-
woombʉ́ shí wá. 16A mú sá nə́ buud bwə́
wɨýág məyɨɨgyé ŋkí mbwə̂ məncwúmʉ́d
ŋkí mpwóómbʉ́d, buud bɛŝh, tɔɔ ozhizhe
ɔ búúd tɔɔ fwámɛ́ búúd, tɔɔ mimbúm-
búwá tɔɔ mikúkúm myɛŝh, tɔɔ ofʉlí tɔɔ
məlwaa mɛŝh, nə́ bɛŝh bwə́ wɨýág məyɨɨ-
gyé. 17 rMuud yɛŝh mə bə́ kú wɨýa məyɨɨ-
gyé mɔɔŋg yɛ́ nyə é bə, ci a kú kusə sâ, ci
a kú nəḿə́ kusha tɔɔ sâ. Məyɨɨgyé mɔɔŋg
mə á ŋgə bə, gúl ja í bə jínə́ mə́ biin
áshúshwóógʉ́, gúl ja nɔmbɔ á jínə dɔɔŋg.

18Na mə́ jɨɨ fʉg. Muud jɨ nə ikəŋ́ wə́ jɨ ́
nə ŋkul bála nɔmbɔ mə́ biin jɔɔŋg, nəcé
nɔmbɔ wɔɔŋgʉ́ jisə məyɨɨgyé mâ jínə́ lʉ́
múúd. Nɔmbɔ wɔɔŋg wə́ mitəd mísaman
nə məwûm məśaman nə ísaman.

Mwâ ncwəmbɛ bəńɔŋ̂ buud
bwə́ á wú míkwámʉ́d wá

14 sMə músə nyiŋgə kənd mísh, mə
mú dʉ́g Mwâ Ncwəmbɛ təĺ lúú

mbʉ́ŋ bwə́ dʉ jɔŵ nə́ Siyôn yííd, bəńɔŋ̂
buud otɔɔ́śhin təd nə məwûm məńɔ̧́ nə
ónɔ̧.̂ Buud bɔɔŋg bwə́ á bə nə jínə́ mə́
Mwâ Ncwəmbɛ nə dɛ́ mə́ Sɔɔ́ŋ́gʉ́ yé
cilyá mpwóómbʉ́d. 2 tMə mú gwág kəĺ
ŋgə́ wú gwɔŵ, í ŋgə́ shwag nda məjúwó
mə́ mpʉ̂ŋ, í ŋgə́ saal nda ŋkɛl̂ mpú
áyíyáág; kəl̂ dɔɔŋg í á ŋgə gwɨɨ́ǵ nda
ibɨɨ́ńzhá nə́ buud bwə́ ŋgə bwam. 3 uBwə́
á ŋgə sɛy ŋgwa ágúgwáan bwə́ təĺ mp-
wóómbʉ́ caaŋgəd́, mikuwó mí ísâ mínɔ̧̂
nə ocúmbá buud bwə́ njúl. Kú nə ŋg-
wɔĺ múúd nyə á bə nə ŋkul jɨɨ́ǵ ŋgwa

wɔɔŋgʉ́, nəḿə́ njɨ buud otɔɔ́śhin təd nə
məwûm məńɔ̧́ nə ónɔ̧̂ bwə́ á zhu shí wá,
bɔɔŋg Zɛmbî nyə a jəńa tâŋ shú nə́ bwə́
wúg míkwámʉ́d wá. 4 vBáá bwə́ áshígɛ ́
bwɛlɛ lweegʉshi ícʉg nə nyá budá, bwə́
á dʉ ji óncwíyɛ.̂ Bwə́ dʉ ŋgə bɛ̧ Mwâ
Ncwəmbɛ kʉ́l jɛŝh á kə́ yí. Zɛmbî nyə
a fɛɛ́śh bwo mpəd́ʉ́gá buud, a jəńa tâŋ
shú nə́ bwə́ wúg míkwámʉ́d. Nyə a sá
ntɔ́ shú nə́ bwə́ bəǵ bá Mwâ Ncwəmbɛ
tâŋ nda mpumə́ ashúshwóógʉ́ bwə́ dʉ
kənd koogʉ́ shú mə́ Zɛmbî yí. 5 wBwə́
áshígɛ ́ bwɛlɛ bɛn̂y mímpu myáŋ bwiiŋg
ijɔ̧ɔ́ ̧,́ bwə́ á bə ntâg kú nə tɔɔ sâ á jumʉ́g.

Jwɔẃ á məzhúgʉ́lâ
6 xMə mú nyiŋgə dʉ́g ŋgwɔĺ *éŋgəles

ŋgə́ jéel tâm joŋ. Nyə á bə nə Jɔj̧ɔ̧ Kɛɛ́l
á kandʉgə kandʉgə nə́ a bwííŋgʉg buud
ɔ shí, ilwoŋ byɛŝh, nə ibɛɛnd byɛŝh, nə
məḱəl̂ mɛŝh, nə ikûl byɛŝh. 7 yNyə á ŋgə
cɨ gwɔẃ-gwɔŵ nə:́ «Gwɔ̧ɔ̧́ǵá Zɛmbî, yəǵá
nyə gúmə́ nəcé fwála lʉ́ sémbyé míləśʉ́
mə́ wɔɔ́ś. Kúdʉ́gá nyə məmpwoombʉ́
shí, nyə wə́ nyə a sá gwɔẃ nə shí, a
sá mâŋ nə məncwuŋ!» 8 zŊgwɔĺ éŋgəles,
éŋgəles ábɛɛ ̂ mú ŋgə bɛ̧ ashúshwóógʉ́ a
ŋgə́ cɨ nə:́ «Babilɔn mə́ bwɨl̂, ŋgwəĺa í á
dʉ jwɔɔ̧̧ nɨ í mə́ bwɨl̂, ŋgwəĺa í á nywɨɨ́l
ikúl byɛŝh nə jaŋga nda bwə́ dʉ nywɨɨ́l
búúd nə məlwəg nə,́ í mə́ bwɨl̂.» 9 aŊgwɔĺ
éŋgəles, éŋgəles alɛɛ́l mú nəḿə́ ŋgə jéel
tâm joŋ a ŋgə́ cɨ gwɔẃ-gwɔŵ nə:́ «Múúd
mə ká kúd biin bá vʉgʉli jé mpwoombʉ́
shí, a wɨýa məýɨɨgyé máŋ ŋkí mpwóóm-
bʉ́d, ŋkí mbwəd́, 10 bZɛmbî mə bá nəḿə́
ŋgulal múúdwɔɔŋgʉ́ mpimbə jé nda bwə́
dʉ ŋgulal múúd məlwəg nə.́ A bá yə nyə

gwo nyəd́ɨ ́ bálá mpimbə dɨ,́ kú cweel nə
gúl sâ. Muud wɔɔŋg mə bá bwəma nə
cwúnd kʉ́l kuda nə fidə í ŋgə́ gwɔ̧́ yí. A
bá bwəma nə cwúnd jɔɔŋgʉ́, miŋkɛ̧ŋ́kɛ̧̂
mí wəé́ŋgəles nə Mwâ Ncwəmbɛ bwə́
ŋgə́ dʉ́g. 11 cBuud bwə́ ŋgə́ kúd biin mp-
woombʉ́ shí, kúd nəḿə́ vʉgʉli jé mp-
woombʉ́ shí, bwə́ wɨýa nəḿə́ məýɨɨ-
gyé mə́ jínə́ dɛ ́ wá, yílɛ kuda í ŋgə́ sá
bwo cwúnd yí í bá ŋgə bád kandʉgə á
kandʉgə. Bwə́ bá yɔɔ́la, nə mwásə́ nə
bulú, kú nə wogá.» 12 dÍ bá jɨɨ ja jɔɔŋg
nə́ miŋkɛ̧ŋ́kɛ̧̂ mi búúd mí mpúg jísɔw,
bá buud bwə́ ŋgə́ baagʉlə isâ Zɛmbî
nyə á cɨ nə́ í bəǵ yí, bwə́ ŋgə́ *búgʉla
Yésus wá. 13 eMə mú gwág kəĺ ŋgə́ cɨ
joŋ dɨ ́ nə:́ «Ciləǵ sâ mə́ zə́ jaaw wo ga:
Tɛɛ́d́ kɨḱɨdɨǵa, buud bwə́ é ŋgə yə bwə́
njúl buud ɔ Cwámba wá, báá bwə́ mə́
jəla. Haaw, mə Ŋkɛ̧ŋ́kɛ̧̂ Shíshim, mə ŋgə
magʉlə nə́ bwə́ mə́ jəla, bwə́ mə́ yɔwʉla
nə isɛý byáŋ, nəcé misɔɔ́ĺʉ́gʉ́ myáŋ mí
ŋgə bɛ̧ bwo.»

Bwə́ bá saag shí mishwun
14 fMə músə nyiŋgə kənd mísh, mə mú

dʉ́g ŋkúdú áfufumə,́ muud njúl ŋkúdú
wɔɔŋg dɨ,́ a ŋgə́ bɛɛ̧ļa nə Mwân mə
múúd. Nyə á bə nə *tûm gúmə́ lúúd, í
njúl sɨýá nə or, a mbíd njəwá báágə́ bwə́
dʉ saag *blé nə ndɨ ́ yí mbwəd́. 15Ŋg-
wɔĺ *éŋgəles mú cúwo wú *Mpáánzə́
Zɛmbî a ŋgə́ kɨm̂ gwɔẃ-gwɔŵ ŋgə cɨ nə
muud nyə á bə a njúl ŋkúdúd yɛ́ nə:́
«Ŋwag báágə́ məśaag dwô wo sáágʉg
shí, nəcé fwála lʉ́ məśaag mə́ wɔɔ́ś, idʉ̂w
í mú miŋgwíy.» 16Muud nyə á bə a njúl
ŋkúdúd yɛ́ mú ŋwa báágə́ məśaag dɛ ́
saag shí. 17Ŋgwɔĺ éŋgəles mú cúwo wú

Mpáánzə́ Zɛmbî nyísə́ joŋ dɨ ́ yí; nyə á
bə nəḿə́ nə báágə́ məśaag í njúl njəwá.
18Ŋgwɔĺ éŋgəles mú wú álatâr dɨ;̂ nyâŋ
nyə á bə nə ŋkul mə jwú nə kuda. A mú
lás gwɔẃ-gwɔŵ cɨ nə nyɔɔŋg nyə á bə nə
njəwá báágə́ məśaag yɛ ́ nə:́ «Ŋwag báágə́
məśaag dwô, wo kəǵ shí, kə ŋgə sámb
ikaŋ í *vînyə ŋgə sɛɛŋg, í mə́ shîn tɨ.̂»
19 gEŋgəles mú ntâg ŋwa báágə́ məśaag
dɛ.́ A mú kə shí, kə ŋgə sámb ikaŋ í vînyə
nə́ ndɛɛ,́ kə dʉ shwu məma fadʉga dɨ,́
kʉ́l mpimbə mə́ Zɛmbî í é nyâm byo yí.
20 Fadʉga jɔɔŋg í á bə, wo fwo wú ŋg-
wəĺa kə bugád. Bwə́ á ka kə nyâm byo
wu. Í á ka bə, bwə́ ŋgə́ nyâm ntʉ́nɨ, məcií
mə́ mú dʉ júg nə́ jûg jûg jûg, mə́ sá məma
shwumb. Shwumb nɨ í á bád nə́ ndɛɛ ́ kə
wɔɔ́ś cé mpu kabʉlí, í á ŋgə wô nə́ ndɛɛ ́
kə jee wɔɔ́ś ókilomáda mitəd milɔɔ́l¶¶.
Okwaag-jumə zaŋgbá wâ məzhúgʉ́lâ

15 hMə mú dʉ́g dúlʉ́gá *shimbá í
mə́ nyiŋgə wɔɔ́ś joŋʉd. Í á mpu

bə ázəgá-dʉ́g, sá á káámʉ́g. Í á bə,
wəéŋgəles zaŋgbá bwə́ mbíd okwaag-
jumə zaŋgbá wâ məzhúgʉ́lâ, bɔɔŋg
Zɛmbî mə́ bá casʉlə nyadálə yé nə ndɨ ́
wá.

2 iMə mú dʉ́g gúl sá njúl nda məma
mâŋ, í ŋgə́ faan nəḿə́ nda yên, í ŋgə́
bə fʉlá nə kuda. Mə mú dʉ́g ɨɨ,́ buud
bwə́ á bə nə,́ ŋkul nyáŋ í á ntɔ̧ biin í
ntɔ̧ vʉgʉli jé ntɔ̧ nəḿə́ tâŋ í ŋgə́ bwəma
nə jínə́ dɛ ́ wá, mə mú dʉ́g búúd bɔɔŋg
bwə́ təĺ məma mâŋ mɔɔŋgʉ́d, bwə́ mbíd
ibɨɨ́ńzhá Zɛmbî nyə á yə bwo yí. 3 jBwə́ á
ŋgə shil ŋgwa mə́ Moyîz sɔɔ́l məsáal mə́
Zɛmbî, ŋgwa wúsə́ nəḿə́ ŋgwa mə Mwâ

¶¶14:20 Cilyá á yág wúsə nə́ «osʉtâd tɔɔ́śhin nə mitəd mísaman».
c14:11 19.3; Iza 34.10 d14:12 13.10 e14:13 1.3; 16.15; 19.9; 20.6; 22.7, 14;
Heb 4.9-10 f14:14 Dan 7.3-14; Mat 13.39-40; 17.5; 24.30; Mis 1.9; 1.7, 13
g14:19 19.15; Iza 63.1-6 h15:1 4.5; 15.7; 16.1; 17.1; 21.9
i15:2 4.6; 5.8; 13.15, 18; 14.2 j15:3 4.11; 16.5-6; 19.2; 22.12; Mbá 32.4; Sôm
145.17 ŋgwa: MmN 15.1; Sôm 111.2; 139.14

Ncwəmbɛ yí. Bwə́ á ŋgə cɨ ŋgwa wɔɔŋg
dɨ ́ nə:́
Yé Cwámba wúsʉ́ Zɛmbî á ŋkul nyɛŝh,
misɔɔ́ĺʉ́gʉ́ myô mísə mi ázəgá-dʉ́g, mi á

káámʉ́g.
Məzhɨɨ ́ wó dʉ kyey má məśə otʉ́təlí,
məśə məzhɨɨ ́ mâ obʉ́bəĺɛ,́
yé Njwû ŋgə́ jwú nə ikúl í cúgɛ ́ *Oyúdɛn

yɛ.́
4 kYé Cwámba,
zə́ jɨ nə ŋkul sá mʉ́dʉ́gʉ́ nə́ nyə afúndəýɛ ́

jínə́ dwô,
nyə ayəýɛ ́ dwo gúmə́ yɛ.́
Njɨ wo wə́ jɨ ́ Zɛmbî;
ikúl byɛŝh í bá zə,
zə kúd wo məmpwoombʉ́ shí,
nəcé wóó sámbʉ́lə wó dʉ cígal míləśʉ́ yí

í á mə́ nyîn.
5 lMə músə nyiŋgə kənd mísh, mə mú

dʉ́g Mpáánzə́ mə́ juw joŋ dɨ,́ í njúl banda
í dʉ lwó nə́ Zɛmbî jisə búúd bɛ́ dɨ ́ yí.
6 mWəéŋgəles zaŋgbá bwə́ mú wú cínɔŋg
cwû, wəéŋgəles bwə́ á bə nə́ bwə́ zə́
jág jugʉshi shí nə okwaag-jumə zaŋgbá
wá. Mimbwéédí myáŋ mí á bə leedyá
nə fwámɛ́ lɛ ̧§̂§ njúl ŋkí jág fumə, ŋkí
ŋkənʉwa; bwə́ á bə bwə́ mə́ fif mífwaŋgə́
mí or míkugʉd. 7 nMikuwó mí ísâ mínɔ̧̂
mínɨ, gúl í mú yə wəé́ŋgəles zaŋgbá
ɔńɨ ikwɔŵ zaŋgbá. Ikwɔŵ byɔɔŋg í njúl
sɨýá nə or, í njúl lwándʉ́lá nə mpimbə
mə́ Zɛmbî nə́ cwɔɔ́,́ Zɛmbî ŋgə cʉgə
kandʉgə kandʉgə yɛ.́ 8 oYílɛ í mú bɨd́ʉgɨ
*Mpáánzə́ Zɛmbî nə́ ŋkáá; nə́ ndɛɛ,́ kú nə
muud mə bə́ nə ŋkul nyíi Mpáánzə́ té nɨ ́
wɛŝh, kə wɔɔ́ś ja wəé́ŋgəles zaŋgbá bwə́
bá shîn ntáma shí nə okwaag-jumə za-
ŋgbá yí.

Ikwɔŵ zaŋgbá

16 pMə mú gwág dúl kəĺ í ŋgə́ zhu
*Mpáánzə́ Zɛmbî, í ŋgə́ cɨ nə

*wəéŋgəles zaŋgbá nə ŋkulû nə:́ «Kəgá
nə ikwɔŵ zaŋgbá bísə́ nə mpimbə mə́
Zɛmbî ínɨ, bɨ kəǵ shwu shí nyɛŝh».

2 qEŋgəles ashúshwóógʉ́ mú kə nə jé
kwɔŵ kə shwu shí. Buud bwə́ á bə nə
məyɨɨgyé mə́ biin, bwə́ á ŋgə kúd vʉgʉli
jé məmpwoombʉ́ shí wá, dúlʉ́gá váál
mbíya cɛy-cɛy ígúságə́ í mú shwɨy bwo
nyúúlʉ́d.

3 rEŋgəles ábɛɛ ̂ mú kə nə jé kwɔŵ kə
shwu mâŋ. Məjúwó mə́ mâŋ mə mú bə
məćií məcií nda bwə́ ámə gwú múúd
cínɔŋg, ocúdú bɛŝh bwə́ ŋgə́ cʉgə mâŋ
wá bwə́ mú shîn yə.

4Eŋgəles alɛɛ́l mú kə nə jé kwɔŵ kə
shwu míŋgwɔɔ̧̧́ nə məńcwuŋʉd, myɛŝh
mí mú bə məćií məcií. 5Mə mú gwág
*éŋgəles mə jwú nə məncúwó yɛ́ mə́ cɨ
nə Zɛmbî nə:́
Wo wə́ jɨ ́ bəĺɛ bə Zɛmbî, wo Zɛmbî jísə́

yɛ,́ wo nyɔɔŋg wo á bwey bə yɛ;́
wo jɨ tʉ́təlí nə váál wó mə́ cígal míləśʉ́

nɨ.
6 sNəcé bwə́ á gwú miŋkɛ̧ŋ́kɛ̧̂ mi búúd

myô nə *buud ɔ mícúndə́ bwô,
sâ jɔɔŋg wə́ wó mə sá nə́ bwə́ ŋgúlʉg mə-

cií yí.
Sɔɔ́ĺʉ́gʉ́ wɔɔŋg í kwagá nə bwo.

7 tMə mú gwág dúl kəĺ í ŋgə́ zhu
*alatâr dɨ,́ í ŋgə́ cɨ nə:́ «Haaw! Yé
Cwámba wúsʉ́ Zɛmbî á ŋkul nyɛŝh, sém-
byé wó dʉ sámb búúd miləśʉ́ yí wúsə
bʉ́bəĺɛ ́ nə tʉ́təlî.»

§§15:6 lɛ ̧:̂ Jisə dúl váál káándə́ ájʉjaambʉwô, nə lalʉ́lə kus.
k15:4 14.7; Sôm 86.9; 98.2-3; Iza 2.2-3; Zhe 10.6-7
l15:5 11.19; MmN 40.34; Mis 7.44 m15:6 1.13; Dan 10.5
n15:7 4.6; 14.10; 16.1 o15:8 MmN 40.34-35; Iza 6.4; Eze 44.4
p16:1 15.1; Sôm 69.25; Iza 66.6; Zhe 10.25 q16:2 13.15; MmN 9.10
r16:3 8.8; MmN 7.17-21; Sôm 78.44
s16:6 17.6; 18.24; 19.2; Mbá 32.43; Sôm 79.3, 10; Mat 23.35, 37 t16:7 15.3

8Eŋgəles ányina mú kə nə jé kwɔŵ kə
shwu jwɔẃʉ́d. Jwɔẃ mú ləǵ ŋkul nə́ í
jígálʉ́g buud nə kuda jé. 9 uYáág yáág
gúŋ kuda mú jígal bwo. Bwə́ mú ŋgə lás
nə Zɛmbî bwaas bwaas mpu, nyə muud
mə jwú nə okwaag-jumə ɔńɨ yɛ,́ bwə́ yida
ban nə́ bwə́ acɛńdɛ ́ kuú njɔɔnd yə Zɛmbî
gúmə.́

10 vEŋgəles atána mú kə nə jé kwɔŵ kə
shwu *caaŋgə́ mə́ biin dɨ.̂ Yídʉ́gʉ́ í mú
shwɨy nyəd́ɨ ́ faan dɨ ́nə́ ŋkwed, məcɛy mə́
mú bii búúd váál á nə́ muud ŋgə́ kwagʉlə
jûm. 11Bwə́ mú ŋgə lás nə Zɛmbî á gwɔŵ
*bwaasʉ́lə mpu nəcé məcɛy nə məfəŋ́
bwə́ á bə nə ndɨ ́ má. Njɨ, bwə́ nda bɨd́
bɔẃ-bɔŵ mísɔɔ́ĺʉ́gʉ́ myáŋ.

12 wEŋgəles ásamʉna mú kə nə jé
kwɔŵ kə shwu məma ŋgwɔɔ̧̧́ bwə́ jɔẃ
nə Ifrât yí. Ŋgwɔɔ̧̧́ í mú yɨɨ́śh shú nə́
micî myâ kɔɔ́ḿb jwɔŵ í dʉ cúwo yí
mí bág bə nə zhɨɨ.́ 13 xMə mú dʉ́g bɔẃ-
bɔŵ míshíshim mílɔɔ́l mí mə wɔɔ́ś ɨɨ,́
wúga wú ŋkɔɔndú mpu dɨ,́ wúga wú
biin mpu dɨ,́ wúga wú múúd micúndə́
á ibəmb mpu dɨ.̂ Bɔẃ-bɔŵ míshíshim
myɔɔŋg mí á bə nəḿə́ nda mikwóŋ.
14 yJísə mishíshim mí məj́amb mí ŋgə sá
isâ í ntɔ̧ búúd ŋkul yí. Mí dʉ kə mícî myâ
shí ga nyɛŝh dɨ,́ kə dʉ sɛɛŋg bwo shú nə́
bwə́ bág sá lúmbʉ́lí məma jwɔẃ bwə́ dʉ
jɔŵ nə́ jwɔẃ mə́ Zɛmbî á ŋkul nyɛŝh yí.

15 zCwámba ŋgə cɨ nə:́ «Dʉgɨ,́ mə bá
zə nda júwâl. Muud ŋgə ji ŋkasə̂ a ŋgə́
baagʉlə mimbwéédí myɛ́ nə́ a kú bá
kyey shushwáás ŋwa shwôn yɛ,́ nywáá
mə́ jəla.» 16Mishíshim mínɨ mí mú sɛɛŋg
mícî kʉ́l bwə́ dʉ jɔŵ hebʉrə̂ dɨ ́ nə́ Ar-
magədɔŋ̂ yí.

17 aEŋgəles ázaŋgbá mú kə nə jé kwɔŵ
kə shwu ŋgúlʉ́d. Dúl kəĺ í mú wú caaŋgə́
mə Zɛmbî dɨ ́ zə cúwo Mpáánzə́ Zɛmbî,
í mú cɨ nə:́ «Í mə́ bə.» 18 bMinjəs mí
mú dagʉwa, məjuŋʉ́ gwɨɨ́ǵ, ŋkɛl̂ mpú
kə́ saal, shí jág ntaŋʉsa váál í afwóyɛ́
bwɛlɛ ntaŋʉsa té búúd bwə́ á ji shí
ga dɨ ́ yí. 19 cMəma ŋgwəĺa ánʉ́nɨ ́ mú
bɔɔ́ǵ məŋ́kɔw məlɔɔ́l. Ikûl ishús miŋg-
wəĺa myáŋ mí mú bwɨl̂. Zɛmbî mú kənd
mísh məma ŋgwəĺa á *Babilɔn, a mú
yə ŋgwəĺa wɔɔŋgʉ́ kwɔŵ nə mpimbə jé
í ɔ́ dʉ musʉla nda məlwəg. 20 Í mú ka
zə bə, məŋkwamə́ mɛŝh shîn wɛɛnzh,
mimbʉ́ŋ myɛŝh shîn jímb. 21 dYáág-yáág
mət́álʉmu mə mú ŋgə wú joŋ dɨ ́ ŋgə zə
kadʉwa buud nyúúlʉ́d, búgú mət́álʉmu
ŋgwúd jee jilə okílo məwûmməńɔ̧.̂ Buud
bwə́ mú yida *lás nə Zɛmbî bwaasʉ́lə
mpu nəcé kwaag-jumə á mətálʉmu nɨ
nyə á nyaan ntɔ̧ mínjɨ.
Babilɔn mə bá bwəma nə intʉ́gʉ́lí

17 eNə́ ndɛɛ,́ *wəéŋgəles zaŋgbá
bwə́ á bə nə ikwɔŵ zaŋgbá wá,

ŋgwûd a cínɔŋg mú zə cɨ nə mə nə:́ «Zaá,
mə zəǵ lwó wo intʉ́gʉ́lí í bá bii mbyóóŋg
múdá í á mə́ kwambʉlə jiya mpəd́ʉ́gá
mishwû nɨ yí. 2 fNyəd́ɨ ́ wə́ mícî myâ shí
mí á wusə mənyúul jaŋga dɨ ́ yɛ;́ buud ɔ
shí bwə́ á fudə nə jaŋga dɛ́ nda bwə́ dʉ
fudə nə məlwəg nə.́»

3 gEŋgəles ɛńɛ mú kə nə *jîm jâm nyúl
shí a shwééshád. Mə mú dʉ́g ŋgwɔĺ
múdá njúl gúl biin dɨ,̂ biin í njúl tɨt́ɨɨ ̂ nda
kɔɔ̧̧.́ Biin nɨ í á bə nə mínə́ mə́ *bwaasʉ́lə
mpu cilyá nyúul nyɛŝh, nyə nə milúú za-
ŋgbá nə məlaag wûm. 4 hMudá wɔɔŋgʉ́

u16:9 9.20-21; 16.11, 21 v16:10 13.1-2 Yídʉ́gʉ́: MmN 10.21-22; Iza 8.22
w16:12 Iza 11.15; 44.27; 46.11 x16:13 12.3; 13.1-2; MmN 8.2; Sôm 78.45
y16:14 11.17; 13.13-14; 19.20; Mat 24.24; 2Te 2.9 lúmbʉ́lí: 19.11-21
z16:15 3.3, 18 a16:17 16.1; Iza 66.6 b16:18 4.5; 6.12-13
c16:19 14.10; 18.2 d16:21 11.19; 16.9 e17:1 Zhe 51.13
f17:2 14.8; 17.18; 18.3; Zhe 51.7; Nah 3.4 g17:3 biin: 13.1-2
h17:4 18.3, 16; Zhe 51.7; Eze 28.13

mimbwéédí myɛ́ mí á bə, míl tɨ ́ nda mə-
cií, míl tɨ ́ nda kɔɔ̧̧.́ Nyə á bə nə misáŋgá
nə oŋkaaw bwə́ njúl sɨýá nə or, nə ijimə́ í
məḱwóógʉ́, bɔɔ́ĺʉ́gá sɨýá nə kwóógʉ́ álal-
kus bwə́ dʉ jɔŵ nə́ pɛr̂lə yí. Nyə á bə nə
bálá mbwəd́, í njúl nəḿə́ sɨýá nə or, í njúl
lwándʉ́lá nə nyɛɛ ́ á lwaagʉwo lwaagʉwo
ísâ í jaŋga dɛ.́ 5 iDúl jínə́ lʉ́ *ndímba í á
bə nyə cilyá mpwóómbʉ́d nə:́
«*Babilɔn anʉ́nɨ,̂ budá ɔ́ jaŋga nyɔɔŋgʉ́

wáŋ,
nyɔɔŋgʉ́ á dana dana ísâ yâ shí ndon.»
6 jMə mú dʉ́g múdá wɔɔŋg nə fud nda

fud məĺwəg. Í á bə nyə fud nə́ nyə á ŋgul
məćií mə́ míŋkɛ̧ŋ́kɛ̧̂ mi búúd nə məcií mə
búúd bwə́ á gwúyɔw nəcé Yésus wá.
Mə a jag bul káam ja mə́ á dʉ́g nyə yí.

7 kEŋgəles mú cɨ nə mə nə:́ «Wo káám jɨ ́
na? Mə é bágʉlə wo ndímba mə múdá
ɛńɛ, tɔɔ ndímba mə́ biin í ŋgə́ ŋkɛn̂y nyə
nɨ, biin jɨ ́ nə milúú zaŋgbá nə məlaag
wûm nɨ.

8 l«Biin wó ámə dʉ́g nɨ í á shí bə, í cúgɛ ́
ná. Í bá bád wú bɨ ́ ncímə dɨ ́ kə kʉ́l í bá
kə jɛɛ̧ ̧ yí. Nə́ ndɛɛ,́ buud ɔ shí bwə́ bá
káam ja bwə́ bá nyiŋgə dʉ́g biin nɨ yí,
bwə́ bá káam nəcé í á shí bə, í cúgɛ ́ ná,
njɨ í bá nyiŋgə nyîn. Buud ɔ shí bwə́ bá
káam ɔńɨ, í bá bə bɔɔŋg mínə́ mə́ cúgɛ ́
mícilyá kálaad dɨ wá; nəcé tɛɛ́d́ nəḿə́ ja
Zɛmbî nyə a fwɔ̧ shí nə gwɔẃ yí, mínə́
mə́ bwey bə mícilyá kálaad á cʉg dɨ.̂

9 m«Í jɨɨ wa nə́ muud wámbʉ́ləǵ isâ
nə fʉg. Milúú zaŋgbá wó dʉ́g mínɨ, jísə
mimbʉ́ŋ zaŋgbá kʉ́l múdá ɛńɛ mə́ kə ji
yí; jísə nəḿə́ mícî zaŋgbá. 10Mícî zaŋgbá
myɔɔŋg dɨ,́ mítɔɔ́n mí cúgɛ ́ ná mícî, ŋg-
wûd wusə, ŋgwûd í afwóyɛ́ zə. Ja wâŋ
í bá zə yí, í bá zə ji njɨ fúfwálá cíg-
cíg. 11Biin í á fwo bə, í cúgɛ ́ ná ny-

iŋgə bə nɨ, gwəḿɛf́wó jísə cî á mwɔɔmb.
Bəńɔŋ̂ micî zaŋgbá wə́ bʉ́sə;́ a ŋgə nəḿə́
kə kʉ́l á kə́ jɛɛ̧ ̧ yí. 12 nMəlaag wûm wo
ámə dʉ́g məńɨ məśə micî wûm. Myâŋ mí
afwóyɛ́ ná bə nə məfaan mə́ íjwûga; njɨ,
bəńɔŋ̂ biin bwə́ é jwú njɨ wəla ŋgwûd.
13Micî myɔɔŋg myɛŝh mísə nə təd́ʉ́gá
ŋgwûd, nə́ mí yə́ biin mpífə́ nyáŋ nə ŋkul
ijwûga nyáŋ. 14 oMyɛŝh mí é lúmbʉli nə
Mwâ Ncwəmbɛ, njɨ Mwâ Ncwəmbɛ nyə
e cú bwo. Nəcé nywáá jisə Cwámba míl
mícwámba myɛŝh mí ŋgə́ gwɔ̧ɔ́ ̧ yí, Cí í
jwú nə micî myɛŝh yí. Bəńɔŋ̂ buud nyə
á mə́ jɔŵ wá, bwə́ wə́ bwə́ bá cú mícî
myɔɔŋg. Nəcé nyə a fɛɛ́śh buud nyə á jɔŵ
wá, bʉ́sə nyə wəabúgʉ́lág.»

15 pEŋgəles mú nyiŋgə cɨ nə mə nə:́
«Mishwû wo ámə dʉ́g mbyóóŋg múdá
mə́ kwambʉlə jiya mpəd́ʉ́gá mínɨ, jísə
ikûl, nə məŋkúmbə mə búúd, nə ilwoŋ,
nə məkəl̂. 16 qMəlaag wûm wo ámə dʉ́g
məńɨ bəńɔŋ̂ biin bwə́ bá fʉm mbyóóŋg
múdá, bwə́ dɛɛ́ǵ nyə isâ byé byɛŝh, a lʉ́g
shushwáás, bwə́ bá cɛɛ́ǵ də nyə ifúndə́ nə́
ndɛɛ ́ jígal nyə kudad. 17 rBwə́ bá sá ntɔ́
nəcé Zɛmbî nyə a wá bwo njɨ yéésh ŋg-
wûd lúúd, njɨ nə́ bwə́ sáág sâ nyə Zɛmbî
ŋgə́ jɨɨ yí; nə́ bɛŝh bwə́ tɔẃʉ́g cʉ́ŋ nə́ bwə́
yə́ biin icî byáŋ, a bálanʉgɨ ́ nə dɨ ́ nə́ ndɛɛ ́
kə wɔɔ́ś ja ísâ Zɛmbî nyə á cɨ yí í bá
bwəma yí.

18 «Nə́ ndɛɛ,́ mudá wo ámə dʉ́g ɛńɛ,
nyə wə́ ŋgwəĺa ánʉ́nɨ ́ í ŋgə́ jwú nə micî
myâ shí ga myɛŝh yí.»

Babilɔn mə́ bwɨl̂

18 sJa mə́ mə́ shîn dʉ́g mbyóóŋg
múdá nɨ yí, mə mú dʉ́g ŋgwɔĺ

*éŋgəles ŋgə́ shulə wú gwɔŵ nə yáág-
yáág ŋkûl ijwûga. Milwanə́ myɛ́ mí mú

i17:5 Zhe 2.20; Ozê 1.2 j17:6 16.6 k17:7 13.1-2
l17:8 13.3 kálaad: 3.5 m17:9 13.18 n17:12 Dan 7.7, 24 o17:14 19.16, 19;
Mbá 10.17; Sôm 136.3; Dan 2.47; 1Tm 6.15 p17:15 17.1 q17:16 17.2; 18.8;
Ləv 21.9; Eze 23.29; Ozê 2.5 r17:17 17.13 s18:1 Iza 13; 47; Eze 27

kwan shí nyɛśh nə́ ŋgəŋ́. 2 tA mú kɨm̂
gwɔẃ-gwɔŵ nə:́
*Babilɔn mə́ bwɨl̂,
ŋgwəĺa í á dʉ jwɔɔ̧̧ nɨ í mə́ bwɨl̂.
Í músə jiya məj́amb.
Í músə, mimbii mí íbɔẃ-bɔŵ í míshíshim

myɛŝh kə ji cínɔŋg,
mimbii mí íbɔẃ-bɔŵ í ínunú í ádʉdanâ

byɛŝh kə ji cínɔŋg*.
3 uÍ músə ntɔ́ nəcé ikúl í cúgɛ ́ *Oyúdɛn yí

byɛŝh
í á nyíŋgʉla jaŋga dɛd́
nda bwə́ dʉ nyíŋgʉla íŋgulʉga dɨ ́ nə†́.
Micî myâ shí mí á wusə mənyúul jaŋga

dɨ ́ nə nyə,
buud bwə́ á dʉ kusha kúm shí ndon wá,
bwə́ á bíg nə yáág-yáág tɔɔm yé ásɔ̧́ mísh.
4 vMə mú gwág dúl kəĺ mə́ cɨ joŋ dɨ ́ nə:́
Buud bâm, wúgá ŋgwəĺa nɨɨd́,
bɨ bəǵ kú nyíi *mísəḿ myɛd́,
ókwaag-jumə bwə́ jəĺá nə bii nyə wá
bwə́ á bá nəḿə́ bii bɨ.̂
5 wNəcé misəḿ myɛ́mí mə́ bágʉwoməḱú

məkû kə wɔɔ́ś joŋ dɨ,́
Zɛmbî mə́ kənd mísh ólɨĺɨŋgɨ ̂bɛŝh wâ ŋg-

wəĺa nɨɨd́.
6 xSágá nyə nda nyə á ŋgə sá bɔɔ́ĺ nə.́
Sâ nyə á jugʉshi muud nə ndɨ ́ ja ŋgwûd

yí,
jugʉshigá nyə nə gwo ija ibá.
Bálá nyə á ŋgulal buud nə ndɨ ́ ja ŋgwûd

yí,
bɨ ́ ŋgulal nyə nə gwo ija ibá.
7 yBímbí nyə á dʉ bəgʉwa nə isâ í gúmə́

byé nə tɔɔm yé ásɔ̧́ mísh yí,
təĺʉ́gá nyə cwúnd dɨ ́ bímbí dɔɔŋg,

bɨ ́ jil nyə məńtágʉla dɨ ́ bímbí dɔɔŋg.
Nəcé a ŋgə cɨ na lámʉ́d nə:́ «Mə njul

caaŋgəd́ nda wúl cí múdá,
mə cugɛ́ kúsə, mə abʉ́lɛ ́ bwɛlɛ bə nə

shwɨy.»
8 zNda á ŋgə́ təd́ʉga ntɔ́ nə,́ okwaag-jumə

Zɛmbî nyə á bwey kwəmʉsa nyə wá
bwə́ bá zə káda nyə jwɔŵ ŋgwûd. Í bá

bə:
nə shwɨy, nə məcɛy mə́ shwɨy, nə zha;
kuda ka bá cumbal jígal nyə.
Nəcé Zɛmbî Cwámba, muud mə́ sámb

nyə miləśʉ́ yɛ ́ jisə ŋkácid.
9 aMicî myâ shí myɛŝh bəńɔŋ́ bwə́ á

wusə mənyúul jaŋga dɨ ́ nə tɔɔm ásɔ̧́ mísh
dɨ ́myá, mí bá jɨɨ məýə,̂ mí bí məb́wə́ bʉd
dɨ‡́ shú dɛd́ ja bwə́ bá dʉ́g yílɛ í ŋgə́ kə
gwɔẃ nə́ a ŋgə jígə yí. 10Bwə́ bá fúndə
nə́ bwə́ ashíshɛ ́ kʉ́l á jɨ ́ cwúnd dɨ ́ yí, bwə́
dʉ tɔŵ shwóg-shwóg ka dʉ cɨ nə:́
Ŋkwɛɛ́, ŋkú məma ŋgwəĺa á Babilɔn e!
Ŋkú ŋgwəĺa íŋkácid ga e!
Sémbyé míləśʉ́ wô í mə́ shîn nəḿə́ njɨ

wəla ŋgwúdʉ́!
11Buud bwə́ dʉ kusha kúm shí ndon

wá ŋgə jɨɨ nyə nda bwə́ dʉ jɨɨ mbimbə
nə,́ nəcé kú ná nə muud mə kúsə́ zh-
wog kúm bʉ́sə́ nə ndɨ ́ yí. 12 bZhwog kúm
dɔɔŋg dʉ́sə, nə or, nə kwóógʉ́ bwə́ dʉ
lúlə *mwaanɛ̂ nə ndɨ ̂ yí, nə ijimə́ í məḱ-
wóógʉ́, nə kwóógʉ́ álal-kus bwə́ dʉ́ jɔŵ
nə́ pɛr̂lə yí, nə fwámɛ́ lɛ ̧¶̂, nə mikáándə́
mí atɨt́ɨɨ ̂ nda məcií, nə káándə́ nyaŋgá
bwə́ dʉ́ jɔŵ nə́ suwá yí, nə myá otɨt́ɨɨ ̂ nda
kɔɔ̧̧,́ nə məváál mə́ ílɨɨ́ ́ mɛŝh mə́ anywa
məcud, nə isâ bwə́ dʉ sá nə mimbaŋ mi

*18:2 Míl mícilyá mí ayág mí ŋgə cɨ nə́ «mimbii mí íbɔẃ-bɔŵ í ínunú myɛŝh kə ji
cínɔŋg, mimbii mí íbɔẃ-bɔŵ í ócúdú í ádʉdanâ kə ji cínɔŋg.
†18:3 Ntɔ́ mə́ kə́ nə́ jaŋga dɛ́ í á mə́ gwɨɨ́ĺya íkúl í cúgɛ ́ Oyúdɛn yí.
‡18:9 Tədʉwa.
¶18:12 lɛ ̧:̂ Jisə dúl váál káándə́ ájʉjaambʉwô, nə lalʉ́lə kus.
t18:2 14.8; 16.19; Iza 13.20-22; 21.9; 34.11, 14; Zhe 50.39-40; 51.8 u18:3 17.2;
18.11-19; Iza 23.8; Eze 27.22-23, 33 v18:4 Iza 48.20; Zhe 51.45; 2Kr 6.17
w18:5 Mət 18.20 x18:6 Sôm 137.8; Zhe 50.29 y18:7 Iza 47.8-9
z18:8 17.16 a18:9 Eze 26.16-17; 27.30-35 b18:12 Eze 27.12-24

zhwóg yí, nə byɔɔŋg bwə́ cáág nə jɔj̧ɔ̧ ílɨɨ́,́
nə fwámɛ́ ŋkwánz, nə dúl váál ŋkwánz
nəḿə́ yí, nə dúl váál kwóógʉ́ álal-kus
yí. 13Kúm dɔɔŋg dʉ́sə nəḿə:́ nə fʉláwa
məwúdə́ bwə́ jɔẃ nə́ sinamɔn̂ yɛ,́ nə mɔɔ́ĺ
məẃúdə mə́ anywa fwɔ̧,́ nə olabínda, nə
mɔɔ́ĺ məḱʉ́l mə́ lɨɨ́ ́ bwə́ dʉ jɔŵ nə́ *mîr
má, nə dúl váál áshub ánywa məcud,
nə məlwəg, nə məwúdə, nə miŋgug, nə
*blé, nə iwoo í anʉ́nɨ,̂ nə itɔw, nə ikabʉlí,
nə omətúwa íkabʉlí í dʉ julə yí, nə mik-
wám, nə icʉg i búúd§.
14 Jɔj̧ɔ̧ ísâ lâm wô í á dʉ cɛɛl yí í músə

wo cé joŋ.
Nə tɔɔm ásɔ̧́ mísh, nə isâ í áŋkʉŋkənʉwâ,

í mə́ wú wo məb́wəd́.
Byɛŝh ínɨ, muud nyə abʉ́lɛ ná nyiŋgə

kwey byo.
15 cBuud bwə́ á kusha kúm dɔɔŋgʉ́ bíg

nə dwo wá bwə́ bá fúndə nə́ bwə́ ashíshɛ ́
kʉ́l á jɨ ́ cwúnd dɨ ́ yí, bwə́ bá tɔŵ shwóg-
shwóg ka ŋgə jɨɨ nyə nda bwə́ dʉ jɨɨ
mbimbə nə.́ 16 dBwə́ bá ŋgə cɨ nə:́
Ŋkwɛɛ́, ŋkú məma ŋgwəĺa á Babilɔn e!
Ŋgwəĺa nɨ í á dʉ bə nə fwámɛ́ lɛ ̧!̂
Mikáándə́ myɛ́mí á də bə, míl tɨ ́ nda mə-

cií, míl tɨ ́ nda kɔɔ̧̧.́
Ŋgwəĺa nɨ í á dʉ bə nə or nə ijimə́ í

məḱwóógʉ́,
nə məkwóógʉ́ mə́ álal-kus bwə́ dʉ jɔŵ nə́

pɛr̂lə yí!
17Bímbí lʉ́ kúm dɔɔŋg dɛŝh wə́ mə́ jímb

njɨ wəla ŋgwúdʉ́ ga?
Nə omása bwə́ jwú nə ititíma wá, nə
buud bwə́ jáánd ítitíma byɔɔŋg dɨ ́wá, nə
odɔgʉlɔ-shwɔŋgɔ̂ bwə́ júlə́ ítitíma wá, nə
buud bɛŝh bwə́ ŋgə́ bə nə mənywa mâŋ
wá, bɛŝh bwə́ á dʉ gwaa tɔŵ, 18 edʉ dʉ́g
yílɛ məj́ígə mə ŋgwəĺa, bwə́ ka dʉ kɨm̂
nə:́ «Wáyɛ́ ŋgwəĺa í á bwɛlɛ bə nda jɔ-̧

jɔ̧ ŋgwəĺa ga yí?» 19Bwə́ á ka dʉ shwu
mifumbyá mílúúd, bwə́ ŋgə́ jɨɨ, bwə́ ŋgə́
tədʉwa, bwə́ ŋgə́ jɨɨ nda bwə́ dʉ jɨɨ
mbimbə nə,́ bwə́ ŋgə́ kɨm̂ oŋkwiimbyê ɔ́
shwɨy nə:́
Ŋkwɛɛ́, ŋkú məma ŋgwəĺa á Babilɔn ey!
Ŋgwəĺa í á sá nə́ buud bʉ́sə́ nə ititíma

máŋ wá
bɛŝh bwə́ bígʉ́g nə kúm dɛ́ yí!
Wə́ ɔ́ mə́ bánda lʉ́g cwûd njɨ wəla ŋg-

wúdʉ́ ga?
20 fO yé búúd bɨ ́ joŋ dɨ ́ wá, gwágʉ́gá

məshusʉg nə ŋgwəĺa nɨ cɨɨmʉ́lə!
Tɔɔ bɨ ́ miŋkɛ̧ŋ́kɛ̧̂ mi búúd, nə *buud

ɔ lwámá, nə bɨ ́ *buud ɔ mícúndə,́
gwágʉ́gá nəḿə́ məśhusʉg.

Nəcé, ja Zɛmbî mə́ sámb Babilɔn ləśʉ́ yé
tʉ́təlí nɨ, a mə́ kunda bɨ.̂

21 gNə́ ndɛɛ,́ gúl ŋkácid éŋgəles mú
ŋkɛn̂y dúl məma kwóógʉ́**, a mú
wáŋgʉlə wusə dwo mâŋ nə ŋkulû, nyə
nə:́
Ntʉ́nɨ wə́ sə́ mə́ bá wáŋgʉlə wusə Babilɔn

yɛ,́ nə ŋkulû,
məma ŋgwəĺa nɨ í ábʉ́lɛ ́ ná nyiŋgə bwɛlɛ

nyîn.
22 hNə məkəĺ mə́ íbɨɨ́ńzhá,
nə məkəĺ mə́ óseye isʉsa
nə məkəĺ mə́ ílúlwóŋ í ábulya məkəl̂,
nə məkəĺ mə mícwôŋ ɨɨ,́
ŋgwúd nə ŋgwúd í abʉ́lɛ ná gwɨɨ́ǵ wódɨ.́
Tɔɔ muud mə sá gúl sɛý məb́wə́ yɛ,́
tɔɔ ncíndə́ nə́ bwə́ ŋgə kwaag ifwán í

ábʉ́lɛ ́ ná nəḿə́ bə.
23 iÍ bá bə, kú ná nə tɔɔ iŋgʉ́ŋgəŋ́ nə́

lámba dʉ́sə njidá,
kú ná gwádʉga tɔɔ məshusʉg mâ nə́

ncwəḿá bá sás bwə́ ŋgə kúnɔw
béya.

§18:13 Dʉ kusha ícʉg i búúd nda kúm.
**18:21 Kwóógʉ́ dɔɔŋg í njúl nda məkwóógʉ́ bwə́ á dʉ kwaag ifwán cínɔŋg yág má.
c18:15 Iza 47.15; Eze 27.36 d18:16 17.4 e18:18 Eze 27.28-34
f18:20 12.12; Zhe 51.48 g18:21 Zhe 51.63-64
h18:22 Iza 16.10; 24.8; Eze 26.13 i18:23 Iza 23.8; 47.12; Zhe 7.34

Í bá bə ntɔ́ nəcé okusha ɔ kúm bwô wə́
bwə́ á bul bə,

wo á shɨɨg ikúl í cúgɛ ́ Oyúdɛn yí byɛŝh
nə misɔɔ́ĺʉ́gʉ́ mí jamb wo á dʉ sá myá.
24 jWo wə́ jɨ ́ nə mpwɛnɛ shwɨy
mə búúd ɔ mícúndə́ nə miŋkɛ̧ŋ́kɛ̧̂ mi

búúd,
tɔɔ bɔɔ́ĺʉ́gá bɛŝh bwə́ á cígʉlɔw məcʉ́ŋ

shí nyɛŝh dɨ ́ wá.
Miŋgwa mi gúmə́ joŋʉd

19 kJa ísâ ínɨ í mə́ shîn yí, mə mú
gwág nda kúdə zhwog buud bwə́

ŋgə kɨm̂ joŋ dɨ,́ bwə́ ŋgə́ cɨ nə:́
*Alelúya! Zɛmbî wúsʉ́ wə́ mə́ dʉ cʉg

búúd,
milwanə́ nə mpífə́ bísə Zɛmbî wúsʉ́ isâ

byé,
2 lnəcé á dʉ cígal míləśʉ́ tʉ́təlí nə́ jəlá.
A mə́ sámb ləśʉ́ mə́ məma mbyóóŋg

múdá
í á ŋgə ntáma shí nə jaŋga yí,
a mə́ kunda ósɔɔ́l ɔ məśáal bɛ,́
a mə́ yá nə mbyóóŋg múdá í á gwú bwo

yí.
3 mBwə́ mú cɨ ja ábɛɛ ̂ nə:́
Alelúya! Yílɛ jé í ŋgə kə gwɔŵ
kandʉgə á kandʉgə.
4 nOcúmbá buud məwûm məb́á nə ónɔ̧̂
bəńɔŋ̂ mikuwó mí ísâ mínɔ̧̂ bwə́ mú kúd
məḿpwoombʉ́ shí, yə Zɛmbî muud njúl
caaŋgəd́ yɛ ́ gúmə,́ bwə́ ŋgə́ cɨ nə:́ «Amɛn!
*Alelúya!»

Zaŋ bá mə́ Mwâ Ncwəmbɛ
5 oDúl kəĺ í mú wú *caaŋgə́ mə Zɛmbî

nə:́
Bɨ bɛŝh osɔɔ́l ɔ məśáal ɔ́ Zɛmbî wúsʉ́,

bɨ ́ ŋgə́ gwɔ̧ɔ́ ̧ nyə wá,
ozhizhe ɔ búúd nə fwámɛ́ búúd,

ságʉ́səǵá nyə.
6 pMə músə gwág dúl kəĺ nda kúdə zh-

wog buud bwə́ ŋgə kɨm̂, nda məjúwó mə
mpʉŋ mə́ ŋgə shwo, nda məma ŋkɛl̂ mpú
ŋgə saal; kəl̂ dɔɔŋg í á ŋgə cɨ nə:́
Alelúya! Zɛmbî Cwámba, Zɛmbî á ŋkul

nyɛŝh mə́ ŋwa ijwûga byé.
7 qSə́ gwágʉ́gá məshusʉg, sə́ kɔɔs, sə́ yə

nyə gúmə,́
nəcé zaŋ bâ mə Mwâ Ncwəmbɛ í zə́ sɨŷ,
mudá á zə́ bá yɛ ́ mə́ shîn kwəmʉsa.
8 rBwə́ mə́ yə nyə káándə́ í njúl fwámɛ́

lɛ ̧†̂†
í ŋgə́ fumə məfumə mə́ áŋkʉŋkənʉwâ.
Fwámɛ́ lɛ ̧̂ wɔɔŋg wə́ misɔɔ́ĺʉ́gʉ́ myâ
tʉ́təlí míŋkɛ̧ŋ́kɛ̧̂ mi búúd mí á ŋgə sá
myá.

9 sEŋgəles mú cɨ nə mə nə:́ «Ciləg nə:́
Buud bwə́ mə́ jɔẃɔw nə́ bwə́ zəǵ də dína
bâ mə́ Mwâ Ncwəmbɛ wá, báá bwə́ mə́
jəla.» Amú nyiŋgə cɨ nə:́ «Obʉ́bəĺɛ ́ ɔ́ íciyá
ɔ́ Zɛmbî wə́ ɔńɨ.» 10 tJa á mə́ cɨ nə mə
ntʉ́nɨ yí, mə mú wusə nyúúl nyəd́ɨ ́ shí
məkuú mbúmbudɨ ̂ nə́ mə́ yə nyə gúmə.́
Nyə ntâg nə mə nə:́ «Mbɔ!̂ Kú bɛɛg sá
ntʉ́nɨ! Mə jɨ muud gwooŋg wʉ́n nə́ shé
ŋgə sɛŷ sɛý ŋgwûd, bɨnɔŋ́ omínyɔŋʉ̂ bwô
bwə́ ŋgə́ bwiiŋg láŋmə́ Yésus wá. Yidagʉ́
yə Zɛmbî gúmə!́ Obʉ́bəĺɛ ́ shé ŋgə́ bwi-
iŋg shú mə́ Yésus wá bwə́ ŋgə zhu sâ
nyəḿɛf́wó nyə a cɨ yííd.»

Nda Krîst mə bá nyiŋgə zə nə́
11 uMə mú dʉ́g joŋ nə́ bagə,́ wo dʉ́g

kabʉlí áfufumə,̂ muud njúl gwo gwɔŵ;
bwə́ dʉ́gə́ jɔŵ múúd wɔɔŋg nə́ Abúgə̂

††19:8 lɛ ̧:̂ Jisə dúl váál káándə́ ájʉjaambʉwô, nə lalʉ́lə kus.
j18:24 16.6; Iza 26.21; Zhe 51.49; Eze 24.7-8 k19:1 4.11
l19:2 15.3; 16.6; 22.12; Mbá 32.43; Sôm 79.10 m19:3 Yílɛ: 14.11; Iza 34.10
n19:4 4.4, 6; 5.7; Sôm 106.48 o19:5 11.18; Sôm 22.25; 115.13; 134.1; 135.1
p19:6 11.17; 14.2; Sôm 47.5-9; 96.7-10; Zak 14.9 q19:7 21.2 r19:8 6.11

nə Afwámɛ.̂ Nyə wə́ mə́ dʉ cígal míləśʉ́
ótʉ́təlí dɨ,̂ dʉ nəḿə́ lúmbʉli dɔɔ́ḿb
ótʉ́təlí dɨ.̂ 12 vA jɨ nə mísh mə́ ŋgə́ lwenya
nda miŋgwiilɛ, a mbíd ncúlyá mitûm mí
ícî lúúd. Jínə́ dɛ ́ dʉ́sə cilyá váál múúd
shús cúgɛ́ nə ŋkul lɔ̧̂ yí, njɨ nyəmɛf́wó.
13 wKúúd á jɨ ́ nə ndɨ ́ nyúúl dɨ ́ yí jísə
nə məcií nə́ lwob. Jínə́ dɛ ́ wə́ Ciyá mə́
Zɛmbî. 14 xMisámbá mí dɔɔ́ḿb mísə́ joŋ
dɨ ́ myá mí á ŋgə bɛ̧ nyə, bɛŝh bwə́ njúl
íkabʉlí í áfufumə̂ dɨ,̂ bwə́ mbid mimb-
wéédí mí fwámɛ́ lɛ ̧,̂ a njúl ŋkí fumə,
fúbán nə́ fwɔ̧-́fwɔ̧.́ 15 yNyə á bə nə wál-
wâl kafwɛlɛ í ŋgə́ cúwo nyə mpu dɨ ́ nə́ a
zə́ cugal íkúl í cúgɛ ́ *Oyúdɛn yí. A bá fála
byo nə ŋkʉ́d, a nyâm bwo nda bwə́ dʉ
nyâm ísâ fadʉga dɨ ́ nə,́ lwólə nə́ mpimbə
mə́ Zɛmbî Aŋkul-nyɛŝh í mə́ bul yáág.
16 zA jɨ nə cilyá nyəd́ɨ ́ kúúd dɨ ́ nə nyəd́ɨ ́
jwu dɨ ́ nə:́
Cí í jwú nə micî myɛŝh yí,
Cwámba míl mícwámba myɛŝh mí ŋgə́

gwɔ̧ɔ́ ̧ yí.
17 aMə mú dʉ́g ŋgwɔĺ *éŋgəles təĺ

jwɔẃʉ́d tʉ́təlî. A mú kɨm̂ gwɔẃ-gwɔŵ cɨ
nə inunú byɛŝh yâ gwɔẃ nə:́ Zəgá! Sɛɛŋ-
gyagá bɨ zəǵ məma dína mə́ Zɛmbî dɨ,̂
18 bzə də. Bɨ mə zə́ də míshwun mí mícî,
nə mishwun mí ójwú-buud nə ozɨmbɨ wâ
gwɔẃ-gwɔŵ, nə mishwun mí íkabʉlí nə
buud bwə́ ŋgə́ kyey nə byo wá, buud
bɛŝh, tɔɔ ofʉlî tɔɔ mikwám, tɔɔ ozhizhe
ɔ búúd tɔɔ fwámɛ́ búúd.

19 cMə mú dʉ́g biin bəńɔŋ̂ micî myâ
shí nə misámbá mí dɔɔ́ḿb myáŋ bwə́ mə́
sɛɛŋgya nə́ bwə́ zə́ lúmbʉli nə Muud njúl
kabʉlí áfufumə̂ dɨ ́ yɛ ́ bəńɔŋ̂ bɛ ́ ózɨmbɨ.

20 dBwə́ mú ntâg bii biin, bii nəḿə́
*múúd micúndə́ á ibəmb, nyə muud nyə

á dʉ shɨɨg buud nə məma *məśhimbá
nyə á dʉ sá mísh mə́ biin dɨ ́ yí. Buud nyə
á dʉ shɨɨg wá bwə́ wə́ bwə́ á dʉ magʉlə
nə́ bwə́ wág bwo məyɨɨgyé mə́ biin, bwə́
dʉ kúd vʉgʉli jé məmpwoombʉ́ shí wá.
Bwə́ mú wusə biin bá *muud micúndə́ á
ibəmb cwoogʉ́ kuda dɨ ́mikuwó, kuda nə
fidə í ŋgə́ bʉmb. 21Kafwɛlɛ í á ŋgə cúwo
muud kabʉlí áfufumə̂ mpud yí, í mú gwú
bɔɔ́ĺʉ́gá bɛŝh. Inunú byɛŝh í mú də mísh-
wun myáŋ nə́ ndɛɛ ́ jilə.

Ijwûga tâŋ mimbú tɔɔ́śhin

20 eJa ísâ ínɨ í mə́ shîn bə ntʉ́nɨ
yí, mə mú dʉ́g ŋgwɔĺ *éŋgəles

ŋgə́ shulə wú gwɔŵ a mbíd juwʉga bɨ ́
ncímə nə məma kwoolú íŋkwánz. 2 fA
múmamʉsə bii ŋkɔɔndú ɛńɛ, nywâ a yág
jísə́ Njwû məjamb yɛ́ wɔɔŋgʉ́, nyə *Sá-
tan, a mú wɔɔ́lə nyə məŋkəda; a bá ji
məŋ́kəda mɔɔŋg dɨ ́ mimbú tɔɔ́śhin. 3A
mú wusə nyə bɨ ́ ncímə dɨ ́ nə́ ndɛɛ ́ a fad
mpumbɛ,́ wá məýɨɨgyé ŋguŋʉd. Nyə á
fad ŋkɔɔndú ɛńɛ ntʉ́nɨ nə́ a jíg kú ná ny-
iŋgə ŋgə shɨɨg ikúl í cúgɛ ́ *Oyúdɛn yí, kə
wɔɔ́ś ja mímbú tɔɔ́śhin mí bá shîn yí. Ja
mímbú myɔɔŋg mí bá shîn yí, í bá jɨɨ nə́
bwə́ bɨd́ʉ́g nyə fúfwálá.

4 gMə mú dʉ́g ícaaŋgə,́ buud bwə́
mú zə ji ícaaŋgə́ byɔɔŋgʉ́d. Zɛmbî mú
yə bwo ŋkul nə́ bwə́ ŋgəǵ nə sámb
miləśʉ́. Mə mú nəḿə́ dʉ́g *míshíshim
mi búúd bwə́ á cígɔw məcʉ́ŋ wá. Bwə́
á cígɔw məcʉ́ŋ nəcé bwə́ á wá cʉg
jáŋ ŋgəľə bwaagʉlə láŋ mə́ Yésus dɨ,̂
nə ŋgəľə bwiiŋg Miləśʉ́ mí Zɛmbî wá;
bɔɔŋg bwə́ áshígɛ ́ kúd tɔɔ biin tɔɔ
vʉgʉli jé məmpwoombʉ́ shí wá, bwə́
áshígɛ ́ wɨýa məýɨɨgyé ŋkí mpwóóm-

v19:12 1.14-15; 2.17 w19:13 Iza 63.1-6; Yuá 1.1 x19:14 6.2-8, 11
y19:15 1.16; 2.26-27; 11.17; 14.14-20; Zhe 25.30-31 z19:16 17.14

bʉ́d ŋkí mbwəd́ wá. Buud bɔɔŋg bwə́
mú gwûm nə́ ndɛɛ ́ bəńɔŋ̂ *Krîst bwə́
mú bə nə ijwûga tâŋ mimbú tɔɔ́śhin.
5Mílʉ́gá mímbimbəmí áshígɛ ́ fwo gwûm
té mímbú tɔɔ́śhin mí áshígɛ ́ fwo shîn yí.
Buud bwə́ á gwûm bəńɔŋ̂ Yésus zə bə nə
ijwûga tâŋ mimbú tɔɔ́śhin wá, gwúmʉ́lə
áshúshwóógʉ́ wəńɨ. 6 hBuud bwə́ gwûm
gwúmʉ́lə áshúshwóógʉ́ wá bwə́ mə́ jəla,
báá bʉ́sə miŋkɛ̧ŋ́kɛ̧̂ mi búúd. Shwɨy ábɛɛ ̂
í ábʉ́lɛ ́ ná kúnya nə bwo, bəńɔŋ̂ Krîst
bwə́ bá yida bə nə ijwûga tâŋ mimbú
tɔɔ́śhin.

7 Ja mímbú tɔɔ́śhin mí bá shîn yí,
bwə́ bá yîl Sátan mímbwugʉd, 8 ia mú
bá cúwo tɔɔ́ń kə ŋgə shɨɨg ikúl í cúgɛ ́
Oyúdɛn yí məḱug mə shí məńɔ̧̂ dɨ,̂ ntɔ́
jɨ nə́ Gɔg nə Magɔg‡‡; kə ŋgə shɨɨg bwo
nə́ ndɛɛ ́ bwə́ mú sɛɛŋgya ŋkí bulya nda
shɛ̧ nyísə́ mâŋ yí, nə́ bwə́ sá dɔɔ́ḿb.

9 jBwə́ á ka mpyáánz shí nyɛŝh, bwə́
lyɛ̧ ŋgwəĺa Zɛmbî mə cɛɛ́l yí, kʉ́l bag dɛ́
dʉ́sə́ yí, lyɛ̧ wə nə́ kyɛsh. Njɨ, kuda í á wu
joŋ dɨ ́ zə cumbal jígal bwo. 10 kNə́ ndɛɛ ́
Njwû məjamb nyə á ŋgə shɨɨg bwo yɛ́
mú wusɔw cwoogʉ́ kuda nə fidə dɨ,̂ kʉ́l
biin bá *muud micúndə́ á ibəmb bʉ́sə́ yí.
Kuda í bá təl̂ bwo cwúnd dɨ ́ kandʉgə á
kandʉgə.

Sémbyé míləśʉ́ áməzhúgʉ́lâ
11 lMəmúsə ka dʉ́g məma *caaŋgə́ áfu-

fumə,̂ muud njúl cínɔŋg. Shí nə gwɔẃ í
mú wɛɛnzh wú múúd wɔɔŋg míshʉ́d, í
jímb kú ná nyiŋgə bə. 12 mMə mú dʉ́g

búúd bwə́ á yə wá, tɔɔ ozhizhe ɔ búúd,
tɔɔ fwámɛ́ búúd, bwə́ təĺ otʉ́təlí mp-
wóómbʉ́ caaŋgəd́. Okálaad bwə́ músə
bɛńyɔw. Mpʉ́sə bʉ́nɨ, bwə́ mú nyiŋgə
bɛn̂y ŋgwɔĺʉ́gá íshús, nyâŋ njúl kálaad
á cʉg. Zɛmbî mú ŋgə sámb buud bwə́ á
yə wá miləśʉ́, ŋgə bɛ̧ mísɔɔ́ĺʉ́gʉ́ myáŋ.
13Bɔɔŋg búúd bwə́ á yə máŋ wá, máŋ
mə́ mú nyiŋg bwo, shwɨy nə baŋ mín-
jîm í mú nəḿə́ nyiŋg báŋ. Zɛmbî mú
ŋgə sámb muud yɛŝh miləśʉ́, ŋgə bɛ̧ mis-
ɔɔ́ĺʉ́gʉ́ myɛ.́ 14 nBwə́ mú wusə shwɨy nə
baŋ mínjîm bɨ ́ kudad: shwɨy ábɛɛ ̂ wə́
wusɔwʉ́lə bɨ ́ kuda dɨ.̂ 15 oMuud yɛŝh jínə́
í á bə kú nyîn kálaad á cʉg dɨ ́ yɛ ́ nyə á
wusɔw bɨ ́ kudad.
Gwɔẃ ágúgwáan nə shí ágúgwáan

21 pNə́ ndɛɛ,́ mə á ka dʉ́g
gwɔẃ ágúgwáan nə shí

agúgwáan. Gwɔẃ áshúshwóógʉ́ nə shí
ashúshwóógʉ́ í á shí jímb, tɔɔ mâŋ,
mə́ kú ná nyiŋgə bə. 2 qMə mú dʉ́g
Yurʉ́səlɛm agúgwáan, ŋkɛ̧ŋ́kɛ̧̂ ŋgwəĺa
ŋgə́ shulə wú gwɔẃ wə́ Zɛmbî. Í á bə
í mə́ shîn cwɔ̧ nyúul nda mudá mə́
kwísha nə́ a kə́ béya yɛ.́ 3 rMə mú gwág
dúl kəĺ í ŋgə́ wú *caaŋgə́ mə́ Zɛmbî dɨ,́ í
ŋgə́ cɨ nə ŋkulû nə:́ «Zɛmbî bəńɔŋ̂ buud
banda dáŋ wəǵa. Zɛmbî mə zə́ ji búúd
dɨ,́ buud bwə́ músə bə búúd bɛ,́ nyɛ ntâg
Zɛmbî wáŋ. 4 sA bá cind bwo məzhwíílɛ
mɛŝh, bwə́ ábʉ́lɛ ́ ná bwɛlɛ dʉ yə, bwə́
kú ná bwɛlɛ dʉ sá məśhwɨy, kú ná bwɛlɛ
jug nə məcɛy. Isâ í acwúlû í á mə́ cɔ̧.̂»

‡‡20:8 Gɔg nə Magɔg: Ntʉ́nɨ wə́ múúd micúndə́ Ezekyɛl̂ nyə a jɔŵ buud bwə́ ŋgə́
lúmbʉli nə kúl mə́ Zɛmbî wá yɛ.́ Wo jɨ nə ŋkul dʉ́g gwo Eze 38 nə 39 dɨ.̂

5 tMuud nyə á bə a njúl caaŋgəd́ yɛ ́
mú cɨ nə:́ «Wo mə́ dʉ́g ɨɨ?́ Mə ŋgə sá isâ
byɛŝh ogúgwáan.» Nyə nəḿə́ nə:́ «Ciləǵ
ísâ ínɨ, nəcé iciyá byâm bísə í abúgʉ́lág,
bísə obʉ́bəĺɛ.́» 6 uAmú nəḿə́ cɨ nə mə nə:́
«Í mə́ bə! Mə jɨ Alʉ́fa, mə Oméga¶¶. Mə jɨ
Mətɛɛ́d́ʉ́lé, mə Məshíné. Muud ŋgə́ gwág
shwáásʉ́lə minʉ́ yɛ,́ mə e yə nyə məjúwó
mə́ ncwuŋ á cʉg, a ŋgul mwo ashwâ.
7 vMuud yɛŝh mə bá ntɔ̧ yɛ,́ dɛ ́ kɔw mə
bá yə nyə wəńɨ, mə ka nəḿə́ bá bə Zɛmbî
yé, nyɛ bə mwân waamə.̂ 8 wBuud bwə́
júlə́ məńyúul fúndə cúwʉ́lí wá bâŋ ɨɨ,́ nə
buud bwə́ á mə́ yɔw búgʉ́lálə Yésus wá,
nə bɔɔŋg bwə́ á mə́ sá icʉg ŋkí dana mísh
mə́ Zɛmbî dɨ ́ wá, nə ogwûl ɔ búúd ɨɨ,́ nə
buud ɔ́ jaŋga, nə buud ɔ́ ncidə, nə buud
bwə́ ŋgə́ yə ozɛmbî wâ yadʉ́g gúmə́ wá,
nə minjínjɔ̧ɔ́ ̧,́ bʉ́nɨ bɛŝh bwə́ bá shúgʉla
njɨ bɨ ́ kuda nə fidə dɨ,̂ shwɨy ábɛɛ ̂ wəńɨ.»

Yurʉ́səlɛm ágúgwáan
9 xNə́ ndɛɛ,́ wəé́ŋgəles zaŋgbá bwə́ á

bə bwə́ mbíd ikwɔŵ zaŋgbá lwándʉ́lá nə
okwaag-jumə zaŋgbá wâ məzhúgʉ́lâ wá,
ŋgwɔĺ á cínɔŋgʉ́ mú zə lás nə mə nə:́
«Zaá, mə zəǵ lwágʉlə wo mudá mə́ zə́
béya yɛ,́ mudá mə Mwâ Ncwəmbɛ.»

10 yA mú kə nə *jîm jâm wúl məma
mbʉ́ŋ dɨ ́ gwɔŵ. A mú lwágʉlə mə
Yurʉ́səlɛm, ŋkɛ̧ŋ́kɛ̧̂ ŋgwəĺa ŋgə́ shulə wú
gwɔẃ wə́ Zɛmbî. 11 zÍ á bə nə milwanə́
mí Zɛmbî, í ɔ́ dʉ lwenya nda jɔj̧ɔ̧ kwóógʉ́

bwə́ dʉ jɔŵ nə́ zhâspə yí, zhâspə wɔɔŋg
njúl wo təl̂ ká wo ŋgə́ dʉ́g ká, nəḿə́ nda
yên kristâl. 12 aYurʉ́səlɛm wɔɔŋg nyə á
bə nə məma gwaa-gwaa məńyuŋg mə́
mə́ lyɛ̧ íkɔɔ́ḿb byɛŝh nə́ kɛsh, mənyuŋg
mɔɔŋgʉ̂ nə mimpumbɛ́ wûm nə mímbá,
nə wəéŋgəles wûm nə óbá bwə́ njúl
isándəĺé. Mínə́ mə́ á bə nəḿə́ mícilyá
cínɔŋg mímpumbɛd́, mínə́ mə́ íbɛɛnd
wûm nə íbá yâ bwán ɔ́ *Izʉrəyɛl̂. 13Mim-
pumbɛ́ wûm nə mímbá myɔɔŋg mí á bə,
kɔɔ́ḿb jwɔŵ í dʉ cúwo yí mimpumbɛ́
mílɔɔ́l, *məńcwúm mə́ jwɔŵ§§ mimpum-
bɛ́ mílɔɔ́l, *məḱɔɔ́ĺ mə́ jwɔŵ* mimpum-
bɛ́ mílɔɔ́l, kɔɔ́ḿb í dʉ jímə yí mimpumbɛ́
mílɔɔ́l. 14 bBwə́ á fwɔ̧ mənyuŋg mə ŋg-
wəĺa wɔɔŋgʉ́ nə məváál mə́ məḱwóógʉ́
wûm nə məb́á, bwə́ mú cilə *búúd ɔ
lwámá ɔ́ Mwâ Ncwəmbɛ mínə́ máŋ mək-
wóógʉ́ mɔɔŋgʉ́d, búúd ɔ lwámá bwə́ á
bə wûm nə óbá wá.

15 cEŋgəles nyə á ŋgə lésha nə mə yɛ́
nyə á bə nə máda nə́ a zə́ yigʉla ŋg-
wəĺa nə mimpumbɛ,́ nə mənyuŋg; máda
wɔɔŋg nyə á bə sɨýá nə or. 16 dŊgwəĺa
í á bə ikɔɔ́ḿb byɛŝh nə́ jəlá, məgwaa
nə məbwugʉ́lu mɛŝh cé ŋgwûd. Eŋgəles
mú ŋgə yigʉla ŋgwəĺa nə máda; a mú
kwey nə́ nə məgwaa, nə məbwugʉ́lu,
nə cé kəľə gwɔŵ, byɛŝh í á bə cé ŋg-
wûd, *osʉtâd† otɔɔ́śhin wûm nə óbá. 17A
mú nəḿə́ yigʉla məńyuŋg mə ŋgwəĺa, a
kwey nə́ məśə kəľə gwɔŵ okudé‡ təd nə

¶¶21:6 Ikaŋgá íbá ínɨ bísə, nə kaŋgá áshúshwóógʉ́ nə áməzhúgʉ́lâ yâ kəĺ lʉ́ gʉrɛk̂.
§§21:13 məncwúm mə́ jwɔŵ: Í kə́ nə́ Nord; wo é kwey fɛɛ́ĺ-fɛɛ́ĺí yé ŋkɔw á ofɛɛ́ĺ-fɛɛ́ĺí
ɔ́ íciyá dɨ.̂
*21:13 məkɔɔ́ĺ mə́ jwɔŵ: Í kə́ nə́ Sud; wo é kwey fɛɛ́ĺ-fɛɛ́ĺí yé ŋkɔw á ofɛɛ́ĺ-fɛɛ́ĺí ɔ́
íciyá dɨ.̂
†21:16 sʉtâd: jisə kúnə-́kúnə omáda mitəd mimbá.
‡21:17 kudé: Jisə kúnə-́kúnə kʉ́l máda.
t21:5 5.7; 21.1; Iza 43.19; 2Kr 5.17 obʉ́bəĺɛ:́ 19.9 u21:6 1.8; 7.17; 22.1; Iza 55.1;
Zak 14.8; Yuá 7.37 v21:7 2Sa 7.14; Eze 11.20 w21:8 2.11; 19.20; 21.27
x21:9 Iza 54.1-17; 15.1 y21:10 17.3; Eze 40.2; Mat 4.8 z21:11 21.18, 23; Iza
60.1-3, 19; Eze 43.2 a21:12 7.5-8; Mət 35.22-26; MmN 28.21; Eze 48.30-35
b21:14 Heb 11.10; Ifz 2.20 c21:15 11.1; Eze 40.3 d21:16 Eze 48.16-17

məwûm məńɔ̧̂ nə ónɔ̧,̂ ŋgəĺə yigʉla nda
búúd bwə́ dʉ yigʉla ísâ nə.́

18 eBwə́ á mɛ̧ mənyuŋg mɔɔŋgʉ̂ nə
məkwóógʉ́ bwə́ dʉ jɔŵ nə́ zhâspə má,
bwə́ lwɔ̧́ ŋgwəĺa nə fwámɛ́ or áfʉ-
faanə,̂ a dʉ́gə́ ŋkənʉwa nda fwámɛ́ yên.
19Bwə́ á ŋgə wá məkwóógʉ́ məváál
mɛŝh mífwɔy̧á myâ nyuŋg ŋgwəĺa dɨ ́ nə́
í bəǵ ŋkí nywa dʉ́g. Bwə́ á sá nə,́ fwɔy̧á
áshúshwóógʉ́ dɨ, bwə́ wá kwóógʉ́ bwə́
dʉ jɔŵ nə́ zhâspə yí; ábɛɛ ̂ dɨ,́ bwə́ wá
dɔɔŋg bwə́ dʉ jɔŵ nə́ safîr yí; alɛɛ́l dɨ,́
bwə́ wá dɔɔŋg bwə́ dʉ jɔŵ nə́ kalʉsed-
wân yí; ányina dɨ,́ bwə́ wá emerôd.
20Bwə́ á wá dɔɔŋg bwə́ jɔŵ nə́ sardwân
yí átána dɨ,̂ konalîn ásamʉna dɨ,̂ krizolît
ázaŋgbád, berîl ámwomb dɨ,́ topâz áy-
ibuúd, krizopʉrâs áwúmʉ́d, yasɛ̧t̂ áwûm
nə ŋgwúdʉd, ametistə mú kə shúgʉla
áwûm nə bɛɛ ̂ dɨ.̂ 21Minjuwʉg myâ mim-
pumbɛ́ wûm nə mímbá mí á bə sɨýá nə
kwóógʉ́ álal-kus bwə́ dʉ jɔŵ nə́ pɛr̂lə yí,
nda mpumbɛ,́ nda pɛr̂lə. Bwə́ á kwaag
njwóŋ ánʉ́nɨ ́ á ŋgwəĺa nə fwámɛ́ or, or
wɔɔŋg njúl, wo təĺ ká wo ŋgə́ dʉ́g ká, nda
yên.

22 fMə a shígɛ ́ dʉ́g tɔɔ *Mpáánzə́ Zɛmbî
ŋgwəĺa wɔɔŋg wɛŝh dɨ.̂ Zɛmbî Cwámba
á ŋkul nyɛŝh bá *Krîst wə́ bʉ́sə́ tâŋ
Mpáánzə́ á ŋgwəĺa wɔɔŋg. 23 gŊgwəĺa
wɔɔŋg í áŋgɛ ̂ nə jɨ jwɔŵ, kú jɨ ŋkwoond;
milwanə́ mí Zɛmbî wə́ mí ŋgə́ kwan wə,
Mwâ Ncwəmbɛ jisə mɔɔs í ŋgə́ kwan ŋg-
wəĺa wɔɔŋg yí. 24 hIkúl ishús í bá dʉ cʉgə
nyəd́ɨ ́ məŋ́kɛnyad, micî myâ shí mí bá
zə dʉ tɔɔm wáŋ cínɔŋg. 25 iMimpumbɛ́
myɛ́ mí ábʉ́lɛ ́ bwɛlɛ dʉ feed, nəcé ibulû í
ábʉ́lɛ ́ ná dʉ bə ŋgwəĺa wɔɔŋgʉ́d. 26Bwə́
bá zə dʉ ntɨ tɔɔm nə mílwanə́ myâ íkûl

ishús cínɔŋg. 27 jSâ jɨ ́ ŋkí dana mísh mə́
Zɛmbî dɨ ́ yí í ábʉ́lɛ ́ bwɛlɛ kə cínɔŋg, tɛɛm
bə múúd nyə a mə́ wusə nyúúl ísâ í ádʉ-
danâ dɨ ́ nə íjɔ̧ɔ́ ̧́ dɨ ́ yɛ.́ Buud bwə́ bá kə
cínɔŋgʉ́ njɨ bɔɔŋg mínə́ máŋ məśə́ cilyá
kálaad á cʉg mə Mwâ Ncwəmbɛ dɨ ́ wá.

22 kNə́ ndɛɛ,́ *éŋgəles ɛńɛ mú lwó
mə ŋgwɔɔ̧̧́ məj́úwó mə́ cʉg, í njúl

nə́ ŋkʉ́l-ŋkʉ́l nda yên kristâl; ŋgwɔɔ̧̧́
wɔɔŋg í ŋgə́ zhu *caaŋgə́ mə́ Zɛmbî bá
Mwâ Ncwəmbɛ dɨ,̂ 2 lí ŋgə́ wô tâm ŋg-
wəĺa, lɨɨ́ ́ cʉg í təĺ məńciindye mə́ ŋg-
wɔɔ̧̧́ məbá mɛŝh dɨ.̂ Lɨɨ́ ́ jɔɔŋgʉ́ í dʉ bə nə
mpumə́ ŋkwoond yɛŝh á mbû, buud dʉ
mwáág mpúmə́ cínɔŋgʉ́ ija wûm nə ibá
ŋkúmba mbû. Ikáá byé i dʉ lwag ikúl í
cúgɛ ́ *Oyúdɛn yí. 3 mSá í ábʉ́lɛ ́ ná nyiŋgə
bwəma nəməlweemyâ ŋgwəĺa wɔɔŋgʉ́d.
Caaŋgə́ mə́ Zɛmbî bá Mwâ Ncwəmbɛ í bá
bə wu. Osɔɔ́l ɔ́ məśáal ɔ́ Zɛmbî bwə́ bá sá
Zɛmbî isɛý. 4 nBwə́ bá dʉ́g mpwóómbʉ́
nyɛ,́ bwə́ bə nəḿə́ nə jínə́ dɛ ́ cilyá məḿ-
pwoombʉ́d. 5 oBulú í ábʉ́lɛ ná dʉ yínd
wu. Buud bwə́ ábʉ́lɛ ná dʉ jɨɨ məŋ́kɛnya
wu, kú nəḿə́ jɨɨ məĺámba, nəcé Zɛmbî
Cwámba mə bá dʉ kwan bwo. Bwə́ bá
bə nə ijwûga kandʉgə á kandʉgə.

Yésus wál bá nyiŋgə zə
6 pEŋgəles mú cɨ nə mə nə:́ «Iciyá íga

bísə í abúgʉ́lág, bísə obʉ́bəĺɛ.́ Cwámba,
Zɛmbî mə́ jwú nə *mishíshimmi *búúd ɔ
mícúndə́ yɛ,́ nyə á ntɨ mə nə,́ mə *éŋgəles
yé mə zəǵ lwágʉlə ósɔɔ́l ɔ məśáal bɛ ́ sâ
í wál bá zə sɨŷ yí.» 7 qYésus mə́ cɨ nə:́
«Dʉgɨ,́ mə wál bá nyiŋgə zə. Muud mə
báágʉ́lə́ íciyá kálaad ɛǵa ŋgə́ cúndə yɛ,́
nywáá mə́ jəla.»

e21:18 21.11; Iza 54.11-12; Eze 28.13 f21:22 11.17
g21:23 22.5; Iza 60.1-2, 19-20; 24.23 h21:24 Sôm 68.30; Iza 60.3 i21:25 Iza
60.11 j21:27 21.8; 22.15; Iza 35.8; 52.1; Eze 44.9; 1Kr 6.9-10; 2Pr 3.13 kálaad á
cʉg: 3.5 k22:1 21.6; Eze 47.1-12 l22:2 21.21 Lɨɨ́:́ 2.7
m22:3 7.15; Zhe 3.17 n22:4 14.1; Sôm 17.15; Mat 5.8 o22:5 1.6; 21.23; Dan
7.18, 27 p22:6 1.1; 10.7; 19.9; Mis 11.27-28; 13.1 q22:7 3.11; 22.12, 20

8 rMə Yuánɛs wə́ mə́ á gwág isâ ínɨ,
mə wə́ mə a dʉ́g byo. Ja mə á gwág
mə dʉ́g byo yí, mə á wusə nyúul mbúm-
budɨ ̂ éŋgəles nyə á ŋgə lwó mə byo yɛ́
dɨ ́ shí məkuú, nə́ mə́ yə nyə gúmə.́ 9Nyə
ntâg nə mə nə:́ «Mbɔ!̂ Kú bɛɛg sá ntʉ́nɨ!
Mə jɨ muud gwooŋg wʉ́n nə́ shé ŋgə sɛŷ
sɛý ŋgwûd, nə mə nə bɨnɔŋ́ omínyɔŋʉ̂
bwô búúd ɔ mícúndə,́ nə buud bwə́ ŋgə́
baagʉlə iciyá í kálaad ɛǵa wá. Yidagʉ́ yə
Zɛmbî gúmə!́»

10 sA mú nyiŋgə cɨ nə mə nə:́ «Wo kú
shweel íciyá kálaad ɛǵa ŋgə́ cúndə yí,
nəcé isâ byɔɔŋg í wál zə sɨŷ. 11 tMuud mə
dʉ sá ólɨĺɨŋgɨ ̂ yɛ,́ nyíŋgəg ŋgə sá olɨĺɨŋgɨ;̂
nyɔɔŋg músə nə nyɛɛ ́ mísh mə́ Zɛmbî
dɨ ́ yɛ,́ nyíŋgəg bə nə nyɛɛ.́ Muud ŋgə́
sá otʉ́təlí yɛ,́ nyíŋgəg sá ótʉ́təlí, nyɔɔŋg
jɨ ́ ŋkɛ̧ŋ́kɛ̧̂ múúd yɛ́ sá nə́ a nyíŋgəg
bə ŋkɛ̧ŋ́kɛ̧̂ múúd.» 12 uYésus mú cɨ nə:́
«Dʉgɨ,́ mə wál bá nyiŋgə zə. Mə zag ntâg
nə myəńa, mə bá zə ŋgə jəńa nə buud
ŋgə bɛ̧ sɔɔ́ĺʉ́gʉ́ mə múúd yɛŝh. 13 vMə jɨ
Alʉ́fa, mə Oméga. Mə jɨ ashúshwóógʉ̂,
mə áməzhúgʉ́lâ. Mə jɨ Mətɛɛ́d́ʉ́lé, mə
Məshíné. 14 wBuud bwə́ ŋgə́ gusa íjud
byáŋ wá bwə́ mə́ jəla, nəcé bwə́ bá bə
nə zhɨɨ ́mə kúmə́ lɨɨ́ ́ cʉg dɨ,́ bwə́ bə nəḿə́
nə zhɨɨ ́ mə nyíi mímpumbɛ́ mí ŋgwəĺad.
15 xŊgwəĺa dɨ ́ tɔɔ́ń nyɛ mə bá bə, nə
buud bwə́ á lweegʉshi ícʉg nda ompyə̂
wá, nə buud ɔ́ ncidə, nə buud ɔ́ jaŋga,

nə ogwûl ɔ búúd, nə buud bwə́ ŋgə́ yə
ozɛmbî wâ yadʉ́g gúmə́ wá, nə muud
yɛŝh mə cɛɛ́ĺ íjɔ̧ɔ́ ̧́ á ŋgə́ nəḿə́ bwiiŋg byo
yɛ.́ 16 yMə Yésus mə a ntɨ éŋgəles waamə́
nə́ a zəǵ bwaagʉlə məd́ɔ̧ dɨ ́nə́ isâ ínɨ bísə
obʉ́bəĺɛ.́ Mə jɨ mbyágá á mpwoŋ buud
mə *Dávid, mə jɨ acén-céní mə́ dʉ faan
kúndə́ mán yɛ.́»

17 zŊkɛ̧ŋ́kɛ̧̂ Shíshim bá ŋgwɔɔl məMwâ
Ncwəmbɛ bwə́ ŋgə cɨ nə:́ «Zaág!» Muud
yɛŝh ŋgə́ gwág yɛ́ cɨǵ nə: «Zaág!» Muud
ŋgə́ gwág shwáásʉ́lə minʉ́ yɛ ́ zəǵ. Muud
mə jɨɨ́ ́ məj́úwó mə́ cʉg yɛ,́ ləǵʉ́g mwo
ashwâ!

18 aBɨ ́ buud ŋgə́ gwág iciyá kálaad
ɛǵa ŋgə́ cúndə wá, mə Yuánɛs, mə ŋgə
bwaagʉlə bɨ ́ nə,́ muud mə kwádʉ́lə́ gúl
ciyá wa yɛ,́ Zɛmbî bá nəḿə́ kwádʉlə nyə
okwaag-jumə kálaad ɛǵa ŋgə́ lwó wá.
19 bMuud mə ká nəḿə́ bɛɛ́ǵ gúl sá wa
íciyá kálaad ɛǵa ŋgə́ cúndə dɨ ́ yɛ,́ Zɛmbî
bá bɛɛ́ǵ múúd wɔɔŋgʉ́ dɛ ́ kɔw lʉ ísâ
kálaad ɛǵa ŋgə́ lwó yí, ntɔ́ jɨ nə́ a nda
yə nyə ŋkul mə́ də́ íbumə́ í lɨɨ́ ́ á cʉg, nda
yə nyə ŋkul mə nyíi ŋkɛ̧ŋ́kɛ̧̂ ŋgwəĺad.

20 cMuud ŋgə́ bwaagʉlə nə́ isâ byɔɔŋg
bísə obʉ́bəĺɛ ́ yɛ ́ ŋgə cɨ nə:́ «Haaw, mə wál
bá nyiŋgə zə.» Amɛn! Yé Cwámba Yésus,
zaág!

21 dCwámba Yésus kə́ sá bɨ ́ bɛŝh
mpaam.

r22:8 1.9; 19.10 s22:10 Dan 12.4 t22:11 Iza 56.1; Eze 3.27; Dan 12.10
u22:12 2.23; 6.10; 15.3; 16.5-6; 19.2, 11; 20.12-13; 22.7; Sôm 28.4; Mik 24.12; Zhe
17.10; Mat 16.27 v22:13 1.8 w22:14 7.14; Sôm 118.19-20 lɨɨ́:́ 22.2
x22:15 21.27; Ifz 5.5 y22:16 1.1; 5.5 acén-céní mə́ dʉ faan kúndə́ mán yɛ:́ 2.28;
Ilŋ 24.17 z22:17 21.2, 6 a22:18 Mbá 4.2; 13.1; Mbá 29.19 b22:19 lɨɨ́:́ 2.7
kálaad: MmN 32.32 c22:20 3.11; 22.6; 1Kr 16.22 d22:21 Gal 6.18

